
ᐃᓕᓴᕆᔭᐅᔾᔪᑎᖏᑦ 

ᑖᓐᓇ ᐱᓕᕆᐊᑦᓴᖅ ᐱᒋᐊᓚᐅᖅᑐᖅ ᓄᕙᒡᔪᐊᕐᓇᖅ-19 ᐱᑕᖃᓕᖅᐸᓪᓕᐊᑎᓪᓗᒍ ᑲᓇᑕᒥ. ᐱᓕᕆᐊᖃᕐᓂᕐᒥᑦ 
ᖃᐅᔨᓴᕐᓂᕐᒥᑦ ᓄᓇᕐᔪᐊᓕᒫᒥᑦ ᓄᕙᔾᔪᐊᕐᓇᖅᑐᖅᑕᖃᖅᑎᓪᓗᒍ ᐊᑦᓱᕈᓐᓇᓚᐅᖅᑐᖅ. 
ᖃᓄᖅᑑᕆᐊᖃᓚᐅᖅᑐᒍᑦ, ᐱᓕᕆᓂᖃᑦᓯᐊᕈᒪᓂᕐᒥᑦ, ᐊᒻᒪ ᕿᓄᐃᓵᕐᓂᕐᒥᑦ, ᐊᒻᒪ ᐃᑲᔪᖅᓱᖅᑕᐅᓂᕐᒥᑦ 
ᐊᒥᓱᓄᑦ ᐃᓄᓐᓄᑦ ᑲᑐᔾᔨᖃᑎᒌᓄᓪᓗ ᐱᔭᕇᕋᓱᐊᕐᓂᕐᒧᑦ. ᖁᔭᓕᓯᒪᕐᔪᐊᖅᑐᒍᑦ ᑕᐃᒃᑯᓄᖓ ᐃᑲᔪᓚᐅᖅᑐᓄᑦ 
ᑕᒪᓐᓇ ᑲᔪᓯᒍᓐᓇᓚᐅᕐᖓᑦ. 

ᓯᕗᓪᓕᕐᒥᑦ ᐱᓗᐊᙳᐊᖅᑐᒥᓪᓗ, ᖁᔭᓕᓪᓚᕆᑦᑕᕗᑦ 38-ᖑᔪᑦ ᐃᓄᐃᑦ ᐊᕐᓇᐃᑦ ᓄᓇᕗᒻᒥ, ᐃᓄᕕᐊᓗᒻᒥ, 
ᐊᒻᒪ ᓄᓇᕕᒻᒥ ᐊᑭᓕᖅᓱᖅᑕᐅᒐᑎ ᐱᖃᑕᐅᒍᓐᓇᓚᐅᖅᑐᑦ ᑖᑦᓱᒧᖓ ᖃᐅᔨᓴᕐᓂᐅᔪᒧᑦ. 
ᐱᒍᓐᓇᖅᓯᓯᒪᓂᖏᓐᓄᑦ ᐱᓕᕆᑦᓯᐊᕈᒪᓂᖏᓐᓄᓪᓗ ᐅᖃᐅᓯᖃᕐᓂᕐᒥᑦ ᐊᑐᖅᓯᒪᔭᖏᓐᓂᒃ ᐊᒻᒪ 
ᓴᖅᑭᔮᖅᑎᑦᓯᓂᕐᒥᑦ ᐊᑲᐅᙱᓕᐅᕈᑕᐅᕙᓪᓕᐊᔪᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ, ᑕᒪᓐᓇ 
ᖃᐅᔨᓴᕐᓂᐅᔪᖅ ᐊᔪᕐᓇᕋᔭᓚᐅᖅᑐᖅ. 

ᖁᔭᓕᓯᒪᕐᔪᐊᖅᑕᕗᑦ 35-ᖑᔪᑦ ᓯᕗᓪᓕᖅᐹᒥᑦ ᐱᓕᕆᔨᐅᔪᑦ ᐃᖅᑲᓇᐃᔭᖅᑏᑦ ᐱᕕᖃᕈᓐᓇᓚᐅᖅᑐᓂᒃ 
ᐱᔭᑦᓴᖃᒻᒪᕆᒃᑲᓗᐊᖅᑎᓪᓗᒋᑦ ᐊᖏᖅᓯᒪᓪᓗᑎᓗ ᐅᖃᐅᓯᖃᕐᓂᕐᒥᑦ ᖃᐅᔨᒪᔭᒥᓂ ᐊᒻᒪ ᐊᑐᖅᓯᒪᔭᖏᓐᓂᒃ 
ᐱᕋᔭᑦᑐᓄᑦ ᐃᖅᑲᖅᑐᐃᕕᒻᒥ ᑭᐅᔾᔪᑎᖃᕐᓂᕐᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅ ᐃᓄᓐᓂᒃ ᐊᕐᓇᓂᑦ. 

ᐃᓕᓴᕆᑦᓯᐊᖅᑕᕗᑦ ᖃᐅᔨᓴᕐᓂᕐᒧᑦ ᐱᓕᕆᐊᑦᓴᐅᑉ ᑲᓇᑕᒥ ᐅᖃᐅᔾᔨᒋᐊᖅᑎᒃᑯᑦ ᑲᑎᒪᔨᕋᓛᖏᓐᓂᒃ 
ᐃᑲᔪᑦᓯᐊᓚᐅᕐᓂᖏᓐᓂᒃ ᐱᕙᓪᓕᐊᑎᑦᓯᑎᓪᓗᑕ ᑖᑦᓱᒥᖓ ᐱᒻᒪᕆᐅᔪᒥᑦ ᐱᓕᕆᐊᑦᓴᒥᑦ: 

• ᐃᕚᓐ ᓂᐊᐃᒎ, ᒥᓂᔅᑕᐅᑉ ᑐᓪᓕᖓ, ᐃᓄᓕᕆᔨᒃᑯᑦ, ᓄᓇᕗᑦ ᒐᕙᒪᒃᑯᓐᓂ 
• ᐱᐊᒋ ᑕᐃ, ᐊᓂᒍᐃᓯᒪᓕᖅᑎᓪᓗᒋᑦ ᐸᖅᑭᑦᑎᓂᕐᒧᑦ ᑲᒪᔨ, ᐃᓅᕕᐊᓗᐃᑦ ᐊᕕᑦᑐᖅᓯᒪᔪᒧᑦ ᑯᐊᐳᕇᓴᓐ 
• ᕼᐃᓗᐃᔅ ᓵᑦᕌᓐ, ᐃᓚᒌᓂᑦ ᐋᓐᓂᖅᓯᕆᓂᕐᒧᑦ ᐊᒻᒪ ᖁᓄᔪᓐᓂᐊᕐᓂᕐᒧᑦ ᑐᑦᑕᕐᕕᒃ, ᓄᓇᕕᒃ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
• ᕚᓚᕆ ᓛᒃ, ᐃᓅᓯᕐᒥᓐᓂᒃ ᑭᐱᓯᑦᑕᐃᓕᒪᑎᑦᑎᓂᕐᒧᑦ ᐱᓕᕆᔨ, ᓄᓇᕕᒃ 
• ᑐᕋᐃᓯ ᑎᐊᓂᔅᑕᓐ, ᐃᓚᒌᓄᑦ ᑐᓴᐅᒪᔾᔪᑎᑦᓴᓕᕆᔨᒃᑯᑦ, ᓄᓇᑦᓯᐊᕗᑦ (ᑕᐃᑲᓃᓚᐅᖅᑐᖅ ᒫᑦᓯ, 

2021-ᒧᑦ) 
• ᑐᕋᐃᓯ ᐋᓐ ᐃᕙᓐᔅ-ᕋᐃᔅ, ᐊᕐᓇᐃᑦ ᖃᓄᐃᓕᖓᓂᖏᓐᓄᑦ ᑲᒪᔨ, ᓄᓇᑦᓯᐊᕗᑦ ᒐᕙᒪᒃᑯᑦ 

(ᑕᐃᑲᓃᓚᐅᖅᑐᖅ ᒫᑦᓯ, 2021-ᒧᑦ) 

ᐃᓕᓴᕆᒻᒥᔭᕗᑦ ᐃᑲᔪᖅᓱᕐᓂᕆᓚᐅᖅᑕᖏᑦ ᓄᓇᓕᒻᒥ ᖃᐅᔨᓴᕐᓂᕐᒧᑦ ᑲᒪᔨᐅᔪᖅ ᓄᓇᕗᒻᒥ 
ᐃᑲᔪᕐᓂᕆᓚᐅᖅᑕᖓᓄᑦ ᐊᐱᖅᓱᕐᓂᕐᒥᑦ ᐃᓄᓐᓂᒃ ᐊᕐᓇᓂᑦ, ᐊᒻᒪ ᐃᓱᒪᓕᕆᔩᑦ/ᐃᓅᓯᓕᕆᔩᑦ ᐊᑐᓂ 
ᓄᓇᓕᓐᓂᒃ ᐊᕐᓇᐃᑦ ᐊᐱᖅᓱᖅᑕᐅᑎᓪᓗᒋᑦ ᐊᑐᐃᓐᓇᐅᓚᐅᕐᓂᖏᓐᓄᑦ ᐃᑲᔪᖅᓱᖅᑕᐅᒋᐊᖃᖅᑎᓪᓗᒋᑦ 
ᐊᕐᓇᐃᑦ ᖃᐅᔨᒋᐊᕐᕕᐅᓪᓗᑎᒃ.  

ᐊᕐᓇᐃᑦ ᐊᐱᖅᓱᖅᑕᐅᓚᐅᖅᑐᑦ ᑖᒃᑯᓄᖓ ᐊᔪᙱᑦᓯᐊᖅᑐᓄᑦ ᐊᕐᓇᓄᑦ: ᑎᐊᓪᒪ ᐊᐅᑐᑦ ᓄᓇᕗᒻᒥ, ᓯᐊᕋ 
ᕌᔪᔅ ᐃᓄᕕᐊᓗᒻᒥ, ᐊᒻᒪ ᐋᓂ ᑯᒫᓗᒃ ᓄᓇᕕᒻᒥ. ᐱᓕᕆᒋᐊᖃᖅᑕᖏᓐᓂᒃ ᑲᒪᑦᓯᐊᖅᑐᒻᒪᕆᐅᓚᐅᖅᑐᑦ 
ᐱᓕᕆᑦᓯᐊᖅᓱᑎᒃ ᐱᔭᑦᓴᒥᓂᒃ ᖃᐅᔨᒪᑦᓯᐊᕆᐊᕐᓂᕐᒥᑦ ᐱᖃᑕᐅᔪᑦ ᐊᑲᐅᔪᒦᖁᓪᓗᒋᑦ ᐊᒻᒪ 
ᐃᑲᔪᖅᓱᖅᑕᐅᑦᓯᐊᕐᓗᑎᒃ ᑲᑎᒪᓂᖏᓐᓂᒃ. ᑳᑎ ᔭᕗᐊᔅᑭ ᐱᓕᕆᔪᒻᒪᕆᐅᓚᐅᖅᑐᖅ ᓇᕿᑦᑕᐃᓂᕐᒥᑦ 
ᐊᐱᖅᓱᕐᓂᐅᔪᑦ ᓂᐱᓕᐅᕋᖏᓐᓂᒃ (ᓱᒃᑲᓕᔪᐊᓗᒻᒥᒃ).  

ᕌᕼᐊ ᕋᕙᐃᓯᐊᓐ (ᐱᓕᕆᐊᑦᓴᒧᑦ ᐊᐅᓚᑦᓯᔨ ᒫᑦᓯ 2022-ᒧᑦ), ᑕᐃᔮᓐ ᕌᔪᔅ (ᐱᓕᕆᐊᑦᓴᒧᑦ ᑲᒪᔨ), ᐊᒻᒪ 
ᓇᑎᐊ ᓄᐊᕐ (ᐱᓕᕆᕝᕕᒻᒥᑦ ᐊᐅᓚᑦᓯᔨ, ᐋᓐᓂᖅᓯᕆᓂᕐᒧᑦ ᐊᒻᒪ ᐱᑦᑎᐊᖅᑕᐅᙱᓐᓂᕐᒧᑦ 
ᑕᐃᒪᐃᑦᑕᐅᑎᑦᑕᐃᓕᒪᓂᕐᒧᑦ, ᒪᓕᒐᓕᕆᔨᒃᑯᑦ) ᐱᓕᕆᔪᒻᒪᕆᐅᓚᐅᖅᑐᑦ ᖃᐅᔨᓴᕐᓂᐅᔪᒥᑦ 

ᐊᔾᔨᒌᙱᑦᑐᒃᑰᖅᑎᓪᓗᒍ, ᐃᓗᓕᓕᒫᖏᑦ ᑐᕌᖓᓂᓖᑦ ᐱᓕᕆᐊᑦᓴᒧᑦ ᑲᔪᓯᑎᑕᐅᓪᓗᑎᒃ ᑲᒪᑦᓯᐊᕐᓂᒃᑯᑦ ᐊᒻᒪ 
ᐱᓕᕆᑦᓯᐊᕐᓂᒃᑯᑦ.  

ᑮᓇᐅᔭᑦ ᑖᑦᓱᒧᖓ ᐱᓕᕆᐊᑦᓴᒧᑦ ᐊᑐᐃᓐᓇᕈᖅᑎᑕᐅᕐᔪᐊᓚᐅᖅᑐᖅ ᑖᒃᑯᓇᙵᑦ ᐊᕐᓇᓄᑦ ᐊᒻᒪ ᐊᕐᓇᐅᓂᕐᒧᑦ 
ᓇᓕᒧᒌᓕᖅᑎᑦᓯᓂᕐᒥᑦ ᑲᓇᑕᒥ (WAGE).  

ᐊᕐᓇᐅᓂᕐᒧᑦ ᐋᓐᓂᖅᓯᕆᓂᕐᒥᑦ ᐃᓄᓐᓂᒃ ᐊᕐᓇᓂᑦ 

ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅ – “ᐋᓐᓂᖅᓯᕆᓂᖅ ᑕᐃᒪᐃᒍᑕᐅᓚᐅᖅᑐᖅ ᐃᓄᒻᒧᑦ ᑐᙵᕕᖃᖅᓱᑎᒃ 
ᑭᓲᓂᕐᒥᓂ ᓴᖅᑭᔮᕐᓂᖓᓂ, ᑭᓲᓂᕐᒥᓂ ᑕᑯᑦᓴᐅᓂᖓ, ᐅᕝᕙᓘᓐᓃᑦ ᐃᓱᒪᒋᔭᐅᓂᖓ ᑭᓲᓂᕐᒥᓂ”1 – 
ᓄᓇᕐᔪᐊᓕᒫᒥᑦ ᐊᑲᐅᙱᓕᐅᕈᑕᐅᓪᓚᕆᑦᑐᖅ ᐱᐅᙱᑦᑐᐊᓗᓐᓂᑦ ᖃᓄᐃᒍᑕᐅᓲᖅ, ᐱᓗᐊᖅᑐᒥᑦ ᐊᕐᓇᓄᑦ. 
ᓄᓇᕐᔪᐊᕐᒥᑦ ᐋᓐᓂᐊᖃᕐᓇᙱᑦᑐᓕᕆᔨᒻᒪᕆᒃᑯᑦ ᑲᑐᔾᔨᖃᑎᒌᖏᑦ ᐅᖃᖅᓯᒪᔪᑦ ᐊᑕᐅᓯᕐᒥᑦ ᐱᖓᓱᓂᑦ 
ᐊᕐᓇᓂᑦ ᓄᓇᕐᔪᐊᓕᒫᒥᑦ ᐋᓐᓂᖅᓱᖅᑕᐅᓯᒪᔪᖅ, ᑯᔭᒍᒪᓂᖓ ᐱᖃᑎᒋᔭᐅᓂᑯ, ᐅᕝᕙᓘᓐᓃᑦ 
ᐱᑦᑎᐊᖅᑕᐅᓯᒪᙱᑦᑐᖅ ᓇᐅᒃᑯᒃᑭᐊ, ᑕᐃᒪᐃᑕᐅᒐᔪᓲᖑᓪᓗᑎ ᖃᐅᔨᒪᔭᒥᓄᑦ.2 ᐊᕐᓇᐅᓂᕐᒥᓄᑦ 
ᐋᓐᓂᖅᓱᖅᑕᐅᓂᖅ ᐃᓅᓯᓕᒫᒧᑦ ᑭᓯᐊᓂ ᐊᑦᑐᐃᓂᖃᕈᓐᓇᙱᑦᑐᖅ ᐊᕐᓇᐅᑉ ᑎᒥᖓᓄᑦ ᐊᒻᒪ ᐃᓱᒪᖓᓄᑦ, 
ᐃᓚᒋᔭᖏᓐᓄᓪᓗ, ᓄᓇᓕᖓᓄᑦ, ᐃᓄᓕᒫᓄᓪᓗ. ᑭᓯᐊᓂ, ᒫᓐᓇᕈᓘᓚᐅᖅᑐᖅ ᐊᑦᓱᕈᖅᓯᒪᔪᑦ ᒐᕙᒪᐃᑦ 
ᐱᓕᕆᐊᖃᕐᓂᖏᑦ ᐊᑲᐅᙱᓕᐅᕈᑕᐅᔪᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ.  

ᑲᓇᑕᒥ, ᐊᕐᓇᐃᑦ ᐋᓐᓂᖅᓱᖅᑕᐅᖃᑦᑕᕐᓂᖏᑦ ᐊᐃᑉᐸᕆᔭᒥᓂᒃ ᑕᐃᑦᓱᒪᓂᓕ ᐊᓯᓐᓄᑦ 
ᖃᐅᔨᔭᐅᒋᐊᖃᖃᑦᑕᔪᙱᑦᑑᒐᓗᐊᖅ. ᒪᓕᒐᕐᓄᑦ ᐃᓱᒪᒋᔭᐅᒋᐊᖃᓚᐅᙱᒻᒪᕆᑦᑐᖅ. ᐸᓖᓯᒃᑯᑦ 
ᐅᖄᓚᕕᐅᒐᐃᑉᐸᑕ ᐃᑲᔪᕆᐊᖁᔭᐅᓪᓗᑎᒃ, ᐸᓯᔭᑦᓴᓕᐊᕈᒪᓗᐊᖃᑦᑕᓚᐅᙱᑦᑐᑦ, ᖃᓄᐃᔾᔪᑕᐅᔪᑦ “ᑖᒃᑯᓄᖓ 
ᐊᑲᐅᙱᓕᐅᕈᑕᐅᒻᒪ” ᐊᐃᑉᐸᕇᖑᔪᓄᑦ.3 ᒪᓕᒐᖅ ᑕᐃᒪᐃᑎᑦᓯᒍᒪᖃᑦᑕᓚᐅᙱᒻᒥᔪᖅ ᐅᐃᒋᔭᐅᔫᑉ ᑎᒥᒃᑯᑦ 
ᐊᒻᒪ ᑯᔭᓐᓂᒃᑯᑦ ᐋᓐᓂᖅᓯᕆᓂᖓᓂ ᓄᓕᐊᕐᒥᓄᑦ. ᐳᕆᑎᔅ ᒪᓕᒐᖓᑎᒍᑦ, ᐅᐃᒋᔭᐅᔪᑦ ᐱᔪᓐᓇᐅᑎᖃᓚᐅᖅᑐᑦ 
ᓲᖑᓴᕈᓐᓇᓚᐅᖅᑐᑦ ᓄᓕᐊᕐᒥᓄᑦ ᐊᒻᒪ ᐱᔪᓐᓇᐅᑎᖃᖅᓱᑎᒃ ᐊᐃᑉᐸᖃᕐᓂᖓᓄᑦ. ᓂᓕᐊᕆᔭᐅᔪᑦ 
“ᐱᖁᑎᒋᔭᐅᓚᐅᕐᒪᑕ” ᐅᐃᒻᒥᓄᑦ, ᑕᐃᒪᐃᒻᒪᓪᓗ ᐅᐃᒋᔭᐅᔪᑦ ᑎᒥᒃᑯᑦ “ᐃᓂᖅᑎᕆᔪᓐᓇᓚᐅᖅᑐᑦ” ᓄᓕᐊᕐᒥᓂ 
ᑎᒍᔭᐅᓇᑎ ᒪᓕᒐᓕᕆᔨᒃᑯᓐᓄᑦ. ᐊᑎᓕᐅᕐᓂᒃᑯᑦ ᑲᑎᑎᑕᐅᓯᒪᓂᕐᒧᑦ ᑳᓐᑐᓛᒃᒥᑦ, ᐊᕐᓇᖅ ᐊᑎᓕᐅᓚᐅᖅᑐᖅ 
ᐊᖏᖅᓯᒪᓂᕐᒥᑦ ᑯᔭᖃᑎᖃᖃᑦᑕᕐᓂᐊᕐᓗᓂ ᐅᐃᒻᒥᓂ.4 ᑲᓇᑕᐅᑉ ᒪᓕᒐᖓ ᓯᕗᓂᐊᓂ 1983, ᐅᐃᒋᔭᐅᔪᑦ 
ᖁᓄᔪᓐᓂᐊᖅᓯᑎᓪᓗᒋᑦ ᓄᓕᐊᕐᒥᓂ ᓱᔭᐅᒍᓐᓇᓚᐅᙱᑦᑐᑦ.5  

ᑭᐅᔾᔪᑕᐅᔪᑦ ᐊᓯᖏᓐᓄᑦ ᑕᐃᒪᐃᒍᑕᐅᔪᓄᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒧᑦ ᐊᐅᓚᑕᐅᓚᐅᖅᑐᑦ 
ᐅᑉᐱᕆᔭᐅᔪᒃᑯᑦ ᐊᒻᒪ ᑐᑭᓯᓂᕐᓗᓐᓂᖏᓐᓂᒃ ᖃᓄᑎᒋᐅᒻᒪᖔᖅ ᐋᓐᓂᖅᓯᕆᓂᐅᔪᖅ, ᑕᐅᑐᑦᑕᒥᓂ 
“ᐱᓪᓚᑦᑖᓂᑦ” ᐱᓂᕐᓗᑦᑕᐅᔪᓂᑦ: ᐊᕐᓇᖅ ᖁᓄᔪᓐᓂᐊᖅᑕᐅᔪᖅ “ᑕᐃᒫᒃ ᐱᔭᐅᒍᒪᓚᐅᖅᑐᖅ” 
ᐋᓐᓄᕌᕈᓯᖏᓐᓄᑦ ᐃᓕᖅᑯᓯᖓᓄᓪᓘᓐᓃᑦ; ᐊᕐᓇᐃᑦ ᐅᑉᐱᕆᔭᐅᒋᐊᑐᙱᑦᑐᑦ ᓱᓕᖏᑦᑐᓂᓪᓗ ᐅᖃᓲᖑᒻᒪᑕ 
ᐊᖑᑏᑦ ᒥᑦᓵᓄᑦ ᐸᓯᔭᑦᓴᐅᖏᑦᑐᓂᑦ; ᖁᓄᔪᓐᓂᐊᖅᓯᓂᖅ ᐊᑯᓂᓗᐊᕌᓗᒃ ᐊᑦᑐᐃᓂᖃᕈᓐᓇᙱᒻᒪᑦ ᐊᕐᓇᓄᑦ 
ᑕᐃᒪᐃᑕᐅᔪᓄᑦ; ᐊᕐᓇᐃᑦ “ᐋᒡᒑᖅᑐᑦ” ᑯᔭᓐᓂᕐᒧᑦ ᐃᒫᖔᖅ ᐅᖃᕋᓱᐊᖅᑐᑦ “ᐄ”.6 ᑖᒃᑯᐊ ᐅᑉᐱᕆᔭᐅᔪᑦ ᐊᒻᒪ 
ᑐᑭᓯᓂᕐᓗᒍᑕᐅᔪᑦ ᐸᓯᑦᓯᖔᕈᑕᐅᓚᐅᖅᑐᑦ ᐊᕐᓇᓂᑦ ᐋᓐᓂᖅᓱᖅᑕᐅᓂᖏᓐᓄᑦ ᐊᒻᒪ ᒥᑭᓪᓕᑎᑕᐅᓪᓗᓂ 
ᐊᑦᑐᐃᓂᕆᔭᖓ ᐋᓐᓂᖅᓱᖅᑕᐅᓂᖓᓄᑦ. ᒪᓕᖔᖃᑦᑕᓕᓚᐅᕐᒥᔪᑦ ᒪᓕᒐᑦᑎᒍᑦ ᑐᑦᓯᐊᕐᕖᑦ ᐊᑐᖅᐸᑦᑕᖏᓐᓂᒃ 
ᐊᒻᒪ ᐱᓕᕆᔾᔪᓯᖏᓐᓂᒃ ᖁᓄᔪᓐᓂᐊᖅᑕᐅᓯᒪᔪᑦ ᐃᖅᑲᖅᑐᖅᑕᐅᒍᑕᐅᓂᐊᖅᑎᓪᓗᒋᑦ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓄᑦ.7  

1970-ᖏᓐᓂ, ᐋᓐᓂᖅᓯᕆᓂᖅ ᐊᕐᓇᓂᒃ ᑕᑯᑦᓴᐅᑎᑕᐅᓂᖓ, ᑲᑎᓐᓂᖏᑦ ᐊᕐᓇᐃᑦ ᑲᑐᔾᔨᖃᑎᒌᖑᔪᑦ ᐊᒻᒪ 
ᓂᐱᒋᔭᐅᔪᑦ, ᐃᖏᕐᕋᑎᑦᓯᓕᓚᐅᖅᑐᖅ ᓂᓪᓕᐊᖔᓕᖅᑕ ᑖᑦᓱᒧᖓ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ ᐊᒻᒪ 
ᐊᑐᐃᓐᓇᐅᑎᑦᓯᓗᑕ ᐅᖃᖃᑎᖃᕐᓂᕐᒥᑦ ᐃᑲᔪᕈᑎᓂᓪᓗ ᕿᒫᕕᓂᑦ, ᖁᓄᔪᓐᓂᐊᖅᑕᐅᔪᓄᑦ 
ᑐᐊᕕᕐᓇᖅᑐᓕᕆᕝᕕᓐᓂ, ᐊᓯᖏᓐᓂᓪᓗ ᐃᑲᔫᑎᑦᓴᓂᑦ. ᑕᐃᒪᐃᖁᔨᓚᐅᕐᒥᔪᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ 
ᐋᖅᑭᑦᓱᖅᓯᒪᓂᖓ ᐱᓕᕆᑦᓯᐊᓂᖅᓴᐅᖁᔭᐅᓪᓗᑎ ᓴᐳᔾᔨᓂᕐᒥᑦ ᐊᒻᒪ ᐊᑦᑕᕐᓇᖅᑐᒦᑎᑦᓯᑦᑕᐃᓕᒪᓂᕐᒧᑦ 
ᐋᓐᓂᖅᓯᕆᓂᖅ ᓄᖅᑲᖁᓪᓗᒍ.8 ᑕᐃᑲᒪᙵᓂ, ᐊᒥᓱᓂᑦ ᐱᓕᕆᐊᖃᖅᓯᒪᔪᑦ ᑲᓇᑕᒥ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᑲᒪᒋᔭᖃᕐᓂᕐᒧᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ, ᑕᒪᒃᑯᐊᓗ: 
ᒪᓕᒐᑦ ᐱᓕᕆᓂᕐᒧᑦ ᑯᔭᓐᓂᒃᑯᑦ ᐋᓐᓂᖅᓯᕆᓂᕐᒥᑦ ᑲᒪᒋᔭᐅᔪᓂᒃ ᐃᖅᑲᖅᑐᐃᕕᓄᑦ; ᐃᓱᒪᖅᓱᖏᓪᓗᑎ 

ᐸᓯᔭᑦᓴᓕᐊᖑᔪᓐᓇᕐᓂᖏᑦ ᐊᑐᐊᒐᐃᑦ ᐋᓐᓂᖅᓯᕆᓂᖅ ᐊᖏᕐᕋᒥᑦ ᐸᓖᓯᒃᑯᓐᓄᑦ ᑲᒪᒋᔭᐅᑦᓯᐊᕐᓗᓂ ᓲᕐᓗ 
ᐃᓪᓘᑉ ᓯᓚᑖᓂ ᑕᐃᒫᑐᐃᓐᓇᖅᑎᑐᑦ; ᐊᐃᑉᐸᕇᓄᑦ ᐋᓐᓂᖅᓯᕆᓂᕐᒧᑦ ᐃᖅᑲᖅᑐᐃᓂᕐᒥᑦ 
ᐃᖅᑲᖅᑐᐃᔨᑕᖃᕐᓗᓂ ᐊᒻᒪ ᐸᓯᔭᑦᓴᓯᐅᖅᑎᓂᒃ ᐃᓕᓐᓂᐊᖅᓯᒪᔪᓂᒃ ᑐᑭᓯᐅᒪᓂᕐᒧᑦ ᐊᖏᓂᕆᔭᖓᓂ 
ᐊᐃᑉᐸᕇᓂᕐᒧᑦ ᐋᓐᓂᖅᓯᕆᓂᕐᒥᑦ; ᐊᒻᒪ ᑎᒍᔭᐅᒪᕖᑦ ᐱᓕᕆᐊᑦᓴᖏᑦ ᐋᖅᑭᐅᒪᓗᑎᒃ ᐊᓯᔾᔩᓂᕐᒥᑦ 
ᐋᓐᓂᖅᓯᕆᖃᑦᑕᖅᑐᑦ ᐊᖑᑏᑦ ᐃᓕᖅᑯᓯᕆᔭᖏᓐᓂᒃ.9  

ᑖᒃᑯᐊ ᐊᑦᓱᕈᕈᑕᐅᒐᓗᐊᖅᑎᓪᓗᒋᑦ, ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅ ᐊᑲᐅᙱᓕᐅᕈᑕᐅᖏᓐᓇᖅᑐᖅ. 
ᐊᕐᓇᐃᑦ ᓱᓕ ᑎᒥᒃᑯᑦ ᐋᓐᓂᖅᓱᖅᑕᐅᕙᑦᑐᑦ ᖁᓄᔪᓐᓂᐊᖅᑕᐅᓪᓗᑎᓗ – ᑐᖁᑕᐅᖃᑦᑕᖅᑐᑎᓪᓗ – ᐊᖑᑎᓄᑦ. 
ᑕᑯᓗᒍ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅ ᐊᐱᖅᑯᑎᓂᑦ ᓴᖅᑮᕗᖅ ᐊᔪᙱᓐᓂᕆᔭᖓᓂ ᑲᓇᑕᒥ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓂ ᑎᑭᐅᒪᓂᕐᒥᑦ ᐱᔭᐅᒋᐊᓕᓐᓂᒃ ᐱᓂᕐᓗᑦᑕᐅᓯᒪᔪᓄᑦ 
ᐆᒪᕈᓘᔭᖅᑐᓄᓪᓗ. 

ᓇᒥᑐᐃᓐᓈᙱᓚᖅ ᐊᑲᐅᙱᓕᐅᕈᑕᐅᔪᖅ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ ᐱᕐᔪᐊᖑᓂᖅᓴᐅᙱᓚᖅ 
ᐊᑦᑐᐃᓂᕆᔭᖓ ᓄᓇᖃᖅᑳᖅᓯᒪᔪᓂᑦ ᐊᕐᓇᓂᑦ ᑲᓇᑕᒥ: 

• ᐅᖓᑖᓂ ᐱᖓᓲᔪᖅᑐᑦ ᖁᓕᓂᑦ (63%) ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᑎᒥᒃᑯᑦ ᐋᓐᓂᖅᓱᖅᑕᐅᓯᒪᔪᑦ 
ᐅᕝᕙᓘᓐᓃᑦ ᖁᓄᔪᓐᓂᐊᖅᑕᐅᓯᒪᔪᑦ ᐃᓅᓯᓕᒫᖏᓐᓂ. ᑕᑯᖃᓯᐅᑎᓗᒍ, ᐊᑕᐅᓯᕐᒥᑦ ᐱᖓᓱᓂᑦ 
ᖃᓪᓗᓈᑦ ᐊᕐᓇᐃᑦ ᑎᒥᒃᑯᑦ ᐋᓐᓂᖅᓱᖅᑕᐅᓯᒪᔪᑦ (34%) ᐅᕝᕙᓘᓐᓃᑦ ᖁᓄᔪᓐᓂᐊᖅᑕᐅᓯᒪᔪᑦ 
(33%) ᐃᓅᓯᓕᒫᖏᓐᓂ.10  
 

• 2018-ᒥᑦ, ᐸᓖᓯᒃᑯᓐᓄᑦ ᐅᖃᐅᓯᐅᓯᒪᔪᑦ ᓄᐊᑕᐅᓯᒪᔪᑦ ᑕᑯᑦᓴᐅᑎᑦᓯᓚᐅᖅᑐᖅ ᐃᓄᐊᖅᓯᓂᖅ 
ᐊᒥᓲᓂᖏᑦ ᓄᓇᖃᖅᑳᖅᓯᒪᔪᓄᑦ ᐊᕐᓇᓄᑦ ᓂᕕᐊᖅᓵᓄᓪᓗ 7-ᖏᖅᓱᐸᓗᒃ ᖁᑦᓯᓂᖅᓴᐅᓚᐅᖅᑐᖅ 
ᖃᓪᓗᓈᓂᑦ (4.54 ᐊᑐᓂ 100,000-ᓂᒃ ᐃᓄᒋᐊᕐᓂᐅᔪᓂᑦ ᑕᑯᖃᓯᐅᑎᓗᒍ 0.67, ᑕᐃᒫᒃ).11  

 
• ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᐅᓗᕆᐊᓇᖅᑐᒦᓐᓂᖅᓴᐅᔪᑦ ᐊᐃᑉᐸᕇᓂᒃᑯᑦ ᐋᓐᓂᖅᓱᖅᑕᐅᓂᕐᒥᑦ. 

ᒪᕐᕈᐃᖅᓱᑲᓴᑦ ᑎᒥᒃᑯᑦ ᐋᓐᓂᖅᓱᖅᑕᐅᒐᔪᓐᓂᖅᓴᐅᓲᑦ ᓄᓇᖃᖅᑳᖅᓯᒪᙱᑦᑐᓂᑦ ᐊᕐᓇᓂᑦ 
ᐊᐃᑉᐸᕆᔭᒥᓄᑦ ᐃᓅᓯᓕᒫᖏᓐᓂᒃ (42% ᑕᑯᖃᓯᐅᑎᓗᒍ 22%) 
ᐋᓐᓂᖅᓱᖅᑕᐅᕐᔪᐊᓂᖅᓴᐅᓂᕐᒥᓪᓗ (ᓲᕐᓗ ᐅᓗᕆᐊᓵᖅᑕᐅᓗᑎᒃ ᐱᖁᑎᒧᑦ, ᕿᒥᓴᖅᑕᐅᓗᑎᒃ, 
ᐋᓐᓂᖅᓱᖅᑕᐅᓗᑎᒃ, ᐊᐅᓚᔾᔭᑦᑕᐅᕈᓘᔭᕐᓂᕐᒥᑦ, ᐊᔭᑦᑕᐅᓂᕐᒥᑦ, ᑎᒍᔭᐅᓂᕐᒥᑦ ᐃᒋᑕᐅᓂᕐᒥᓪᓘᓐᓃᑦ, 
ᑎᓪᓗᑦᑕᐅᓗᑎᒃ ᐊᒡᒐᒥᓐᓄᑦ ᓱᓇᑐᐃᓐᓇᕐᒧᓘᓐᓃᑦ, ᑐᑭᖅᑕᐅᓗᑎᒃ ᑮᔭᐅᓗᑎᓘᓐᓃᑦ). ᐊᑕᐅᓯᕐᒥᑦ 
ᑕᓪᓕᒪᐅᔪᓂᑦ ᓄᓇᖃᖅᑳᖅᓯᒪᔪᓂᑦ ᐊᕐᓇᓂᑦ ᑯᔭᓐᓂᒃᑯᑦ ᐋᓐᓂᖅᓱᖅᑕᐅᓯᒪᔪᑦ ᐊᐃᑉᐸᕆᔭᒥᓄᑦ 
ᐃᓅᓯᓕᒫᖏᓐᓂᒃ, ᒪᕐᕈᐃᖅᓱᑲᓴᖅ ᐅᒥᓲᓂᖅᓴᑦ ᓄᓇᖃᖅᑖᖅᓯᒪᙱᑦᑐᓂᑦ ᐊᕐᓇᓂᑦ (11%). 
ᐊᑐᓐᓂᖅᓴᐅᔪᒫᖅᑐᑦ ᖁᐊᖅᓵᕐᓇᖅᑐᒃᑰᓕᖅᑭᓂᕐᒥᑦ ᐱᓂᕐᓗᑦᑕᐅᓂᒃᑯᑦ ᐊᒥᓱᓂᑦ ᐊᐃᑉᐸᖃᕐᓂᒃᑯᑦ.12 
 

• ᐸᓖᓯᒃᑯᓐᓄᑦ ᐅᖃᐅᓯᐅᓯᓚᒧᑦ ᐱᕋᔭᓐᓂᐅᔪᑦ ᐃᓅᓱᑦᑐᓄᑦ ᐊᕐᓇᓄᑦ ᓂᕕᐊᖅᓵᓄᓪᓗ (ᐊᕐᕌᒍᓖᑦ 
24ᓂᒃ ᑐᖔᓂᓗ) ᖃᓪᓗᓈᑦ ᓄᓇᖓᑕ ᐅᐊᓐᓇᖓᓂ ᐊᒻᒪ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᓂᖓᓂ 
ᐱᖓᓱᐊᖅᑎᑲᓴᒃ ᐊᒥᓲᓂᖅᓴᐅᔪᑦ ᖃᓪᓗᓈᑦ ᓄᓇᖓᑕ ᓂᒋᐊᓂ ᐊᒻᒪ ᑎᓴᒪᐃᖅᓱᑲᓴᖅ ᐊᒥᓲᓂᖅᓴᖅ 
ᑲᓇᑕᒥᐅᓕᒫᓄᑦ. ᐃᓅᓱᑦᑐᑦ ᐊᕐᓇᐃᑦ ᓂᕕᐊᖅᓵᓪᓗ ᖃᓪᓗᓈᑦ ᓄᓇᖓᑕ ᐅᐊᓐᓇᖓᓂ ᐊᒻᒪ 
ᐅᑭᐅᖅᑕᖅᑐᒥ ᐊᕕᑦᑐᖅᓯᒪᓂᖓᓂ ᐱᓂᕐᓗᑦᑕᐅᒐᔪᓐᓂᖅᓴᐅᔪᑦ ᐋᓐᓂᖅᓱᖅᑕᐅᕐᔪᐊᕐᓂᕐᒥᑦ ᑎᒥᒃᑯᓪᓗ 
ᐋᓐᓂᖅᑕᐅᓗᑎᒃ ᐱᓂᕐᓗᑦᑐᒧᑦ. ᐃᓄᐊᖅᓯᓂᕐᒧᑦ ᓈᓴᐅᑎᖏᑦ 2009-ᒥᑦ 2017-ᒧᑦ ᐃᓅᓱᑦᑐᓂᑦ 
ᐊᕐᓇᓂᑦ ᓂᕕᐊᖅᓵᓂᓪᓗ ᐱᖓᓱᐃᖅᓱᖅ ᐊᒥᓲᓂᖅᓴᐅᓚᐅᖅᑐᑦ ᖃᓪᓗᓈᑦ ᓄᓇᖓᑕ ᐅᐊᓐᓇᖓᓂ 
ᐊᒻᒪ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᓂᖓᓂ ᑕᑯᖃᓯᐅᑎᓗᒍ ᖃᓪᓗᓈᑦ ᓄᓇᖓᑕ ᓂᒋᐊᓂ.13 

ᐊᒥᓲᓂᖏᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖏᑦ ᐃᓄᐃᑦ ᓄᓇᖓᓂ (ᓄᓇᖓ, ᐃᒪᖓ, ᓯᑯᖓᓗ 
ᐃᓄᖃᖅᑐᖅ ᐃᓄᓐᓂᒃ) ᑲᒪᓇᖅᑐᒻᒪᕆᐊᓗᐃᑦ.  

• 2019-ᒥᑦ, ᓄᓇᕗᒻᒥ ᐊᒥᓲᓂᖅᐹᓂᒃ ᓈᓴᐅᑎᖃᓚᐅᖅᑐᑦ ᐊᕐᓇᓂᑦ ᐱᓂᕐᓗᑦᑕᐅᓯᒪᔪᓂᑦ ᐸᓖᓯᒃᑯᓐᓄᑦ 
ᐅᖃᐅᓯᐅᓯᒪᔪᓂᒃ ᐊᐃᑉᐸᕇᓂᒃᑯᑦ ᐋᓐᓂᖅᓱᖅᑕᐅᓂᕐᒥᑦ ᑲᓇᑕᒥ (8,118). ᓄᓇᑦᓯᐊᖅ (ᐃᓚᖃᖅᑐᖅ 
ᐃᓄᕕᐊᓗᐃᑦ) ᑭᖑᓂᖓᓂ ᐊᒥᓲᓂᖅᐹᖑᓚᐅᖅᑐᑦ (8,242). ᑕᒪᐃᓐᓄᑦ ᓈᓴᐅᑎᖓ ᑲᓇᑕᒥ 
2019-ᒥᑦ 771-ᖑᓚᐅᖅᑐᖅ ᐊᑐᓂ 100,000-ᓂᒃ ᐃᓄᒋᐊᕐᓂᐅᔪᓂᑦ.14  
 

• 2019-ᒥᑦ, ᓄᓇᑦᓯᐊᕐᒥᑦ ᖁᑦᓯᓂᖅᐹᖑᓚᐅᖅᑐᑦ ᓈᓴᐅᑎᖏᑦ ᐸᓖᓯᒃᑯᓐᓄᑦ ᐅᖃᐅᓯᕆᔭᐅᔪᓂᑦ 
ᖁᓄᔪᓐᓂᐊᖅᑐᐅᔪᓂᑦ ᑲᓇᑕᒥ (573 ᐊᑐᓂ 100,000-ᓂᒃ). ᓄᓇᕗᑦ ᑭᖑᓂᖓᓂ 
ᐊᒥᓲᓂᖅᐹᖑᓚᐅᖅᑐᑦ (521 ᐊᑐᓂ 100,000-ᓂᒃ). ᑕᑯᖃᓯᐅᑎᓗᒍ, ᑲᓇᑕᒥ ᓈᓴᐅᑎᖏᑦ 
ᖁᓄᔪᓐᓂᐊᖅᓯᓂᕐᒧᑦ 2019-ᒥᑦ 82-ᖑᓚᐅᖅᑐᖅ ᐊᑐᓂ 100,000-ᓂᒃ.15  

 
• ᓄᓇᕗᑦ ᖁᑦᓯᓂᖅᐹᒥᑦ ᐊᐃᑉᐸᕆᔭᒥᓂᒃ ᑐᖂᑦᓯᓂᖃᖅᑐᖅ ᑲᓇᑕᓕᒫᒥᑦ, ᐊᒥᓲᓂᖅᓴᕐᔪᐊᖑᓪᓗᑎᓗ. 

ᖃᐅᔨᓴᕐᓂᐅᔪᖅ 662-ᓂᒃ ᐊᐃᑉᐸᕆᔭᒥᓂᒃ ᑐᖂᑦᓯᓂᐅᓚᐅᖅᑐᑦ ᐊᑭᓐᓂᖏᓐᓂᒃ 2010 ᐊᒻᒪ 2018 
ᑲᓇᑕᒥ ᓄᓇᕗᑦ ᓈᓴᐅᑎᖃᓚᐅᖅᑐᖅ 36.85-ᒥᑦ ᑕᑯᖃᓯᐅᑎᓗᒍ 1.58 ᐋᓐᑎᐅᕆᐆᒥᑦ ᐊᒻᒪ 
1.62 ᐳᕆᑎᔅ ᑲᓚᒻᐱᐊᒥᑦ.16 
 

• 2007-2008-ᒥᑦ ᐃᓄᐃᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᐱᖅᓱᕐᓂᖓ ᖃᐅᔨᓚᐅᖅᑐᖅ 
ᐊᕝᕙᓪᓗᐊᖏᑦ ᐅᖓᑖᓄᑦ (52%) ᐃᓄᐃᑦ ᐊᕐᓇᐃᑦ ᓄᓇᕗᒻᒥ ᐅᖃᖅᓯᒪᔪᑦ 
ᖁᓄᔪᓐᓂᐊᖅᑕᐅᓯᒪᓂᖏᓐᓂᒃ ᓂᕕᐊᖅᓵᖑᑎᓪᓗᒋᑦ. ᐅᖓᑖᓂ ᐊᑕᐅᓯᕐᒥᑦ ᑎᓴᒪᓂᒃ (27%) ᐃᓄᐃᑦ 
ᐊᕐᓇᐃᑦ ᖁᓄᔪᓐᓂᐊᖅᑕᐅᓯᒪᓂᕋᖅᑐᑦ ᐃᓐᓇᐅᓂᖏᓐᓂᒃ.17  

 
• ᓴᑐᕐᕖᑦ ᐊᕐᓇᐃᑦ ᑲᑐᔾᔨᖃᑎᒌᖏᑦ ᓄᓇᕕᒻᒥ ᐊᒻᒪ ᓚᕙᓪ ᓯᓚᑦᑐᖅᓴᕐᕕᔾᔪᐊᖓᓂ ᖃᐅᔨᓴᖅᑏᑦ 

ᖃᐅᔨᓚᐅᖅᑐᑦ 74% 108-ᓂᑦ ᐊᕐᓇᓂᑦ ᐊᐱᖅᓱᖅᑕᐅᔪᓂᒃ 7-ᓂᒃ ᓄᓇᕕᒻᒥ (ᑯᐊᐸᒃ ᑕᕐᕋᖓᓂ) 
ᓄᓇᓕᓐᓂ ᐋᓐᓂᖅᓱᖅᑕᐅᓂᑰᔪᑦ ᐊᖏᕐᕋᖏᓐᓂ ᐊᒻᒪ ᐊᕝᕙᓪᓗᐊᑲᓴᖏᑦ (46%) 
ᖁᓄᔪᓐᓂᐊᖅᑕᐅᓯᒪᔪᑦ.18  

 
ᑲᓇᑕᒥᐅᑕᐅᖃᑕᐅᓪᓗᑎᒃ, ᐊᑕᖏᖅᑐᑦ ᐃᓄᐃᑦ ᐊᕐᓇᐃᑦ ᓂᕕᐊᖅᓵᓪᓗ ᐱᔪᓐᓇᐅᑎᓖᑦ ᐃᓅᒍᓐᓇᕐᓂᕐᒥᑦ 
ᐅᓗᕆᐊᓇᖅᑐᒦᖏᓪᓗᑎ ᑕᐃᒪᐃᑦᑐᒦᖏᓪᓗᑎᓗ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ. ᑲᓇᑕᒥ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᓂᕆᐅᒋᔭᐅᔪᖅ “ᐃᓄᓕᒫᓂᒃ ᐊᑦᑕᕐᓇᖅᑐᒦᑎᑦᓯᑦᑕᐃᓕᒪᓂᕐᒥᑦ ᐊᒻᒪ 
ᒪᓕᑦᓯᐊᕐᓂᕐᒥᑦ ᒪᓕᒐᕐᓂᒃ, ᑲᒪᒋᔭᖃᕐᓂᕐᒥᓪᓗ ᐱᕋᔭᓐᓂᐅᔪᒥᑦ ᓈᒻᒪᑦᑐᒃᑯᑦ, ᑲᒪᑦᓯᐊᕐᓂᒃᑯᑦ, ᐊᒻᒪ 
ᐃᑉᐱᒍᓱᑦᓯᐊᕐᓂᒃᑯᑦ.”19 ᒪᓕᒐᑦᑎᒍᑦ ᐱᓕᕆᐊᖃᕐᓂᕐᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒧᑦ ᐊᒥᓱᓂᒃ 
ᐱᔾᔪᑎᑦᓴᖃᕆᐊᓕᒃ, ᑕᒪᒃᑯᐊᓗ: ᐊᕐᓇᓂᑦ ᓴᐳᔾᔨᓂᕐᒥᑦ, ᐋᓐᓂᖅᓯᕆᑦᑕᐃᓕᒪᓂᕐᒥᑦ, ᐋᓐᓂᖅᓯᕆᔪᑦ 
ᐃᓂᖅᑎᑦᑕᐅᕙᓪᓗᑎ, ᐱᓂᕐᓗᑦᑕᐅᓯᒪᔪᓪᓗ ᒪᑭᑕᑎᑕᐅᑦᓯᐊᕐᓗᑎᒃ. ᑕᐃᒪᐃᑦᑐᖅ, ᐊᑑᑎᖃᑦᓯᐊᖅᑐᒥᑦ 
ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᐱᓕᕆᓂᐅᔪᖅ ᑕᐃᒪᐃᑦᑑᕗᖅ ᐅᔾᔨᕈᓱᑦᑐᖅ 
ᐱᓂᕐᓗᑦᑕᐅᓯᒪᔫᑉ ᐱᒋᐊᓕᖏᓐᓂᒃ.  

ᑭᓯᐊᓂ, ᐊᖏᓂᕆᔭᖓ ᐊᕐᓇᐅᓂᕐᒧᑦ ᐋᓐᓂᖅᓯᕆᓂᕐᒥᑦ ᐃᓄᓐᓂᒃ ᐊᕐᓇᓂᑦ ᑕᑯᑦᓴᐅᑎᑦᓯᔪᖅ ᑖᒃᑯᐊ 
ᑐᕌᒐᑦᓴᐅᔪᑦ ᑎᑭᐅᒪᔭᐅᙱᑦᑐᑦ ᐃᓄᐃᑦ ᓄᓇᖓᓂ. ᑭᓲᕙ, ᑕᐃᒪ, ᐊᑦᓱᕈᕈᑕᐅᔪᑦ ᐊᒻᒪ ᓄᖅᑲᖓᕈᑕᐅᔪᑦ 
ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᑭᐅᔾᔪᑎᖓᓂ ᐊᕐᓇᐅᓂᕐᒧᑦ ᐋᓐᓂᖅᓯᕆᓂᕐᒥᑦ ᐃᓄᓐᓂᒃ ᐊᕐᓇᓂᑦ? ᖃᓄᖅ 
ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᐱᓕᕆᑦᓯᐊᓂᖅᓴᐅᒍᓐᓇᖅᑲ ᑎᑭᐅᒪᓂᕐᒥᑦ ᐃᓄᐃᑦ ᐊᕐᓇᐃᑦ 
ᐱᒋᐊᓕᖏᓐᓂᒃ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒧᑦ?  

ᓇᓗᓇᐃᖅᓯᓂᕐᒥᑦ ᐅᓂᒃᑳᓕᐊᒥᑦ  

ᐃᓚᖓ 1 ᑕᑯᑦᓴᐅᑎᑦᓯᔪᖅ ᐊᑲᐅᙱᓕᐅᕈᑕᐅᔪᒥᒃ ᐊᕐᓇᐅᓂᕐᒧᑦ ᐋᓐᓂᖅᓯᕆᓂᕐᒥᑦ ᐃᓄᓐᓂᒃ ᐊᕐᓇᓂᑦ 
ᖃᓪᓗᓈᓄᑦ ᐊᐅᓚᑕᐅᓂᖏᓐᓄᑦ ᖃᓄᐃᓕᖓᓂᖓᓄᑦ. ᐅᖃᖃᑎᒌᓐᓂᐅᔪᖅ ᐃᓱᒪᑦᓴᖅᓯᐅᖅᑐᖅ ᖃᓄᖅ 
ᐃᓄᐃᑦ ᐃᓅᓚᐅᕐᒪᖔᑦ ᖃᓪᓗᓈᖅᑕᖃᓚᐅᖅᑎᓐᓇᒍ (ᐃᓅᙱᑦᑐᑦ), ᖃᓄᖅ ᐊᓂᒍᐃᕙᓐᓂᕐᒪᖔᑦ 
ᐊᑲᐅᙱᓕᐅᕈᑕᐅᔪᓂᒃ ᐊᒻᒪ ᓈᒻᒪᒌᖃᑦᑕᐅᑎᙱᑦᑐᓂᑦ, ᖃᓄᐃᓕᓚᐅᕐᒪᖔᑦᑕᓗ ᖃᓪᓗᓈᑦ 
ᑎᑭᑉᐸᓪᓕᐊᓕᖅᑎᓪᓗᒋᑦ, ᐸᓖᓯᒃᑯᓪᓗ (RCMP) ᐊᐅᓚᑦᑎᕙᓪᓕᐊᓂᖏᓐᓂᒃ ᐅᑭᐅᖅᑕᖅᑐᒥᑦ ᐊᒻᒪ 
ᐊᑐᓕᖅᑎᑦᑎᓂᖏᓐᓂᒃ ᖃᓪᓗᓈᓄᑦ ᐊᐅᓚᑕᐅᔪᒥᑦ ᐃᖅᑲᖅᑐᐃᓕᕆᓂᕐᒥᑦ. ᖃᓪᓗᓈᓄᑦ ᐊᐅᓚᑕᐅᓂᖏᓐᓄᑦ 
ᐅᓪᓗᒥ ᐃᓱᒪᒋᔭᐅᒻᒥᔪᖅ ᒫᓐᓇᐅᔪᒥᑦ ᐃᓅᓯᕐᒧᑦ ᐊᒻᒪ ᑮᓇᐅᔾᔭᓴᕐᓂᕐᒧᑦ ᖃᓄᐃᓕᖓᓂᖏᑦ ᐃᓄᐃᑦ 
ᓄᓇᓕᖏᑦ, ᖃᓄᕐᓗ ᖃᓪᓗᓈᓄᑦ ᐊᐅᓚᑕᐅᓂᖏᓐᓄᑦ ᖁᐊᖅᓵᕈᑕᐅᓯᒪᔪᑦ ᑕᐃᒪᐃᒍᑕᐅᓯᒪᒻᒪᖔᖅ ᐃᓄᒋᐊᑦ 
ᐃᒻᒥᓃᖃᑦᑕᕐᓂᖏᓐᓂᒃ, ᐃᒥᐊᓗᖃᑦᑕᕐᓂᖏᓐᓂᒃ, ᐊᒻᒪ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ.  

ᐃᓚᖓ 2 ᖃᐅᔨᓴᖅᑐᖅ ᐊᐅᓚᑕᐅᓂᖓ ᐱᕋᔭᑦᑐᓄᑦ ᐃᖅᑲᖅᑐᐃᓂᖓ ᐱᖓᓱᓂᑦ ᑎᓴᒪᐅᔪᓂᒃ 
ᐊᕕᑦᑐᖅᓯᒪᔪᓂᑦ ᐃᓄᐃᑦ ᓄᓇᖓᓂ – ᓄᓇᕗᑦ, ᐃᓄᕕᐊᓗᐃᑦ, ᐊᒻᒪ ᓄᓇᕕᒃ20 – ᖃᓄᑎᒋᓗ ᐃᖅᑲᖅᑐᐃᓂᖅ 
ᑲᒪᓲᖑᒻᒪᖔᖅ ᐊᔾᔨᐅᙱᑦᑐᓂᑦ ᐱᔭᐅᔭᕆᐊᓕᓐᓂᒃ ᖃᓄᐃᓕᖓᕈᑕᐅᔪᓂᓪᓗ ᐃᓄᓐᓄᑦ, ᐱᓗᐊᖅᑐᒥᑦ 
ᐃᓄᓐᓄᑦ ᐊᕐᓇᓄᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᖃᑦᑕᖅᑐᓄᑦ. ᑕᒪᓐᓇ ᐊᕙᑎᓕᒫᒥᑦ ᕿᒥᕐᕈᐊᕐᓂᖅ 
ᓴᖅᑭᔮᖅᑎᑦᓯᔪᖅ ᐊᒥᓱᓂᑦ ᐊᑲᐅᙱᓕᐅᕈᑕᐅᔪᓂᑦ ᐊᒻᒪ ᐊᑦᓱᕈᕈᑕᐅᔪᓂᑦ ᐊᐅᓚᑦᓯᓂᕆᔭᖏᓐᓂ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓂ ᐱᖓᓱᓂᑦ ᐃᓄᐃᑦ ᐊᕕᑦᑐᖅᓯᒪᔭᖏᓐᓂᒃ. ᐱᓗᐊᖅᑐᒥᑦ, ᐊᒥᓱᐊᖅᑎ 
ᐊᓯᔾᔨᖃᑦᑕᕐᓂᖏᑦ ᐸᓖᓰᑦ, ᐸᓖᓰᑦ ᐃᓚᓕᐅᔾᔨᓗᐊᖃᑦᑕᙱᓐᓂᖏᑦ ᓄᓇᓕᓐᓄᑦ, ᓱᒃᑲᐃᑦᑐᒥᑦ 
ᐅᐸᖃᑦᑕᕐᓂᖏᑦ, ᐊᒻᒪ ᐅᖃᐅᓯᖃᑎᒌᙱᓐᓂᖅ ᐊᑲᐅᙱᓕᐅᕈᑕᐅᕗᖅ ᐸᓖᓯᓕᕆᔾᔪᓯᖏᓐᓂᒃ. ᐃᓄᒋᐊᕌᓗᑦ 
ᐃᖅᑲᖅᑐᖅᑕᐅᕋᑦᓴᐅᓂᖏᑦ, ᐊᑲᐅᙱᓕᐅᕈᑎ ᐱᓇᓱᐊᕐᓂᕐᒥᑦ, ᐃᓕᓐᓂᐊᖅᑎᑦᓯᓂᕐᒥᑦ, ᐊᒻᒪ ᐱᓯᒪᑦᓰᓐᓇᓂᕐᒥᑦ 
ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑎᓂᑦ, ᑲᔪᓯᑎᑕᐅᓂᖓ ᐃᖅᑲᖅᑐᐃᕕᓕᕆᓂᖅ ᐅᖄᓚᐅᑎᒃᑯᑦ, 
ᐊᒥᒐᓗᐊᕐᓂᖏᑦ ᓄᓇᓕᒻᒥ ᐃᑲᔫᑎᑦᓴᓂᑦ ᐊᒻᒪ ᐱᓕᕆᐊᑦᓴᓂᑦ ᐃᓱᒫᓘᑕᐅᓯᒪᔪᖅ ᐃᖅᑲᖅᑐᐃᕕᓕᕆᓂᕐᒧᑦ 
ᐱᑦᓯᕋᐅᑎᓄᑦ ᒪᓂᒪᒍᑕᐅᔪᓂᒃ ᐅᑭᐅᖅᑕᖅᑐᒥᑦ ᑕᑯᖃᓯᐅᑎᓗᒍ ᑲᓇᑕᓕᒫᖅ. ᑕᐃᒫᑦᑕᐅᖅ, ᐋᖅᑭᑦᓱᖅᓯᒪᔪᒃᑯᑦ 
ᐃᓚᐃᓐᓈᖅᓯᓂᕐᒥᑦ ᓄᓇᖃᖅᑳᖅᓯᒪᔪᓂᑦ ᐊᒻᒪ ᐱᓕᕆᖃᑎᒌᒍᓐᓇᙱᓐᓂᖏᑦ ᑲᓇᑕᒥ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᐊᒻᒪ ᓄᓇᖃᖅᑳᖅᓯᒪᔪᑦ ᐃᓱᒪᒋᔭᖏᑦ ᐃᖅᑲᖅᑐᐃᓂᕐᒧᑦ ᐅᖃᐅᓯᐅᓯᒪᔪᑦ.  

ᐃᓱᒪᒋᓪᓗᒍ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅ, ᑕᑎᑦᓴᖃᙱᓐᓂᖅ ᐃᓄᓐᓄᑦ ᐊᕐᓇᓄᑦ ᐅᖃᐅᓯᖃᑉᐸᖏᑦᑐᑦ 
ᐊᑐᖅᑕᒥᓂ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ. ᓱᓕᓂᕋᐃᕋᓗᐊᖅᓱᑎᒃ ᐊᑐᓕᖅᑎᑦᓯᓂᕐᒥᑦ ᐃᓄᐃᑦ 
ᐱᖅᑯᓯᑐᖃᖏᓐᓂᒃ ᐱᐅᓯᖏᓐᓂᒃ ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᕐᒧᑦ ᐃᓱᒪᓕᐅᕆᓂᕐᒥᑦ, ᓄᓇᓕᓐᓂ 
ᐃᖅᑲᖅᑐᐃᕕᕋᓛᑦ ᑲᑎᒪᔨᕋᓛᖏᑦ ᑲᒪᒋᔭᖃᖅᐸᖏᑦᑐᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ ᐱᕋᔭᓐᓂᐅᔪᓂᑦ. 
ᓴᐳᔾᔭᐅᓯᒪᓂᕐᒧᑦ ᑎᓕᐅᕆᔾᔪᑏᑦ ᐊᑐᖅᑕᐅᙱᓗᐊᖅᑐᑦ ᐊᔪᕐᓇᖅᑐᑎᓗ ᐊᑐᓕᖅᑎᑕᐅᓂᖏᑦ 
ᓄᓇᓕᕋᓛᖑᓂᖅᓴᓂᑦ. ᐃᓄᐃᓪᓗ ᐊᑐᐃᓐᓇᖃᕐᕕᐅᙱᒻᒪᑕ ᐃᓛᒃᑰᖓᔪᒥᑦ ᐊᐃᑉᐸᕆᔭᐅᔪᒧᑦ 
ᐋᓐᓂᖅᓱᖅᑕᐅᓂᕐᒧᑦ ᐃᖅᑲᖅᑐᐃᕕᓂᑦ. 

ᖃᐅᔨᓇᓱᓪᓗᒋᑦ ᑖᒃᑯᐊ ᐊᑲᐅᙱᓕᐅᕈᑕᐅᔪᑦ ᐊᒻᒪ ᐊᑦᓱᕈᕈᑕᐅᔪᑦ, ᐊᐱᖅᓱᓚᐅᖅᑐᑦ 38-ᓂᒃ ᐊᕐᓇᓂᑦ 
ᐊᑐᖅᓯᒪᔪᓂᒃ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ ᐊᒻᒪ 35-ᓂᒃ ᐃᓄᓐᓂᒃ ᐃᖅᑲᓇᐃᔭᖅᑐᓂᒃ ᓯᕗᓪᓕᖅᐹᒥᑦ 
ᐱᓕᕆᔨᐅᔪᑦ ᖃᓂᒋᔭᖓᓂᓘᓐᓃᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓂ ᓄᓇᕗᒻᒥ, 
ᐃᓄᕕᐊᓗᒻᒥ, ᐊᒻᒪ ᓄᓇᕕᒻᒥ (ᑕᑯᓗᒍ: ᐃᓚᒍᑕᖓ). 

ᐃᓚᖓ 3 ᐅᓂᒃᑳᖅᑐᖅ ᐊᐱᖅᓱᕐᓂᐅᔪᓂᑦ ᐃᓄᓐᓂᒃ ᐊᕐᓇᓂᑦ, ᐅᓂᒃᑳᑦᓯᐊᕈᓐᓇᓚᐅᖅᑐᓂᑦ ᐊᑐᖅᓯᒪᔭᒥᓂ 
ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ. ᑕᐃᒃᑯᐊ ᐊᑐᖅᑕᐅᓂᑰᔪᑦ ᐱᒋᐊᖃᑦᑕᖅᑐᒥᓃᑦ ᓱᕈᓯᐅᑎᓪᓗᒋᑦ 
ᑲᔪᓯᓪᓗᑎᓗ ᐃᓐᓇᕈᖅᐸᓪᓕᐊᓪᓗᑎᒃ, ᖃᓕᕇᓕᖅᓱᐃᓪᓗᓂ ᖁᐊᖅᓵᕐᓇᖅᑐᓂᑦ ᐊᕐᓇᐃᑦ ᐃᓅᓯᖏᓐᓂᒃ. 
ᑕᐃᒃᑯᐊᓕᒫᑦ ᐊᑐᖅᑕᐅᔪᑦ, ᑭᓯᐊᓂ, ᐅᖃᐅᓯᐅᕙᓚᐅᙱᑦᑐᑦ ᒪᓕᒐᓕᕆᔨᓄᑦ. ᐃᓄᒋᐊᑦ ᐊᕐᓇᐃᑦ 

ᓂᐱᖃᖁᔭᐅᓚᐅᙱᑦᑐᑦ ᐸᓯᔭᐅᓪᓗᑎᒃ ᑲᙳᓵᕆᔭᐅᓪᓗᓂᓗ. ᐃᓚᖏᑦ ᑲᑉᐱᐊᓱᖃᑦᑕᓚᐅᖅᑐᑦ ᐅᖃᕆᐊᑦᓴᖅ 
ᑲᑉᐱᐊᓵᕆᔭᐅᓂᖏᓐᓄᑦ ᖁᓄᔪᓐᓂᐊᖅᓯᔪᒥᕐᓄᑦ. ᐊᓯᖏᑦ ᑲᑉᐱᐊᓱᓚᐅᖅᑐᑦ ᐊᖅᓵᖅᑕᐅᓂᐊᕋᓱᒋᓪᓗᑎᒃ 
ᕿᑐᕐᖓᒥᓂ ᐃᓄᓕᕆᔨᒃᑯᓐᓄᑦ ᐅᕝᕙᓘᓐᓃᑦ ᐊᑐᖅᓯᒪᔭᖏᑦ ᐅᑉᐱᕆᔭᐅᙱᓪᓗᑎ ᐸᓖᓯᒃᑯᓐᓄᑦ 
ᐃᖅᑲᖅᑐᐃᕕᓄᓪᓗ.  

ᐊᕐᓇᓄᑦ ᓵᖃᑦᑕᖅᑐᓄᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓄᑦ ᐃᑲᔪᖅᑕᐅᓂᕐᒧᑦ, ᐸᓖᓯᒃᑯᑦ 
ᐅᐸᒍᑎᓴᕋᐃᓚᐅᙱᑦᑐᑦ ᐅᕝᕙᓘᓐᓃᑦ ᓴᓕᓂᕆᔭᖏᓐᓂᒃ ᓇᓗᓇᐃᖅᓯᔪᓐᓇᓚᐅᙱᑦᑐᑦ ᐊᕐᓇᐃᑦ 
ᐊᑐᖅᓯᒪᔭᖏᓐᓂᒃ. ᓴᐳᔾᔭᐅᓯᒪᓂᕐᒧᑦ ᑎᓕᐅᕆᔾᔪᑏᑦ ᐃᑲᔪᓗᐊᓚᐅᙱᑦᑐᑦ ᐊᕐᓇᐃᑦ 
ᐊᑦᑕᕐᓇᖅᑕᐃᓕᒪᓂᕐᒦᑎᑕᐅᓂᖏᓐᓄᑦ, ᐊᒻᒪ ᐸᓖᒃᑯᑦ ᐱᓕᕆᐊᖃᖅᑎᓪᓗᒋᑦ ᐊᕐᓇᐃᑦ ᐃᓛᓐᓂᒃᑯᑦ 
ᑎᒍᔭᐅᖔᖃᑦᑕᓚᐅᖅᑐᑦ ᐸᓯᔭᑦᓴᐅᓕᖅᓱᑎ. ᐊᐱᖅᓱᖅᑕᐅᓂᖅ ᐃᖅᑲᖅᑐᐃᕕᒻᒥ ᐃᓄᒋᐊᑦᑐᒥᑦ 
ᓄᓇᖅᑲᑎᖏᓐᓂᒃ “ᑲᑉᐱᐊᓇᖅᑐᖅ”, ᐊᒻᒪ ᐃᖅᑲᖅᑐᐃᕕᒻᒥ ᐊᓂᒍᖅᑕᐅᔪᑦ ᐊᕐᓇᓂᑦ 
ᐅᑉᐱᕈᓱᓕᖅᑎᑦᓯᓚᐅᖅᑐᑦ ᐃᑲᔪᖅᑕᐅᙱᓐᓂᖏᓐᓂ. ᑖᒃᑯᐊ ᐊᑐᖅᑕᐅᔪᑦ ᕿᒪᐃᓚᐅᖅᑐᑦ ᐊᕐᓇᓂᑦ 
ᐅᑉᐱᕆᔭᖃᑦᓯᐊᕋᑎᒃ ᐊᔪᙱᓐᓂᕆᔭᖓᓂ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᑎᑭᐅᒪᓂᕐᒥᑦ 
ᐱᒋᐊᓕᖏᓐᓂᒃ.  

ᐃᓚᖓ 4 ᑐᕌᖓᓂᓕᒃ ᖃᐅᔨᒪᔭᐅᔪᓂᒃ ᐊᒻᒪ ᐅᖃᐅᓯᑦᓴᓂᑦ ᓯᕗᓪᓕᖅᐹᒥᑦ ᐱᓕᕆᔨᐅᔪᑦ ᐃᖅᑲᓇᐃᔭᖅᑎᓂᑦ 
ᐊᐱᖅᓱᖅᑕᐅᓚᐅᖅᑐᓂᑦ. ᓯᕗᓪᓕᖅᐹᒥᑦ ᐱᓕᕆᔨᐅᔪᑦ ᐃᖅᑲᓇᐃᔭᖅᑏᑦ ᐃᓕᓴᖅᓯᓚᐅᖅᑐᑦ ᐋᓐᓂᖅᓯᕆᓂᕐᒥᑦ 
ᐃᓄᓐᓂᒃ ᐊᕐᓇᓂᑦ ᐊᑲᐅᙱᓕᐅᕈᑕᐅᒻᒪᕆᓐᓂᖓᓂ ᐅᑭᐅᖅᑕᖅᑐᒥᑦ. ᐃᖅᑲᓇᐃᔭᖅᑏᑦ ᑐᑭᓯᓚᐅᖅᑐᑦ 
ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅ ᑕᐃᒪᐃᒍᑕᐅᓯᒪᓂᖓᓂ “ᑲᑕᒍᑕᐅᕙᓪᓕᐊᔪᖅ ᐊᒥᓱᕐᔪᐊᓂᒃ 
ᐊᑲᐅᙱᓕᐅᕈᑎᓂᒃ” ᑖᒃᑯᐊᓗ ᑲᓲᒪᑎᑕᐅᓪᓗᑎᒃ ᐊᑲᐅᙱᓕᐅᕈᑕᐅᔪᑦ (ᐃᓪᓗᓕᕆᓂᖅ, ᑮᓇᐅᔾᔭᓴᑦᓯᐊᕐᓂᖅ, 
ᐃᒥᐊᓗᖃᑦᑕᕐᓂᖅ, ᐊᒻᒪ ᖁᐊᖅᓵᕐᓇᖅᑐᓂᑦ) ᖃᓪᓗᓈᓄᑦ ᐊᐅᓚᑕᐅᓂᖏᓐᓄᑦ ᐊᑐᖅᑕᐅᓂᑰᔪᓂᒃ. ᑎᒥᒃᑯᑦ 
ᐊᒻᒪ ᑯᔭᓐᓂᒃᑯᑦ ᐋᓐᓂᖅᓯᕆᓂᖅ ᐊᒥᓲᓂᖅᓴᐅᓪᓗᑎᒃ ᐱᓕᕆᐊᖏᓐᓄᑦ, ᐊᒥᓱᑦ ᓯᕗᓪᓕᖅᐹᒥᑦ ᐱᓕᕆᔨᐅᔪᑦ 
ᐃᖅᑲᓇᐃᔭᖅᑏᑦ ᐅᑉᐱᕈᓱᑦᑐᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᑎᑭᐅᒪᑦᓯᐊᙱᑦᑐᖅ 
ᐱᓂᕐᓗᑦᑕᐅᓯᒪᔪᑦ ᐱᒋᐊᓕᖏᓐᓂᒃ.  

ᑲᔪᓯᑎᑕᐅᑦᓯᐊᙱᓐᓂᖓ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᑕᐃᒪᐃᒍᑕᐅᓯᒪᔪᖅ 
ᐋᖅᑭᑦᓱᖅᓯᒪᓂᖓᓄᑦ, ᓲᕐᓗ ᑐᙵᕕᐅᔪᑦ ᒪᓕᒐᑦ ᐋᖅᑭᑦᓱᖅᓯᒪᒍᑕᐅᔪᑦ (ᐸᓯᔭᑦᓴᐅᖏᑦᑐᖅ ᑭᓯᐊᓂ ᓱᓕᒻᒪᖔᖅ 
ᖃᐅᔨᔭᐅᒍᓂ, ᑕᐃᒪᐃᓪᓚᕆᑦᑐᒥᓂᖅ ᓴᖅᑭᑕᐅᒍᓐᓇᖅᑐᖅ, ᐊᒻᒪ ᐱᔪᓐᓇᕐᓂᖃᕐᓂᕐᒥᑦ ᐸᓯᔭᑦᓴᐅᔪᖅ 
ᓴᐳᓐᓂᐊᖅᑎᖃᕈᓐᓇᕐᓗᓂ ᐸᓯᔭᑦᓴᓕᐊᒥᓄᑦ) ᒥᑭᓪᓕᑎᕆᔪᖅ ᐱᓂᕐᓗᑦᑕᐅᔪᓂᑦ ᐊᒻᒪ ᑭᓪᓕᖃᖅᑎᑦᓯᔪᖅ 
ᐱᔪᓐᓇᕐᓂᖓ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᑎᑭᐅᒪᓂᕐᒥᑦ ᐱᓂᕐᓗᑦᑕᐅᓯᒪᔪᑦ 
ᐱᒋᐊᓕᖏᓐᓂᒃ. ᐃᖅᑲᓇᐃᔭᖅᑏᑦ ᐅᔾᔨᕈᓱᓚᐅᖅᑐᑦ ᐃᓄᐃᑦ ᐊᕐᓇᐃᑦ ᐅᖃᐅᓯᖃᓗᐊᖅᐸᖏᑦᑐᑦ 
ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖏᓐᓂᒃ ᑕᑎᖃᓗᐊᙱᓐᓂᖏᓐᓂᒃ ᐸᓖᓯᓂᑦ. ᑕᑎᖃᓗᐊᙱᓐᓂᖏᑦ 
ᐋᖅᑭᑦᓱᖅᓯᒪᔪᒥᑦ ᑐᙵᕕᖃᕐᒥᔪᖅ, ᐱᒋᐊᕈᑎᓕᒃ ᑕᐃᑦᓱᒪᓂᑐᖃᖅ ᐊᐅᓚᑦᓯᓂᒃᑯᑦ ᐸᓖᓯᓕᕆᔾᔪᓯᖏᓐᓂᒃ 
ᐊᕕᑦᑐᖅᓯᒪᔪᓂᑦ, ᐊᒥᓱᑦ ᐊᓯᔾᔨᓕᕇᖅᐸᑦᑐᑦ ᐸᓖᓰᑦ, ᐸᓖᓰᑦ ᐊᓪᓚᕝᕕᖏᑦ ᒥᑭᓗᐊᕐᓂᖏᑦ, 
ᐱᓕᕆᑦᓯᐊᕈᓐᓇᙱᓗᐊᕐᓂᖏᓪᓗ ᓄᑖᖑᔪᑦ ᐸᓖᓯᕈᕋᑖᒥᓃᑦ. ᑐᑭᓯᐅᒪᓚᐅᖅᑐᑦ, ᑕᐃᒫᑦᑕᐅᖅ, 
ᐊᐅᓪᓚᖃᑦᑕᕐᓂᖏᑦ ᐅᕝᕙᓘᓐᓃᑦ ᐃᖅᑲᖅᑐᐃᕕᒃᑯᑦ ᐋᖅᑭᑦᓱᖅᓯᒪᓂᖓ, ᐋᖅᑭᐅᒪᓂᖓ ᐊᐅᓚᑕᐅᓂᖓᓗ, 
ᐋᖅᑭᑦᓯᐊᖅᓯᒪᙱᑦᑐᖅ ᑎᑭᐅᒪᓂᕐᒥᑦ ᐱᔭᐅᔭᕆᐊᓕᓐᓄᑦ ᐃᓄᓐᓄᑦ ᐊᕐᓇᓄᑦ. ᐃᓄᒋᐊᕌᓗᑦ 
ᐃᖅᑲᖅᑐᖅᑕᐅᕋᑦᓴᐅᓂᖏᑦ, ᐅᖓᕙᕆᐊᖅᓯᓂᕐᒥᑦ ᐊᒻᒪ ᑭᖑᕙᖓᓂᖏᑦ, ᐊᑦᓱᕈᕐᓂᖏᑦ ᑕᓐᓇᑦᓴᐃᓐᓇᖅ 
ᐸᓯᔭᑦᓴᓯᐅᖅᑎᐅᑉ ᑲᒪᓂᖓ ᑎᑎᖅᑲᖁᑎᓂᑦ, ᐱᓂᕐᓗᑦᑕᐅᓯᒪᔪᖅ ᐱᕙᒌᔭᖅᑎᑕᐅᙱᓗᐊᕐᓂᖓ 
ᐅᓂᒃᑲᓐᓂᕐᒥᑦ ᐃᖅᑲᖅᑐᐃᕕᒻᒥ, ᖁᐊᖅᓵᕐᓇᖅᑐᒦᓕᖅᑎᑦᓯᒃᑲᓐᓂᓂᕐᒥᑦ ᐱᓂᕐᓗᑦᑕᐅᓯᒪᔪᖅ 
ᐅᓂᒃᑳᕆᐊᖃᖅᑎᓪᓗᒋᑦ ᐃᖅᑲᖅᑐᐃᕕᒻᒥᑦ ᐃᓄᒋᐊᑦᑐᓂᑦ ᓄᓇᖅᑲᑎᖏᓐᓂᒃ, ᐊᒻᒪ ᑎᒍᔭᐅᑎᑦᓯᖃᑦᑕᕐᓂᖏᑦ 
ᐱᓂᕐᓗᑦᑐᒥᓃᑦ ᑕᐃᒪᐃᑎᑕᐅᒃᑲᓐᓂᖅᑕᐃᓕᓂᖏᓐᓄᑦ ᑲᔪᓯᓂᖃᑦᓯᐊᑎᑦᓯᖏᑦᑐᖅ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓂ ᑎᑭᐅᒪᓂᕐᒥᑦ ᐱᓂᕐᓗᑦᑕᐅᓯᒪᔪᑉ ᐱᒋᐊᓕᖏᓐᓂᒃ.  

ᐃᓚᖓ 5 ᑐᕌᖓᔪᖅ ᐊᐱᖅᓱᕐᓂᐅᔪᒧᑦ ᐃᓄᓐᓂᒃ ᐊᕐᓇᓂᒃ ᐊᒻᒪ ᓯᕗᓪᓕᖅᐹᒥᑦ ᐱᓕᕆᔨᐅᔪᑦ 
ᐃᖅᑲᓇᐃᔭᖅᑎᓂᑦ, ᖃᓄᐃᓕᐅᕈᑕᐅᔪᓪᓗ ᐊᓯᖏᓐᓂᒃ ᓄᓇᓕᕐᔪᐊᓂᑦ (ᓲᕐᓗ, ᐋᔅᑐᕋᐃᓕᐊ ᐊᒻᒪ ᓂᐅ ᔩᓚᓐ) 
ᐊᖅᑯᓯᐅᕐᓂᕐᒧᑦ ᓯᕗᒧᑦ ᑎᑭᐅᒪᓂᖅᓴᐅᓂᕐᒧᑦ ᐃᓄᓐᓄᑦ ᐊᕐᓇᓄᑦ ᐱᔭᐅᒋᐊᓕᓐᓂᒃ ᐊᕐᓇᐅᓂᕐᒥᓄᑦ 
ᐋᓐᓂᖅᓱᖅᑕᐅᓂᑰᔪᓄᑦ.  

ᐃᓕᓴᖅᓯᓂᕐᒥᑦ ᐋᖅᑭᑦᓱᖅᓯᒪᓂᖓᑕ ᑭᓪᓕᖏᓐᓂᒃ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ 
ᑭᐅᓯᓂᕐᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ, ᑖᒃᑯᐊᓗ ᐱᓕᕆᓂᕐᒥᑦ ᐊᐅᓚᑦᓯᙱᓗᐊᓕᕐᓗᑎ 
ᐋᖅᑭᐅᒪᔪᓂᑦ ᐊᒻᒪ ᐱᓕᕆᕝᕕᓐᓂ, ᑐᙵᕕᖃᕐᓗᑎ ᑭᐅᔾᔪᑎᖃᕐᓂᕐᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ 
ᑕᒪᒃᑯᐊ: ᐋᖅᑭᑦᓱᖅᑕᐅᓯᒪᔪᑦ ᐃᓄᓐᓄᑦ ᐊᒻᒪ ᐃᓄᐃᑦ ᖃᐅᔨᒪᔭᖏᓐᓂᒃ ᐊᑲᐅᙱᓕᐅᕈᑕᐅᔪᓄᑦ 
ᑐᕌᖓᕈᑕᐅᓕᓲᓄᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ; ᐊᕐᓇᐃᓪᓗ ᐱᒋᐊᖃᖅᑕᖏᑦ ᕿᑎᖓᓃᑎᑕᐅᓗᑎᒃ 
ᐊᓯᔾᔩᕙᓪᓕᐊᓂᕐᒧᑦ ᐊᑦᓱᕈᕈᑕᐅᔪᓄᑦ. ᐃᓄᐃᑦ ᐊᕐᓇᐃᑦ ᐱᒋᐊᖃᖅᑕᖏᑦ ᐊᒥᓱᕐᔪᐊᖑᒻᒪᑕ. ᑕᐃᒪᐃᒻᒪᑦ, 
ᐊᖅᑯᓯᐅᕐᓂᖅ ᓯᕗᒧᑦ ᐃᓚᖃᕋᔭᖅᑐᖅ ᐊᓯᔾᔩᓂᕐᒥᑦ ᐊᒥᓱᓂᑦ ᓯᕗᓂᐊᓃᑦᑐᓂᑦ, ᐃᓗᐊᓂᑐᐊᖑᖏᑦᑐᖅ ᑭᓯᐊᓂ 
ᓯᓚᑖᓂᓗ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ.  

ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᐊᑐᖅᑕᐅᖁᔭᒥᓂᒃ ᐅᖃᐅᓯᖃᖅᐸᓚᐅᖅᑐᑦ ᐱᓗᐊᔾᔭᐃᒃᑯᑎᑦᓴᓂᑦ 
ᐊᕝᕕᐊᕈᑎᐅᕙᑦᑐᓂᑦ ᐊᑐᖅᑕᐅᕙᑦᑐᓂᑦ ᓴᖅᑭᖅᑕᐅᓇᓱᐊᖅᑎᓪᓗᒋᑦ ᐊᕐᓇᐃᑦ ᑭᖕᖒᒪᔭᒐᕆᔭᖏᑦ ᐃᓗᐊᓂ 
ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᒃᑯᑦ ᐋᖅᑭᑦᑕᐅᓯᒪᔪᑦ, ᑕᒪᒃᑯᐊᓗ: ᐱᓕᕆᔾᔪᑎᖃᖅᐸᓪᓗᑎᒃ 
ᖁᐊᕐᓵᕈᑎᐅᓯᒪᔪᓂᑦ ᑐᓴᐅᒪᓂᒃᑯᑦ ᐸᖅᑭᑦᓱᐃᔾᔪᑎᓂᑦ, ᓇᓗᓇᐃᕐᓯᒪᕙᓐᓂᖅ ᐱᓕᕆᐊᖑᔪᑦ 
ᐊᐅᓚᑕᐅᕙᒃᑲᓗᐊᕐᒪᖔᑕ ᐱᕋᔭᑕᐅᓯᒪᔪᑦ ᑐᓴᐅᒪᑎᑕᐅᑎᐊᐸᓪᓗᑎᒃ ᐅᐸᓗᖓᐃᔭᐅᑎ ᐱᓪᓗᒍ, ᐊᕐᓇᐃᑦ 
ᐱᓕᕆᖃᑕᐅᓂᕐᓴᐅᕙᓪᓗᑎᒃ, ᑲᒪᑦᑎᐊᓂᕐᓴᐅᕙᓪᓗᑎᒃ ᐱᔨᑦᓯᕋᐅᑎᓂᑦ, ᐊᒻᒪ ᕿᓚᒥᐅᓂᕐᓴᒃᑯᑦ 
ᐱᓕᕆᔾᔪᑎᖃᕋᓱᐊᖅᐸᓪᓗᑎᒃ ᐊᕐᓇᐃᑦ ᑭᖕᖒᒪᒐᖏᓐᓂᑦ. ᑭᓯᐊᓂ, ᐊᓯᔾᔨᕐᔪᐊᖅᑐᖃᕆᐊᓕᒃ 
ᖃᐅᔨᓇᓱᓪᓚᕆᓐᓂᕐᒧᑦ ᐱᔾᔪᑎᒋᔭᐅᓪᓚᕆᑦᑐᓂᒃ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ, 
ᐊᑐᓕᖅᑎᑦᓯᒃᑲᓐᓂᓂᕐᒥᑦ ᐃᓄᐃᑦ ᐱᓕᕆᔾᔪᓯᖏᓐᓂᒃ ᐊᑲᐅᙱᓕᐅᕈᑎᓂᑦ ᐊᓂᒍᐃᑎᑦᓯᓂᕐᒥᑦ ᐊᒻᒪ 
ᐊᑲᐅᙱᓕᐅᕈᑕᐅᔪᓂᒃ ᐋᖅᑭᑦᓯᓂᕐᒥᑦ, ᐱᔪᓐᓇᖅᑎᑦᓯᓂᕐᒥᓪᓗ ᐃᓄᓐᓂᒃ ᒪᒥᓴᕈᓐᓇᕐᓗᑎᒃ 
ᖁᐊᖅᓵᓗᐊᖅᓯᒪᓂᖏᓐᓄᑦ ᐊᐅᓚᑕᐅᕙᓪᓕᐊᓂᖏᓐᓄᑦ ᓴᖅᑭᓚᐅᖅᑐᓄᑦ. ᐅᔾᔨᕈᓱᓐᓂᕐᒥᑦ ᑕᒪᒃᑯᓂᖓ 
ᐊᓯᔾᔨᕐᓂᐅᔪᓂᑦ ᑐᑦᑕᕐᕕᑐᐊᖑᖏᓪᓗᓂ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ 
ᑐᑦᑕᕐᕕᓪᓗᐊᑕᐅᒍᓐᓃᕐᓗᓂ ᐱᓕᕆᓂᕐᒧᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ ᑐᑭᒧᐊᖅᑎᑦᓯᓗᑎᓗ 
ᐊᑦᓱᕈᕈᑕᐅᔪᓂᒃ ᐃᑲᔫᑎᑦᓴᓂᓪᓗ ᐊᓯᔾᔩᕙᓪᓕᐊᓂᕐᒧᑦ ᐸᕐᓇᐅᑎᓄᑦ ᐃᑲᔪᖅᓱᓂᕐᒧᑦ ᐃᓄᐃᑦ ᓄᓇᓖᑦ 
ᐱᕙᓪᓕᐊᓂᖏᓐᓂᒃ ᐊᔪᕈᓐᓃᖅᑎᑦᓯᕙᓪᓕᐊᓂᕐᒥᓪᓗ.  

ᐊᓯᐊᒍᖔᖅ ᒪᓕᒐᓕᕆᓂᕐᒧᑦ ᐸᕐᓇᐅᑏᑦ ᐊᑐᓕᖅᑎᑕᐅᓯᒪᔪᑦ ᐊᓯᖏᓐᓂᒃ ᓄᓇᓂᑦ (ᓄᓇᖃᖅᑳᖅᓯᒪᔪᑦ 
ᐃᓂᖅᑎᕆᓂᕐᒧᑦ ᐃᖅᑲᖅᑐᐃᕖᑦ, ᐃᓚᓕᐅᑎᑦᓯᐊᓂᕐᒧᑦ ᒪᓕᒐᑦ, ᒪᓕᒐᓕᕆᓂᕐᒥᑦ ᐱᓕᕆᑦᓯᐊᑲᓐᓂᓂᕐᒥᑦ, ᐊᒻᒪ 
ᒪᒥᓴᖃᑎᒌᑦᑐᑦ) ᐊᖅᑯᑎᑦᓯᐊᕙᐅᔪᑦ. ᐊᑐᓂ ᐃᑲᔫᑎᖃᖅᑐᖅ ᑕᐅᑐᙳᐊᖅᑎᑦᓯᒃᑲᓐᓂᓂᕐᒥᑦ ᒪᓕᒐᓕᕆᓂᖅ 
ᖃᓄᐃᓕᖓᕈᓐᓇᕐᒪᖔᖅ: ᐱᓂᕐᓗᑦᑕᐅᓯᒪᔪᒥᑦ ᑕᐅᑐᖔᕐᓗᑎᒃ ᒪᓕᒐᓕᕆᓂᕐᒥᑦ ᐃᓅᓯᕐᒧᑦ ᐃᓗᓕᖏᓐᓄᑦ 
ᖃᓄᐃᓕᖓᓂᖏᓐᓄᓪᓗ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅᑕᖃᖅᑐᒥᑦ, ᐃᓕᓴᖅᓯᒪᔪᖅ ᐱᔭᑦᓴᖏᓐᓂᒃ ᐊᒻᒪ 
ᐱᒻᒪᕆᐅᓂᖓᓂ ᓄᓇᓕᐅᑉ ᑲᒪᓂᖓ ᐊᒻᒪ ᐋᖅᑭᑦᓯᓂᖓ ᐋᓐᓂᕈᑕᐅᔪᓂᒃ, ᐊᒻᒪ ᑕᐃᒪᐃᖁᔨᔪᖅ ᒪᒥᓴᕐᓂᕐᒥᑦ 
ᐱᓂᕐᓗᑦᑕᐅᓯᒪᔪᓂᑦ, ᐱᓂᕐᓗᑦᑎᓂᑦ, ᓄᓇᓕᖏᓐᓂᓪᓗ. ᑕᐃᒪᐃᑦᑐᖅ, ᐊᑕᖏᐅᒪᔪᓄᑦ ᐅᕝᕙᓘᓐᓃᑦ “ᐊᑕᐅᓯᖅ 
ᓈᒻᒪᒋᔭᐅᔪᖅ ᐊᑕᖏᖅᑐᓄᑦ” ᐸᕐᓇᐅᑎᒥᑦ ᐊᑐᕋᔭᖅᑐᒥᑦ ᑕᒪᐃᓐᓄᑦ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓄᑦ. 
ᐊᑑᑎᖃᓐᓂᖅᐹᖑᒋᐊᓕᒃ ᐊᖅᑯᓯᐅᓂᕐᒧᑦ ᓯᕗᒧᑦ ᑖᓐᓇᐅᒋᐊᓕᒃ ᓇᓗᓇᐃᖅᑕᐅᓗᓂ ᐃᓄᐃᑦ 
ᐊᕕᑦᑐᖅᓯᒪᓂᖏᓐᓄᑦ ᐊᒻᒪ ᓄᓇᓕᓐᓄᑦ ᐊᑐᓕᖅᑎᑕᐅᕕᐅᓂᐊᖅᑐᓂᑦ, ᐊᒻᒪ ᐊᑑᑎᖃᖅᑐᒥᑦ ᑐᓴᕐᕕᖃᕐᓗᑎ 
ᐃᓄᓐᓂᒃ ᐊᕐᓇᓂᑦ ᐋᓐᓂᖅᑕᐅᔪᓄᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒧᑦ. ᑕᐃᒪᐃᓕᖓᓪᓗᓂ, ᐃᓄᐃᑦ 
ᐊᕐᓇᐃᑦ ᐊᐱᖅᓱᖅᑕᐅᔪᑦ ᑖᑦᓱᒧᖓ ᐱᓕᕆᐊᑦᓴᒧᑦ ᑐᑭᓯᓇᓪᓚᕆᓚᐅᑦᑐᖅ ᑭᓱᓂ ᐱᒋᐊᖃᕐᒪᖔᑦ ᒪᒥᓴᕐᓂᕐᒧᑦ 
ᖁᐊᖅᓵᓗᐊᖅᓯᒪᓂᖏᓐᓄᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖏᓐᓄᑦ ᓯᕗᒧᑉᐸᓪᓕᐊᓂᕐᒥᓪᓗ ᐃᓅᓯᖏᓐᓂᒃ: 

ᐃᓄᒻᒧᑦ ᓈᓚᑦᑕᐅᓗᑎᒃ, ᐃᓄᒻᒥᑦ ᑕᑎᖃᕈᓐᓇᕐᓗᑎᒃ, ᐊᒻᒪ ᐃᓄᒻᒥᑦ ᐊᑐᐃᓐᓇᐅᑯᑖᕋᔭᖅᑐᒥᑦ 
ᒪᒥᓴᑉᐸᓪᓕᐊᓂᓕᒫᖏᓐᓂᒃ.   

I. ᐃᓕᓯᓂᕐᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ ᐊᐅᓚᑦᓯᕙᓪᓕᐊᓂᒃᑯᑦ ᖃᓄᐃᓕᖓᔾᔪᓯᖓᓂ 

ᑲᓇᑕᒥ ᖃᐅᔨᓴᕐᓂᖏᓐᓂᒃ ᐊᓯᐅᔨᔭᐅᖃᔪᓂᒃ ᐊᒻᒪ ᐃᓄᐊᖅᑕᐅᓯᒪᔪᓂᒃ ᓄᓇᖃᖅᑳᕐᓯᒪᔪᓂᒃ ᐊᕐᓇᓂᒃ ᐊᒻᒪ 
ᓂᕕᐊᖅᓵᓂᑦ (NIMMIWG) ᑕᐃᓯᓯᒪᔪᑦ ᐋᓐᓂᖅᓯᕆᓂᕐᒥᑦ ᓄᓇᖃᖅᑳᖅᓯᒪᔪᓂᒃ ᐊᕐᓇᓂᒃ ᐊᒻᒪ ᓂᕕᐊᖅᓵᓂᒃ 
ᐃᓄᒋᐊᓂᒃ ᑐᖂᑦᑎᓂᐅᕗᖅ, ᐅᖃᖅᓱᑎᒃ, “ᑕᒪᓐᓇ ᐋᓐᓂᖅᓯᕆᓂᐅᔪᖅ ᑐᙵᕕᖃᓪᓚᕆᑦᑐᖅ 
ᐋᖅᑭᑦᓱᖅᑕᐅᓯᒪᔪᓂᒃ, ᓲᕐᓗ ᑮᓇᐅᔾᔭᓴᕐᓂᕐᒧᑦ, ᐃᓅᓯᕐᒧᑦ ᐊᒻᒪ ᒐᕙᒪᐃᑦ ᐋᖅᑭᑦᓯᒪᓂᖏᑦ, ᐊᑭᕋᖅᑎᓂᕐᒥᓪᓗ, 
ᑭᑭᑦᑎᓂᕐᒥᓪᓗ, ᐊᒻᒪ ᐊᕐᓇᓂᑦ ᐱᐅᑦᓴᙱᓐᓂᕐᒧᑦ, ᓂᒐᕕᓯᒪᔪᖅ ᑲᓇᑕᐅᑉ ᐃᓄᖁᑎᖏᓐᓄᑦ.”21 
ᑲᒪᒋᔭᖃᕐᓂᕐᒥᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᒻᒥ ᑭᐅᔾᔪᑎ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ ᓄᓇᕗᒻᒥ, 
ᐃᓄᕕᐊᓗᒻᒥ, ᐊᒻᒪ ᓄᓇᕕᒻᒥ ᑕᐃᒪᐃᒻᒪᑦ ᖃᐅᔨᓴᖅᑕᐅᒋᐊᓖᑦ ᑖᒃᑯᓄᖓ ᐋᖅᑭᑦᓱᖅᓯᒪᔪᓄᑦ. 
ᑕᐃᒪᐃᓕᐅᓂᐊᕐᓗᓂ ᐃᓚᖃᖅᑐᖅ ᓇᓗᓇᐃᖅᓯᓂᕐᒥᑦ ᑲᔪᓯᔪᒥᑦ ᐊᑦᑐᐃᓂᐅᔪᓂᑦ ᐊᐅᓚᑕᐅᓂᕆᔭᖏᑦ 
ᐃᓄᐃᑦ ᐃᓅᓯᖏᑦ ᑲᓇᑕᒥ.  

ᐊᐅᓚᑦᓯᓂᖅ – “ᐋᖅᑭᑦᓱᖅᓯᒪᔪᖅ ᐃᓄᐃᑦ ᖃᓄᐃᑦᑐᑦ ᐱᖃᕐᓂᕋᐃᔪᑦ ᐊᓯᒥᓂ ᓲᖑᓕᖅᓱᑎᓗ ᐃᓅᓯᖏᓐᓄᑦ, 
ᐊᐅᓚᑦᓯᔾᔪᓯᖏᓐᓄᑦ, ᑮᓇᐅᔾᔭᓴᕐᓂᕐᒧᑦ, ᐊᒻᒪ ᐅᑉᐱᕆᔭᖏᓐᓂᒃ ᐊᐅᓚᑦᓯᖔᓕᖅᓱᑎᒃ”22 – 
ᐊᑦᓱᕈᕈᑕᐅᓯᒪᔪᒻᒪᕆᐊᓕᒃ ᐃᓄᐃᑦ ᐃᓅᓯᖏᓐᓂᒃ. ᑕᒪᓐᓇ ᑕᐃᒪᐃᕐᔪᐊᖅᓯᒪᔪᖅ ᐅᕙᓂ: ᓱᕋᑦᓯᓂᕐᒥᑦ ᐃᓄᐃᑦ 
ᐱᖅᑯᓯᖓᒍᑦ ᐊᑲᐅᙱᓕᐅᕈᑕᐅᔪᓂᑦ ᐊᓂᒍᐃᓂᕐᒥᑦ ᐊᒻᒪ ᖃᐅᔨᒪᔭᐅᙱᑦᑐᒥᑦ ᐋᖅᑭᑦᓱᖅᓯᒪᔪᒥᑦ 
ᒪᓕᒐᓕᕆᓂᕐᒥᑦ; ᐱᐅᒍᓐᓃᖅᑎᑕᐅᓂᖏᑦ ᐃᓅᓯᕐᒧᑦ ᐊᒻᒪ ᑮᓇᐅᔾᔭᓴᕐᓂᕐᒧᑦ ᖃᓄᐃᓕᖓᓂᖏᑦ ᐊᒻᒪ 
ᐊᒥᒐᓗᐊᕐᓂᖏᓐᓂᒃ ᓄᓇᓖᑦ ᒪᑭᒪᔾᔪᑎᑦᓴᖏᓐᓂᑦ ᐃᓄᐃᑦ ᓄᓇᓕᖏᓐᓂᒃ; ᐊᑐᖅᑕᐅᓯᒪᓪᓚᕆᑦᑐᓂᑦ 
ᖁᐊᖅᓵᕐᓇᖅᑐᒃᑰᓂᕐᒥᑦ ᑐᕌᖓᓂᓕᒃ ᐃᓄᒋᐊᓄᑦ ᐃᒥᐊᓗᒻᒥᑦ ᐋᖓᔮᕐᓇᖅᑐᓂᓪᓗ ᐊᑐᓂᕐᓗᑦᑐᓂᒃ, 
ᐃᒻᒥᓃᕐᓂᕐᒥᑦ; ᐊᒻᒪ ᐊᒥᓲᓂᖏᑦ ᐊᕐᓇᐅᓂᕐᒧᑦ ᐋᓐᓂᖅᓯᕆᓂᕐᒥᑦ ᐃᓄᓐᓂᒃ ᐊᕐᓇᓂᑦ.  

ᑲᓇᑕ ᓄᓇᐅᕗᖅ ᓴᖅᑭᓐᓂᑰᔪᖅ ᐊᐅᓚᑦᓯᓂᐅᔪᒃᑯᑦ ᑕᑯᖃᑦᑕᐅᑎᓚᐅᕐᓂᖏᓐᓂᒃ ᓄᓇᖃᖅᑳᖅᓯᒪᔪᑦ 
ᓄᓇᖁᑎᖃᓚᐅᖅᑑᒐᓗᐊᑦ ᑖᒃᑯᐊᓗ ᐳᕆᑎᔅ ᐊᒻᒪ ᐅᐃᕖᒃᑯᑦ ᐊᐅᓚᑦᓯᔨᒃᑯᑦ. ᐊᐅᓚᑕᐅᕙᓪᓕᐊᓂᖏᑦ 
ᓄᓇᖃᖅᑳᖅᓯᒪᔪᑦ ᐊᔾᔨᒌᙱᑦᑐᒃᑰᓚᐅᖅᑐᑦ ᓄᓇᓖᑦ ᐊᔾᔨᒌᙱᑦᑐᓂᑦ, ᐊᓯᔾᔨᖅᐸᓪᓕᐊᓪᓗᑎ 
ᖃᖓᙳᖅᐸᓪᓕᐊᑎᓪᓗᒍ. ᐊᓪᓚᐃᑦ ᓄᓇᖃᖅᑎᑕᐅᓕᓚᐅᖅᑐᑦ ᓄᓇᓕᕋᓛᓂᑦ ᐊᓪᓚᓄᑦ ᖃᓪᓗᓈᑦ 
ᑎᑭᑉᐸᓪᓕᐊᔪᓄᑦ ᐃᓐᓄᑦᑕᐅᓯᒪᖁᓪᓗᒋᑦ ᖃᓪᓗᓈᑦ ᓄᓇᖏᑦ, ᐅᑭᐅᖅᑕᖅᑐᒥᑦ ᐃᓄᐃᑦ ᐊᑐᓚᐅᖅᑕᖓ 
ᐊᔾᔨᒋᙱᑦᑕᖓᒍᑦ ᐊᐅᓚᓂᖃᓚᐅᖅᑐᖅ. ᐅᑭᐅᖅᑕᖅᑐᖅ ᑕᐅᑐᑦᑕᐅᖏᙶᖅᑐᓂᑦ ᖃᓄᖅ ᐱᒍᓐᓇᕋᔭᕐᒪᖔᑦ 
ᑎᑭᑉᐸᓪᓕᐊᔪᑦ ᖃᓪᓗᓈᓄᑦ, ᐊᐅᓚᑦᓯᓂᖏᑦ ᐃᓄᓐᓂᒃ ᑐᑭᖃᖅᑎᑕᐅᔪᖅ ᓲᕐᓗ ᐱᔾᔪᑎᑦᓴᓂᑦ 
ᐲᔭᐃᖔᕈᒪᓪᓗᑎᒃ ᐊᒻᒪ ᑲᓇᑕ ᐱᖃᕐᓂᕋᐃᓗᓂ ᓄᓇᒥᑦ. ᐃᓄᐃᑦ ᐱᖅᑯᓯᖓ ᐃᓅᓂᕐᒧᑦ ᖃᓄᐃᓐᓂᕐᒧᓪᓗ 
ᐅᓚᕕᑕᐅᕐᔪᐊᓚᐅᖅᑐᖅ ᐊᐅᓚᑦᓯᓂᒃᑯᑦ ᐱᓕᕆᓂᐅᔪᒥᑦ. 

ᑎᑭᓚᐅᖅᑳᖅᑎᓐᓇᒋᑦ 

ᖃᓪᓗᓈᑦ ᑎᑭᓚᐅᙱᑎᓪᓗᒋᑦ, ᐃᓄᐃᑦ ᓄᓇᐃᓐᓇᕐᒥᑦ ᐃᓅᓯᖃᓚᐅᖅᑐᑦ, ᐊᐅᓪᓚᖃᑦᑕᖅᓱᑎᒃ ᐃᓄᑭᑦᑐᑎᒃ 
ᐃᓚᒌᖑᓪᓗᑎᒃ ᐱᖅᑯᓯᑐᖃᒃᑯᑦ ᐊᖅᑯᑎᑐᖃᒃᑯᑦ ᐅᑭᐅᒃᑯᑦ ᕿᒧᑦᓯᖃᑦᑕᖅᓱᑎᒃ ᐱᓱᑉᐸᑦᑐᑎᓗ ᐅᕝᕙᓘᓐᓃᑦ 
ᐅᒥᐊᕋᓛᒃᑯᑦ ᐊᐅᔭᒃᑯᑦ ᓂᕿᑦᓴᖅᓯᐅᖅᓱᑎᒃ (ᑐᑦᑐᐃᑦ, ᐃᖃᓗᐃᑦ, ᐊᒻᒪ ᐳᐃᔩᑦ). ᐃᓄᐃᑦ ᐃᓚᒌᖑᔪᑦ ᑕᐃᑦᓱᒪᓂ 
ᓇᒻᒥᓂᖅ ᐱᒍᓐᓇᑦᓯᐊᓚᐅᖅᑐᑦ, ᐊᖑᓇᓱᑦᓯᐊᖃᑦᑕᓚᐅᕐᒪᑕᓕ ᓂᕿᑦᓴᓄᑦ, ᐊᓐᓄᕌᑦᓴᓄᑦ, ᐅᖅᑰᓴᕐᓂᕐᒧᑦ, 
ᖃᐅᒪᓂᕐᒧᓪᓗ. ᓯᓚ ᓂᓪᓚᓱᕐᔪᐊᕋᓗᐊᖅᑎᓪᓗᒍ, ᑭᓯᐊᓂ, “ᐊᑦᓱᕈᐃᓐᓇᓚᐅᖅᑐᑦ ᐃᓚᒌᖑᔪᑦ (ᕿᒻᒦᓪᓗ) 
ᐅᖅᑯᑎᑕᐅᒋᐊᖃᖅᑐᑎᒃ ᓂᕆᒋᐊᖃᖅᑐᑎᓗ, ᐊᐅᓪᓚᖃᑦᑕᐃᓐᓇᕆᐊᖃᓚᐅᖅᑐᑦ ᐃᓂᒋᔭᐅᔪᓄᑦ 
ᓂᕐᔪᑎᖃᑦᓯᐊᖅᑐᒧᑦ.”23  

ᑕᐃᒪᐃᑦᑐᐃᓐᓇᐅᒻᒪᑕ ᐊᖑᓇᓱᖃᑦᑕᖅᑐᑦ, ᐊᕐᓇᐅᕐᒧᑦ ᐊᖑᑕᐅᓂᕐᒧᓪᓗ ᐱᔭᑦᓴᕆᔭᐅᔪᓂᒃ ᐱᑕᖃᓚᐅᖅᑐᖅ 
ᐃᓄᐃᑦ ᐱᖅᑯᓯᑐᖃᖓᑎᒍᑦ ᐃᓅᓯᖏᓐᓂᒃ. “ᐅᐃᒋᔭᐅᔪᖅ ᐊᐅᓚᑦᓯᔨᐅᓚᐅᖅᑐᖅ ᐊᖏᕐᕋᐅᑉ ᓯᓚᑖᓂ 
ᐱᔭᑦᓴᖃᖅᓱᓂᓗ ᐱᓪᓗᐊᑕᕆᔭᐅᓪᓗᓂ ᓂᕿᑦᓴᖅᓯᐅᕐᓂᕐᒧᑦ, ᓴᓇᕐᕈᑎᓕᐅᕐᓂᕐᒧᑦ ᐊᖑᓇᓲᑎᓂᓪᓗ, 



9 
 

ᓇᔪᒐᕆᔭᐅᔪᒥᑦ ᓴᓇᓂᕐᒥᑦ, ᕿᒻᒥᓕᕆᓂᕐᒥᑦ, ᑲᒪᑦᓯᐊᕐᓂᕐᒥᓪᓗ ᐊᑦᑕᕐᓇᖅᑐᒦᑎᑦᓯᑦᑕᐃᓕᒪᓂᕐᒥᓪᓗ 
ᐃᓚᒋᔭᒥᓂ.”24 ᓄᓕᐊᕆᔭᐅᔪᐃᓪᓕ, “ᐊᐅᓚᑦᓯᔨᐅᓚᐅᖅᑐᑦ ᐊᖏᕐᕋᒥᓂ.” ᖄᒃᑲᓐᓂᐊᒍᑦ ᑲᒪᒋᔭᖃᖅᓱᑎᒃ 
ᕿᑐᕐᖓᓂᑦ ᐱᕈᐃᓂᕐᒥᑦ, ᐊᕐᓇᐃᑦ ᐱᔭᑦᓴᖃᖅᑎᑕᐅᓚᐅᕐᒥᔪᑦ ᐊᐃᑉᐸᕆᔭᐅᓂᕐᒧᑦ ᐱᔭᑦᓴᕆᓪᓗᓂᒋᑦ ᓲᕐᓗ 
ᓂᕿᓕᕆᓂᕐᒥᑦ ᐊᒻᒪ ᑲᒻᒥᐅᓂᕐᒥᑦ ᐊᓐᓄᕌᓕᐅᕐᓂᕐᒥᓪᓗ.25 ᐃᓅᖃᑎᒌᓂᖏᑦ ᐊᖑᑏᑦ ᐊᕐᓇᐃᓪᓗ 
ᑕᑎᒌᑦᓯᐊᕆᐊᖃᕈᑕᐅᓚᐅᖅᑐᖅ. “ᑲᑎᑎᑕᐅᓯᒪᓂᖅ ᐃᓱᒪᖅᓲᑕᐅᓚᐅᙱᑦᑐᖅ, ᑭᓯᐊᓂ ᐆᒪᓇᓱᐊᕐᓂᕐᒧᑦ, 
ᑖᒃᑯᐊ ᑲᑎᑎᑕᐅᓪᓗᑎᒃ ᐊᖑᓇᓱᑦᑎ ᐊᒻᒪ ᒥᖅᓱᖅᑎ. ᓇᓕᐅᑐᐃᓐᓇᖅ ᐆᒪᒍᓐᓇᓚᐅᙱᑦᑐᖅ 
ᐃᑲᔪᖅᑕᐅᙱᑉᐸᑦ ᐊᓯᒻᒥᓄ.”26  

ᐃᓄᐃᑦ ᐃᓕᖅᑯᓯᖓ ᑐᙵᕕᖃᓚᐅᖅᑐᖅ ᖃᐅᔨᒪᔭᐅᔪᓂᒃ ᖃᐅᔨᒪᔭᑐᖃᖏᑦ (“ᐃᓄᐃᑦ 
ᖃᐅᔨᒪᐃᓐᓇᖅᓯᒪᔭᖏᑦ ᓱᓕᓪᓗᑎᓗ”). ᑕᐃᒪᐃᑦᑑᕗᖅ “ᐱᓕᕆᑦᓯᐊᕐᓂᒃᑯᑦ ᐊᒻᒪ ᐋᖅᑭᑦᓱᖅᓯᒪᑦᓯᐊᖅᑐᒃᑯᑦ 
ᐸᕐᓇᐅᑎ ᐃᓅᓯᑦᓯᐊᕆᓂᕐᒧᑦ. ᐃᓱᒪᒍᑕᐅᕗᖅ, ᑲᓲᒪᑎᑦᓯᔪᖅ ᑭᓱᓕᒫᓂᒃ ᐃᓅᓯᕐᒥᑦ 
ᐋᖅᑭᑦᓱᖅᓯᒪᑦᓯᐊᖅᑐᒃᑯᑦ.”27 ᑖᓐᓇ ᐃᓗᐃᑦᑑᓕᖓᔪᖅ ᐱᓕᕆᓂᐅᔪᖅ ᐃᖏᕐᕋᓂᖃᖅᑐᑦ ᑎᓴᒪᓪᓗᐊᑕᕐᓂᒃ 
ᐃᓕᖅᑯᓯᕐᒨᖓᔪᓂᒃ: ᐱᓕᕆᑦᓯᐊᕐᓂᕐᒥᑦ ᑕᐃᒪᐃᑐᐃᓐᓇᕈᒪᓂᕐᒧᑦ; ᐃᑉᐱᒍᓱᑦᓯᐊᕐᓂᕐᒥᑦ ᐃᓄᓕᒫᓂᑦ 
ᓱᓇᑐᐃᓐᓇᕐᓂᓪᓗ ᑕᑯᔭᒥᓂ; ᐃᓅᖃᑎᒌᑦᓯᐊᓂᕐᒥᑦ ᓇᓕᒧᒌᓂᕐᒥᓪᓗ; ᐸᕐᓇᓯᒪᓂᕐᒥᑦ ᐱᕙᒌᔭᖅᓯᒪᓂᕐᒥᓪᓗ 
ᓯᕗᓂᑦᓴᒧᑦ. ᐃᒫ ᔫ ᖃᕆᑕᖅ ᐊᒻᒪ ᕗᕋᐃᓐᒃ ᑕᔅᑐ ᓇᓗᓇᐃᖅᓯᔫᒃ: “ᐃᓄᓐᓄᑦ, ᑐᕌᒐᕆᔭᐅᓪᓚᕆᑦᑐᖅ 
ᐃᓄᙳᓐᓂᕐᒧᑦ ᐊᔪᙱᑦᓯᐊᕐᓗᓂ ᓇᐅᒃᑯᓕᒫᖅ ᐃᓅᓯᕐᒥᑦ, ᑭᓯᐊᓂ ᖃᐅᔨᒪᑦᓯᐊᓯᓐᓈᕐᓗᓂ ᐱᒻᒪᕆᐅᓂᖓ 
ᐃᑉᐱᒍᓱᑦᓯᐊᕆᐊᖃᕐᓂᕐᒥᑦ ᐃᓅᖃᑎᖏᓐᓂᒃ ᐱᒻᒪᕆᐅᑎᑦᓯᓗᓂᓗ ᐃᑲᔪᖅᓱᕐᓗᓂᓗ ᐊᓯᒻᒥᓂ.”28 ᖃᕆᑕᖅ 
ᐊᒻᒪ ᑕᔅᑐ ᐅᖃᐅᓚᐅᕐᒥᔫᒃ ᐃᓄᐃᑦ ᖃᐅᔨᒪᔭᑐᖃᖏᑦ ᑕᐱᖃᖃᑕᐅᙱᑦᑐᖅ ᖃᓪᓗᓈᑦ ᖃᐅᔨᒪᔭᖏᓐᓂᒃ 
ᖃᓄᐃᓕᖓᓂᖏᓐᓂᓪᓗ. ᑲᓲᒪᖃᑎᒌᙱᓐᓂᖏᑦ ᒪᕐᕉᓐᓂᒃ ᖃᐅᔨᒪᓂᐅᔪᓂᒃ 
ᐅᔾᔨᕐᓇᖅᓯᕙᓪᓕᐊᑐᐃᓐᓇᓚᐅᖅᑐᖅ ᐊᐅᓚᑦᓯᕙᓪᓕᐊᑐᐃᓐᓇᖅᑎᓪᓗᒋᑦ. 

ᑕᑯᖃᑦᑕᐅᑎᓵᓕᓂᖅ 

ᐊᐅᓚᑦᓯᔨᓂᑦ ᑕᑯᕙᓪᓕᐊᓂᕐᒥᑦ ᖃᓪᓗᓈᓂᑦ ᐊᔾᔨᒌᓚᐅᙱᑦᑐᖅ ᓄᓇᖃᕐᕕᐅᔪᓂᑦ. ᓛᐸᑐᐊᒥᐅᑦ (ᓛᐸᑐᐊ 
ᐃᓄᐃᑦ), ᓲᕐᓗ, ᑕᑯᓗᐊᖃᑦᑕᓚᐅᙱᑦᑐᑦ ᓯᐹᓂᔅ ᐊᕝᕕᓂᐊᖅᑎᓂᑦ ᓛᐸᑐᐊ ᓂᒋᐊᓂ ᐊᕐᕌᒍᑦ 1500 
ᐃᓱᖏᓐᓂ ᐊᒻᒪ ᐅᐃᕖᑦ ᐃᖃᓗᒐᓱᑦᑏᑦ ᐊᕐᕌᒍᑦ 1600 ᐊᒻᒪ 1700-ᖏᓐᓂ.29 ᐊᐅᓚᑦᓯᔨᓂᑦ ᑕᑯᕙᓪᓕᐊᓂᕐᒥᑦ 
ᐊᑦᑐᐃᓂᖃᓪᓚᑦᑖᓯᒋᐊᓚᐅᙱᑦᑐᖅ ᓄᓇᕗᒻᒥ ᑕᐃᑲᓂᑭᓯᐊᓂ ᕿᑎᑉᐸᓯᖏᓐᓂ-1800 ᐊᕝᕕᓂᐊᖅᑏᑦ 
ᐅᒥᐊᒃᑯᑦ ᑎᑭᖃᑦᑕᓕᖅᑎᓪᓗᒋᑦ.30 ᐊᔾᔨᒌᙱᒃᑲᓗᐊᖅᑐᑎ ᐊᕐᕌᒍᖏᑦ, ᖃᓄᐃᓕᖓᓂᖓ ᑕᑯᕙᓪᓕᐊᓂᖏᑦ 
ᐊᔾᔨᒌᐸᓗᓚᐅᖅᑐᖅ ᐊᕕᑦᑐᖅᓯᒪᔪᓂᑦ ᓄᓇᖃᕐᕕᐅᔪᓂᑦ.  

ᐊᕝᕕᓂᐊᖅᑏᑦ ᓯᕗᓪᓕᖅᐹᖑᓪᓗᑎ ᑎᑭᓚᐅᖅᑐᑦ, ᐅᖅᓱᓕᕆᕝᕕᓕᐅᖅᓱᑎᒃ ᐃᓄᐃᑦ ᐃᖅᑲᓇᐃᔭᖅᑎᑕᐅᓪᓗᑎᒃ 
ᐊᕐᕌᒍ ᐃᓚᖓᓂ ᐅᒥᐊᕐᓂᑦ ᐱᔭᑦᓴᖃᖅᓱᑎᒃ ᐅᕝᕙᓘᓐᓃᑦ ᐊᐅᓪᓚᐅᔾᔨᔨᐅᓪᓗᑎᒃ ᐊᒻᒪ ᐊᖑᓇᓱᑦᑎᐅᓪᓗᑎᒃ 
ᐅᒥᐊᕐᔪᐊᕐᒦᑦᑐᑦ ᓂᕿᖃᖅᑎᑕᐅᓪᓗᑎᒃ. ᑕᐅᖅᓰᖃᑎᖃᓚᐅᕐᒥᔪᑦ ᐊᕝᕕᓂᐊᖅᑎᓂᑦ, ᑕᐅᖅᓰᖃᑎᖃᖅᓱᑎᒃ 
ᓂᕿᒥᑦ ᐊᓐᓄᕌᓂᓪᓗ ᔫᕆᑉᒥᙶᖅᑐᓂᒃ ᓱᓇᒃᑯᑖᓄᑦ ᓲᕐᓗ ᖁᑭᐅᑏᑦ, ᓴᕖᑦ, ᒥᖅᑯᑏᑦ, ᐸᓚᐅᒑᖅ, ᑏ, ᐊᒻᒪ 
ᑕᐹᑭ.31 ᐊᕝᕕᕋᓱᐊᕐᓂᖅ ᑲᑕᑉᐸᓪᓕᐊᑎᓪᓗᒍ 1800 ᐃᓱᖏᓐᓂ, ᐊᒥᕐᓂᑦ ᑕᐅᖅᓰᔩᑦ ᐃᓇᖏᖅᓯᓚᐅᖅᑐᑦ 
ᐊᕝᕕᓂᐊᖅᑎᓂᑦ ᑕᐅᖅᓰᖃᑎᖃᓕᖅᓱᑎᒃ ᔫᐱᑉᒥᙶᖅᑐᓂᒃ ᓱᓇᒃᑯᑖᓂᑦ ᐃᓄᐃᑦ ᐊᒥᖏᓐᓄᑦ, ᐃᓄᐃᑦ 
ᑮᓇᐅᔾᔭᓴᕋᓱᐊᕐᓂᖓ ᐊᓯᔾᔨᖅᑐᓂ ᐆᒪᓇᓱᐊᕐᓂᕐᒧᑦ ᐊᖑᓇᓱᓐᓂᕐᒥᑦ ᐊᕕᑦᓯᒪᓪᓗᓂ ᐊᖑᓇᓱᓐᓂᕐᒥᑦ ᐊᒻᒪ 
ᒥᑭᒋᐊᖃᕐᓂᕐᒥᑦ. ᐊᒥᓱᕈᖅᐸᓪᓕᐊᓂᖏᑦ ᖃᓪᓗᓈᑦ ᑐᑭᖃᓚᐅᖅᑐᖅ “ᐱᖅᑯᓯᑐᖃᒃᑯᑦ ᐅᖓᓯᑦᑐᒧᑦ 
ᐃᖏᕐᕋᓂᐅᕙᑦᑐᑦ ᐊᖅᑯᑏᑦ ᐊᓯᔾᔨᖅᑕᐅᓚᐅᖅᑐᑦ ᐃᓚᒌᖑᔪᑦ ᓱᖏᐅᖓᖔᓕᓚᐅᕐᒪᑕ ᐃᓂᒋᔭᐅᔪᓄᑦ 
ᒥᑭᒋᐊᖃᕐᕕᐅᔪᓄᑦ ᐊᒻᒪ ᑕᐅᖅᓰᕕᐅᓲᓂᒃ.”32  

ᐃᓄᐃᑦ ᐊᑐᕐᓂᖅᓴᐅᓕᖅᑎᓪᓗᒋᑦ ᐊᒥᕐᓂᑦ ᑕᐅᖅᓰᓂᕐᒥᑦ ᐊᒻᒪ ᖃᓪᓗᓈᑦ ᓱᓇᒃᑯᑖᖏᓐᓂᒃ ᓂᕆᔭᑦᓴᓄᑦ 
ᐃᓚᒋᔭᒥᓄᑦ, ᓄᑦᑎᖅᐸᓪᓕᐊᓕᓚᐅᖅᑐᑦ ᖃᓂᓐᓂᖅᓴᒧᑦ ᓯᔾᔭᖅᐸᓯᒻᒦᑦᑐᓄᑦ ᓄᓇᓕᓐᓄᑦ ᓂᐅᕕᖅᑎᒃᑯᑦ (HBC) 
ᑕᐅᖅᓰᕕᖃᕐᕕᖏᓐᓄᑦ. ᓄᑦᑎᕐᓂᐅᔪᖅ ᐊᒥᓱᓂᒃ ᖃᓄᐃᔾᔪᑕᐅᓚᐅᖅᑐᖅ. ᐊᑕᐅᓯᐅᖃᑕᐅᓚᐅᖅᑐᖅ 

ᐃᓕᖅᑯᓯᑐᖃᒃᑯᑦ ᓂᕿᑦᓴᖅᓯᐅᓂᕐᒥᑦ – ᐱᓗᐊᙳᐊᖅᑐᒥᑦ ᑐᑦᑐᐃᑦ – ᐱᑕᖃᓗᐊᕈᓐᓃᓚᐅᖅᑐᑦ ᐃᓄᐃᑦ 
ᒪᓕᖃᑦᑕᕈᓐᓃᓚᐅᕐᓂᖏᓐᓄᑦ ᐊᖅᑯᑎᖏᓐᓂᒃ ᓂᕿᑦᓴᖅᓯᐅᕐᓂᕐᒧᑦ. ᐊᓯᖓᑦᑕᐅᖅ ᐊᔪᙱᓐᓂᖏᑦ 
ᐱᕕᑦᓴᖅᓯᐅᕐᓂᕐᒥᑦ ᐃᓚᒋᔭᖏᓐᓄᑦ ᐊᒥᕐᓄᑦ ᐊᑭᓕᖅᑕᐅᔾᔪᑎᖏᑦ ᒥᑭᒋᐊᖃᕐᓂᒃᑯᑦ. ᐅᑭᐅᖅᑕᖅᑑᑉ 
ᑎᕆᒐᓂᐊᖏᑦ ᐱᔭᐅᒍᒪᓪᓚᕆᓚᐅᖅᑐᑦ ᔫᕋᑉᒥᑦ 1920-ᖏᓐᓂ. 1940 ᐃᓱᖏᓐᓂ, ᑎᕆᒐᓂᐊᕐᓂᒃ 
ᓄᐃᓚᖃᖃᑦᑕᕈᓐᓃᓚᐅᖅᑐᑦ ᐊᑭᖏᓪᓗ ᐊᒥᕐᓄᑦ ᑲᑕᑦᑐᒻᒪᕆᐅᓚᐅᖅᑐᑦ.33 ᑖᒃᑯᐊ ᑕᒪᒃᑮᒃ ᐱᕙᓪᓕᐊᓂᖏᑦ 
ᐊᑦᓱᕈᕈᑕᐅᓕᓚᐅᖅᑐᑦ ᐊᒥᓱᓄᑦ ᐃᓄᓐᓄᑦ ᐃᓚᒌᖑᔪᓄᑦ. 

ᑕᑯᖃᑦᑕᕐᓂᖏᑦ ᖃᓪᓗᓈᓂᑦ ᐊᒥᓱᕈᕆᐊᓪᓚᓚᐅᖅᑐᖅ 1950-ᖏᓐᓂ. ᓄᓇᕐᔪᐊᕐᒥᑦ ᐅᓇᑕᕕᔾᔪᐊᖅᑎᓪᓗᒋᑦ 
II-ᖓᓂ ᑕᐅᓴᓐᑏᑦ ᒥᐊᓕᒐᐃᑦ ᐅᑭᐅᖅᑕᖅᑐᕐᒨᓚᐅᖅᑐᑦ ᓴᓇᒋᐊᖅᑐᖅᓱᑎᒃ ᐃᖃᓗᐃᑦ ᒥᕝᕕᑦᓴᖓᓂ. 1954-
ᒥᑦ, ᑯᓪᑦ ᐅᓇᑕᕕᔾᔪᐊᕐᓂᒃᑯᑦ ᑲᑉᐱᐊᓱᓐᓂᖏᓐᓄᑦ ᕌᓴᒥᐅᓄᑦ ᐃᓯᖅᑕᐅᓂᐊᕋᓱᒋᓪᓗᑎ, ᒥᐊᓕᒐᐃᑦ 
ᐅᓇᑕᖅᑐᑦᓴᖏᑦ ᓴᓇᕙᓪᓕᐊᓕᓚᐅᖅᑐᑦ ᓈᓚᕝᕕᐅᓂᕋᖅᑕᐅᔪᓂᒃ (DEW) ᑕᑭᔪᑯᑖᖅ, ᖃᐅᔨᒍᓐᓇᖅᑐᓂᒃ 
ᐃᓕᐅᕋᐃᓪᓗᑎᒃ ᐊᒻᒪ ᒥᕝᕕᓐᓂᒃ ᐅᑭᐅᖅᑕᖅᑑᑉ ᓄᓇᑉᐸᓯᖓᑕ ᓯᔾᔭᓕᒫᖏᓐᓂᒃ. ᑕᐅᓴᓐᑏᑦ ᐅᓇᑕᖅᑐᑦᓴᑦ 
ᐃᖅᑲᓇᐃᔭᖅᑏᑦ ᐊᒻᒪ ᓴᓇᔪᓕᕆᔨᒻᒪᕆᑦ ᐃᖅᑲᓇᐃᔭᕆᐊᖅᑎᑕᐅᓚᐅᖅᑐᑦ ᐱᓕᕆᐊᑦᓴᒧᑦ. ᐱᕐᔪᐊᖑᓚᐅᕐᒥᔪᖅ 
ᑲᓇᑕᐅᑉ ᒐᕙᒪᖓᑕ “ᐊᖏᓪᓕᒋᐊᖅᑎᑦᓯᒍᒪᓂᖏᑦ” 1950-ᖏᓐᓂ.34 ᒐᕙᒪᑐᖃᒃᑯᑦ ᐋᖅᑭᑦᓱᐃᓕᓚᐅᖅᑐᑦ 
ᐱᓕᕆᕝᕕᐅᔪᒥᑦ ᐅᑭᐅᖅᑕᖅᑐᓕᕆᔨᒃᑯᑦ ᐊᒻᒪ ᓄᓇᒥᙶᖅᑐᓕᕆᔨᒃᑯᓐᓂ 1953-ᒥᑦ, ᑕᐃᒪᐃᓚᐅᖅᑐᑦ 
“ᐋᖅᑭᑦᓱᐃᓚᐅᖅᑐᑦ ᐃᓚᖓᓂ ᑲᒪᒋᔭᖃᖅᑐᒥᑦ ᐅᑭᐅᖅᑕᖅᑐᒥᑦ ᐱᕙᓪᓕᐊᑎᑦᓯᓂᕐᒥᑦ ᐊᖏᔪᒥᑦ 
ᓄᓇᒥᙶᖅᑐᓂᑦ ᐱᓕᕆᕝᕕᔾᔪᐊᕐᓂᑦ.”35 ᑕᐃᒫᒃ ᕌ. ᒐ. ᐅᐃᓕᐊᒻᓴᓐ (Williamson) ᐅᖃᖅᑐᖅ, 
“ᐅᔭᕋᓐᓂᐊᕋᑦᓴᑦ ᐊᖏᓂᕐᔪᐊᖓ ᐅᑭᐅᖅᑕᖅᑐᒥᑦ ᑕᐃᑦᓱᒪᓂ ᐊᒻᒪ ᑕᐃᒪᐃᖏᓐᓇᖅᑐᖅ ᓴᙱᔫᓪᓗᓂ 
ᐱᓕᕆᓂᖃᖅᑎᑦᓯᒍᒪᓯᒪᔪᖅ ᑲᓇᑕᒥ ᐃᓚᖃᖅᑎᑦᓯᓂᕐᒥᑦ ᐅᑭᐅᖅᑕᖅᑐᒥᑦ.”36 

ᒐᕙᒪᒃᑯᑦ ᑕᐅᑐᑦᑕᖓᑎᒍᑦ, ᐊᐅᓪᓚᖅᑎᑦᓯᓂᕐᒥᑦ ᐃᓄᓐᓂᑦ ᓄᓇᓕᐅᓕᕈᒫᖅᑐᓄᑦ ᑕᑯᔭᐅᓚᐅᖅᑐᖅ 
ᐃᓚᓕᐅᔾᔨᓂᕐᒥᑦ ᐃᓄᓐᓂᒃ ᐅᓪᓗᒥᒧᑦ ᐱᓕᕆᐊᑦᓴᒥᑦ. ᐃᓄᐃᑦ ᑲᔪᓯᑎᑦᓯᒍᓐᓇᐃᓕᓚᐅᕐᑕ ᐃᓕᖅᑯᓯᑐᖃᕐᒥᓂ 
ᐃᓅᓯᖏᓐᓂᒃ – ᐆᒪᔪᑦᑕᖃᑦᓯᐊᙱᓐᓂᖓᓄᑦ ᐊᒻᒪ ᐅᓚᕕᓴᖅᑕᐅᓂᖓᓄᑦ ᐆᒪᔾᔪᓯᑐᖃᖏᑦ – 
ᐃᓚᓕᐅᑎᒋᐊᖃᓚᐅᕐᒪᑕ ᑮᓇᐅᔾᔭᓴᕐᓂᐅᔪᒧᑦ ᐱᕙᓪᓕᐊᔪᒥᑦ ᐅᑭᐅᖅᑕᖅᑐᒥ. ᐊᐅᓪᓚᖅᑎᑦᓯᓂᕐᒥᑦ 
ᓄᓇᓕᐅᓂᐊᓕᖅᑐᓄᑦ ᐃᓱᒪᖅᓱᒐᑎ ᐊᐅᓪᓚᖅᑎᑕᐅᕙᓚᐅᖅᑐᑦ ᐃᓚᖏᑦ ᐃᓄᐃᑦ. 1950-ᖏᓐᓂ, ᑕᐃᒫᒃ, 
ᓛᐸᑐᐊᒥᐅᑕᑦ ᐅᖃᕐᒥᑦ ᐊᒻᒪ ᕼᐃᕗᕋᓐᒥᑦ ᓄᑦᑎᕈᒪᓚᐅᙱᑦᑐᑦ ᐊᓯᖏᓐᓄᑦ ᓄᓇᓕᓐᓄᑦ ᐊᖏᔪᖅᑕᐅᑏᑦ 
“ᐃᓱᒪᓕᐅᕆᑎᓪᓗᒋᑦ ᐃᓅᓯᖏᑦ ᐊᒻᒪ ᐆᒪᓇᓱᐊᕐᓂᖏᑦ ᐱᐅᓯᕚᓪᓕᕋᔭᖅᑐᑦ ᐊᖏᓂᖅᓴᓂᑦ ᓄᓇᓕᓐᓂ.”37  

ᐊᓯᖓᑦᑕᐅᖅ ᐊᑦᑐᐃᓚᐅᖅᑐᖅ ᑲᔪᖏᖅᓴᐃᓂᕐᒥᑦ ᐊᐅᓪᓚᖅᑎᑦᓯᓂᕐᒥᑦ ᐃᓄᓐᓂᒃ ᐃᓚᒌᖑᔪᓂᑦ – ᐊᒻᒪ 
ᐊᑦᑐᐃᓂᖃᓪᓚᕆᑦᓱᓂ ᐃᓅᔾᔪᓯᖏᓐᓂᒃ – ᒐᕙᒪᒃᑯᑦ ᐱᓕᕆᓂᖓ ᐃᓕᓐᓂᕆᐊᖅᑎᑦᓯᖃᑦᑕᕐᓂᕐᒥᑦ ᐃᓄᓐᓂᒃ 
ᓱᕈᓯᕐᓂᒃ ᐃᓕᓐᓂᐊᕐᕕᓐᓄᑦ. ᐊᔪᕆᖅᓱᐃᔩᑦ ᔫᒪᓂᒥᑦ-ᑐᙵᕕᓖᑦ ᒧᕋᐃᕕᐊᓐ ᑐᑦᓯᐊᕐᕕᖓᓂ 
ᑐᑦᓯᐊᕐᕕᓕᐅᖅᐸᓪᓕᐊᓕᓚᐅᖅᑐᑦ ᓛᐸᑐᐊ ᓯᔾᔭᖅᐸᓯᖓᓂ 1700 ᐃᓱᖏᓐᓂ ᐃᓄᐃᑦ ᐅᑉᐱᓕᖁᓪᓗᒋᑦ. 
ᐊᖕᓕᑲᓐᑯᑦ ᐊᒻᒪ ᐃᒃᓯᕋᕐᔪᐊᒃᑯᑦ ᑐᑦᓯᐊᕐᕕᖏᑦ ᐅᑭᐅᖅᑕᖅᑐᒦᓕᓚᐅᖅᑐᑦ 1800 ᐃᓱᖏᓐᓂ. ᑐᑦᓯᐊᕐᕕᓐᓄᑦ-
ᐊᐅᓚᑕᐅᔪᑦ ᐃᓕᓐᓂᐊᕐᕖᑦ ᓴᖅᑭᑉᐸᓪᓕᐊᓚᐅᖅᑐᑦ ᐅᑭᐅᖅᑕᖅᑐᒥᑦ 1920-ᖏᓐᓂ. 1955-ᒥᑦ ᒐᕙᒪᑐᖃᒃᑯᑦ 
ᐊᐅᓚᑦᓯᓕᓚᐅᖅᑐᑦ ᐃᓕᓐᓂᐊᖅᑐᓕᕆᓂᕐᒥᑦ ᑐᑦᓯᐊᕐᕖᑦ ᑲᑐᔾᔨᖃᑎᒌᖏᓐᓂᒃ.38 1969-ᒥᑦ ᒐᕙᒪᒃᑯᑦ 
ᐋᖅᑭᑦᓱᐃᓯᒪᓕᓚᐅᖅᑐᑦ ᐃᓕᓐᓂᐊᕐᕕᓐᓂᑦ ᐃᓚᖃᐅᖅᑐᑦ 8-ᓂᒃ ᐊᖏᔪᓂᑦ ᓇᔪᕐᕕᓐᓂᒃ ᐊᒻᒪ 12-ᓂᒃ 
ᒥᑭᓐᓂᖅᓴᓂᑦ ᑐᔪᕐᒥᕕᓂᑦ ᐅᑭᐅᖅᑕᖅᑐᓕᒫᒥᑦ. 

ᑕᐃᒫᑦᓴᐃᓐᓇᖅ ᐊᓯᖏᑎᑐᑦ ᐃᓕᓐᓂᐊᕆᐊᕐᕕᐅᕙᓚᐅᖅᑐᑦ ᐋᖅᑭᑦᓱᐃᓚᐅᖅᑐᑦ ᐃᓕᓐᓂᐊᖅᑎᑦᓯᒍᒪᓪᓗᑎᒃ 
ᓄᓇᖃᖅᑳᖅᓯᒪᔪᓂᒃ ᐃᓕᓐᓂᐊᖅᑎᓂᑦ, ᐃᒫ “ᖃᓪᓗᓈᑎᑐᑦ ᐃᓕᖅᑯᓯᖃᓕᖁᓪᓗᒋᑦ” ᐃᓄᐃᑦ ᓱᕈᓰᑦ. 
ᐅᓂᒃᑳᖅᑐᐊᖅᑎ ᔮᓐ ᒥᓗᐃᑦ ᐅᖃᖅᑐᖅ 1954-ᒥᑦ ᕿᒥᕐᕈᐊᕐᓂᕐᒥᑦ ᐃᓕᓐᓂᐊᕐᓂᓕᕆᓂᕐᒧᑦ ᐸᕐᓇᐅᑎᓂᑦ 
ᐱᓕᕆᕝᕕᐅᔪᒥᑦ ᐅᑭᐅᖅᑕᖅᑐᓕᕆᔨᒃᑯᑦ ᐊᒻᒪ ᓄᓇᒥᙶᖅᑐᓕᕆᔨᒃᑯᓐᓂ. ᕿᒥᕐᕈᓂᐅᔪᖅ ᐅᖃᐅᓯᖃᓚᐅᖅᑐᖅ 
“ᐃᓕᓐᓂᐊᕆᐊᕐᕕᐅᖃᑦᑕᖅᑐᑦ ᐊᑑᑎᖃᕐᓂᖅᐹᖑᕙᓪᓚᐃᔪᖅ ᓱᕈᓰᑦ ᐊᕙᑎᖏᓐᓂ ᖃᐅᔨᖁᓪᓗᒋᑦ 

ᐃᓕᓐᓂᐊᕐᓂᕐᒥᑦ ᖃᓪᓗᓈᑎᑐᑦ ᐃᓕᖅᑯᓯᖃᕐᓂᕐᒥᓪᓗ ᐃᓕᓐᓂᐊᕆᐊᕈᑕᐅᓕᓚᐅᖅᑐᖅ ᐃᖅᑲᓇᐃᔮᖃᖁᓪᓗᒋᑦ 
ᖃᓪᓗᓈᑦ ᑮᓇᐅᔾᔭᑦᓴᕐᕕᒋᓲᖏᓐᓂᒃ.”39 ᓱᓕᔪᓄᑦ ᐊᒻᒪ ᓴᐃᒻᒪᖃᑎᒌᓂᕐᒧᑦ ᑲᒥᓴᒃᑯᑦ ᐅᖃᖅᑐᑦ: 

ᐊᑦᑐᐃᓂᕆᔭᖏᑦ ᐃᓕᓐᓂᐊᕐᕖᑦ ᐃᓄᓐᓄᑦ ᐱᕐᔪᐊᖑᓚᐅᖅᑐᖅ. ᓱᕈᓰᑦ ᐃᓚᖏᑦ 
ᐃᓕᓐᓂᐊᕆᐊᖅᑎᑕᐅᓚᐅᖅᑐᑦ ᑕᐅᓴᓐᑎᓂᒃ ᑭᓛᒥᑕᓂᒃ ᐅᖓᓯᓐᓂᓕᒻᒥᑦ ᐊᖏᕐᕋᖏᓐᓂᒃ, 
ᐊᕐᕌᒍᒐᓴᓐᓂᓪᓗ ᐊᖓᔪᖅᑳᖏᓐᓂᒃ ᑕᑯᕙᓐᓇᑎ. ᐊᓯᐊᒍᖔᕐᓕ, ᐊᖓᔪᖅᑳᕆᔭᐅᔪᑦ ᓇᒻᒥᓂᖅ 
ᐱᓇᓱᐊᖅᑐᑦ ᒪᓕᑦᓱᑎᒃ ᐊᕐᕌᒍ ᐃᓗᐊᓂ ᓄᓇᒥᑦ – ᐊᒻᒪ ᐃᒫᓂᙶᖅᑐᓂᒃ ᓂᕿᑦᓴᖅᓯᐅᕐᓂᕐᒥᑦ 
ᓄᓇᓕᒻᒥᐅᑕᐅᓕᓚᐅᖅᑐᑦ ᑐᔪᕐᒥᕕᖃᖅᑐᓂᑦ ᐅᖓᓯᑦᑐᒦᒍᒪᓇᑎ ᕿᑐᕐᖓᖏᓐᓂᒃ.40 

ᑕᐃᒫᑦᑕᐅᖅ, ᒐᕙᒪᑐᖃᒃᑯᑦ ᐊᑐᓕᖅᑎᑦᓯᓚᐅᖅᑐᑦ ᐃᓚᒌᖑᔪᓄᑦ ᐃᑲᔫᓯᐊᒥᑦ ᐱᓕᕆᐊᑦᓴᒥᑦ 1945-ᒥᑦ 
ᐃᑲᔪᕐᓂᕐᒧᑦ ᐃᓚᒌᖑᔪᓂᑦ ᕿᑐᕐᖓᖏᓐᓄᑦ. ᐃᓄᐃᑦ ᑕᕝᕘᓇ ᐃᑲᔪᖅᑕᐅᒍᓐᓇᓚᐅᖅᑐᑦ. 
ᓂᐅᕕᕈᓐᓇᑎᖃᓚᐅᖅᑐᑦ HBC ᓂᐅᕕᕐᕕᖏᓐᓂ ᑕᐅᖅᓰᕝᕕᒋᖃᑦᑕᖅᑕᖏᓐᓂᒃ ᓂᐅᕕᕈᓐᓇᖅᓱᑎᓪᓗ ᑭᓯᐊᓂ 
ᐊᖏᖅᑕᐅᓯᒪᔪᓄᑦ ᓱᓇᒃᑯᑖᓄᑦ ᑎᑎᕋᖅᓯᒪᔪᓂᑦ.41 ᑭᓯᐊᓂ, “ᐊᑐᖃᑦᑕᕐᓂᖏᑦ ᐃᓚᒌᖑᔪᓄᑦ ᐃᑲᔫᓯᐊᓂᑦ 
ᐃᓚᒌᓄᑦ ᐊᐅᓪᓚᖅᑎᑦᓯᓂᐊᕐᖓᑕ ᕿᑐᕐᖓᖏᓐᓂ ᐃᓕᓐᓂᐊᕆᐊᖅᑎᑕᐅᓗᑎ ᑕᐃᒪᓕᖓᓕᓚᐅᖅᑐᖅ… 
ᓱᕈᓰᑦ ᐃᓕᓐᓂᐊᕆᐊᖅᑎᑕᐅᖏᑉᐸᑕ, ᓄᓇᓕᕋᓛᒦᑦᑐᑦ ᐃᓚᒌᖑᔪᑦ ᑲᑉᐱᐊᓵᖅᑕᐅᓚᐅᖅᑐᑦ 
ᐊᖅᓵᖅᑕᐅᓂᐊᕐᓂᕋᖅᓱᑎᒃ ᐃᑲᔫᓯᐊᒥᑦ.”42  

ᑕᐃᒫᑦᓴᐃᓐᓇᐸᓗᒃ ᐊᑐᖅᑕᐅᓂᑰᔪᓂᒃ ᓄᓇᖃᖅᑳᖅᓯᒪᔪᓄᑦ ᐃᓄᓐᓄᑦ,43 ᐃᓕᓐᓂᐊᕆᐊᕐᕕᐅᕙᓚᐅᖅᑐᑦ 
ᑭᖑᕚᕇᖑᔪᓄᑦ ᖁᐊᖅᓵᕐᓇᖅᑐᒃᑰᖅᑎᑦᓯᓚᐅᖅᑐᑦ ᐃᓄᐃᑦ ᐃᓚᒌᓄᑦ ᓱᕋᐃᓪᓗᓂᓗ ᐃᓄᐃᑦ ᐃᓅᓯᖓᓂ. 
ᐅᐃᓕᐊᒻᓴᓐ (Williamson) ᐅᖃᖅᑐᖅ: 

ᓱᕈᓰᑦ ᐱᔭᐅᑐᐃᓐᓇᖃᑦᑕᓚᐅᖅᑐᑦ ᐃᓚᒋᔭᒥᓂ ᐊᖓᔪᖅᑳᖏᑦ ᐱᖁᔨᙱᒃᑲᓗᐊᖅᓱᑎ, 
ᐊᓐᓄᕌᕈᓯᖏᓐᓂᒃ ᐊᑐᕆᐊᖃᕋᑎ, ᑭᔾᔭᖅᑕᐅᓪᓘᑎᕙᑦᑐᑎᒃ, ᓈᓴᐅᑎᑖᖅᑎᑕᐅᓪᓗᑎ ᐊᒻᒪ 
ᐃᓪᓗᕈᓯᕐᒥᑦ ᐃᓂᖃᖅᑎᑕᐅᓪᓗᑎᒃ, ᐃᓄᒃᑎᑑᕆᐊᖃᕈᓐᓃᖅᓱᑎᓗ. ᐃᓂᖅᑎᖅᑕᐅᓂᖅ ᓯᖁᒥᑦᓯᓂᕐᒧᑦ 
ᐱᕐᔪᐊᖑᖃᑦᑕᓚᐅᖅᑐᖅ (ᑲᑉᐱᐊᓇᖅᓱᓂᓗ ᓱᕈᓯᕐᓄᑦ ᐃᓕᖅᑯᓯᖃᖅᑐᓂᑦ ᖃᐃᒐᓛᕐᕕᐅᕙᒐᑎ 
ᐅᕝᕙᓘᓐᓃᑦ ᑎᒥᒃᑯᑦ ᐋᓐᓂᖅᓱᖅᑕᐅᕙᒐᑎ ᐃᓂᖅᑎᖅᑕᐅᓂᕐᒧᑦ), ᑐᔪᕐᒥᕕᓂᓗ ᐃᖅᑲᓇᐃᔭᖅᑏᑦ 
ᐃᓕᓴᐃᔩᓪᓗ ᓲᖑᓚᐅᖅᑐᑦ ᓄᓇᖃᖅᑳᖅᓯᒪᔪᓄᑦ ᓲᕐᓗ ᐱᖁᑎᒋᔭᐅᓪᓗᑎ. ᐃᓕᓐᓂᐊᕐᕕᒻᒥ 
ᐃᓕᓐᓂᐊᕈᑎᑦᓴᑦ ᐃᓅᓂᖏᓐᓂᒃ ᓴᖅᑭᔮᕐᓂᖏᓐᓂᒃ, ᐃᓕᖅᑯᓯᖓᓗ ᐱᒻᒪᕆᐅᓂᖓᓂ, ᐅᑉᐱᖅᑐᐃᑦ 
ᐅᑉᐱᕆᔭᖏᑦ ᑲᑉᐱᐊᓵᖅᑕᐅᖔᖃᑦᑕᓚᐅᖅᑐᕐᓕ. ᑕᐃᒪᐃᑕᐅᖃᑦᑕᓚᐅᖅᑐᑦ ᐃᓄᓐᓄᑦ ᐊᑕᐅᑦᓯᒃᑯᑦ 
ᐋᓐᓂᖅᓯᕆᔪᓂᑦ ᑎᒥᒃᑯᑦ, ᐃᓱᒪᒃᑯᑦ ᐊᒻᒪ ᖁᓄᔪᓐᓂᐊᕐᓂᒃᑯᑦ.44 

ᐃᓅᓯᖅ ᓄᓇᓕᓐᓂ 

ᐃᓄᐃᑦ ᑕᐃᒪᖁᔭᐅᒐᓗᐊᖅᑎᓪᓗᒋᑦ – ᐃᓱᒪᖅᓱᑎᑕᐅᓇᑎᓗ – ᓄᑦᑎᓂᕐᒧᑦ ᓄᓇᓕᓐᓄᑦ, ᖃᓄᐃᓕᖓᓂᖏᑦ 
ᐊᑦᓱᕈᕐᓇᖃᑦᑕᓚᐅᖅᑐᑦ. ᓱᖏᐅᖓᓚᐅᖅᑑᒐᓗᐊᑦ ᓄᓇᓕᕋᓛᖑᓂᖅᓴᐅᓪᓗᑎᒃ ᐃᓚᖏᑦ 40-ᓂᒃ 50-ᓄᑦ 
ᐃᓄᖃᖅᑐᑎᒃ, ᐃᓄᐃᑦ ᐃᓄᒋᐊᓐᓂᖅᓴᒥᑦ ᓄᓇᓕᒻᒦᓕᓚᐅᖅᑐᑦ 250-ᓂᒃ ᐃᓄᓐᓂᒃ ᑕᐅᓴᓐᒐᓚᓐᓄᑦ 
ᓈᓴᖅᓯᒪᓪᓗᑎᒃ, ᐃᓅᖃᑎᖃᓕᖅᑐᑎᓪᓗ ᖃᐅᔨᒪᓗᐊᙱᑕᒥᓂᒃ ᐊᒻᒪ ᐊᔾᔨᐅᙱᑦᑐᒥᑦ ᐃᓄᒃᑎᑑᕈᓯᖃᖅᑐᓂᒃ.  

ᒐᕙᒪᒃᑯᑦ ᐊᑐᐃᓐᓇᐅᑎᑦᓯᓚᐅᖅᑐᑦ ᒥᑭᔪᓂᑦ, “ᐃᑯᒻᒪᕋᓛᖅ” ᐃᓪᓗᓂᑦ ᐃᓄᓐᓄᑦ ᐃᓚᒌᖑᔪᓄᑦ. ᐃᓪᓗᐃᑦ 
“ᓴᓇᔭᐅᓚᐅᖅᑐᑦ ᐃᓪᓗᕈᓯᖃᕋᑎ ᑐᐱᖅᑎᑐ ᐊᒥᐊᒃᑯᓄᑦ ᐱᖁᑎᓄᑦ ᕿᔪᒃᑯᕕᓐᓂ ᐊᒻᒪ ᐴᖅᑲᐃᕕᐅᓯᒪᔪᓂᑦ 
ᓄᑖᓂᑦ ᑎᑭᑉᐸᓪᓕᐊᔪᓂᑦ. ᓂᓪᓚᓱᓚᐅᖅᑐᑦ (ᐃᑭᐊᖃᖅᓱᑎᒃ ᐸᐃᑉᐹᒥᑦ ᐅᕝᕙᓘᓐᓃᑦ ᕿᑐᑦᑐᒐᐅᔭᕐᒥᑦ, 
ᑕᐃᒪᐃᒐᔪᑦᑐᓂ), ᐃᓄᒋᐊᕐᔪᐊᖅᓱᑎ ᐊᒻᒪ ᐃᒥᖅᑕᕐᕕᖃᕋᑎ ᐅᕝᕙᓘᓐᓃᑦ ᑭᓈᓗᓐᓄᑦ ᑯᕕᕕᒥᑦ.”45 
ᑕᐃᒫᑦᑕᐅᖅ, ᓄᑦᑎᖅᑎᓪᓗᒋᑦ ᓄᓇᓕᓐᓄᑦ, ᐃᓚᒌᖑᔪᑦ ᐊᖑᓇᓱᒍᓐᓇᙱᓐᓂᖅᓴᐅᓕᓚᐅᖅᑐᑦ. ᓄᓇᓖᑦ 
ᐃᓂᒋᓂᐊᖅᑕᖏᑦ ᓇᓗᓇᐃᖅᑕᐅᕙᓚᐅᕐᖓᑕ ᖃᓪᓗᓈᓄᑦ, ᐊᑐᐃᓐᓇᖃᕐᓂᖏᑦ ᐃᖏᕐᕋᕕᐅᕙᑦᑐᓄᑦ ᑐᑦᑐᓄᑦ 
ᐊᓯᖏᓪᓗ ᐆᒪᔪᐃᑦ ᐊᑲᐅᙱᓕᐅᕈᑕᐅᓚᐅᖅᑐᖅ. ᑕᐃᒪᐃᓚᐅᕐᒪᑕ ᐱᓕᕆᐊᖃᕐᓂᕐᒧᑦ ᐃᖏᕐᕋᓂᖓ ᐊᒻᒪ 

ᑮᓇᐅᔭᕐᓄᑦ ᐃᖏᕐᕋᓂᖓ ᓄᓇᓖᑦ, ᐃᓄᐃᑦ ᕿᒧᑦᓯᐅᑎᖏᑦ ᐃᓱᒪᖅᓱᓚᐅᖅᑐᑦ ᐃᐱᖅᓯᒪᒐᑎ ᓇᒻᒥᓂᖅ 
ᓂᕿᑦᓴᖅᓯᐅᖅᓱᑎ – ᖁᑭᖅᑕᐅᒐᔪᖃᑦᑕᓚᐅᖅᑐᑦ ᓄᓇᓕᒻᒥ ᐸᓖᓯᓄᑦ. ᐃᓚᒌᖑᔪᑦ ᐱᖅᑯᓯᑐᖃᖓᒍᑦ 
ᐃᓄᓕᖅᑕᓂᑦ ᓂᕆᕙᓚᐅᖅᑐᑦ (ᓇᑦᓯᒥᓂᖅ, ᒪᑦᑖᖅ, ᑐᑦᑐᒥᓂᖅ, ᐃᖃᓗᒥᓂᖅ) ᓂᕆᖔᖃᑦᑕᓕᓚᐅᖅᑐᑦ 
ᓂᕿᑦᓯᐊᕙᐅᙱᓐᓂᖅᓴᓂᒃ ᑲᒻᐸᓂᐅᑉ ᓂᐅᕕᕐᕕᖓᓂ.46  

ᐃᓄᒋᐊᓗᐊᕐᓂᖏᑦ ᐊᒻᒪ ᓂᕆᔭᑦᓴᖃᑦᓯᐊᖏᓐᓂᖏᑦ “ᓴᖅᑮᓚᐅᖅᑐᑦ ᓄᕙᓐᓂᕐᒥᑦ, ᐋᓐᓂᐊᓂᕐᒥᑦ, 
ᐊᓇᕋᓚᓐᓂᕐᒥᑦ, ᐃᓇᓗᐊᕐᓗᓐᓂᕐᒥᑦ ᐊᒥᓱᒃᑯᓐᓂᓂᓪᓗ ᐊᐃᑦᑑᑕᐅᓲᓂᒃ ᐋᓐᓂᐊᓂᑦ.”47 ᐊᐅᓚᑦᓯᔨᓂᑦ 
ᑕᑯᓚᐅᖅᑳᖅᑎᓐᓇᒋᑦ, ᐃᓄᐃᑦ “ᐱᖃᓚᐅᙱᑦᑎᐊᖅᑑᒐᓗᐊᑦ ᐊᐅᑦᑑᑕᐅᓲᓂᑦ ᓄᓇᕐᔪᐊᓕᒫᒥᑦ, 
ᐅᖓᓯᑦᑐᒦᓚᐅᕐᓂᖏᓐᓄᑦ.”48 ᖃᓪᓗᓈᑦ ᑎᑭᑎᓪᓗᒋᑦ, ᑭᓯᐊᓂ, ᓇᑦᓴᓚᐅᖅᑐᑦ ᐊᐃᑦᑑᑕᐅᓲᓂᒃ ᓲᕐᓗ 
ᓄᕙᓐᓂᕐᒥᑦ ᐊᒻᒪ ᐊᐅᐸᒐᓛᓐᓇᖅᑐᓂᒃ, ᑐᖁᔾᔪᑕᐅᕙᑦᑐᑎᓘᓐᓃᑦ. ᐱᕐᔪᐊᖑᖃᑕᐅᓂᖅᐹᖑᓚᐅᖅᑐᑦ 
ᓄᕙᑦᑐᐊᓘᓪᓗᑎᒃ ᐃᓄᒋᐊᑦ 1918-ᒥᑦ ᐅᖃᕐᒥᑦ ᐊᒻᒪ ᕼᐃᕗᕋᓐᒥᑦ, ᒪᕐᕉᒃ ᐱᖓᓱᓂᑦ ᑐᖁᔪᖃᓚᐅᖅᑐᖅ 
ᓛᐸᑐᐊᑉ ᐃᓄᒋᐊᓐᓂᓕᒫᖓᓂ.49 ᐃᓄᒋᐊᕌᓗᐃᑦ ᐳᕙᓪᓗᓕᖅᑎᓪᓗᒋᑦ ᐅᑭᐅᖅᑕᖅᑑᑉ ᑲᓇᓐᓇᖓᓂ 1940 
ᐃᓱᖏᓐᓂ 1950 ᐱᒋᐊᙵᕐᓂᖓᓂ, ᒐᕙᒪᒃᑯᑦ ᐱᓕᕆᓂᖓ ᐊᐅᓪᓚᖅᑎᑦᓯᖃᑦᑕᓚᐅᖅᑐᑦ ᐳᕙᓪᓕᖅᑐᓂᒃ 
ᖃᓪᓗᓈᓄᑦ ᐱᒍᓐᓃᖅᑎᑕᐅᓂᕐᒧᑦ ᐋᓐᓂᐊᕕᓐᓂᑦ, ᐃᓚᒍᑕᐅᓚᐅᖅᑐᖅ ᐊᓯᔾᔨᓂᕐᒥᑦ ᐃᓄᐃᑦ ᐃᓅᓯᖓᓂ 
ᖁᐊᖅᓵᕐᓇᖅᑐᒃᑰᖅᑎᑦᓯᓪᓗᓂᓗ. ᐋᓐᓂᐊᕐᔪᐊᕐᓂᖅ ᐱᓗᐊᕌᓗᒎᓐᓃᖅᑎᑕᐅᑎᓪᓗᒍ 1960 ᕿᑎᐊᓂ, 
ᒥᑦᓴᐅᓴᖅᑕᐅᓯᒪᔪᖅ ᐊᑕᐅᓯᕐᒥᑦ ᐱᖓᓱᓂᑦ ᐃᓄᓕᒫᓂᑦ ᖃᓪᓗᓈᓂᑦ ᐋᓐᓂᐊᕕᒻᒦᓂᑰᓚᐅᖅᑐᑦ.50 ᑲᓇᑕᒥ 
ᖃᐅᔨᓴᕐᓂᖏᓐᓂᒃ ᐊᓯᐅᔨᔭᐅᖃᔪᓂᒃ ᐊᒻᒪ ᐃᓄᐊᖅᑕᐅᓯᒪᔪᓂᒃ ᓄᓇᖃᖅᑳᕐᓯᒪᔪᓂᒃ ᐊᕐᓇᓂᒃ ᐊᒻᒪ 
ᓂᕕᐊᖅᓵᓂᑦ ᐅᖃᖅᑐᑦ, “ᑕᐃᒫᑦᓴᐃᓐᓇᖅ ᐊᓯᖏᑎᑐᑦ ᓴᖅᑭᑕᐅᓂᑰᔪᓂᑦ, ᒐᕙᒪᒃᑯᑦ 
ᐋᓐᓂᐊᖃᕐᓇᙱᑦᑐᓕᕆᓂᖓ ᐃᓚᓕᐅᔾᔭᐅᓯᒪᓚᐅᖅᑐᖅ ᐊᐅᓚᑦᓯᓂᕐᒧᑦ.” ᒐᕙᒪᒃᑯᑦ ᑭᐅᔾᔪᑎᖓ ᐃᓄᒋᐊᑦ 
ᐳᕙᓪᓗᓐᓂᖏᓐᓄᑦ ᐆᑦᑑᑎᐅᕗᖅ “ᓯᓚᑖᓂᙶᖅᑐᒥᑦ ᐋᖅᑭᖅᓱᖅᓯᒪᔪᒥᑦ ᐃᓅᓯᕐᓄᑦ 
ᐊᑦᓱᕈᖅᑎᑦᓯᓪᓚᕆᓚᐅᖅᑐᒥᑦ.”51 

ᓄᓇᓖᑦ ᐱᕙᓪᓕᐊᓕᖅᑎᓪᓗᒋᑦ, ᐊᑐᖃᑦᑕᓚᐅᕐᓂᖏᑦ ᐆᒪᓇᓱᐊᕐᓂᕐᒧᑦ ᐊᖑᓇᓱᓐᓂᕐᒥᑦ ᒥᑭᒋᐊᖃᕐᓂᕐᒥᓪᓗ 
ᐊᑐᖅᑕᐅᙱᓐᓂᖅᓴᐅᓕᓚᐅᖅᑐᖅ ᑮᓇᐅᔭᓕᐅᕐᓂᕐᒧᑦ ᐱᓕᕆᖔᓕᖅᓱᑎ. ᐱᖅᑯᓯᑐᖃᒃᑯᑦ ᐱᔭᑦᓴᕆᔭᐅᔪᑦ 
ᐊᖑᑎᓄᑦ ᐊᕐᓇᓄᓪᓗ ᐅᓚᕕᑕᐅᓚᐅᖅᑐᑦ. ᐊᖑᑏᑦ ᐱᖅᑯᓯᑐᖃᒃᑯᑦ ᐱᔭᑦᓴᕆᔭᖓ ᐱᓇᓱᐊᖅᑎᐅᓪᓗᓂ 
ᐃᓚᒌᓄᑦ ᐊᖑᓇᓱᓐᓂᒃᑯᑦ ᐊᑦᑐᖅᑕᐅᕐᔪᐊᓚᐅᖅᑐᖅ (ᐱᓗᐊᖅᑐᒥᑦ ᕿᒻᒦᔭᖅᑕᐅᑎᓪᓗᒋᑦ), ᐊᕐᓇᐃᑦ 
“ᐱᔭᑦᓴᖃᕈᓐᓃᖅᓱᑎᒃ ᐊᓐᓄᕌᓕᐅᕐᓂᕐᒧᑦ ᐃᓚᖏᓐᓄᑦ ᐊᒥᕐᓄᑦ ᐅᕝᕙᓘᓐᓃᑦ ᖁᓪᓕᓕᕆᒋᐊᑐᒍᓐᓃᖅᓱᑎ, 
ᐅᖅᓱᖃᕆᐊᓕᒻᒥᑦ.”52 ᐊᓯᐊᓂ ᓄᓇᖃᖅᑎᑕᐅᓂᕐᒥᑦ, ᑕᐃᒪᐃᓚᐅᖅᑐᖅ, “ᐊᖅᓵᖅᓯᓪᓗᓂ ᓇᓕᒧᒌᓐᓂᖏᑦ 
“ᐊᖏᕐᕋᒥᑦ ᐊᖑᓇᓱᓐᓂᕐᒥᓪᓗ.””53 ᐃᓚᒃᑲᓐᓂᕐᓗᒍ, “ᖃᓪᓗᓈᑦ ᐅᑉᐱᕆᔭᖏᑦ ᐃᓅᓯᖏᓪᓗ 
ᐊᑐᖅᑕᐅᓂᖅᓴᐅᓕᓚᐅᖅᑐᑦ ᓴᖅᑭᑕᐅᑎᓪᓗᒋᑦ ᑕᓚᕖᓴᑦ, ᖃᓪᓗᓈᑦ ᐃᓕᓐᓂᐊᕈᑎᑦᓴᖏᑦ ᐃᓕᓐᓂᐊᕈᑕᐅᓪᓗᑎ 
ᐃᓕᓐᓂᐊᕐᕕᓐᓂ, ᐊᒻᒪ ᐃᓅᓯᖏᑦ ᐃᓕᖅᑯᓯᖏᓪᓗ ᐊᒥᓱᓄᑦ ᖃᓪᓗᓈᓄᑦ ᓄᓇᓕᒻᒥ.”54  

ᓄᑦᑎᖅᑎᑕᐅᓂᖏᑦ ᓄᓇᓕᓐᓄᑦ ᑕᐃᒪᐃᒍᑕᐅᓚᐅᖅᑐᖅ “ᐊᓯᔾᔨᕐᓂᐅᔪᕐᔪᐊᓂᑦ ᐃᓄᐃᑦ ᑮᓇᐅᔾᔭᓴᕐᓂᖏᓐᓄᑦ, 
ᐊᐅᓚᑦᓯᓂᖏᓐᓄᑦ, ᐊᒻᒪ ᐃᓅᓯᖏᓐᓄᑦ. ᐃᓄᐃᑦ ᑭᓇᐅᒋᐊᑦᓴᖏᓐᓂᒃ ᑲᑕᑦᓴᐃᕐᔪᐊᓚᐅᖅᑐᖅ ᐊᒻᒪ ᓇᒻᒥᓂᖅ 
ᐱᓕᕆᒍᒪᓂᖏᓐᓂᒃ, ᐅᐱᓐᓇᕋᓂ ᒐᕙᒪᒃᑯᑦ ᐊᐅᓚᔾᔪᓯᖓ ᓲᖑᓂᖅᓴᐅᓚᐅᕐᖓᑦ ᓄᓇᓕᓐᓂ 
ᓄᓇᓕᕋᓛᖑᖏᑦᑐᓂᑦ.”55 ᑕᐃᒪᐃᓚᐅᖅᑐᖅ, ᐊᐅᓪᓚᖅᑎᑕᐅᓂᖅ “ᐱᔾᔪᑕᐅᓚᐅᖅᑐᖅ 
ᐱᑕᖃᕈᓐᓃᖅᐹᓪᓕᓕᖅᓱᓂ ᐃᓄᐃᑦ ᐋᖅᑭᑦᓱᖅᓯᒪᓂᖏᓐᓂᒃ ᓯᕗᓕᖅᑎᐅᓂᕐᒧᑦ ᐊᒻᒪ ᐊᐅᓚᑦᓯᓂᕐᒧᑦ, 
ᐱᖅᑯᓯᑐᖃᒃᑯᑦ ᐃᓅᓯᕐᓂᒃ ᐊᐅᓚᑦᓯᓂᕐᒥᑦ ᐊᑑᑎᖃᓗᐊᕈᓐᓃᓚᐅᕐᓂᖏᓐᓄᑦ.”56  

ᐃᓄᐃᑦ ᐱᖅᑯᓯᑐᖃᖏᑦ  

ᑎᑭᐅᒪᓂᕐᒧᑦ ᖃᓄᖅ ᐃᓄᐃᑦ ᐃᓅᓯᖏᓐᓂᒃ ᐊᓂᒍᐃᓚᐅᕐᒪᖔᑦ ᐊᑲᐅᙱᓕᐅᕈᑕᐅᔪᓂᒃ ᖃᓪᓗᓈᑦ 
ᑕᐅᑐᑦᑕᒥᒍᑦ ᐊᑲᐅᙱᓕᐅᕈᑎᕐᔪᐊᖑᔪᖅ. ᓇᑕᓕᐊ ᓗᑳᑦᓯᕙ (Loukacheva) ᐅᖃᖅᑐᖅ, “ᐃᓄᐃᑦ 
ᒪᓕᒐᓕᕆᔾᔪᓯᖃᓚᐅᙱᑦᑐᑦ ᐅᕝᕙᓘᓐᓃᑦ ᒪᓕᒐᕐᓂᒃ ᑕᐃᒫᒃ ᑐᑭᓯᐊᒪᔭᐅᔪᓂᑦ 'ᖃᓪᓗᓈᑦ' ᐃᓅᓯᖏᓐᓂᒃ.”57 

ᑕᐃᒪᐃᑉᐸᖅ, “ᑕᐃᒎᓯᑦᑕᖃᙱᓚᖅ “ᐱᕋᔭᓐᓂᕐᒧᑦ”, “ᐃᖅᑲᖅᑐᐃᓂᕐᒧᑦ”, ᐅᕝᕙᓘᓐᓃᑦ “ᒪᓕᒐᕐᒧᑦ” 
ᐃᓄᒃᑎᑐᑦ.”58 ᑕᐃᒫᒃ ᐅᖃᖏᑦᑐᒍ ᐃᓄᐃᑦ ᐱᖃᓚᐅᙱᑦᑐᑦ ᐱᑦᓯᐊᕐᓂᕐᒥᑦ ᐊᒻᒪ ᐃᓅᓯᕐᒥᑦ 
ᐋᖅᑭᑦᓯᐊᖅᓯᒪᓂᕐᒥᑦ. ᖃᓪᓗᓈᓂᑦ ᑕᑯᓚᐅᖅᑳᖅᑎᓐᓇᒋᑦ, ᐃᓄᐃᑦ ᐱᐅᓯᖃᓚᐅᖅᑐᑦ ᐱᖅᑯᓯᓂᓪᓗ 
ᐋᖅᑭᐅᒪᔪᓂᑦ ᓴᐳᔾᔨᓂᕐᒥᑦ ᒪᑭᒪᑦᓯᐊᕐᓂᖏᑦ ᖃᓄᐃᙱᑦᓯᐊᕐᓂᖏᓐᓄᓪᓗ ᐃᓄᐃᑦ ᐃᓅᓯᖏᓐᓂᒃ. 

ᐱᐅᓯᖏᑦ ᐱᖅᑯᓯᖏᓪᓗ ᐊᑐᖅᑕᐅᔪᑦ ᒪᓕᑦᓯᐊᓚᐅᖅᑐᑦ ᐃᓄᐃᑦ ᐃᓅᓯᖓᓂ. ᐃᓄᐃᑦ ᓄᓇᓕᑐᖃᖏᑦ 
ᐃᓄᑭᑦᑐᓂᑦ ᐃᓚᒌᖑᖃᑦᑕᓚᐅᕐᓂᖏᓐᓄᑦ, ᑭᒃᑯᓕᒫᑦ ᖃᐅᔨᒪᖃᑦᑕᐅᑎᓚᐅᖅᑐᑦ ᐅᔾᔨᕈᓱᑦᓯᐊᖅᑐᑎᓪᓗ 
ᐊᓯᖏᑕ ᐃᓱᒪᒋᔭᖏᓐᓂᒃ. ᑕᐃᒫᑦᑕᐅᖅ, ᐃᓅᓂᖅ ᓄᓇᒥᑦ “ᐱᓕᕆᖃᑎᒌᑦᓯᐊᕆᐊᖃᓚᐅᖅᑐᑦ ᐊᒻᒪ 
ᐋᖅᑭᑦᓱᖅᓯᒪᑦᓯᐊᕐᓗᑎᒃ ᓄᓇᓕᒻᒥᐅᖃᑎᒌᑦ, ᑕᑎᒌᖃᑦᑕᐅᑎᓗᑎᓗ. ᓄᓇᒥᐅᑕᐅᓂᖏᑦ, ᐃᓕᖅᑯᓯᖓ 
ᐊᖑᓇᓱᓐᓂᕐᒧᑦ, ᓂᓪᓚᓱᑦᑐᒻᒪᕆᒃ ᐊᕙᑎᖓ ᐱᒻᒪᕆᐅᓚᐅᖅᑐᖅ ᑕᑎᒌᑦᓯᐊᕆᐊᖃᕐᓂᖏᓐᓄᑦ.”59  

ᑕᑎᒌᑦᓯᐊᕆᐊᖃᕐᓂᖏᓐᓄᑦ ᓄᓇᓕᒻᒥᐅᑕᑦ ᐃᓄᖏᑦ, ᐊᖏᖃᑎᒌᑦᑐᒻᒪᕆᐅᓚᐅᖅᑐᑦ. “ᓄᓇᓕᒻᒥ 
ᐊᖏᖃᑎᒌᓐᓂᖅᑕᖃᓚᐅᖅᑐᖅ ᑭᓱᓂ ᓂᕆᐅᒋᔭᖃᕐᒪᖔᑦ ᐃᓕᖅᑯᓯᕆᒋᐊᖃᖅᑕᖏᓐᓂᒃ, ᖃᓄᖅ 
ᐃᓅᓂᐊᕐᓂᖏᓐᓂᒃ ᐱᒻᒪᕆᐅᒋᔭᐅᔪᓪᓗ ᓄᓇᓕᒻᒥᐅᑕᓄᑦ.” ᑕᐃᒫᒃ ᑕᑎᒌᑦᓯᐊᕆᐊᖃᕐᓂᖏᓐᓄᑦ ᓄᓇᕐᔪᐊᕐᒧᑦ 
ᓯᓚᑖᓄᓪᓗ ᑕᐃᒫᒃ “ᐅᑉᐱᕐᓂᒃᑯᑦ ᐅᑉᐱᕆᔭᐅᔪᑦ ᐃᓄᓐᓄᑦ ᓇᓗᓇᐃᑦᓯᐊᓚᐅᕐᒥᒻᒪᑕ ᐃᓄᐃᑦ 
ᖃᓄᐃᓕᖓᒋᐊᖃᕐᒪᖔᑦ ᐊᓯᖏᓐᓄᑦ ᐃᓄᓐᓄᑦ ᑕᐃᑲᓂᓗ ᓄᓇᕐᔪᐊᕐᒥᑦ ᓯᓚᑖᓂᓗ.” ᑕᐃᒪᐃᓚᐅᖅᑐᖅ, 
“ᑭᒃᑯᓕᒫᑦ ᑲᑎᙵᔪᓂᑦ ᖃᐅᔨᒪᑦᓯᐊᓚᐅᖅᑐᑦ ᖃᓄᐃᑦᑐᓂᑦ ᐃᓕᖅᑯᓯᕐᓂᒃ ᒪᓂᑐᐃᓐᓇᔾᔮᙱᑦᑐᑦ, 
ᐱᓗᐊᖅᑐᒥᑦ ᐃᓕᖅᑯᓯᐅᔪᖅ ᐅᓗᕆᐊᓇᖅᑎᑦᓯᑉᐸ ᓴᐃᓕᖃᑎᒌᓂᕐᒥᑦ, ᐊᑦᑕᕐᓇᖅᑐᒦᙱᓐᓂᕐᒥᑦ ᐊᒻᒪ 
ᖃᓄᐃᙱᑦᓯᐊᕐᓂᖏᑦ ᑲᑎᙵᔪᑦ.”60  

ᑕᐃᒪᐃᑦᑐᖅ, ᖃᓂᒌᑦᑐᒥᑦ ᐃᓪᓗᖃᕐᓂᖏᓐᓄᑦ ᐊᒻᒪ ᐃᓅᖃᑎᒌᓐᓂᖏᑦ ᓄᓇᓕᕋᓛᑦ, ᐊᑲᐅᙱᓕᐅᕈᑏᑦ ᐊᒻᒪ 
ᐊᑦᓱᕈᖃᑦᑕᐅᑎᔪᑦ ᓄᓇᓕᒻᒥᐅᑕᓄᑦ ᓄᖅᑲᖓᕋᑦᓴᐅᓚᐅᙱᑦᑐᑦ. ᐊᑲᐅᙱᓕᐅᕈᑎᑕᖃᖅᑎᓪᓗᒍ, 
ᑐᕌᒐᕆᔭᐅᓚᐅᖅᑐᖅ ᓄᓇᓕᐅᑉ ᐊᑦᑕᕐᓇᖅᑕᐃᓕᒪᓂᖓ ᐊᒻᒪ ᐊᓐᓇᐅᒪᑦᓯᐊᖁᓪᓗᒋᑦ ᐃᓚᒋᔭᖏᑦ. ᑕᐃᒪᐃᒻᒪᑦ, 
ᐅᑉᐱᕆᔭᐅᓚᐅᖅᑐᖅ “ᖃᓄᐃᔾᔪᑕᐅᔪᑦ ᐱᕋᔭᓐᓂᕐᒧᑦ ᐊᑲᐅᙱᓕᐅᕈᑕᐅᒃᑲᓐᓂᖏᓪᓗᓂ ᓄᓇᓕᒻᒧᑦ 
ᖃᓄᐃᔾᔪᑕᐅᓪᓚᕆᑦᑐᒧᑦ.”61  

ᒪᓕᙱᖔᕐᓗᑎ ᒪᓕᒐᓕᐊᓗᓐᓂᒃ (ᓲᕐᓗ ᑲᓇᑕᒥ ᐱᕋᔭᑦᑐᓄᑦ ᓇᓗᓇᐃᒃᑯᑕᓂᑦ), ᐃᓄᐃᑦ – 
ᑕᐃᓵᑦᓴᐃᓐᓇᐸᓗᒃ ᐊᓯᖏᓐᓄᑦ ᓄᓇᖃᖅᑳᖅᓯᒪᔪᑦ ᐃᓕᖅᑯᓯᖏᓐᓄᑦ – ᐅᖃᐅᓯᒃᑯᑐᐊ ᑐᓂᓯᕙᓚᐅᖅᑐᑦ 
ᐃᓕᖅᑯᓯᕆᔭᐅᕆᐊᖃᖅᑐᓄᑦ. ᑎᑎᕋᖅᓯᒪᔪᑦ ᒪᓕᒐᐃᑦ ᐱᑕᖃᕆᐊᑐᓚᐅᙱᑦᑐᑦ ᐅᖃᐅᓯᒃᑯᑦ ᖃᐅᔨᒪᔭᐅᔪᓂᒃ 
ᐱᒻᒪᕆᐅᓂᖏᓐᓂ. ᑖᒃᑯᐊ ᓈᒻᒪᒋᔭᐅᔪᑦ ᐃᓕᖅᑯᓯᕐᒧᑦ ᑕᑯᒋᐊᖅᑕᐅᓚᐅᖅᑐᑦ ᐱᖓᓲᓕᖅᑲᖓᔪᓂᑦ 
ᖃᐅᔨᒪᔭᑐᖃᖏᓐᓂᒃ: ᑎᕆᒍᓲᓰᑦ (ᖃᓄᐃᔾᔪᑕᐅᑦᑕᐃᓕᒪᒋᐊᓖᑦ); ᒪᓕᒐᐃᑦ (ᒪᓕᑦᓯᐊᕆᐊᓖᑦ); ᐊᒻᒪ ᐱᖁᔭᐃᑦ 
(ᑕᐃᒪᐃᒍᑕᐅᒋᐊᓖᑦ).62 ᑖᒃᑯᐊᓕᒫᑦ ᐱᖓᓱᑦ ᐊᔾᔨᒌᙱᑦᑐᑦ ᓴᖅᑭᔮᖅᑎᑦᓯᔪᑦ ᐃᓄᐃᑦ ᐃᓅᕈᓯᖏᓐᓂᒃ. 
ᑲᑎᖅᓱᐃᓚᐅᖅᑐᑦ ᐃᓄᓐᓂᒃ, ᓄᓇᕐᔪᐊᕐᒦᑦᑐᓂᑦ, ᐊᒻᒪ ᓄᓇᕐᔪᐊᕐᒦᖏᑦᑐᓂᑦ ᐃᓗᐃᑦᑑᓕᖓᔪᒥᑦ ᑐᑭᓯᐅᒪᓂᕐᒥᑦ 
ᓄᓇᕐᔪᐊᕐᒥᑦ. ᐃᒫᖑᓚᐅᖅᑐᖅ, “ᑕᒻᒪᕐᓂᐅᔪᑦ ᑕᐅᑐᑦᑕᐅᓗᐊᕌᓗᓚᐅᙱᑦᑐᑦ ᓄᓇᓕᒻᒧᑦ ᑭᓱᓄᑦ 
“ᑭᒡᒐᖅᑐᐃᔪᓄᑦ” ᓲᕐᓗ ᓯᓚᒧᑦ ᐅᕝᕙᓘᓐᓃᑦ ᐆᒪᔪᓄᑦ. ᒥᓐᓂᑐᔪᑦ ᐆᒪᔪᒐᔪᙱᓐᓂᖅᓴᐅᓚᐅᖅᑐᑦ. ᐱᓂᕐᓗᓐᓃᑦ 
ᓯᓚᑲᒻᒪᐅᑎᑦᓯᖃᑦᑕᓚᐅᖅᑐᑦ.”63 ᐃᓄᐃᑦ ᐃᓅᓯᖏᓐᓂᑦ ᐋᖅᑭᑦᓱᖅᓯᒪᓂᖏᑦ ᑲᓲᒪᓚᐅᖅᑐᖅ ᐱᙳᐊᕐᓂᕐᒧᑦ 
ᐊᒻᒪ ᑕᕐᓂᓄᑦ. ᓄᓇᓕᒻᒥᐅᑕᖅ ᒪᓕᑦᓯᐊᓚᐅᙱᑉᐸᑦ ᑖᒃᑯᓂᖓ ᑎᕆᒍᓲᓰᑦ, ᒪᓕᒐᐃᑦ ᐊᒻᒪ ᐱᖁᔭᐃᑦ, 
ᐃᓐᓇᓪᓚᕆᑦ ᑲᒪᓕᕋᔭᖅᑐᑦ ᐊᒻᒪ ᐊᖓᒃᑯᕐᒥᑦ ᖃᐃᖁᔨᒐᔭᖅᑐᑦ ᖃᓄᐃᓕᐅᖅᑎᑦᓯᓂᕐᒥᑦ ᑕᒪᒃᑯᓂᖓ 
ᖃᓄᐃᓕᐅᕈᑕᐅᔪᓂᑦ.  

ᑕᒻᒪᖅᑐᖃᖅᑎᓪᓗᒍ, ᐃᓐᓇᓪᓚᕆᑦ ᑲᑎᖃᑎᖃᓚᐅᖅᑐᑦ ᐃᓄᒻᒥᑦ ᐊᑲᐅᙱᓕᐅᕈᑎᓕᐅᖅᑐᒥᑦ. 
“ᐱᕕᖃᖅᑎᑦᓯᓚᐅᖅᑐᖅ ᐊᑕᐅᓯᐅᖃᑎᒌᑦᓱᑎᒃ ᐅᖃᖃᑎᖃᕐᓂᕐᒥᑦ ᐃᓐᓇᓪᓚᕆᒻᒥᑦ ᑭᓇᑐᐃᓐᓇᖅ 
ᑲᙳᓱᓐᓂᐊᖏᒻᒪᑦ ᑕᒻᒪᒐᓛᖅᓯᒪᔭᖓᓂ; ᐱᕕᖃᖅᑎᑦᓯᓚᐅᕐᒥᔪᖅ ᐅᖃᖃᑎᖃᕐᓂᕐᒥᑦ ᐃᓄᒋᐊᓄᑦ 
ᐃᓐᓇᓪᓚᕆᓐᓄᑦ ᐱᕐᔪᐊᖑᓂᖅᓴᓄᑦ. ᐃᓐᓇᓪᓚᕆᑦ ᐊᓯᔾᔩᕈᓐᓇᕋᔭᖅᑐᖅ ᐃᓅᓯᓕᕆᔾᔪᓯᖏᓐᓂᒃ ᑕᐃᒃᑯᓄᖓ 

ᐱᔭᐅᒋᐊᓕᓐᓄᑦ ᐃᓄᒻᒧᑦ, ᐃᓄᓕᒫᑦ ᐊᔾᔨᒌᑎᑕᐅᙱᖔᕐᓗᑎ.”64 ᖃᐅᔨᓴᕐᓂᖅᑕᖃᕋᔭᖅᑐᖅ, 
ᐸᓯᑦᓯᓂᕐᒨᖏᑦᑐᖅ, ᑭᓯᐊᓂ ᑐᑭᓯᒐᓱᐊᕐᓂᕐᒥᑦ ᖃᓄᐃᔾᔪᑕᐅᔪᒥᑦ ᐊᒻᒪ ᑭᐅᔾᔪᑎᖃᑦᓯᐊᓂᖅᓴᐅᒐᓱᐊᕐᓂᕐᒥᑦ. 
ᐊᖓᒃᑯᐃᑦ “ᐱᔭᑦᓴᖃᓚᐅᖅᑐᑦ ᓱᓕᔪᒥᑦ ᓴᖅᑮᓂᕐᒥᑦ ᐊᒻᒪ ᖃᕿᐊᓕᑎᑦᓯᓂᕐᒥᑦ.”65  

ᑭᐅᔾᔪᑎᖓ ᐱᕋᔭᓐᓂᕐᒧᑦ ᐱᔾᔪᑎᖃᓚᐅᖅᑐᖅ ᖃᓄᐃᓕᖓᓂᖏᓐᓂᒃ ᑕᐃᒪᐃᒍᑕᐅᑎᓪᓗᒍ, ᐱᕋᔭᓐᓂᐅᔪᖅ 
ᐃᒻᒥᒃᑯᑦ, ᐊᒻᒪ ᑕᒻᒪᖅᑐᒥᓂᖅ. “ᓯᕗᓪᓕᖅᐹᒥᑦ ᐃᓄᒃ ᑕᒻᒪᓐᓂᕈᓂ ᑲᒪᒋᔭᐅᒐᔭᖅᑐᖅ ᓄᓇᓕᒻᒥᐅᑕᑦ 
ᐃᑉᐱᒍᓱᑦᓯᐊᕐᓂᖏᓐᓂᒃ ᑕᑯᑦᓴᐅᑎᑦᓯᒐᔭᖅᑐᑦ. ᑕᒪᒃᑯᐊ ᐊᑦᓱᕉᑕᐅᓚᐅᖅᑐᑦ ᐃᓚᓕᐅᑎᒃᑲᓐᓂᖁᓪᓗᒋᑦ 
ᓄᓇᓕᒻᒧᑦ ᓴᐃᒻᒪᖃᑎᒌᓗᑎ ᖃᓄᐃᙱᖃᑎᒌᓗᑎᒃ, ᐃᓱᒪᒃᑯᑦ ᖁᐊᖅᓵᕐᓇᖅᑐᒃᑰᖅᑎᑦᓯᖏᓪᓗᓂ 
ᓄᖅᑲᖓᕈᑕᐅᓗᓂ ᐅᑎᕐᓂᖏᓐᓄᑦ.”66 ᑕᐃᒫᑦᑕᐅᖅ, “ᖃᐅᔨᔭᐅᑦᑕᐃᓕᒪᓂᖅ ᐱᕐᔪᐊᖑᑎᑕᐅᓚᐅᖅᑐᖅ, 
ᐃᓄᑑᑎᓪᓗᒋᑦ ᐱᓕᕆᓚᐅᖅᑐᑦ, ᐃᓛᓐᓂᒃᑯᑦ ᐃᓚᒌᑐᐊᖑᓪᓗᑎ, ᐃᑉᐱᒍᓱᑦᓯᐊᕐᓂᕐᒧᑦ ᐊᒻᒪ 
ᐅᖃᐅᓯᐅᕈᓘᔭᖁᓇᒍ.”67 ᐊᑲᐅᙱᓕᐅᕈᑎ ᑕᐃᒪᐃᖏᓐᓇᓚᐅᕈᓂ, ᐃᓐᓇᓪᓚᕆᑦ ᑲᑎᖃᑎᖃᒃᑲᓐᓂᕋᔭᖅᑐᑦ 
ᐱᑦᓯᐊᙱᑦᑐᒥᑦ, ᓲᖑᓂᖅᓴᒥᑦ ᐊᑦᓱᕈᓐᓂᖅᓴᒥᑦ ᑭᐅᔾᔪᑎᖃᕐᓗᑎ. ᐃᓛᒃᑰᖓᔪᒃᑯᑦ ᐃᓅᓯᓕᕆᔭᐅᓂᖅ 
ᐊᑑᑎᖃᓚᐅᙱᑉᐸᑦ, ᐅᕝᕙᓘᓐᓃᑦ ᖃᓄᐃᓕᐅᕐᔪᐊᕐᓂᑰᑉᐸ (ᓲᕐᓗ ᐃᓄᐊᖅᓯᓂᖅ), ᓄᓇᓕᓕᒫᖅ 
ᐃᓚᓕᐅᔾᔨᒐᔭᖅᑐᖅ. ᐱᕐᔪᐊᖑᓂᖅᓴᐅᔪᑦ ᓯᖁᒥᑦᓯᓂᐅᔪᑦ ᑲᙳᓵᕆᔭᐅᕈᑕᐅᓚᐅᖅᑐᑦ ᒥᑭᓪᓕᑎᑕᐅᓪᓗᑎᓗ 
ᐊᒻᒪ, ᐱᕐᔪᐊᖑᔪᓂᑦ, ᐅᑎᕆᐊᖃᓇᑎ ᓄᓇᓕᒻᒧᑦ ᐅᕝᕙᓘᓐᓃᑦ ᐃᓄᐊᖅᓯᓂᕐᒥᑦ ᑕᒻᒪᖅᑐᒥᓂᐅᔪᒥᑦ. ᓄᓇᕗᑦ 
ᑐᙵᕕᒃ ᑎᒥᖓᑦ ᓇᓗᓇᐃᖅᓯᔪᖅ:  

ᐃᓂᖅᑎᕆᕙᓚᐅᑦᑐᑦ ᑕᒻᒪᖅᑐᓄᑦ ᑭᓯᐊᓂ ᐱᕋᔭᓕᖅᑭᖃᑦᑕᖅᑐᓄᑦ. ᑕᐃᒪᐃᓕᖅᑭᔪᑦ ᐊᒻᒪ 
ᐊᑦᑕᕐᓇᓪᓚᕆᑦᑐᑦ ᐱᕋᔭᖃᑦᑕᖅᑐᑦ ᐃᓄᑑᑎᑕᐅᒐᔭᖅᑐᑦ ᐊᑯᓂ ᐊᓄᓪᓚᓂᐊᕐᖓᑕ ᓄᓇᓕᒻᒨᕈᒪᓗᑎᒃ; 
ᐃᓛᓐᓂᒃᑯᑦ ᑕᐃᒪᐃᓚᐅᖅᑐᑦ ᐊᐅᓪᓚᑐᐃᓐᓇᖃᑦᑕᖅᓱᑎ ᐱᕋᔭᑦᑐᒥᓂᖅ ᐅᖃᐅᔾᔭᐅᕋᓂ. 
ᐃᓄᐊᖅᓯᓂᑰᔪᑦ ᐅᒡᒍᐊᕐᓂᖃᑦᑑᔮᖏᑦᑐᑦ ᐅᕝᕙᓘᓐᓃᑦ ᐅᓗᕆᐊᓇᖅᑐᑦ ᓄᓇᓕᒻᒧᑦ 
ᑐᖁᑕᐅᒍᓐᓇᕋᔭᖅᑐᖅ ᓄᓇᓕ ᐊᑦᑕᕐᓇᖅᑐᒦᖁᓇᒋᑦ ᐊᒻᒪ ᖃᓄᐃᖁᓇᒋᑦ.68 

ᑭᐅᔾᔪᑎᖓ ᐋᖅᑭᐅᒪᓚᐅᖅᑐᖅ ᖃᓄᐃᓕᖓᓂᖏᓐᓄᑐᐊᖑᖏᑦᑐᖅ ᐱᕋᔭᓐᓂᐅᔪᖅ ᑭᓯᐊᓂ ᐃᓅᓯᕐᒥᑦ 
ᖃᓄᐃᓕᖓᓂᖓ ᐊᒻᒪ ᐊᔪᙱᓐᓂᖏᑦ ᑕᒻᒪᖅᑐᒥᓂᐅᑉ ᓄᓇᓕᒻᒥ. ᐃᒫᖑᓚᐅᖅᑐᖅ, “ᐃᓂᖅᑎᖅᑕᐅᓂᖓ 
ᑲᑎᙵᔪᓂᑦ ᐊᔪᙱᓐᓂᖅᐹᖓ ᐊᖑᓇᓱᑦᑎᖓᓄᑦ, ᖃᐅᔨᒪᓂᖓ ᐊᒻᒪ ᐊᑐᖅᓯᒪᓂᖓ ᓵᓚᒋᔭᐅᒍᓐᓇᙱᑦᑐᑦ, 
ᐱᕐᔪᐊᖑᙱᓐᓂᖅᓴᐅᒐᔭᖅᑐᑦ ᐊᓯᒥᓄᑦ ᐃᓄᒻᒧᑦ.”69  

ᐃᖅᑲᖅᑐᐃᓂᖅ ᐱᓕᕆᐊᖑᓂᖓ ᐃᓄᐃᑦ ᐃᓕᖅᑯᓯᖓᓄᑦ, ᑕᐃᒪᐃᑦᑐᖅ, ᐃᓗᐃᑦᑑᓚᐅᖅᑐᖅ, 
ᑐᕌᖓᓂᖃᖅᓱᓂ, ᐋᖅᑭᑦᓱᐃᓪᓗᓂᓗ. ᑐᕌᖓᑎᓪᓗᒍ ᐱᔭᐅᒋᐊᓕᓐᓄᑦ (ᐱᓗᐊᖅᑐᒥᑦ ᐊᑦᓱᕈᕈᑕᐅᔪᑦ 
ᓂᓪᓚᓱᑦᑐᒥᐅᑕᐅᓂᕐᒧᑦ), ᐃᖅᑲᖅᑐᐃᓂᖅ ᐋᖅᑭᑦᓯᒪᓚᐅᕐᒥᔪᖅ ᑎᑭᐅᒪᓂᕐᒧᑦ ᐃᓄᒻᒧᑦ 
ᐊᑲᐅᙱᓕᐅᕈᑎᓕᐅᖅᑐᒧᑦ.  

ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅ “ᐱᖅᑯᓯᕆᔭᐅᓚᐅᙱᑦᑐᖅ”  

ᐅᓂᒃᑳᓕᐊᖑᓯᒪᔪᑦ ᐃᓐᓇᓪᓚᕆᓐᓂᑦ ᐅᖃᖅᑐᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅ 
ᐊᑲᐅᙱᓕᐅᕈᑕᐅᓚᐅᙱᑦᑑᒐᓗᐊᖅ ᐃᓄᐃᑦ ᐃᓅᓯᖏᓐᓂᒃ ᐊᐅᓚᑦᓯᔨᓂᑦ ᑕᑯᓚᐅᖅᑳᖅᑎᓐᓇᒋᑦ. ᔮᓇᑦ 
ᐱᓪᓴᓐ ᐊᐱᖅᓱᓚᐅᖅᑐᖅ ᐸᓐᓂᖅᑑᒥᐅᑕᕐᓂᒃ 1990 ᐃᓱᖏᓐᓂ. ᐃᓐᓇᓪᓚᕆᑦ ᐱᖃᑕᐅᔪᑦ ᐊᐱᖅᓱᓚᐅᖅᑕᖏᑦ 
“ᐅᖃᓪᓚᕆᓚᐅᖅᑐᑦ” ᐊᐃᑉᐸᕆᔭᐅᔪᒥᑦ ᐋᓐᓂᖅᓯᕆᓂᖅ ᓄᓇᓕᙳᓚᐅᙱᑎᓪᓗᒋᑦ “ᑕᐃᒫᕌᓘᓚᐅᙱᑦᑐᕐᓕ 
ᓄᓇᓕᙳᖅᓯᒪᓕᖅᑎᓪᓗᒋᑎᑐᑦ.” ᐊᖑᑏᑦ “ᐃᓂᖅᑎᕆᓚᐅᖅᑐᑦ” ᓄᓕᐊᕐᒥᓂ, ᐊᒻᒪ ᓲᖑᓂᖅᓴᐅᓂᕐᒥᑦ 
ᐊᕐᓇᓂᑦ ᑕᐃᒪᐃᒍᑕᑲᐃᓐᓇᖃᑦᑕᓚᐅᕐᒥᔪᖅ ᓄᓕᐊᕆᔭᐅᔪᒥᑦ ᑎᓪᓕᓂᕐᒥᑦ, ᐅᓇᑕᓂᕐᒥᑦ, ᐊᒻᒪ ᐃᓄᐊᖅᓯᓂᕐᒥᑦ. 
ᑭᓯᐊᓂ ᐊᕐᓇᖅ ᐅᖃᓚᐅᖅᑐᖅ, “ᐃᓕᖅᑯᓯᕗᑦ ᑕᑯᒋᐊᕈᕕᐅᒃ, ᐋᓐᓂᖅᓯᕆᓂᖅ 
“ᐃᓕᖅᑯᓯᐅᖃᑕᐅᓚᐅᙱᑦᑐᖅ.” ᓄᓕᐊᕐᒥᓂ ᐋᓐᓂᖅᓯᕆᓗᐊᕙᓚᐅᙱᑦᑐᑦ ᓄᓇᒥᑦ, ᐅᐱᓐᓇᕋᓂ ᐃᓅᓯᕐᒧᑦ 
ᐊᑦᓱᕈᕐᓇᖅᑐᓂᑦ ᐱᑕᖃᓚᐅᙱᑦᑐᖅ.”70  

ᐊᕐᓇᐃᑦ ᐱᓪᓴᓐ ᐊᐱᖅᓱᓚᐅᖅᑕᖏᑦ ᐃᖅᑲᐅᒪᑦᓯᐊᕈᓐᓇᕐᓂᖏᑦ ᐃᓅᓯᕆᔭᐅᔪᓂᑦ ᓄᓇᓕᕋᓛᓂᑦ 
ᐅᖃᓚᐅᖅᑐᑦ, “ᐃᓄᐃᓪᓕ ᐃᓱᒪᒋᔭᖃᓚᐅᖅᑐᑦ ᐃᓚᒌᓂᑦ ᐋᓐᓂᖅᓯᕆᓂᖅ ᑕᐃᒪᐃᒋᐊᖃᙱᑦᑐᑦ 
ᖃᐅᔨᔭᐅᒐᔪᓚᐅᙱᑦᑐᑦ ᐅᓪᓗᒥᑎᑐᑦ.”71 ᐃᓚᒌᓂᑦ ᐋᓐᓂᖅᓯᕆᓂᖃᑦᓯᐊᙱᓐᓂᖓ ᑕᐃᒪᐃᒍᑕᐅᓚᐅᖅᑐᖅ 
ᕿᑐᕐᖓᓂᑦ ᐱᕈᐃᓂᕐᒧᑦ ᐱᐅᓯᕆᔭᐅᔪᓂᑦ. ᐃᓂᖅᑎᕆᔾᔪᐊᙱᖔᕐᓗᑎ ᐊᒻᒪ ᑎᒍᔭᐅᙱᖔᕐᓗᑎ, ᐃᓄᐃᑦ 
ᐱᓕᕆᔾᔪᓯᖏᑦ ᕿᑐᕐᖓᖃᐅᓯᓂᕐᒥᑦ ᐃᓚᖃᓚᐅᖅᑐᖅ “ᑐᕌᕐᓂᖃᓪᓚᕆᙱᑦᑐᒥᑦ ᑐᑭᓕᓐᓂᒃ 
ᑐᑭᒧᐊᖅᑎᑦᓯᓂᕐᒥᑦ ᓱᕈᓯᐅᑉ ᐃᓕᖅᑯᓯᖓᓂ; ᐃᓕᓐᓂᐊᖅᑎᑦᓯᓂᕐᒥᑦ ᑕᐅᑐᓐᓂᒃᑯᑦ ᖃᐅᔨᓴᕐᓂᒃᑯᓪᓗ; 
ᕿᓄᐃᓵᕐᓂᕐᒥᑦ; ᑕᐃᒫᑦᓴᐃᓐᓇᕐᓂᕐᒥᑦ; ᐊᒻᒪ ᐃᓪᓚᖃᑦᑕᕐᓂᕐᒥᑦ ᐅᓚᕕᓴᐃᓂᕐᒥᑦ ᓱᕈᓯᕐᒥᑦ 
ᐃᓕᖅᑯᓯᖃᑦᓯᐊᙱᑎᓪᓗᒍ.”72 ᑕᐃᒫᑦᑕᐅᖅ, ᐊᐃᑉᐸᕇᓂᒃᑯᑦ ᐋᓐᓂᖅᓯᕆᖅᑕᖃᓗᐊᓚᐅᙱᑦᑐᖅ 
ᐱᔾᔪᑎᖃᖅᑐᑎᒃ ᑕᑎᒌᑦᓯᐊᕆᐊᖃᕐᓂᖏᓐᓄᑦ ᐃᓛᒃᑰᖓᔪᓂᒃ ᐱᔭᑦᓴᖃᕐᓂᖏᓐᓂᒃ ᐊᖑᑏᑦ ᐊᕐᓇᐃᓪᓗ. 
“ᐊᕐᓇᐅᓂᕐᒧᑦ ᐊᖑᑕᐅᓂᕐᒧᓘᓐᓃᑦ ᐋᖅᑭᑦᓯᒪᓂᖓ ᐱᔭᕆᐊᑭᓚᐅᖅᑐᖅ. ᐃᓄᒃ ᐊᕐᓇᖅ 
ᐊᓐᓄᕌᓕᐅᓚᐅᙱᑉᐸᑦ ᕿᓯᕐᓂᒃ ᑐᑦᑐᕋᔭᓂᓪᓗ, ᐊᖑᑎ ᖁᐊᕋᔭᖅᑐᖅ ᑐᖁᓗᓂ ᐊᖑᓇᓱᑦᑎᓗᒍ. 
ᐊᖑᓇᓱᑦᑎᐊᕈᓐᓇᓚᐅᙱᑉᐸᑦ, ᐊᕐᓇᖓ ᐊᓐᓄᕌᓕᐅᕈᓐᓇᕋᔭᙱᑦᑐᖅ ᐃᓚᒋᔭᖏᓐᓄᑦ ᐊᓐᓇᐅᒪᕋᓱᐊᕐᓂᕐᒧᑦ.” 
ᐊᑕᐅᓯᖅ ᐊᕐᓇᖅ ᐊᐱᖅᓱᖅᑕᐅᔪᖅ ᐅᖃᓚᐅᖅᑐᖅ, “ᑭᒃᑯᓕᒫᑦ ᐱᑦᓯᐊᖃᑦᑕᐅᑎᓚᐅᖅᑐᑦ, 
ᐱᓕᕆᖃᑎᒌᑦᓱᑎᒃ.”73 ᒪᓕᑦᓯᐊᕐᓂᕐᒥᑦ ᐃᓄᐃᑦ ᐱᐅᓯᖓᓂ, ᐅᐃᒋᔭᐅᔪᖅ ᐊᐅᓚᑦᓯᓚᐅᙱᒃᑯᓂ ᓄᓕᐊᕐᒥᓂ, 
ᐃᔪᕆᔭᐅᕋᔭᖅᑐᖅ ᐃᓅᖃᑎᒥᓄᑦ ᓄᓇᓕᕋᓛᒥᑦ. “ᐅᐃᒋᔭᐅᔪᖅ ᐊᓯᔾᔨᕆᐊᖃᕋᔭᖅᑐᖅ ᐅᕝᕙᓘᓐᓃᑦ 
ᕿᒪᑦᓯᓗᓂ.” ᐊᕐᓇᖅ ᓯᖁᒥᑦᓯᓚᐅᕈᓂ ᒪᓕᒋᐊᓕᓐᓂᒃ, ᐃᒫ ᐅᖃᐅᔾᔪᖅᑕᐅᒐᔭᖅᑐᖅ ᐃᓐᓇᓪᓚᕆᓐᓄᑦ: 
“ᓄᓕᐊᑦᓯᐊᕙᐅᙱᑦᑐᑎᑦ.”74  

ᐃᓕᖅᑯᓯᑐᖃᒃᑯᑦ ᑲᑎᑎᑕᐅᓃᑦ ᐋᖅᑭᑦᓱᖅᑕᐅᒐᔪᓚᐅᖅᑐᑦ ᐊᐃᑉᐸᕇᓄᑦ. “ᑲᑎᑎᑕᐅᓃᑦ 
ᐋᖅᑭᑦᓱᖅᑕᐅᒐᔪᓚᐅᖅᑐᑦ ᐊᖓᔪᖅᑳᕆᔭᐅᔪᓄᑦ ᐊᐃᑉᐸᕇᓄᑦ ᐊᒻᒪ ᓴᙱᓂᖅᓴᐅᓂᐊᕐᒪᑕ ᒪᕐᕉᒃ ᐃᓚᒌᖑᔪᑦ 
ᑲᓲᒪᓂᖏᑦ. ᑲᒪᓇᓚᐅᙱᑦᑐᖅ ᐃᓄᐃᑦ ᑲᑎᑎᑕᐅᔪᒫᖅᑐᓄᑦ ᐋᖅᑭᑦᓱᐃᑎᓪᓗᒋᑦ ᐱᐊᕋᖏᓐᓄᑦ, ᐃᓛᓐᓂᒃᑯᑦ 
ᐃᓅᓚᐅᙱᑎᓪᓗᒋᑦ ᓱᓕ.”75 ᑕᐃᒪᐃᓕᖓᓂᖓᓄᑦ, “ᐊᖏᖃᑎᒌᙱᓐᓂᐅᔪᑦ ᐊᕐᓇᐃᑦ ᒥᑦᓵᓄᑦ” ᐃᓛᓐᓂᒃᑯᑦ 
ᐱᔾᔪᑕᐅᓚᐅᖅᑐᑦ ᐊᑲᐅᙱᓕᐅᕈᑕᐅᔪᓄᑦ ᓄᓇᓕᒻᒥ.76 “ᑕᐃᒫᒃ ᐊᖅᓵᖅᓯᓂᕐᒥᑦ ᓄᓕᐊᕆᔭᐅᔪᒥᑦ ᐅᕝᕙᓘᓐᓃᑦ 
ᐅᐃᖃᖏᑦᑐᒥᑦ ᐸᓂᒋᔭᐅᔪᒥᑦ ᒪᓕᒐᑦᑎᒍᑦ ᑲᒪᒋᐊᖃᓕᓚᐅᕐᒪᑕ” ᑕᐃᒪᐃᓕᐅᕐᓂᐅᔪᖅ ᐅᓗᕆᐊᓇᕈᓐᓇᕐᒪᑦ 
ᑮᓇᐅᔾᔭᓴᕋᓱᐊᕐᓂᕐᒧᑦ ᖃᓄᐃᙱᑦᓯᐊᕆᐊᖃᕐᓂᖏᑦ ᐊᑕᖏᖅᑐᓄᑦ. ᖃᓄᐃᓕᖓᓃᑦ 
ᑕᐃᒪᐃᒍᑕᐅᒍᓐᓇᕋᔭᕐᒥᔪᑦ “ᐱᑦᓯᐊᙱᑦᑐᒧᑦ ᓄᓕᐊᕐᒧᑦ ᐅᕝᕙᓘᓐᓃᑦ ᐅᐃᖃᙱᑦᑐᒧᑦ ᐸᓂᒋᔭᐅᔪᒧᑦ 
ᐃᓚᒋᔭᒥᓂ ᕿᒪᐃᓚᐅᖅᑐᒥᑦ ᐋᖅᑭᑦᑕᐅᓯᒪᙱᑦᑐᒃᑯᑦ ᐊᐃᑉᐸᖅᑖᕐᓂᕐᒧᑦ.”77  

ᐅᖃᐅᓯᕆᔭᖓᓂ ᐃᓄᐃᑦ ᐱᓕᕆᔾᔪᓯᖏ ᐊᑲᐅᙱᓕᐅᕈᑎᓂᑦ ᐊᓂᒍᐃᑎᑦᓯᓂᕐᒥᑦ ᓄᓇᑦᓯᐊᕐᒥᑦ, ᐋᓚᓐ ᐹᑕᓅᑦ 
(Patenaude) ᐅᖃᖅᑐᖅ, “ᑯᔭᓐᓂᒃᑯᑦ ᐃᓕᖅᑯᓯᕆᔭᐅᔪᖅ ᐃᓄᐃᑦ ᐃᓅᓯᖏᓐᓂᒃ ᐃᔨᖅᓯᒪᓚᐅᙱᑦᑐᖅ 
ᐅᕝᕙᓘᓐᓃᑦ ᐃᓛᒃᑰᖓᓚᐅᙱᑦᑐᖅ ᖃᐅᑕᒫᑦ ᐱᔭᑦᓴᕆᔭᐅᔪᓂᑦ,” ᑕᐃᒪᐃᑦᑐᑦᓴᐅᓚᐅᖅᑯ “ᑎᒥᖏᑦ 
ᒪᑐᐃᖓᑦᓯᐊᕐᓂᖏᓐᓄᑦ ᐊᒻᒪ ᖃᓂᒌᓐᓂᖏᓐᓄᑦ” ᐃᓄᖁᑎᒋᔭᐅᔪᑦ ᓄᓇᓕᕋᓛᒥᑦ. ᐱᔾᔪᑎᒋᓪᓗᒍ ᑕᒪᓐᓇ 
ᒪᑐᐃᖓᑦᓯᐊᕐᓂᖅ, “ᑐᑭᓯᑎᑦᓯᓂᕐᒥᑦ ᑯᔭᓐᓂᕐᒥᑦ ᐊᑦᓱᕈᓐᓇᖅᑐᖅ ᐃᓄᒃᑎᑑᓕᖅᑎᒐᓱᒋᐊᖓ ᐅᕝᕙᓘᓐᓃᑦ 
ᑕᐃᒎᓯᖃᐅᙱᑦᑐᑦ ᐃᓄᒃᑎᑐᑦ.”78  

1990 ᐃᓱᖏᓐᓂ, ᐃᓕᓐᓂᐊᖅᑏᑦ ᐃᓄᐃᑦ ᒥᑦᓵᓄᑦ ᐃᓕᓐᓂᐊᖅᑐᑦ ᐅᑭᐅᖅᑕᖅᑐᒥᑦ ᓯᓚᑦᑐᖅᓴᕐᕕᖓᓂ 
ᐃᖃᓗᓐᓂ ᐊᐱᖅᓱᓚᐅᖅᑐᑦ ᐃᓐᓇᓪᓚᕆᓐᓂᒃ ᐃᓕᓐᓂᐊᕈᒪᓪᓗᑎ ᐃᓱᒪᒋᔭᒥᓂ ᐊᔾᔨᒌᙱᑦᑐᓂᑦ, 
ᐃᓚᒋᔭᐅᓪᓗᓂ ᖃᓄᖅ ᒪᓕᒐᓕᕆᓂᖅ ᑲᒪᒋᔭᐅᓐᓂᕐᒪᖔᑦ ᑎᑭᓚᐅᖅᑳᖅᑎᓐᓇᒋᑦ ᖃᓪᓗᓈᑦ.79 
ᐊᐱᕆᔭᐅᑎᓪᓗᒋᑦ ᖁᓄᔪᓐᓂᐊᖅᓯᔪᒥᓂᖅ ᖃᓄᐃᑕᐅᒐᔭᕐᒪᖔᖅ, ᐃᓐᓇᓪᓚᕆᒃ ᐃᓚᖓ ᐃᒫ ᑭᐅᓚᐅᖅᑐᖅ: 
“ᑕᐃᑦᓱᒪᓂᓕ ᖁᓄᔪᓐᓂᐊᕐᓂᖅᑕᖃᓚᐅᙱᑦᑐᖅ.” ᐃᓐᓇᓪᓚᕆᒃ ᐅᖃᒃᑲᓐᓂᓚᐅᕐᒥᔪᖅ:  

ᑯᔭᕆᐊᖃᓚᐅᙱᑦᓯᐊᖅᑐᒍᑦ ᑭᓯᑐᐃᓐᓇᕐᒥᑦ ᐃᓅᙱᑦᑐᒥᑦ. ᑕᒪᓐᓇ ᓲᖑᓚᐅᖅᑐᖅ ᐱᖁᔭᐅᓪᓗᓂ. 
ᐃᓄᒃ ᑕᐃᒪᐃᓐᓂᕈᓂ, ᑭᐱᓯᒐᔭᖅᑐᖅ ᐃᓅᓯᖓᓂ ᑐᖁᔾᔪᑕᐅᑐᐃᓐᓇᕆᐊᖃᕆᓪᓗᓂᓗ. 

ᑯᔭᖃᑎᖃᕈᓐᓇᓚᐅᖅᑐᒍᑦ ᐊᓯᖏᓐᓂᒃ ᐃᓄᓐᓂᒃ, ᑭᓯᐊᓂ ᐊᓂᕕᑦᑎᓐᓂ ᐱᒋᐊᖃᓚᐅᙱᑦᑐᒍᑦ, 
ᐃᓅᑉ ᑎᒥᖓᓂ ᐊᓂᕕᒋᓚᐅᖅᑕᓐᓂ [ᐊᓈᓇ] ᐊᒻᒪ ᐊᓂᖃᑎᑦᑎᓐᓂ, ᐃᓄᒃ ᑕᕝᕙᙵᑦᓴᐃᓐᓇᖅ 
ᐊᓂᕕᒋᒪᐅᖅᑕᐃ [ᓇᔭ]. ᑕᒪᓐᓇ ᓲᖑᓚᐅᕐᒥᔪᖅ ᐱᖁᔭᐅᓪᓗᓂ. ᑯᔭᓐᓂᕐᒥᑦ ᐊᕐᓇᓂᑦ ᓄᓕᐊᖓᑕ 
ᐃᓚᖏᓐᓂᒃ ᑕᐃᒪᐃᒋᐊᖃᓚᐅᙱᒻᒥᔪᑦ. ᖁᓄᔪᓐᓂᐊᕐᓂᖅᑕᖃᓚᐅᙱᑦᑐᖅ. ᐊᕐᓇᖅ 
ᖃᐃᒐᓛᕋᓗᐊᕈᓂ ᕿᐊᕋᓗᐊᕈᓂ ᐅᐃᑖᕈᒪᙱᓪᓗᓂ, ᐊᐅᓪᓚᐅᔾᔭᐅᒐᔭᖅᑐᖅ 
ᐅᐃᑖᖁᔭᐅᓯᒪᓂᖓᓄᑦ. ᐊᖓᔪᖅᑳᖓᑕ ᐱᒍᒪᓯᒪᔭᖏᑦ ᒪᓕᑦᓯᐊᕆᐊᖃᓚᐅᖅᑐᑦ.80  

ᐃᓐᓇᓪᓚᕆᒃ ᐅᖃᓚᐅᕐᒥᔪᖅ ᐊᖑᑎ ᑯᔭᓐᓂᕈᓂ ᐊᕐᓇᒥ ᐋᓐᓂᖅᓱᓂᐅᓪᓗ, “ᑕᒻᒪᕋᔭᖅᑐᖅ. ᑎᒥᒃᑯᑦ ᐃᓕᓐᓂ 
ᐋᓐᓂᖅᓯᕆᒍᓂ ᑕᒻᒪᕋᔭᖅᑐᖅ ᐊᒻᒪ ᐃᓐᓇᓪᓚᕆᑦ ᓵᖏᓐᓃᒋᐊᖃᕋᔭᖅᑐᖅ.”81 ᑭᓯᐊᓂ, ᐊᕐᓇᖅ ᑎᒥᒃᑯᑦ 
ᐋᓐᓂᖅᓱᖅᑕᐅᙱᑉᐸᑦ, “ᐃᓄᐃᖃᐃ ᓈᒻᒪᑦᓴᕋᔭᙱᑦᑐᑦ ᓱᔭᐅᓐᓂᖓᓂ” ᑭᓯᐊᓂ 
“ᓴᐳᔾᔭᐅᒋᐊᑐᓚᐅᙱᑦᑐᖅ.”82  

ᔨᓇᑦ ᒋᕕᑯᒡᓗ (Gevikoglu) ᐅᖃᖅᑐᖅ, ᐃᓐᓇᓪᓚᕇᑦ ᐅᖃᐅᓯᑦᓴᖓ “ᑕᐃᑦᓱᒪᓂᓕ 
ᖁᓄᔪᓐᓂᐊᖅᐸᓚᐅᙱᑦᑐᑦ” ᐃᓱᒪᒋᔭᐅᒋᐊᖃᙱᑦᑐᖅ ᑯᔭᒍᒪᙱᑦᑐᓂᑦ ᐱᑕᖃᖃᑦᑕᓚᐅᙱᓐᓂᖓᓂ 
ᓄᓇᓕᕋᓛᕆᔭᐅᔪᓂᒃ.83 ᑕᐃᒫᑦᓴᐃᓐᓇᑦᑕᐅᖅ ᖃᓪᓗᓈᑦ ᓄᓕᐊᖏᑦ ᒪᓕᒐᑦᑎᒍᑦ ᓴᐳᔾᔭᐅᓯᒪᓚᐅᙱᑦᑐᑦ 
ᐊᐃᑉᐸᕐᒥᓄᑦ ᖁᓄᔪᓐᓂᐊᖅᑕᐅᓂᕐᒧᑦ ᑲᓇᑕᐅᑉ ᒪᓕᒐᖓᒍᑦ ᓯᕗᓂᐊᒍᑦ 1983,84 ᑯᔭᓐᓂᕐᒨᖓᔪᑦ 
ᓄᓇᓕᕋᓛᓂᑦ ᐊᐅᓚᑕᐅᐅᖅᑐᑦ ᐊᓯᐊᒍᖔᖅ ᑕᐃᑦᓱᒪᓂᑐᖃᖅ.  

ᖃᓪᓗᓈᓄᑦ ᐊᐅᓚᑕᐅᓂᕐᒧᑦ ᐃᖅᑲᖅᑐᐃᔾᔪᓯᖓ  

ᐃᓄᐃᑦ ᐱᓕᕆᔾᔪᓯᖏᑦ ᒪᓕᒐᓕᕆᓂᕐᒥᑦ ᐊᒻᒪ ᑲᔪᓯᑎᑦᓯᓂᕐᒥᑦ ᖃᐅᔨᒪᑐᖃᖏᓐᓂᒃ 
ᐃᓱᒪᒋᔭᐅᓗᐊᓚᐅᙱᑦᑐᖅ ᐃᓄᐃᑦ ᐱᓕᕆᖃᑎᖃᓕᖅᑎᓪᓗᒋᑦ ᐃᓅᖃᑎᒌᓕᖅᑎᓪᓗᒋᓪᓗ ᖃᓪᓗᓈᓂᑦ. 
ᐊᑕᐅᓯᖅ ᐃᓐᓇᓪᓚᕆᒃ ᐃᖅᑲᐅᒪᓚᐅᖅᑐᖅ:  

ᐅᑉᐱᖅᑑᓕᓚᐅᖅᑐᖓ ᐊᔪᕆᖅᓱᐃᔩᑦ ᑎᑭᓯᒪᓕᖅᑎᓪᓗᒋᑦ. ᐊᔪᕆᖅᓯᐅᔩᑦ ᓄᓇᓖᑦ 
ᐊᓯᖏᓐᓅᖅᑳᓚᐅᖅᑐᑦ ᐅᕙᑦᑎᓐᓂ. ᑖᓐᓇ ᐃᒃᓯᕋᕐᔪᐊᖅ, ᐃᑦᓯᕋᕐᔪᐊᒃᑯᑦ ᐊᔪᕆᖅᓱᐃᔨᖓ ᑎᑭᑎᓪᓗᒍ, 
ᕚᖅᑎᑕᐅᓚᐅᖅᑐᒍᑦ ᐅᑉᐱᖅᑑᓕᖅᓱᑕᓗ. ᐅᕙᑦᑎᓐᓄᑦ ᐅᖃᓚᐅᖅᑐᖅ ᐃᓄᐃᑦ ᐱᖅᑯᓯᖏᒡᒎᖅ 
ᐱᐅᙱᑦᑐᑦ ᐊᑐᕈᓐᓃᕆᐊᖃᖅᑕᕗᓪᓗ. ᓲᕐᓗᓕ ᐊᖓᔪᖅᑳᕗᑦ ᓇᓚᒋᐊᖃᕈᓐᓃᓚᐅᖅᑕᕗᑦ. ᓲᕐᓗ 
ᐃᓯᓚᐅᖅᑐᒍᑦ ᐱᑕᖃᙱᑦᑐᒧᑦ.85 

ᖄᒃᑲᓐᓂᐊᒍᑦ ᒪᓕᑦᑎᑕᐅᓂᖏᑦ ᐅᑉᐱᖅᑐᓂᒃ ᐊᔪᕆᖅᓱᐃᔨᓂᒃ, ᑲᓇᑕᒥ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ 
ᐋᖅᑭᑦᓱᖅᓯᒪᓂᖓ ᐊᑐᖅᑕᐅᔪᔪᖅ “ᐃᑲᔫᑎᑦᓴᐅᓪᓗᓂ ᐋᑐᐋ ᑎᑭᐅᒪᓂᖓᓄᑦ ᐃᓄᐃᑦ ᓄᓇᖏᓐᓄᑦ ᑲᓇᑕᒥ 
(ᐃᓄᐃᑦ ᓄᓇᖓ) ᐱᖃᕐᓂᕋᐃᓂᕐᒥᓪᓗ ᐊᖏᔪᒧᑦ ᓄᓇᒧᑦ.”86 ᐱᓕᕆᓂᖏᓐᓂ, “ᑎᑭᓚᐅᖅᑳᖅᑎᓐᓇᒋᑦ 
ᓇᒻᒥᓂᖅ ᐱᓕᕆᒍᓐᓇᕐᓂᖏᑦ ᐲᖅᑕᐅᓚᐅᖅᑐᖅ ᐃᓇᖏᖅᑕᐅᓪᓗᓂ ᐋᖅᑭᑦᓱᖅᓯᒪᔪᒧᑦ ᐊᑐᖃᓯᐅᑎᙱᑦᑐᒥᑦ 
ᐃᓱᒪᖃᓯᐅᑎᙱᑦᑐᒥᓘᓐᓃᑦ ᓴᖅᑭᔮᕙᒌᖅᑐᓄᑦ ᐱᒻᒪᕆᐅᒋᔭᐅᔪᓂᑦ, ᓈᒻᒪᒋᔭᐅᔪᓂᑦ ᐊᒻᒪ ᑐᑭᓯᐅᒪᔭᐅᔪᓂᑦ 
ᐃᖅᑲᖅᑐᐃᓂᕐᒥᑦ ᐃᓄᓐᓂᒃ.”87  

ᐅᐊᓐᓇᖅ ᐱᖓᓐᓇᖅ ᒪᐅᓐᑕᑦ ᐸᓖᓯᒃᑯᑦ (NWMP), ᑖᒃᑯᐊᖑᓕᓚᐅᖅᑐᑦ ᕈᐃᔪᓪ ᑲᓇᑕᒥ ᒪᐅᓐᑕᑦ ᐸᓖᓯᒃᑯᑦ 
(RCMP) 1920-ᒥᑦ, ᐱᓕᕆᔪᒻᒪᕆᐅᓚᐅᖅᑐᑦ ᐊᐅᓚᑦᓯᕙᓪᓕᐊᓂᕐᒥᑦ ᐅᑭᐅᖅᑕᖅᑐᒥᑦ. ᐸᓖᓯᒃᑯᑦ 
ᐅᑭᐅᖅᑕᖅᑐᒥ ᐊᓪᓚᕝᕕᑦᑖᖅᑳᕐᓂᑯᑦ ᕗᐊᑦ ᒥᒃᕘᓴᓐᒥ 1903-ᒥ. ᐊᑦᓱᕈᖅᑎᑕᐅᒃᑲᓐᓂᖅᓱᑎ ᑲᓇᑕᒥ 
ᐱᖃᕐᓂᕋᐃᖁᔭᐅᓪᓗᑎ ᐅᑭᐅᖅᑕᖅᑐᒥ, ᐸᓖᓰᑦ ᐊᓪᓚᕝᕕᖏᑦ ᓴᖅᑭᑕᐅᒃᑲᓐᓂᓚᐅᖅᑐᑦ 1920-ᖏᓐᓂ. 
ᑕᐃᒪᐃᓪᓚᕆᑦᑐᖅ, ᐸᓖᓯᒃᑯᑦ ᐱᔭᑦᓴᕆᓚᐅᖅᑕᖓ ᒪᓕᒐᕐᓂᒃ ᒪᓕᑦᓯᐊᑎᑦᓯᓂᕐᒥᑦ, ᑭᓯᐊᓂ ᐱᓕᕆᓚᐅᕐᒥᔪᑦ 
“ᓄᐊᑦᓯᓂᕐᒥᑦ ᑖᒃᓯᓂᑦ ᐊᒻᒪ ᐱᔭᑦᓴᕆᔭᐅᔪᓂᑦ, ᑎᑎᖅᑲᓂᑦ ᑐᓐᓂᖅᓴᐃᓂᕐᒥᑦ, ᐊᒻᒪ ᑐᓂᓯᓂᕐᒥᑦ 
ᐋᓐᓂᖅᑐᖅᓯᐅᑎᓂᑦ ᓱᓇᒃᑯᑖᓂᑦ ᐊᓯᖏᓪᓗ ᐱᔭᐅᒋᐊᖃᓪᓚᕆᑦᑐᓂᑦ ᐃᓄᓐᓄᑦ ᑕᐅᖅᓰᔨᓄᓪᓗ.”88 ᐱᓕᕆᔩᑦ 

ᐅᑭᐅᖅᑕᖅᑐᓕᐊᖅᑎᑕᐅᖃᑦᑕᓚᐅᖅᑐᑦ ᐃᓕᓐᓂᐊᖅᓯᒪᙱᑦᓯᐊᖅᑐᑎ ᐅᑭᐅᖅᑕᖅᑐᒥᑦ ᐊᓐᓇᐅᒪᒍᓐᓇᕐᓂᕐᒥᑦ, 
ᐃᖏᕐᕋᕈᓐᓇᕐᓂᕐᒥᑦ, ᐊᒻᒪ ᐊᐅᓪᓚᕐᓂᕐᒥᑦ, ᐃᓄᓐᓂᒃ ᑕᑎᖃᕆᐊᖃᓚᐅᖅᑐᑦ ᐆᒪᐃᓐᓇᕋᓱᐊᕐᓂᕐᒧᑦ.  

ᑕᐃᒪᐃᙵᓚᐅᖅᑐᖅ ᐸᓖᓯᒃᑯᑦ (RCMP) ᐱᓕᕆᓚᐅᖅᑐᑦ ᐃᑲᔪᖅᑐᑎᒃ ᐊᒻᒪ ᓴᐳᔾᔨᓪᓗᑎᒃ ᐃᓄᓐᓂᒃ – 
ᐃᑲᔪᖃᑦᑕᖅᓱᑎᒃ ᐋᓐᓂᐊᔪᓂᒃ ᑐᐊᕕᕐᓇᖅᑐᓂᒃ, ᐃᓄᓐᓂᒃ ᓄᐊᑦᓯᕙᑦᓱᑎᒃ ᐋᓐᓂᐊᓂᕐᒧᑦ ᖃᐅᔨᓴᖅᑕᐅᓂᕐᒧᑦ, 
ᕿᒻᒧᑦᓯᐊᑎᓂᒃ ᑲᐱᓯᓂᕐᒥᑦ, ᐊᒻᒪ ᐊᑎᓕᐅᕆᓂᕐᒥᑦ ᐃᓅᕙᓪᓕᐊᔪᓂᒃ ᑎᒍᐊᖅᑕᐅᔪᓂᓪᓗ.89 ᑕᐃᒫᑦᑕᐅᖅ, 
ᐸᓖᓰᑦ ᐃᓱᒪᖅᓱᓚᐅᕐᒪᑕ ᐊᑐᕐᓂᕐᒥᑦ ᐊᒻᒪ ᒪᓕᑦᓯᐊᓂᕐᒥᑦ ᐊᐅᓚᑦᓯᓂᒃᑯᑦ ᒪᓕᒐᕐᓂᒃ ᓲᖃᐃᒻᒪ “ᐃᓄᐃᑦ 
ᖃᓄᐃᓕᐅᕐᓂᖏᑦ ᓱᕋᐃᔪᑦ ᑲᓇᑕᐅᑉ ᒪᓕᒐᖏᓐᓂᒃ ᑐᕌᖓᓂᖃᖃᑦᑕᓚᐅᕐᒪᑕ ᐆᒪᓇᓱᐊᕐᓂᕐᒧᑦ.” ᑕᐃᒪᐃᒻᒪᑦ, 
“ᐃᓛᒃᑰᖓᔪᑦ ᐸᓖᓰᑦ ᑕᑯᒐᔪᓚᐅᙱᑦᑐᑦ ᓯᖁᒥᑦᓯᓂᖓᓂ ᐆᒪᔪᓄᑦ ᒪᓕᒐᕐᓄᑦ ᓂᕿᑖᕐᓂᕐᒧᑦ; ᑎᓪᓕᕐᓂᕐᒥᑦ 
ᓂᕿᒃᑯᕕᓂᑦ ᓂᕆᑎᑦᓯᓂᕐᒧᑦ ᐱᕐᓕᓕᖅᑐᓄᑦ ᐃᓚᒋᔭᐅᔪᓄᑦ; ᐊᒻᒪ ᑲᑎᑎᑕᐅᓂᕐᒧᑦ ᐱᐅᓯᕆᔭᐅᔪᓂᑦ ᐊᖑᑎ 
ᒪᕐᕉᓐᓂᒃ ᓄᓕᐊᖃᖅᑎᓪᓗᒍ, ᐊᐃᑉᐸᖓ ᕿᑐᕐᖏᐅᖅᑎᐅᓪᓗᓂ ᐊᐃᑉᐸᖓ ᓂᖅᑎᐅᖅᑎᐅᓪᓗᓂ, 
ᕿᓯᓕᕆᔨᐅᓪᓗᓂ, ᐅᕝᕙᓘᓐᓃᑦ ᐋᓐᓄᕌᓕᐅᖅᑎᐅᓪᓗᓂ. ᐊᑭᓖᑎᑦᓯᓂᕐᒧᑦ, ᐃᖅᑲᖅᑐᐃᓂᕐᒧᑦ, ᐅᕝᕙᓘᓐᓃᑦ 
ᑎᒍᓯᓂᕐᒧᑦ ᐃᓄᓐᓂᒃ ᐱᕋᔭᓐᓂᐅᔪᓄᑦ ᐊᑦᓱᕈᖅᓯᑦᓯᒍᓐᓇᖅᑐᖅ ᐃᓄᒋᐊᓗᐊᙱᑦᑐᓄᑦ ᐃᓄᓐᓂᒃ ᑲᑎᙵᓚᓂᒃ 
ᐃᓅᖃᑎᒌᒋᐊᖃᖅᑐᓄᑦ ᐃᓅᓇᓱᐊᕐᓂᕐᒧᑦ.”90  

ᑲᓇᑕᒥ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ, ᑭᓯᐊᓂ, ᐅᖓᓯᓪᓕᕙᓪᓕᐊᓚᐅᖅᑐᖅ 
ᐱᓕᕆᓕᖅᑐᑎᒃ ᐅᑭᐅᖅᑕᖅᑐᒥ. ᐊᑕᐅᓯᖅ ᓯᕗᓪᓕᖅᐹᖑᖃᑕᐅᔪᖅ ᐊᑐᖅᑐᓂᑦ ᐃᓄᐃᑦ ᐃᖅᑲᖅᑐᖅᑕᐅᓂᖏᑦ 
ᑲᓇᑕᒥ ᐃᖅᑲᖅᑐᐃᕕᒻᒥ ᒪᕐᕉᒃ ᐊᖑᑏᒃ, ᓯᓂᔅᓯᐊᖅ ᐊᒻᒪ ᐅᓗᒃᓱᒃ, ᖃᕿᐊᓕᓚᐅᖅᑑᒃ ᐃᓄᐊᖅᓯᓂᖏᓐᓂᒃ 
ᒪᕐᕉᓐᓂᒃ ᐃᑦᓯᕋᕐᔪᐊᒃᑯᑦ ᐊᔪᕆᖅᓱᐃᔨᖏᓐᓂᒃ 1913-ᒥ. ᐊᖑᑏᑦ ᐃᖅᑲᖅᑐᖅᑕᐅᓚᐅᖅᑐᑦ ᐃᐊᑦᒪᓐᑕᓐᒥ 
1917-ᒥ, 5,000 ᑭᓛᒥᑕᓂᑦ ᐅᖓᓯᓐᓂᓕᒻᒥ ᐊᖏᕐᕋᖏᓐᓂ ᑳᐳᒪᐃᓐ ᑰᖓᓂ ᓄᓇᑦᓯᐊᕐᒥ (NWT). ᓄᓇᕗᑦ 
ᑐᙵᕕᒃ ᑎᒥᖓᑦ ᐅᖃᓚᐅᖅᑐᖅ, “ᐃᖅᑲᖅᑐᐃᓂᖅ ᐅᐊᕐᔪᐊᖑᓚᐅᖅᑐᖅ.” ᐋᖅᑭᐅᒪᑐᐃᓐᓇᓚᐅᙱᑦᑐᖅ 
ᐳᕆᑎᔅ ᐃᖅᑲᖅᑐᐃᔾᔪᓯᖓᓂ ᑎᑭᑎᑦᓯᓂᕐᒧᑦ ᐅᑭᐅᖅᑕᖅᑐᒧᑦ ᑭᓯᐊᓂ ᐃᓕᓐᓂᐊᖅᑎᑦᓯᓂᕐᒥᑦ ᐃᓄᓐᓂᒃ – 
ᐃᖅᑲᖅᑐᐃᔨ ᑕᐃᒪᐃᑦᑑᓂᕋᖅᑕᖏᓐᓂᒃ “ᐃᓄᙳᖅᓯᒪᙱᑦᑐᑦ, ᐃᒻᒪᓕᓴᐅᓪᓗᑎᒃ ᐃᖅᓯᓇᖅᑐᑦ” – ᐃᓄᐃᑦ 
ᐱᓕᕆᔾᔪᓯᖏᑦ ᐊᑲᐅᙱᓕᐅᕈᑎᓂᑦ ᐊᓂᒍᐃᑎᑦᓯᓂᕐᒥᑦ.91  

ᐊᓯᖏᑦ ᐃᖅᑲᖅᑐᖅᑕᐅᔪᑦ ᒪᓕᑦᓴᓚᐅᕐᒥᔪᑦ. 1922-ᒥᑦ ᐃᓄᒃ ᐊᑎᓕᒃ ᐊᓕᑯᒥᐊᖅ ᑐᖂᑦᓯᓚᐅᖅᑐᖅ ᐸᓖᓯᒃᑯᑦ 
(RCMP) ᑯᐊᐸᕈᖓᓂ ᐊᒻᒪ ᓂᐅᕕᖅᑎᒃᑯᑦ (HBC) ᑕᐅᖅᓰᔨᖓᓂ ᑎᒍᔭᐅᓯᒪᑎᓪᓗᒍ ᑐᕇ ᕆᕗᒥᑦ. 
ᑭᒡᒐᖅᑐᐃᔨᑐᐊᖑᓪᓗᑎᒃ ᑲᓇᑕᒥᐅᑕᓂᒃ ᐅᑭᐅᖅᑕᖅᑐᒥᑦ, ᓱᒋᐊᖅᑕᐅᓂᖏᑦ ᒪᕐᕉᒃ ᐊᖑᑏᒃ ᑕᑯᔭᐅᓚᐅᖅᑐᖅ 
ᓱᒋᐊᖅᓯᓂᕐᒥᑦ ᑲᓇᑕᒥ ᓄᓇᖃᕐᓂᕋᐃᓂᖓᓂ. ᐃᖅᑲᖅᑐᖅᑕᐅᓂᖅ 1923-ᒦᓚᐅᖅᑐᖅ ᓈᓚᑦᑎᖏᑦ 
ᖃᓪᓗᓈᖑᓪᓗᑎ. ᐃᖅᑲᖅᑐᐃᔨ ᐅᖃᐅᔾᔪᐃᓚᐅᖅᑐᖅ ᓈᓚᑦᑎᓂᑦ ᐱᒻᒪᕆᐅᓂᖓᓂ ᐸᓯᔭᑦᓴᐅᓂᖓᓂ 
ᐅᖃᐅᓯᖃᕐᓂᕐᒥᑦ:  

ᐱᔭᑦᓴᕆᔭᐃᑦ ᓈᓚᑦᑎᐅᓪᓗᑎ ᓱᓕᓂᕋᐃᓯᒪᓪᓗᑎᒃ ᑕᐃᒫᒃ ᐃᓱᒪᓕᐅᕆᓂᕐᒥᑦ ᓴᖅᑭᑕᐅᓯᒪᔪᓂᑦ ᐊᒻᒪ 
ᑖᒃᑯᐊ ᐃᓄᐃᑦ ᑐᑭᓯᑎᒋᐊᕐᓗᒋᑦ ᓲᖑᔪᖅ ᐳᕆᑎᔅ ᐃᖅᑲᖅᑐᐃᓂᖓ ᑎᑭᐅᒪᒻᒥᔪᖅ ᑖᒃᑯᓄᖓ 
ᐅᑭᐅᖅᑕᖅᑑᑉ ᓯᔾᔭᖏᓐᓄᑦ. ᑐᑭᓯᐅᒪᑦᓯᐊᖁᔭᕗᑦ ᐃᓱᒪᖏᓐᓂᒃ ᑕᐃᒃᑯᓂᖓ ᐃᓄᓐᓂᑦ 
ᐱᒻᒪᕆᐅᒋᓂᖅᐹᕗᑦ ᒪᓕᒐᑦᑎᓐᓂ ᓴᐳᔾᔨᓂᕐᒥᑦ ᐃᓅᑉ ᐃᓅᓯᖓᓂ ᑕᐃᑲᙶᖅᑐᖅ “ᑭᓇᑐᐃᓐᓇᖅ 
ᑐᖂᑦᑎᔾᔮᙱᓚᖅ.”92  

1920-ᒥ, ᐊᖑᓇᓱᓐᓂᕐᒧᑦ ᐊᐅᓪᓛᕐᕕᒃ ᓯᑯᒥᑦ ᒥᑦᑎᒪᑕᓕᐅᑉ ᖃᓂᒋᔭᖓᓂ ᓄᓇᕗᒻᒦᓕᖅᑐᒥᑦ, ᖃᓪᓗᓈᖅ 
ᐊᒥᕐᓂᒃ ᑕᐅᖅᓰᔨ ᐊᑎᓕᒃ ᕌᐳᑦ ᔭᐃᓐᔅ ᐃᓄᐊᖅᑕᐅᓚᐅᖅᑐᖅ. ᔭᐃᓐᔅ ᑕᐅᖅᓰᓂᕐᒧᑦ ᓱᓇᒃᑯᑖᖃᕈᓐᓃᓚᐅᖅᑐᖅ 
ᐊᒻᒪ ᑲᑉᐱᐊᓵᕆᓚᐅᖅᑐᖅ ᐃᓄᐊᖅᓯᓂᐊᕐᓂᕋᐃᓪᓗᓂ ᐃᓄᓐᓂᒃ ᐃᓅᖃᑎᒋᔭᒥᓂᒃ ᑭᓯᐊᓂ 
ᑐᓂᓯᑐᐃᓐᓇᖁᔭᐅᓪᓗᑎᒃ ᑎᕆᒐᓂᐊᑦ ᐊᒥᖏᓐᓂᒃ. ᒪᓕᑦᓯᐊᕐᓗᒍ ᐃᓄᐃᑦ ᐱᖅᑯᓯᑐᖃᖓ, ᐃᓚᒌᖑᔪᑦ 
ᓄᓇᓕᕋᓛᒥᑦ ᐃᓱᒪᓕᐅᓚᐅᖅᑐᑦ ᔭᐃᓐᔅ ᐃᓄᐊᖅᑕᐅᒋᐊᖃᕋᔭᖅᑐᖅ ᑕᐃᒃᑯᓂᖓ ᐃᓄᐊᖅᓯᓚᐅᙱᓐᓂᖓᓂ. 

ᔭᐃᓐᔅ ᓯᑯᓕᐊᕈᔾᔭᐅᓕᓚᐅᖅᑐᖅ ᒪᕐᕉᓐᓄᑦ ᐊᖑᑎᓄᑦ, ᐅᓗᓕᔭᕐᓈᕐᒧᑦ ᐊᒻᒪ ᐋᑎᑖᕐᒧᑦ, ᖁᑭᖅᑕᐅᓪᓗᓂ 
ᐃᓄᐊᖅᑕᐅᓪᓗᓂᓗ ᓄᖃᓪᓚᕐᒧᑦ, ᓯᕗᓕᖅᑎᑦᓯᐊᕙᕆᔭᐅᔪᖅ ᓄᓇᓕᒻᒥ.  

ᐸᓖᓯᒃᑯᑦ (RCMP) ᐊᖏᔪᖅᑳᖓᓂ ᒥᑦᑎᒪᑕᓕᒻᒨᑎᑕᐅᓚᐅᖅᑐᖅ ᖃᐅᔨᓴᕐᓂᕐᒧᑦ. ᑕᐃᓐᓇᑦᓴᐃᓐᓇᖅ ᐸᓖᓯ 
ᑐᖁᖓᔪᓕᕆᔨᐅᓚᐅᖅᑐᖅ ᖃᐅᔨᓴᕐᓂᖅᑕᖃᖅᑎᓪᓗᒍ ᑎᒍᔭᐅᔾᔪᑕᐅᔪᒥᑦ ᐱᖓᓱᓂᑦ ᐃᓄᓐᓂᒃ ᐊᖑᑎᓂᑦ 
ᓈᓚᑦᑎᐅᓕᖅᑐᓂ ᐊᓱᐃᓪᓛᒃ ᐊᖑᑏᑦ ᐸᓯᔭᑦᓴᐅᓕᖅᓱᑎ ᐃᓄᐊᖅᓯᓂᕐᒧᑦ. 1923-ᒥᑦ ᐃᖅᑲᖅᑐᐃᕕᓕᕆᔩᑦ 
ᐅᒥᐊᕐᔪᐊᒃᑰᕈᔾᔭᐅᓚᐅᖅᑐᑦ CGS Arctic ᐃᖅᑲᖅᑐᐃᒋᐊᖅᑐᓂᕐᒥᑦ ᐋᑎᑖᕐᒥᑦ, ᓇᖃᓪᓚᕐᒥᑦ, ᐊᒻᒪ 
ᐅᓗᓕᔭᕐᓈᒥᑦ ᕌᐳᑦ ᔭᐃᓐᔅ ᐃᓄᐊᖅᑕᐅᓂᖓᓄᑦ. ᒪᓕᓪᓗᒍ ᓯᐊᓪᐊᒡ ᒍᕌᓐᑦ (Grant), ᐃᖅᑲᖅᑐᐃᓂᖅ 
ᒪᕐᕈᓪᓗᐊᑕᕐᓂᒃ ᑐᕌᒐᖃᓚᐅᖅᑐᖅ. ᓴᖅᑭᔮᖅᑎᑦᓯᓂᒃᑯᑦ ᑲᓇᑕᐅᑉ ᒐᕙᒪᖓ ᐱᖃᕐᓂᖓᓂ ᓄᓇᖃᕐᕕᐅᔪᒥᑦ. 
ᑕᐃᒪᐃᓐᓂᖓᓄᑦ, “ᐱᓕᕆᔨᒻᒪᕆᒃ ᑕᕐᕆᔭᐅᓯᐅᖅᑎᒻᒪᕆᒃ ᕚᒃᔅ ᓴᓐᑐᕆ ᑕᕐᕆᔭᐅᓯᐅᕐᕕᖓᓂ ᐃᓚᐅᓚᐅᖅᑐᖅ 
ᓴᖅᑮᓂᕐᒧᑦ ᑕᑯᓐᓇᕋᑦᓴᒥᑦ ᑲᓇᑕ ᑐᓂᓯᒍᓐᓇᖅᑕᖓᓂ ᓄᓇᕐᔪᐊᕐᒧᑦ.”93 ᑐᕌᒐᕆᔭᐅᓚᐅᕐᒥᔪᖅ 
“ᑕᑯᑦᓴᐅᑎᑦᓯᓂᕐᒥᑦ ᐃᓄᐃᑦ ᓲᖑᓂᕐᒥᑦ ᐊᒻᒪ ᓈᒻᒪᑦᑑᓂᖓ ᑲᓇᑕᒥ ᐃᖅᑲᖅᑐᐃᓕᕆᓂᕐᒥᑦ.”94  

ᓈᓚᑦᑏᑦ (ᐱᖓᓲᔪᖅᑑᓚᐅᖅᑐᑦ ᐅᒥᐊᕐᔪᐊᕐᒥᙶᖅᑐᑦ CGS Arctic) ᐸᓯᔭᑦᓴᐅᑎᑦᓯᓚᐅᙱᑦᑐᑦ ᐋᑎᑖᕐᒥᑦ 
ᑭᓯᐊᓂ ᑕᒪᒃᑮᒃ ᐅᓗᓕᔭᕐᓈᑦ ᐊᒻᒪ ᓇᖃᓪᓚᖅ ᐸᓯᔭᑦᓴᐅᓪᓗᑎᒃ. ᐅᓗᓕᔭᕐᓈᑦ ᐃᓂᖅᑎᖅᑕᐅᓚᐅᖅᑐᖅ 
ᐊᕐᕌᒍᓄᑦ ᒪᕐᕉᓐᓄᑦ ᐱᓕᕆᑎᑕᐅᒻᒪᕆᑦᑐᓂ ᒥᑦᑎᒪᑕᓕᒻᒥ ᑖᓐᓇᓕ ᓇᖃᓪᓚᖅ ᐃᓂᖅᑎᖅᑕᐅᓪᓗᓂ ᐊᕐᕌᒍᓄᑦ 
ᖁᓕᓄᑦ ᑎᒍᔭᐅᓪᓗᓂ ᐊᐅᓪᓚᖅᑎᑕᐅᓪᓗᓂᓗ ᔅᑑᓂ ᒪᐅᓐᑕᓐ ᑎᒍᔭᐅᒪᕕᔾᔪᐊᖓᓄᑦ ᒫᓂᑑᐸᒥ. 
ᑎᒍᔭᐅᒪᕕᔾᔪᐊᒦᑎᓪᓗᒍ, ᓇᖃᓪᓚᖅ ᐳᕙᓪᓗᓕᓚᐅᖅᑐᖅ. 1925-ᒥᑦ, ᒥᑦᑎᒪᑕᓕᒻᒧᑦ ᐅᑎᖅᑎᑕᐅᓚᐅᖅᑐᖅ, 
“ᓯᓚᒥᑦ ᖄᖓᓂ ᓯᓂᖃᑦᑕᖅᓱᓂ ᐊᐃᑦᑐᐃᓂᐊᖏᒻᒪᑦ ᖃᓪᓗᓈᓂᑦ ᐊᑖᓃᑦᑐᓂᑦ.”95 ᓇᖃᓪᓚᖅ ᐋᓐᓂᐊᓂᕐᒧᑦ 
ᐃᓅᒍᓐᓃᓚᐅᖅᑐᖅ ᐅᑎᖅᓯᒪᓕᕋᑖᖅᑎᓪᓗᒍ. ᐋᓐᓂᐊᒥᑦ ᓇᑦᓴᓚᐅᕐᓂᖓᓄᑦ ᓄᓇᓕᖓᓄᑦ, 
ᐳᕙᓪᓗᕐᔪᐊᕐᓂᖏᑦ ᐃᓅᒍᓐᓃᕈᑕᐅᓚᐅᖅᑐᖅ ᐊᒥᓲᓂᖅᓴᓂᑦ ᐃᓄᓐᓂᑦ ᖃᓂᒋᔭᖓᓂ – ᐋᓐᓂᐊᕐᔪᐊᕐᓂᖅ 
ᑲᓇᑕᐅᑉ ᒐᕙᒪᖓ ᐃᔨᕋᓱᓚᐅᖅᑕᖓ ᐱᔪᓐᓃᖅᑎᑦᓯᙱᖔᖅᓱᑎᒃ.96 ᐱᑕ ᕋᓱᓪ (Russell) ᐅᖃᖅᑐᖅ, 
“ᐃᖅᑲᖅᑐᐃᓂᖅ ᑕᐃᒪᐃᓚᐅᖅᑐᖅ ᐅᑭᐅᖅᑕᖅᑐᒥ.”97  

ᐊᒥᓲᓂᖅᓴᒻᒪᕆᐅᓕᖅᑎᓪᓗᒋᑦ ᖃᓪᓗᓈᑦ ᐅᑭᐅᖅᑕᖅᑐᒥᑦ, ᐸᓖᓯᒃᑯᑦ (RCMP) ᐱᓕᕆᓚᐅᖅᑐᑦ 
ᐸᓖᓯᓕᕆᔾᔪᓯᓂᒃ ᖃᓪᓗᓈᓄᑦ ᐊᒻᒪ ᐃᓄᓐᓄᑦ. ᐊᑕᐅᓯᖅ ᐃᓱᒫᓘᑕᐅᓚᐅᖅᑐᖅ ᑯᔭᖃᑦᑕᕐᓂᕐᒥᑦ ᐃᓄᐃᑦ 
ᐊᕐᓇᓂᑦ ᓈᓚᕝᕕᒃ DEW ᐃᖅᑲᓇᐃᔭᖅᑎᖏᓐᓄᑦ ᐊᒻᒪ ᐅᓇᑕᖅᑐᑦᓴᓄᑦ 1950-ᖏᓐᓂ.98 ᑭᓯᐊᓂ ᐸᓖᓯᒃᑯᑦ 
(RCMP) ᐱᓕᕆᐊᖃᖃᑕᐅᓪᓚᕆᓚᐅᕐᒥᔪᑦ ᐊᐅᓚᑦᓯᕙᓪᓕᐊᓂᕐᒥᑦ ᐅᑭᐅᖅᑕᖅᑐᒥᑦ ᐊᒻᒪ 
ᖃᐅᔨᒪᑦᓯᐊᕆᐊᕐᓂᕐᒥᑦ ᐃᓄᐃᑦ ᒪᓕᑦᓯᐊᕋᓗᐊᕐᒪᖔᑦ ᓄᑖᒥᑦ ᒪᓕᒋᐊᓕᓐᓂᒃ.  

1950-ᖏᓐᓂ, ᐸᓖᓯᒃᑯᑦ (RCMP) ᐱᓕᕆᖃᑕᐅᓚᐅᖅᑐᑦ ᐊᐅᓪᓚᖅᑎᑦᓯᓂᕐᒥᑦ ᐃᓄᓐᓂᒃ ᐃᓚᒌᖑᔪᓂᒃ 
ᓄᓇᓕᓐᓄᑦ, ᑕᒪᒃᑯᐊᓗ “ᓂᕈᐊᖅᓯᓂᕐᒥᑦ ᐃᓚᒌᖑᔪᓂᒃ ᐊᐅᓪᓚᕋᔭᖅᑐᓂᒃ, ᓇᒧᖓᕋᔭᕐᓂᖏᓐᓂᒃ, 
ᓄᐊᑕᐅᓪᓗᑎ ᐊᐅᓪᓚᖅᑎᑕᐅᓂᕐᒧᑦ, ᒪᓕᑦᑕᐅᓪᓗᑎᒃ, ᓱᓇᒃᑯᑖᓂᑦ ᑐᓂᔭᐅᓪᓗᑎᒃ, ᑮᓇᐅᔭᕐᒥᓪᓘᓐᓃᑦ 
ᐊᐅᓪᓚᑦᓯᓪᓗᑎᒃ ᑖᒃᑯᓄᖓ.”99 ᐸᓖᓯᒃᑯᑦ (RCMP) ᐱᓕᕆᐊᖃᖃᑕᐅᓚᐅᕐᒥᔪᑦ ᐃᓄᐃᑦ ᓱᕈᓰᑦ 
ᐃᓕᓐᓂᐊᕆᐊᖃᑦᑕᕋᓗᐊᕐᒪᖔᑦᑕ. “ᐊᖏᔪᖅᑳᕆᔭᐅᔪᑦ ᓇᒻᒥᓂᖅ ᓱᕈᓯᖏᓐᓂᒃ 
ᓄᓇᓕᒻᒨᕈᔾᔨᖃᑦᑕᓚᐅᙱᑉᐸᑕ ᐅᑭᐊᑦᓵᑉᐸᓪᓕᐊᓕᖅᑎᓪᓗᒍ ᐃᓕᓐᓂᐊᕆᐊᕐᓂᕐᒧᑦ ᐊᕐᕌᒍᓕᒫᒧᑦ, 
ᐃᓕᓐᓂᐊᕐᕕᒻᒥᙶᖅᑐᑦ ᐊᒻᒪ ᐸᓖᓯᒃᑯᑦ (RCMP) ᓄᓇᓕᕋᓛᓅᖃᑦᑕᓚᐅᖅᑐᑦ ᐅᒥᐊᒃᑯᑦ ᓱᕈᓯᕐᓂᒃ 
ᐊᐃᑦᓯᖅᓱᑎᒃ.”100 ᑕᐃᒫᑦᑕᐅᖅ, ᐸᓖᓯᒃᑯᑦ (RCMP) ᐊᑐᕐᓂᖅᓴᐅᓕᓚᐅᖅᑐᑦ ᐊᐅᓚᑦᓯᓂᕐᒧᑦ ᒪᓕᒐᕐᓂᒃ, 
ᑕᐃᒃᑯᐊᓗ ᑐᕌᖓᔪᑦ ᐆᒪᔪᕋᓱᐊᕐᓂᕐᒧᑦ ᕿᒻᒥᓄᓪᓗ. ᐃᓅᓯᖅ ᓄᓇᓕᓐᓂ ᐊᑐᐃᓐᓇᐅᑎᑦᓯᓚᐅᕐᒥᔪᖅ 
ᐃᒥᐊᓗᒻᒥᑦ ᐃᓄᓐᓄᑦ – ᐊᒻᒪ ᐃᒥᐊᓗᒻᒧᑦ ᒪᓕᒋᐊᓕᓐᓄᑦ ᓯᖁᒥᑦᓯᓂᕐᒥᑦ.  

ᑲᑎᒪᔩᑦ ᐅᐊᓐᓇᖓᓂ ᐱᖓᓐᓇᖓᓂ ᐊᕕᑦᑐᖅᓯᒪᔪᒥᑦ 1949 ᐆᒪᔪᓄᑦ ᒪᓕᒐᑦ ᓄᖅᑲᖓᑎᑦᓯᔪᒻᒪᕆᐅᓚᐅᖅᑐᑦ 
ᐃᓄᐃᑦ ᐊᖑᓇᓱᒍᓐᓇᕐᓂᖏᓐᓂᒃ. ᒪᓕᒐᐃᑦ ᑕᐃᒪᐃᑦᑐᑦ, “ᐱᓗᐊᖅᑐᒥᑦ ᑐᕌᖓᓂᖃᖅᑎᓪᓗᒋᑦ ᐃᓄᓐᓄᑦ, 
ᑐᑭᖃᕆᔭᐅᓚᐅᙱᑦᑐᑦ ᐅᑭᐅᖅᑕᖅᑐᒥᑦ.”101 ᐃᒫ ᑕᔅᑐ ᓇᓗᓇᐃᖅᓯᒻᒪᑦ, ᒪᓕᒐᐅᔪᖅ “ᑭᓪᓕᖃᖅᑎᑦᓯᔪᖅ 

ᖃᑦᓯᓂᑦ ᑐᑦᑐᕈᓐᓇᕐᒪᖔᖅ ᑭᓇᑐᐃᓐᓇᖅ ᐊᖑᓇᓱᓐᓂᕐᒧᑦ ᓚᐃᓴᓐᓯᖃᖅᑐᒧᑦ ᑕᓪᓕᒪᓄᑦ ᐊᕐᕌᒍᑕᒫᑦ. 
ᐃᓚᒌᖑᔪᑦ ᓄᓇᐃᓐᓇᕐᒥᑦ ᐆᒪᒍᓐᓇᕋᔭᙱᑦᑐᑦ ᑕᖅᑭᓕᒫᒧᑦ – ᐊᕐᕌᒍᓕᒫᒧᓪᓘᓐᓃᑦ – ᑕᓪᓕᒪᓄᑦ ᑐᑦᑐᓄᑦ.”102 
ᑕᔅᑑᑉ ᑕᐅᑐᑦᑕᖓᒍᑦ, ᒪᓕᒐᑦ ᐊᒻᒪ ᒪᓕᑦᓯᐊᕆᐊᖃᕐᓂᖏᑦ “ᐊᐅᓚᑦᓯᓂᐅᓚᐅᖅᑐᑦ, ᐊᑭᕋᖅᑐᓚᐅᖅᑐᑦ ᐊᒻᒪ 
ᒥᑭᓪᓕᑦᑎᕆᓪᓗᑎᒃ” ᐊᒻᒪ “ᐱᕐᓕᔮᖃᖅᑎᑦᓯᓂᐅᓪᓗᓂ.”103 

ᕿᒧᑦᓯᐅᑎᑦ ᕿᒻᒦᑦ ᐱᒻᒪᕆᐅᖃᑕᐅᓚᐅᖅᑐᑦ ᐃᓄᐃᑦ ᐃᓅᓯᖏᓐᓄᑦ, ᐱᓗᐊᖅᑐᒥᑦ ᐊᐅᓪᓚᕐᓂᕐᒧᑦ 
ᐊᖑᓇᓱᒋᐊᕐᓂᕐᒧᑦ. ᐊᐅᓪᓛᖅᑎᓪᓗᒋᑦ ᓄᓇᓕᓐᓄᑦ, ᑭᓯᐊᓂ, ᐱᖅᑯᓯᑐᖃᒃᑯᑦ ᐃᓄᐃᑦ ᐱᐅᓯᖏᑦ 
ᕿᒻᒥᓕᕆᓂᕐᒥᑦ ᐊᑲᐅᙱᓕᐅᕈᑕᐅᓕᓚᐅᖅᑐᖅ ᓄᑖᒧᑦ ᖃᓪᓗᓈᑦ ᐊᐅᓚᑦᓯᓂᕐᒧᑦ ᑎᓕᐅᕆᔾᔪᑎᖓᓄᑦ.  

ᐃᓄᐃᑦ ᑎᓕᐅᖅᑕᐅᖃᑦᑕᓚᐅᖅᑐᑦ ᕿᒻᒥᖏᓐᓂᒃ ᐃᐱᖅᓯᒪᑎᑦᓯᖁᔭᐅᓪᓗᑎᒃ ᐸᓖᓯᒃᑯᓐᓄᑦ (RCMP) 
ᐃᓄᒃᑎᑑᕈᓐᓇᙱᑦᑐᓄᑦ. ᑕᐃᒪᐃᓕᐅᕐᓂᒃᑯᑦ ᑮᓇᐅᔭᖃᕈᑕᐅᓚᐅᖅᑐᖅ ᐃᐱᐅᑎᑦᓴᒧᑦ, ᑭᓯᐊᓂ 
ᐱᑕᖃᕋᔪᓚᐅᙱᑦᑐᖅ HBC ᓂᐅᕕᕐᕕᖏᓐᓂ. ᑐᑭᖃᓚᐅᕐᒥᔪᖅ ᓂᕿᑦᓴᖅᓯᐅᕆᐊᖃᕐᓂᕐᒥᑦ ᕿᒻᒥᓄᑦ 
ᓂᕆᔭᑦᓴᓯᐅᖃᑦᑕᓚᐅᖅᑑᒐᓗᐊᑦ ᐃᓄᐃᑦ ᓄᓇᓕᕋᓛᖑᑎᓪᓗᒋᑦ. ᐃᓄᐃᑦ 
ᐃᐱᖅᓯᒪᑎᑦᓯᒍᒪᓗᐊᓚᐅᙱᑦᑐᑦ. ᐊᑕᐅᑦᓯᒃᑯᑦ ᐃᐱᖅᓯᒪᙱᑦᑐᑦ ᕿᒻᒦᑦ, ᐊᑕᑦᓯᐊᖅᑐᑦ ᐃᓐᓇᕐᓄᑦ 
ᐃᓚᒌᖑᔪᓄᓪᓗ ᐊᖑᓇᓱᓐᓂᕐᒧᑦ ᓄᓇᓕᕋᓛᓂᑦ, ᐅᓗᕆᐊᓇᒐᔪᓚᐅᖅᑐᑦ ᓱᕈᓯᓛᓄᑦ 
ᑕᑯᖃᑦᑕᖅᓯᒪᙱᑦᑕᖏᓐᓂᒃ ᓄᓇᓕᓐᓃᓕᖅᑎᓪᓗᒋᑦ ᐃᓄᐃᑦ.104 

ᐊᑖᒍᑦ ᕿᒻᒥᓄᑦ ᒪᓕᒋᐊᓕᒃ ᓄᓇᑦᓯᐊᕐᒥᑦ, ᐸᓖᓯᒃᑯᑦ (RCMP) ᑐᖁᑦᑎᔪᓐᓇᓚᐅᖅᑐᑦ ᕿᒻᒥᓂᑦ 
ᑕᐃᒪᐃᑦᑑᓂᕋᖅᑕᐅᔪᑦ “ᐸᖓᓕᕈᓘᔭᖅᑐᑦ ᐅᕝᕙᓘᓐᓃᑦ ᒪᑦᓯᐊᙱᑦᑐᑦ ᑖᑦᓱᒥᖓ ᒪᓕᒋᐊᓕᒻᒥᒃ.”105 2005-ᒥ 
ᐸᓖᓯᒃᑯᑦ (RCMP) ᖃᐅᔨᓴᕐᓂᖏᑦ ᓇᓗᓇᐃᖅᓯᓚᐅᑦᑐᑦ 20,000-ᓂᒃ ᕿᒻᒦᓂᑦ ᑐᖂᑦᑎᓚᐅᖅᑐᑦ 
ᐊᑯᓐᓂᖏᓐᓂ 1950 ᐊᒻᒪ 1970.106 ᐊᒥᓱᐊᓗᑦ ᕿᒻᒦᑦ ᖁᑭᖅᑕᐅᓂᖏᑦ – ᐃᓛᓐᓂᒃᑯᑦ 250 ᕿᒻᒦᑦ – 
ᐊᒥᓱᐊᖅᑎ ᑕᐃᒪᐃᖃᑦᑕᓚᐅᖅᑐᑦ. ᕿᑭᖅᑕᓂ ᓱᓕᔪᓂᒃ ᑲᒥᓴᓇᐅᑉ ᐅᓂᒃᑳᓕᐊᖓ ᑖᑦᓱᒧᖓ ᐸᓖᓯᒃᑯᑦ 
(RCMP) ᕿᒻᒦᔭᕐᓂᖏᓐᓄᑦ ᑎᑎᖅᑲᓂᑦ, 200 ᕿᒻᒦᑦ ᑕᕝᕙᙶᓚᐅᑐᑦ 14-ᓂᒃ 25-ᓄᑦ ᕿᒧᑦᓯᐊᑎᓂᒃ, 
ᐃᑲᔪᕈᓐᓇᖅᑐᑦ ᐊᖑᓇᓱᓐᓂᕐᒥᑦ 70-ᓂᒃ 100-ᓄᑦ ᐃᓄᓐᓂᒃ.107 ᑲᒥᓴᒃᑯᑦ ᐅᖃᕐᒥᔪᑦ, “ᐊᒥᓱᓄᑦ ᐃᓄᓐᓄᑦ, 
ᐸᓖᓯᒃᑯᑦ (RCMP) ᖁᑭᖅᓯᖃᑦᑕᕐᓂᖏᑦ ᕿᒻᒥᓂᑦ ᓴᖅᑭᔮᖅᑎᑦᓯᓚᐅᖅᑐᖅ ᑭᓱᒋᔭᖃᙱᓐᓂᖏᓐᓂᒃ 
ᐃᓄᓐᓂᒃ.”108 

1960-ᖏᓐᓂ ᐊᒥᓱᑦ ᐱᔭᑦᓴᕆᔭᐅᔪᑦ ᐸᓖᓯᒃᑯᓐᓄᑦ (RCMP) ᑲᒪᒋᔭᐅᓕᓚᐅᖅᑐᑦ ᐃᓄᓕᒫᓄᑦ ᐱᓕᕆᔨᓄᑦ.109 
ᑕᐃᒪᐃᓚᐅᖅᑐᖅ, ᐸᓖᓯᒃᑯᑦ (RCMP) ᐱᔭᑦᓴᖓ ᐊᓯᔾᔨᓚᐅᖅᑐᖅ “ᐊᑑᑎᖃᕐᓂᕐᒥᑦ ᐊᒻᒪ ᓴᐳᔾᔨᓂᕐᒥᑦ” ᐃᒫ 
ᐊᐅᓚᑦᓯᓂᖅᓴᐅᓂᕐᒧᑦ, ᖃᓪᓗᓈᑎᑐᑦ ᐸᓖᓯᓕᕆᓂᕐᒥᑦ.  

ᑕᐃᒫᑦᓴᐃᓐᓇᖅ ᐱᕙᓪᓕᐊᕈᑕᐅᓚᐅᕐᒥᔪᑦ ᐊᓯᖏᓐᓂᑦ ᐃᓚᖏᓐᓂᒃ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ 
ᐋᖅᑭᑦᓱᖅᓯᒪᓂᖓᓂ. ᖄᒃᑲᓐᓂᐊᒍᑦ ᐸᓖᓯᒃᑯᑦ (RCMP) ᐊᓪᓚᕝᕕᑖᕐᓂᖏᓐᓂᒃ, ᐃᖅᑲᖅᑐᐃᕖᑦ 
ᑎᑭᖃᑦᑕᕐᓂᖏᑦ ᐊᑐᐃᓐᓇᐅᑎᑦᓯᔪᑦ ᓴᖅᑭᔮᖅᑎᑦᓯᓂᕐᒥᑦ ᑲᓇᑕᒥ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ 
ᐋᖅᑭᑦᓱᖅᓯᒪᓂᖓ – ᑲᓇᑕᒥᓗ ᐱᖃᕐᓂᕋᐃᓂᕐᒥᑦ – ᐅᑭᐅᖅᑕᖅᑐᒥ. 1905-ᒥᑦ 1955-ᒧᑦ ᔅᑎᐸᓐᑎᐅᕆ 
ᒫᒋᔅᑐᕋᐃᑦ ᐃᖅᑲᖅᑐᐃᕕᖓ ᐊᐅᓚᓂᖃᓚᐅᖅᑐᖅ ᐱᕋᔭᑦᑐᓄᑦ ᐃᖅᑲᖅᑐᐃᕕᓂ ᓄᓇᑦᓯᐊᕐᒥᑦ, 
ᐅᑭᐅᖅᑕᖅᑐᒥᓪᓗ, ᒫᒋᔅᑐᕋᐃᑦᑯᑦ ᓯᓚᑖᓂᙶᕋᓗᐊᖅᓱᑎᒃ ᐅᑭᐅᖅᑕᖅᑐᓕᐊᑲᐃᓐᓇᖃᑦᑕᖅᓱᑎᒃ. 1930-
ᖏᓐᓂ ᓄᓇᑦᓯᐊᕐᒥᑦ ᐃᖅᑲᖅᑐᐃᔨᖏᑦ ᑎᑭᖃᑦᑕᕐᓂᖏᑦ ᐊᐅᓚᓂᖃᓚᐅᖅᑐᑦ ᐃᓛᓐᓂᓚᐅᓱᖓ, 
ᓄᓇᑦᓯᐊᕐᒥᐅᑕᐅᙱᑦᑐᖅ ᐃᖅᑲᖅᑐᐃᔨ ᓄᓇᓕᒻᒥᐅᑕᐅᓕᖅᓱᓂ ᐃᖅᑲᖅᑐᐃᔨ ᔭᓗᓇᐃᕝᒥ. ᓴᖅᑭᑕᐅᑎᓪᓗᒍ 
ᓄᓇᑦᓯᐊᕐᒥᑦ ᐃᖅᑲᖅᑐᐃᕕᔾᔪᐊᖅ 1955-ᒥᑦ, ᐃᖅᑲᖅᑐᐃᔨ ᔮᓐ ᓯᓇᓐᔅ ᐃᓕᔭᐅᓚᐅᖅᑐᖅ ᓯᕗᓪᓕᖅᐹᖑᓪᓗᓂ 
ᐃᖅᑲᖅᑐᐃᔨᐅᓪᓗᓂ ᐃᖅᑲᖅᑐᐃᕕᒻᒥ. ᓯᓴᓐᔅ ᐊᑐᓕᖅᑎᑦᓯᓚᐅᖅᑐᖅ ᐃᖅᑲᖅᑐᐃᓂᕐᒥᑦ “ᐊᖑᑎᓕᒫᑦ 
ᐹᖏᓐᓄᑦ,” ᑕᐃᒫᒃ ᐃᖅᑲᖅᑐᐃᔩᑦ ᑎᑭᓐᓂᖅᓴᐅᖃᑦᑕᓕᓚᐅᖅᑐᑦ ᒪᓕᒐᓕᕆᓂᐅᑉ ᐊᐅᓚᑕᐅᓂᖓᓂ 
ᓄᓇᑦᓯᐊᕐᒥ.110 ᑯᐊᐸᒃ ᑕᕐᕋᖓᓂ, ᐋᖅᑭᑦᓱᖅᓯᒪᔪᒃᑯᑦ (ᐅᕝᕙᓘᓐᓃᑦ ᑎᑭᖃᑦᑕᖅᑐᑦ) ᐃᖅᑲᖅᑐᐃᕖᑦ 
ᐊᐅᓪᓚᖃᑦᑕᓕᓚᐅᖅᑐᑦ ᓄᓇᕕᒻᒥ 1974-ᒥᑦ.111 ᑭᓯᐊᓂ, ᑕᐃᒫᒃ ᔭᐃᐱᑎ ᓄᙵᖅ (Nungak) ᐅᖃᖅᑐᖅ, 

ᐊᑐᓕᖅᑎᑦᓯᓂᕐᒥᑦ ᐃᖅᑲᖅᑐᐃᕕᓐᓂ ᑎᑭᑎᑕᐅᔪᓂᑦ ᑐᑭᖃᓚᐅᖅᑐᖅ “ᐃᖅᑲᖅᑐᐃᖃᑦᑕᓕᖅᑐᖅ ᐃᓄᐃᑦ 
ᑎᑭᑲᐃᓐᓇᓲᓂᑦ ᐃᓛᓐᓂᓚᐅᓱᖓᖅ ᐊᔪᕐᓇᖅᓱᓂ ᖃᐅᔨᒪᓂᕐᒥᑦ ᑖᒃᑯᐊ ᐅᖓᓯᑦᑐᒥᙶᖅᑐᑦ ᐊᐅᓚᑦᓯᔩᑦ 
ᑭᒃᑰᒐᓗᐊᕐᒪᖔᑦᑕ.”112 

ᓄᓇᓕᐅᖏᓐᓇᕐᓂᐊᓕᖅᑐᓂᑦ ᓴᖅᑮᑎᓪᓗᒋᑦ, ᐃᓄᐃᑦ ᐃᓅᓯᖏᑦ ᐊᓯᔾᔨᖅᑐᒻᒪᕆᐅᓚᐅᖅᑐᑦ. ᑲᑎᕈᓘᔭᕐᓂᖏᑦ 
ᐃᓄᐃᑦ ᐊᔾᔨᒌᙱᑦᑐᓂᑦ ᓄᓇᐃᑦ ᐊᕕᑦᑐᖅᓯᒪᔪᓂᑦ, ᐊᔾᔨᒌᙱᑦᑐᓂᑦ ᐃᓄᒃᑎᑑᕈᓯᓖᑦ, ᐊᑦᑐᐃᓚᐅᖅᑐᖅ 
ᖃᓂᒌᓐᓂᕆᔭᖏᓐᓂᒃ ᐊᒻᒪ ᐃᑲᔪᖅᑎᒌᓐᓂᖏᓐᓂᒃ ᐃᓅᓯᕆᔭᐅᔪᓂᑦ ᓄᓇᓕᕋᓛᓂᑦ. ᐃᓄᐃᑦ 
ᐊᑐᙱᓐᓂᖅᓴᐅᓕᓚᐅᖅᑐᑦ ᐃᓄᑭᑦᑐᓂᑦ ᐃᓚᒋᔭᒥᓂ ᐃᓅᖃᑎᖃᕐᓂᕐᒧᑦ ᐊᒻᒪ ᑮᓇᐅᔭᓕᕆᓂᕐᒧᑦ 
ᐊᑦᑕᓇᐃᖅᓯᒪᓂᕐᒧᑦ. ᐱᖅᑯᓯᑐᖃᒃᑯᑦ ᐱᓕᕆᔾᔪᓰᑦ ᐊᑐᖅᑕᐅᒋᐊᖃᙱᑦᑐᑦ – ᐃᓅᖃᓐᓂᐊᕐᓂᖅ, ᑲᑕᑦᓴᐃᓂᖅ 
ᐅᕝᕙᓘᓐᓃᑦ ᑲᙳᓵᕆᓂᖅ, ᐃᔪᕆᔭᖃᕐᓂᖅ, ᐊᒻᒪ ᐃᓚᐃᓐᓈᖅᓯᓂᖅ – ᐊᑑᑎᖃᙱᓐᓂᖅᓴᐅᓚᐅᖅᑐᑦ 
ᐊᖏᓂᖅᓴᓂᑦ ᓄᓇᓕᓐᓂ. ᐅᓗᕆᐊᓇᕐᓂᖓ ᑭᑭᑕᐅᓂᕐᒥᑦ ᐱᔾᔪᑕᐅᓚᐅᕈᓐᓃᖅᑐᖅ ᐃᓅᓂᕐᒥᑦ ᑐᖁᓂᕐᒧᓪᓗ 
ᓄᓇᒦᓚᐅᕐᓂᖏᓐᓄᑦ.113  

ᑕᐃᒪᐃᑦᑐᖅ, ᖃᓪᓗᓈᓄᑦ ᐊᐅᓚᑕᐅᓂᕐᒧᑦ ᐃᖅᑲᖅᑐᐃᔾᔪᓯᖓ ᐃᓄᓐᓄᑦ ᐊᑐᖅᑕᐅᓚᐅᖅᑐᖅ 
“ᐅᖃᖃᑎᖃᓚᐅᕐᓇᑎ ᖃᐅᔨᓴᕐᓂᖃᓚᐅᕐᓇᑎᓘᓐᓃᑦ ᓈᒻᒪᒃᑲᓗᐊᕐᒪᖔᖅ ᐋᖅᑭᒋᐊᕆᐊᖃᕐᒪᖔᓪᓘᓐᓃᑦ 
ᐃᓕᖅᑯᓯᕐᒥᓄᑦ.”114 ᐊᒥᓱᓄᑦ, ᓄᑖᖑᔪᖅ ᐋᖅᑭᑦᓱᖅᓯᒪᓂᖅ “ᐊᑲᐅᙱᓕᐅᕈᑕᐅᓪᓚᕆᓚᐅᖅᑐᖅ” 
ᐱᖅᑯᓯᑐᖃᒃᑯᑦ ᐃᓄᐃᑦ ᐊᑐᖃᑦᑕᖅᑕᖏᓐᓂᒃ ᐊᒻᒪ ᐊᑲᐅᙱᓕᐅᕈᑕᐅᔪᓂᒃ ᐊᓂᒍᐃᑎᑦᓯᓂᕐᒥᑦ.115  

ᑕᐃᒫᓪᓕ ᐃᓄᐃᑦ ᐊᑲᐅᙱᓕᐅᕈᑎᓂᑦ ᐊᓂᒍᐃᑎᑦᓯᔾᔪᓯᖏᑦ ᑐᙵᕕᖃᓚᐅᖅᑐᑦ ᖃᓄᐃᙱᑦᓯᐊᖅᑎᑦᓯᓂᕐᒧᑦ 
ᑲᒪᒋᔭᐅᓪᓗᓂᓗ ᑕᐃᒃᑯᓄᖓ ᐅᑉᐱᕆᔭᐅᑦᓯᐊᖅᑐᓄᑦ ᓄᓇᓕᒻᒥ, “ᑲᒪᒋᔭᐅᓕᓚᐅᖅᑐᖅ ᐋᓪᓛᓗᓐᓄᑦ 
ᐊᔾᔨᐅᙱᑦᑐᒥᑦ ᐅᖃᐅᓯᓕᐊᓗᓐᓂ.”116 ᐱᓕᕆᑐᐃᓐᓇᓚᐅᙱᑦᑐᑦ ᖃᓪᓗᓈᑎᑐᑦ, ᑐᓴᖅᑕᐅᒋᐅᖅᑐᓂᒃ 
ᒪᓕᒐᓕᕆᓂᕐᒧᑦ ᐅᖃᐅᓯᕐᓂᒃ ᐊᑐᓚᐅᖅᑐᑦ, ᓲᕐᓗ “ᐸᓯᔭᑦᓴᐅᓂᖅ,” ᓇᓕᒧᑦᑐᒥᑦ ᐅᖃᐅᓯᖃᙱᑦᑐᖅ 
ᐃᓄᒃᑎᑐᑦ.117 ᑕᐃᒫᑦᑕᐅᖅ, ᐃᓄᐃᑦ ᐱᐅᓯᖓ ᑐᕌᒐᖃᓚᐅᖅᑐᖅ ᐃᓱᒪᒃᑯᑦ ᖁᐊᖅᓵᓗᐊᖅᑕᐃᓕᒪᑎᑦᓯᓂᕐᒥᑦ 
ᓴᐃᓕᓂᕐᒥᑦ ᐋᖅᑭᑦᓯᐊᖅᓯᒪᓂᕐᒥᓪᓗ ᓄᓇᓕᒻᒧ, ᑖᓐᓇᓕ ᑲᓇᑕᒥ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ 
ᐋᖅᑭᑦᓱᖅᓯᒪᓂᖓ ᑐᕌᒐᖃᖅᑐᖅ ᐊᓄᓪᓚᑦᓯᓂᕐᒥᑦ ᐱᕋᔭᑦᑐᒥᓂᕐᓂᒃ ᐱᕋᔭᒃᑲᓐᓂᖁᓇᒋᑦ.118 
ᐅᖃᖃᑎᖃᙱᖔᖅᓱᑎᒃ ᐃᓐᓇᓪᓚᕆᓐᓂᒃ, ᑲᓇᑕᒥ ᐱᕋᔭᑦᑐᓄᑦ ᐃᖅᑲᖅᑐᐃᓂᕆᓂᖓ ᐃᓚᖃᖅᑐᖅ 
ᐃᓄᓕᒫᑦ ᓵᖓᓂ ᐅᖃᖃᑎᖃᕐᓂᕐᒥᑦ ᑖᒃᑯᐊ ᓴᐳᓐᓂᐊᖅᑏᑦ ᓵᓚᖃᖃᑦᑕᐅᑎᒐᓱᐊᖅᓱᑎᒃ ᐸᓯᔭᑦᓴᐅᒻᒪᖔᖅ 
ᐅᕝᕙᓘᓐᓃᑦ ᐸᓯᔭᑦᓴᐅᖏᒻᒪᖔᖅ. ᐃᒫᖑᙱᖔᖅᑐᖅ ᐃᑲᔪᕐᓂᕐᒥᑦ ᐊᒻᒪ ᐋᖅᑭᑦᓯᓂᕐᒥᑦ, ᐃᓱᖓᓂ 
ᐊᓂᒍᕐᓂᖓ ᑕᐃᒃᑯᓄᖓ ᐸᓯᔭᑦᓴᐅᔪᓄᑦ ᑎᒍᔭᐅᓂᖅᓴᐅᓲᑦ. ᐃᖃᓗᒻᒥᐅᑕᖅ ᐃᓐᓇᓪᓚᕆᒃ ᐅᖃᓚᐅᖅᑐᖅ: 
“ᖃᐅᔨᒪᑦᓯᐊᖅᑐᒍᑦ ᑕᐃᑦᓱᒪᓂᑐᖃᖅ ᐊᓄᓪᓚᑦᓰᕕᑕᖃᖃᑦᑕᓚᐅᙱᑦᑐᖅ. ᑭᓱᓕᒫᑦ ᑲᒪᒋᔭᐅᓚᐅᖅᑐᖅ 
ᐅᖃᖃᑎᒌᓐᓂᒃᑯᑦ, ᐱᓂᕐᓗᑦᑐᑦ ᑎᒍᔭᐅᒪᕕᓐᓅᖅᑕᐅᖃᑦᑕᓚᐅᙱᑦᑐᑦ.”119  

ᖃᓪᓗᓈᓄᑦ ᐊᐅᓚᑕᐅᓂᕐᒧᑦ ᐅᓪᓗᒥ 

ᐊᐅᓪᓚᖅᑎᑕᐅᓂᖏᑦ ᐃᓄᐃᑦ ᐃᓚᒌᖑᔪᑦ ᓄᓇᓕᓐᓄᑦ ᐱᔭᕇᖅᑕᐅᓚᐅᖅᑐᖅ 1970-ᐊᑯᓐᓂᖏᓐᓂ. 
ᐊᕐᕌᒍᒐᓱᑐᐃᓐᓇᕐᓂᑦ, ᐃᓄᐃᑦ ᐃᓅᓯᖏᑦ ᐊᓯᔾᔨᕐᔪᐊᓚᐅᖅᑐᑦ ᐃᓅᓂᕆᔭᖏᓪᓗ – ᐊᓯᔾᔨᕐᓂᐅᔪᖅ 
ᐊᐅᓚᑕᐅᓪᓗᓂ ᖃᓪᓗᓈᓄᑦ ᓯᓚᑖᓂᙶᖅᑐᑦ ᐊᐅᓚᒍᓐᓇᖅᑕᒥᓂ.  

ᐃᓄᐃᑦ ᑭᒡᒐᖅᑐᐃᓕᖅᑐᑦ 5%-ᒥᑦ ᓄᓇᖃᖅᑳᖅᓯᒪᔪᑦ ᐃᓄᒋᐊᕐᓂᖏᓐᓂᒃ ᑲᓇᑕᒥ. ᐃᓄᓕᒫᑲᓴᑦ – 65,025 
ᓈᓴᐅᑎᑎᒍᑦ ᒪᓕᓪᓗᒍ 2016 ᐊᐱᖅᓱᕐᓂᕐᔪᐊᖅ – ᐃᓅᔪᑦ 51-ᓂᒃ ᓄᓇᓕᓐᓂᒃ ᐃᓄᐃᑦ ᓄᓇᖓᓂ. ᓄᓇ 
ᐊᕕᑦᑐᖅᓯᒪᔪᖅ ᑎᓴᒪᐅᓕᖅᑲᖓᔪᓂᑦ: ᓄᓇᑦᓯᐊᕗᑦ (ᓛᐸᑐᐊ ᐅᐊᓐᓇᖓᓂ ᓯᔾᔭᖅᐸᓯᖓ), ᓄᓇᕕᒃ (ᑯᐊᐸᒃ 
ᑕᕐᕋᖓᓂ), ᐃᓄᕕᐊᓗᐃᑦ (ᓄᓇᑦᓯᐊᖅ), ᐊᒻᒪ ᓄᓇᕗᑦ (ᓴᖅᑭᑕᐅᓂᑯ 1999-ᒥ). ᐊᑕᐅᓯᐸᓗᒃ ᑎᓴᒪᓂᒃ 
ᐃᓄᓐᓂᒃ ᖃᓪᓗᓈᓂᕐᒥᐅᑕᐅᔪᑦ ᑲᓇᑕᒥ. ᑕᐃᒃᑯᓂᖓ ᐃᓄᐃᑦ ᓄᓇᖓᓂᕐᒥᐅᑕᓄᑦ, 64% ᓄᓇᕗᒻᒥᐅᑕᐅᔪᑦ, 
25% ᓄᓇᕕᒻᒥᐅᑕᐅᔪᑦ, 7% ᐃᓄᕕᐊᓗᒻᒥᐅᑕᐅᔪᑦ, ᐊᒻᒪ 4% ᓄᓇᑦᓯᐊᕗᒻᒥᐅᑕᐅᔪᑦ 2016-ᒥᑦ.120  

ᐃᓄᐃᑦ ᐃᓅᓱᑦᑑᔪᑦ ᐊᒻᒪ ᐊᒥᓱᕈᖅᐸᓪᓕᐊᔪᑦ ᐃᓄᒋᐊᕐᓂᖏᑦ. ᐊᕐᕌᒍᖓ ᐊᑯᓐᓂᖅᓱᖅᑐᖅ ᐃᓄᒋᐊᕐᓂᐅᔪᓂᑦ 
27.7 ᐊᕐᕌᒎᔪᑦ, ᒪᒃᑯᓂᖅᓴᑦ ᖃᓪᓗᓈᑦ ᐃᓄᒋᐊᕐᓂᖏᓐᓂᒃ (40.9 ᐊᕐᕌᒍᑦ).121 “ᐊᑯᓐᓂᖏᓐᓂ 2006 ᐊᒻᒪ 
2016, ᐃᓄᐃᑦ ᐃᓄᒋᐊᕐᓂᖏᑦ ᑲᓇᑕᒥ ᐃᓄᒋᐊᑦᓯᓚᐅᖅᑐᑦ ᐱᖓᓱᐊᖅᑎᑲᓴ ᑲᑎᓪᓗᒋᑦ ᑲᓇᑕᓕᒪᒥᑦ 
ᐃᓄᒋᐊᕐᓂᐅᔪᒥᑦ (29% ᑕᑯᖃᓯᐅᑎᓗᒍ 11%).”122 

ᐃᓄᒃᑎᑐᑦ ᐅᖃᕈᓯᐅᔪᑦ ᓇᓗᓇᐃᒃᑯᑕᕐᔪᐊᖑᔪᑦ ᓱᓕ ᐃᓄᐃᑦ ᓄᓇᓕᖏᓐᓂ: 64% ᐃᓄᐃᑦ ᐊᔾᔨᒌᙱᑦᑐᓂᑦ 
ᐅᑭᐅᓖᑦ ᑲᓇᑕᒥ ᐅᖃᖅᓯᒪᔪᑦ ᐃᓄᒃᑎᑑᑦᓯᐊᕈᓐᓇᖅᑐᑦ ᐅᖃᖃᑎᖃᕐᓂᕐᒧᑦ, 45% ᐅᖃᖅᓯᒪᔪᑦ 
ᐃᓄᒃᑎᑑᓐᓂᖅᓴᐅᓲᑦ ᐊᖏᕐᕋᖏᓐᓂ, 57% ᐅᖃᖅᓯᒪᔪᑦ ᐃᓄᒃᑎᑐᑦ ᐅᖃᐅᓯᖃᖅᑳᕐᓂᑰᔪᑦ ᐊᖏᕐᕋᖏᓐᓂᒃ 
ᓱᕈᓯᓛᖑᑦᓱᑎᒃ.123 ᐃᓄᒃᑎᑑᕈᓐᓇᕐᓂᖅ, ᑭᓯᐊᓂ, ᐊᔾᔨᒌᙱᑦᑐᖅ ᓄᓇᖃᕐᕖᑦ ᐊᕕᑦᑐᖅᓯᒪᓂᖏᓐᓂᒃ. 
ᐃᒫᖑᓚᐅᖅᑐᖅ, ᐊᒥᓲᓂᖅᓴᑦ ᓄᓇᕕᒻᒥᐅᑕᑦ (99%) ᐊᒻᒪ ᓄᓇᕗᑦ (89%) ᐃᓄᒃᑎᑑᕈᓐᓇᖅᑐᑦ, 21%-ᓇᑦ 
ᓄᓇᑦᓯᐊᕗᒻᒥ ᐊᒻᒪ 22% ᐃᓄᕕᐊᓗᒻᒥᐅᑕᑦ ᑕᐃᒫᒃ ᐅᖃᕈᓐᓇᖅᑐᑦ. ᐃᓄᐃᑦ ᑕᐱᕇᑦ ᑲᓇᑕᒥ ᐅᖃᖅᑐᑦ, 
ᑕᒪᓐᓇ ᐊᔾᔨᒌᙱᓐᓂᐅᔪᖅ “ᑕᐃᒪᐃᕐᔪᐊᖅᓯᒪᔪᖅ ᐅᐱᓐᓇᕋᓂ ᐊᑐᖅᓯᒪᔭᖏᑦ ᐊᒻᒪ ᓴᖅᑭᓐᓂᑰᔪᑦ 
ᐊᐅᓚᑕᐅᕙᓪᓕᐊᓂᒃᑯᑦ, ᐃᓕᓐᓂᐊᕆᐊᖅᑎᑕᐅᕙᓐᓂᖏᓐᓄᓪᓗ, ᐅᖃᐅᓯᕐᒥᑦ ᐊᓯᐅᔨᒍᑕᐅᓯᒪᔪᖅ.”124  

ᑕᐃᒪᐃᑦᑐᖅ, ᐃᓅᓯᕐᒧᑦ ᐊᒻᒪ ᑭᓇᐅᔾᔭᓴᕐᓂᕐᒧᑦ ᐊᑲᐅᙱᓕᐅᕈᑕᐅᔪᑦ ᑲᔪᓯᓯᒪᔪᖅ ᐃᓚᒌᖑᔪᓄᑦ ᐃᓄᐃᑦ 
ᓄᓇᖓᓂ ᐊᐅᓚᑦᓯᕋᓱᐊᖅᑎᓪᓗᒋᑦ ᐊᑦᑐᐃᓂᐅᔪᓂᑦ ᖃᓪᓗᓈᑦ ᐊᐅᓚᑦᓯᓂᕆᔭᖏᓐᓂᒃ ᖃᓄᐃᔾᔪᓯᖏᓐᓄᑦ 
ᐊᒻᒪ ᐃᓅᓯᖏᓐᓄᑦ.  

ᑮᓇᐅᔾᔭᓴᑦᓯᐊᙱᓐᓂᖅ ᐊᑲᐅᙱᓕᐅᕈᑕᐅᖃᑕᐅᔪᖅ. ᐊᓯᖏᑎᑐᑦ ᓄᓇᖃᖅᑳᖅᓯᒪᔪᑎᑐᑦ, ᐃᓄᐃᑦ 
ᐊᑐᖃᑦᑕᕐᒥᔪᑦ ᐃᖅᑲᓇᐃᔮᖃᙱᓐᓂᖅᓴᐅᔪᑦ ᐊᒻᒪ ᑮᓇᐅᔾᔭᕋᓱᐊᕐᓂᕐᒧᑦ, ᐊᒻᒪ ᐃᓄᒋᐊᓐᓂᖅᓴᑦ 
ᐃᖅᑲᓇᐃᔭᙱᑦᑐᑦ ᑕᑯᖃᓯᐅᑎᓗᒍ ᖃᓪᓗᓈᑦ ᐃᓄᒋᐊᕐᓂᖏᑦ.125 ᑕᑯᓗᒍ ᓄᓇᖃᖅᑳᓯᒪᔪᓄᑦ ᐃᓄᓐᓄᑦ 
ᖃᐅᔨᓴᕐᓂᐅᔪᖅ, 2017-ᒥᑦ 52% ᐃᓄᐃᑦ ᐊᕐᕌᒍᓖᑦ 15-ᓂᒃ ᐅᖓᑖᓄᓘᓐᓃᑦ ᐃᓄᐃᑦ ᓄᓇᖓᓂ 
ᐃᖅᑲᓇᐃᔭᓚᐅᖅᑐᑦ ᑮᓇᐅᔾᔭᑦᓴᖅᓱᑎᒃ; 79%-ᓂᒃ ᑕᐃᒃᑯᓂᖓ ᐃᖅᑲᓇᐃᔮᕆᓪᓚᑦᑖᖅᑕᒥᓂ ᑖᒃᑯᐊᓗ 24% 
ᐃᓛᓐᓂᒃᑯᑦ ᐃᖅᑲᓇᐃᔭᖃᑦᑕᖅᓱᑎᒃ (30 ᐃᑲᕐᕋᑦ ᑐᖔᓂ ᐱᓇᓱᐊᕈᓯᑕᒫᑦ). ᐊᒥᓲᓂᖅᓴᑦ (83%) 
ᐃᖅᑲᓇᐃᔭᙱᑦᑐᓂᑦ ᐃᓄᓐᓂᑦ ᐅᖃᓚᐅᖅᑐᑦ “ᐃᖅᑲᓇᐃᔮᑦᓴᖃᑦᓯᐊᖏᓐᓂᖓᓄᑦ” ᓄᖅᑲᖓᕈᑕᐅᓪᓗᓂ, 
ᐊᕝᕙᓪᓗᐊᑲᓴᖏᑦ (46%) ᐃᓄᐃᑦ ᐃᖅᑲᓇᐃᔭᑲᐃᓐᓇᓲᑦ ᑕᐃᒪᐃᓚᐅᖅᑐᑦ ᐅᓪᓗᓕᒫᒧᑦ 
ᐃᖅᑲᓇᐃᔮᑦᓴᖃᙱᓐᓂᖓᓄᑦ.126  

ᑕᐃᒪᐃᓚᐅᖅᑐᖅ, 2017-ᒥᑦ ᐊᒥᓲᓂᖅᓴᑦ (85%) ᐃᓄᐃᑦ ᐊᕐᕌᒍᓖᑦ 25-ᓂᒃ 54-ᒧᑦ ᐃᓄᐃᑦ ᓄᓇᖓᓂ 
ᓄᓇᒥᑦ ᖃᓄᐃᓕᐅᖃᑕᐅᓚᐅᖅᑐᑦ (ᐊᖑᓇᓱᓐᓂᕐᒥᑦ, ᐱᕈᖅᓯᐊᓂᑦ ᓄᐊᑦᓯᓂᕐᒥᑦ, ᐊᓐᓄᕌᓕᐅᕐᓂᕐᒥᑦ 
ᑲᒻᒥᐅᓂᕐᒥᓪᓗ ᐅᕝᕙᓘᓐᓃᑦ ᓴᓇᓂᕐᒥᑦ), ᐊᒥᓲᓂᖅᓴᑦ ᐱᖃᑕᐅᒐᔪᓚᐅᖅᑐᑦ (ᓲᕐᓗ, 46%) ᐊᖑᓇᓱᓚᐅᖅᑐᑦ, 
ᐃᖃᓪᓕᐊᓚᐅᖅᑐᑦ ᐅᕝᕙᓘᓐᓃᑦ ᒥᑭᒋᐊᖃᓚᐅᖅᑐᑦ ᑕᐃᒪᐃᓚᐅᖅᑐᑦ ᖃᑦᓯᐊᖅᑎᑭᐊᖅ ᐱᓇᓱᐊᕈᓯᐅᑉ 
ᐃᓗᐊᓂ ᑕᐃᒪᐃᓐᓇᐅᑎᓪᓗᒍ).127 ᐅᖓᑖᓄᑦ ᐊᑕᐅᓯᕐᒥᑦ ᑎᓴᒪᓂᒃ (27%) ᐃᓄᓐᓂᒃ ᐱᖃᑕᐅᔪᓂᑦ 
ᓄᓇᓕᐊᖃᑦᑕᖅᑐᓂᑦ ᑕᐃᒪᐃᕙᑦᑐᑦ ᐃᑲᔪᕐᓂᕐᒧᑦ ᐊᑭᓕᖅᓱᖅᑕᐅᓂᖏᓐᓄᑦ ᐃᖅᑲᓇᐃᔮᖏᓐᓄᑦ.128 2015-ᒥ, 
ᐊᑯᓐᓂᖅᓱᖅᑐᒥᑦ ᑮᓇᐅᔾᔭᑦᓴᕐᓂᖏᑦ ᐃᓄᓐᓄᑦ ᐅᑭᐅᓖᑦ 15-ᓂᒃ ᐅᖓᑖᓄᓪᓗ $23,485-ᑐᐃᓐᓇᐅᓚᐅᖅᑐᖅ 
ᑕᑯᖃᓯᐅᑎᓗᒍ $92,011 ᖃᓪᓗᓈᓄᑦ ᐃᓄᐃᑦ ᓄᓇᖓᓂᕐᒥᐅᑕᐅᔪᑦ.129 

ᐊᑕᓪᓗᓂ ᑮᓇᐅᔾᔭᑦᓴᑦᓯᐊᙱᓐᓂᕐᒧᑦ, ᐃᓄᐃᑦ ᐱᐅᑦᓯᐊᙱᑦᑐᓂᑦ ᓇᔪᒐᖃᖅᑐᑦ. ᐃᓪᓗᑦᓴᐃᑦ 
ᓈᒻᒪᓚᐅᙱᑦᑐᑎᑦ ᓄᓇᓕᕈᖅᐸᓪᓕᐊᑎᓪᓗᒋᑦ, ᐃᓪᓗᑭᑦᓴᓗᐊᖅᑐᐊᓗᐃᑦ ᓱᓕ ᐃᓄᐃᑦ ᐃᓚᒌᖑᔪᑦ.130 ᑕᑯᓗᒍ 
2016 ᐊᐱᖅᓱᕐᓂᕐᔪᐊᕐᒥᑦ, 31.5% ᐃᓅᔪᑦ ᐃᓄᐃᑦ ᓄᓇᖓᓂ ᑕᑯᖃᓯᐅᑎᓗᒍ 6% ᖃᓪᓗᓈᓂᑦ ᑲᓇᑕᒥ 
ᐃᓪᓗᖃᖅᑐᑦ ᐋᖅᑭᒋᐊᖅᑕᐅᕐᔪᐊᕆᐊᓕᓐᓂᒃ. ᐊᕝᕙᓪᓕᐊᖏᑦ ᐅᖓᑖᓄᑦ (52%) ᐃᓄᓐᓂᒃ ᐃᓄᐃᑦ ᓄᓇᖓᓂ 
ᐃᓄᒋᐊᓗᐊᖅᑐᓂᑦ ᐃᓪᓗᖃᖅᑐᑦ, ᑕᐃᒪᐃᒍᑕᐅᔪᓪᓕ 3%-ᒧᑦ ᐊᓯᖏᓐᓄᑦ ᑲᓇᑕᒥᐅᑕᓄᑦ.131 

ᐃᓄᐃᑦ ᐃᓚᒌᖑᔪᑦ ᓂᕆᔭᑦᓴᖃᑦᓯᐊᖏᓐᓂᖅᓴᐅᒐᔪᒻᒥᔪᑦ. 92% ᑲᓇᑕᒥ ᐊᖏᕐᕋᖃᑎᒌᑦ ᓂᕆᔭᑦᓴᖃᑦᓯᐊᖅᑐᑦ, 
48% ᐃᓐᓇᐃᑦ ᐃᓄᐃᑦ ᓄᓇᖓᓂ ᓂᕆᔭᑦᓴᖃᑦᓯᐊᖅᑐᑦ.132 ᐊᑕᐅᓯᖅ ᐊᑐᖅᑕᐅᔪᖅ ᐊᑭᑐᓗᐊᕐᓂᖓ 
ᓱᓇᒃᑯᑖᑦ ᐅᑭᐅᖅᑕᖅᑐᒥᑦ. “ᒪᓕᑦᓱᒍ ᐅᑭᐅᖅᑕᖅᑐᒥᑦ ᓂᕿᓂᑦ ᓄᐊᑕᐅᓯᒪᔪᑦ, ᐊᑭᖃᖅᑐᖅ $260-ᓂᒃ 
$450-ᓄᑦ ᐱᓇᓱᐊᕈᓯᑕᒫᑦ ᓂᕆᑦᓯᐊᑎᑦᓯᓂᕐᒥᑦ ᑎᓴᒪᐅᔪᓄᑦ ᐃᓚᒌᖑᔪᓄᑦ ᐅᑭᐅᖅᑕᖅᑐᒥ, ᑕᐃᒫᑦᓴᐃᓐᓇᖅ 
ᓄᐊᑕᐅᓯᒪᔪᑦ ᓂᖀᑦ ᐊᑭᖃᕋᔭᖅᑐᑦ $200-ᓂᒃ $250-ᓄᑦ ᖃᓪᓗᓈᑦ ᓄᓇᖓᓂ.”133 

ᐊᓯᖓᑦᑕᐅᖅ ᐊᑦᑐᐃᓂᖃᖅᓯᒪᔪᖅ ᖃᓪᓗᓈᖅᑕᖃᓕᖅᑎᓪᓗᒍ ᐊᓯᔾᔨᕐᓂᐅᔪᖅ ᐃᓅᖃᑎᒌᓐᓂᖏᑦ ᐃᓄᐃᑦ 
ᐊᖑᑏᑦ ᐊᕐᓇᐃᓪᓗ, ᐃᓚᒌᓄᑦ ᐊᑦᓱᕈᖅᑎᑦᓯᓯᒪᔪᖅ ᐊᒻᒪ ᖁᐊᖅᓵᓗᐊᖅᓯᒪᓂᕐᒥᑦ. ᐊᖑᓇᓱᓐᓂᐅᓚᐅᖅᑐᑐᖃᖅ 
ᐃᑲᔫᑕᐅᓪᓚᕆᓚᐅᕐᒪᑦ ᐊᕐᓇᐅᓂᕐᒧᑦ ᐊᖑᑕᐅᓂᕐᒧᓘᓐᓃᑦ ᐱᓕᕆᒋᐊᖃᕐᓂᕐᒥᑦ ᑭᓯᐊᓂ ᐊᕐᓇᐅᓂᕐᒧᑦ 
ᐊᖑᑕᐅᓂᕐᒧᓘᓐᓃᑦ ᐱᔭᑦᓴᖃᖅᓱᑎᒃ: ᐊᖑᑏᑦ ᑮᓇᐅᔾᔭᕋᓱᐊᖅᑎᓪᓗᑎᒃ ᐊᕐᓇᐃᑦ ᐱᓕᕆᔨᐅᓪᓗᑎᒃ. 
ᐱᒻᒪᕆᐅᒋᔭᐅᔪᑦ ᐱᓕᕆᖃᑎᒌᓂᕐᒥᑦ, ᑐᓂᓯᖃᑦᑕᐅᑎᓂᕐᒥᑦ, ᐊᒻᒪ ᐱᑎᑦᑎᓂᕐᒥᑦ ᓴᙱᓂᖅᓴᐅᓚᐅᖅᑐᖅ 
ᐃᓄᐃᑦ ᐃᓚᒌᖑᔪᑦ ᐱᓕᕆᖃᑎᒌᓚᐅᕐᓂᖏᓐᓄᑦ ᑖᑦᓱᒧᖓᑦᓴᐃᓐᓇᖅ.134 ᑕᐃᒃᑯᐊ ᐱᔭᑦᓴᕆᔭᐅᔪᑦ – 
ᓇᓕᒧᒌᑦᓯᐊᕐᓂᖏᓪᓗ – ᐲᖅᑕᐅᓚᐅᖅᑐᑦ ᐊᐅᓪᓚᖅᑎᑕᐅᓂᒃᑯᑦ ᓄᓇᓕᖑᓕᖅᑐᓄᑦ, ᐅᐃᒋᔭᐅᔪᑦ 
ᓄᖅᑲᖓᕈᑎᖃᓐᓂᖅᓴᐅᓪᓗᑎᒃ ᐱᖅᑯᓯᑐᖃᒃᑯᑦ ᐊᖑᓇᓱᖃᑦᑕᕐᓂᖏᓐᓄᑦ. ᐊᒥᓱᑦ ᐊᖑᑏᑦ 
ᐊᑭᓕᖅᓱᖅᑕᐅᓂᒃᑯᑦ ᐃᖅᑲᓇᐃᔭᓕᓚᐅᖅᑐᑦ ᓄᓇᓕᓐᓂ ᐃᓛᓐᓂᒃᑦ ᐊᖑᓇᓱᖃᑦᑕᕐᓗᑎ, ᓄᑖᓂᑦ 
ᐊᑐᖅᑐᑦᓴᓂᑦ – ᒐᓯᑐᖅᑐᑦ ᐊᐅᓚᐅᑎᓖᑦ ᑲᓅ ᐊᒻᒪ ᖃᒧᑕᐅᔭᐃᑦ – ᐊᑭᑐᓚᐅᖅᑐᑦ ᓂᐅᕕᕆᐊᑦᓴᖅ 
ᐋᖅᑭᐅᒪᑎᑦᓯᒋᐊᑦᓴᓗ. ᑕᐃᒫᑦᑕᐅᖅ, ᐊᑭᑐᓂᖅᓴᑦ ᐃᖅᑲᓇᐃᔮᑦᓴᑦ “ᖃᓪᓗᓈᓄᑦ ᐃᓐᓄᑦᑕᐅᒐᔪᓚᐅᖅᑐᑦ 
“ᖃᓪᓗᓈᓂᙶᖅᑐᑦ” ᑲᓇᑕᒥᐅᑉ ᐊᖑᑏᑦ, ᐃᓕᓐᓂᐊᖅᓯᒪᓂᖅᓴᐅᔪᓄᑦ ᐊᒻᒪ ᐱᓕᒻᒪᑦᓴᖅᓯᒪᓂᖅᓴᐅᔪᓄᑦ.”135  

ᐊᕐᓇᐃᑦ ᐱᔭᑦᓴᖓ ᐊᒻᒪ ᖃᓄᐃᓕᖓᓂ ᐃᓚᒌᖑᔪᓂᑦ ᑕᐃᒫᑦᓴᐃᓐᓇᖅ ᐊᑦᑐᖅᑕᐅᓚᐅᕐᒥᔪᖅ. ᑕᐃᑲᓂ 1990 
ᐃᓱᖏᓐᓂ, ᐊᒥᓱᑦ ᐃᓄᐃᑦ ᐊᕐᓇᐃᑦ ᐊᖏᕐᕋᖏᑕ ᓯᓚᑖᓂ ᑮᓇᐅᔾᔭᓴᑦᓱᑎᒃ ᐃᖅᑲᓇᐃᔮᖃᓕᓚᐅᖅᑐᑦ. 
ᐃᓛᓐᓂᒃᑯᑦ, ᐱᔭᑦᓴᖃᓕᓚᐅᖅᑐᑦ ᑮᓇᐅᔾᔭᖅᑎᓪᓗᐊᑕᐅᓪᓗᑎᒃ ᐃᓚᒋᔭᒥᓄᑦ.136 “ᑕᐅᑐᑦᑕᐅᔪᑦ ᒐᕙᒪᓕᕆᔨᓄᑦ 
ᖃᓄᐃᓕᐅᙱᓗᐊᕐᓂᖏᓐᓄᑦ, ᐃᒫᖃᐃ “ᐱᔭᑦᓴᖃᕐᓂᖅᓴᐅᔪᑦ” ᐊᖑᑎᓂᑦ, ᐊᕐᓇᐃᑦ 
ᐃᖅᑲᖅᑐᖅᑕᐅᒐᔪᓚᐅᕐᒪᑕ ᐃᖅᑲᓇᐃᔮᒥᑦ ᕿᒪᐃᕙᖏᑦᑐᑦ ᐊᖑᓇᓱᒋᐊᕐᓂᕐᒧᑦ ᓄᓇᒧᑦ. ᑕᒪᓐᓇ 
ᐊᓯᔾᔨᖅᐸᓪᓕᐊᓕᖅᑎᓪᓗᒍ, ᐊᕐᓇᐃᑦ ᐃᖅᑲᓇᐃᔮᖃᕐᓂᖅᓴᐅᓕᓚᐅᖅᑐᑦ ᐃᓚᒌᒪᒥᓄᑦ ᑮᓇᐅᔾᔭᓴᖃᑦᑕᖅᓱᑎ 
ᐃᖅᑲᓇᐃᔮᖃᕐᓂᖅᓴᐅᓕᖅᓱᑎᓗ ᓄᓇᓕᒻᒥ.”137 

ᑕᐃᒪᐃᑦᑐᖅ, ᐊᒥᓲᖏᑦᑐᑦ ᐃᓄᐃᑦ ᐊᕐᓇᐃᑦ ᐃᖅᑲᓇᐃᔮᓖᑦ ᐅᔭᕋᓐᓂᐊᕐᓂᕐᒥᑦ: 2.5% ᑐᖔᓂ ᐃᖅᑲᓇᐃᔭᖅᑐᑦ 
ᐊᕐᓇᐃᑦ ᓴᓇᔪᓕᕆᓂᕐᒦᑦᑐᑦ ᐊᒻᒪ 0.3%-ᓇᑦ ᓄᓇᒥᙶᖅᑐᓂᒃ ᐱᓕᕆᓂᕐᒦᑦᑐᑦ.138 ᐃᓄᒋᐊᓐᓂᖅᓴᑦ ᐃᓄᐃᑦ 
ᐊᕐᓇᐃᑦ ᒐᕙᒪᒃᑯᓐᓂ ᐃᖅᑲᓇᐃᔮᓖᑦ, ᐊᐅᓚᑦᓯᔨᐅᓂᕐᒧᓪᓗ ᐃᖅᑲᓇᐃᔮᖃᙱᓐᓂᖅᓴᐅᓪᓗᑎᒃ ᐊᖑᑎᓂᑦ. 
ᑕᐃᒪᐃᒻᒪᑦ, ᐃᓄᐃᑦ ᐊᕐᓇᐃᑦ ᑮᓇᐅᔾᔭᓴᙱᓐᓂᖅᓴᐅᔪᑦ ᐃᓄᐃᑦ ᐊᖑᑎᓂᑦ, 
ᐃᓕᓐᓂᐊᖅᓯᒪᓂᖅᓴᐅᒐᓗᐊᖅᑎᓪᓗᒋᑦ.139  

ᑭᑭᑕᐅᑎᓪᓗᒋᑦ ᐱᖃᑕᐅᓂᕐᒥᑦ ᐅᔭᕋᓐᓂᐊᕐᓂᕐᒧᑦ ᓴᓇᕕᔾᔪᐊᓂᑦ, ᐃᓄᐃᑦ ᐊᕐᓇᐃᑦ ᐊᑦᑐᖅᑕᐅᔪᑦ ᓱᓕ 
ᓴᖅᑭᔮᕐᓂᖏᓐᓄᑦ. ᑲᓇᑕᒥ ᖃᐅᔨᓴᕐᓂᖏᓐᓂᒃ ᐊᓯᐅᔨᔭᐅᖃᔪᓂᒃ ᐊᒻᒪ ᐃᓄᐊᖅᑕᐅᓯᒪᔪᓂᒃ 
ᓄᓇᖃᖅᑳᕐᓯᒪᔪᓂᒃ ᐊᕐᓇᓂᒃ ᐊᒻᒪ ᓂᕕᐊᖅᓵᓂᑦ ᑐᓴᓚᐅᖅᑐᑦ ᐅᖃᐅᓯᑦᓴᓂᑦ ᐊᒻᒪ ᓱᓕᔪᓂᑦ ᓲᖃᐃᒻᒪ 
ᐊᑲᐅᙱᓕᐅᕈᑕᐅᔪᓂᒃ ᑎᑭᑲᐃᓐᓇᓲᓂᑦ ᐃᖅᑲᓇᐃᔭᖅᑎᓂᑦ ᐊᒻᒪ ᓱᕐᕋᕐᓇᖅᑐᓂᑦ ᐊᑐᓂᕐᓗᓐᓂᕐᒥᑦ 
ᐅᐃᕆᓯᒪᓂᕐᒥᓪᓗ, “ᐃᑲᔫᑎᑦᓴᓂᑦ ᓄᐊᑦᓯᕋᓱᐊᖅᑎᓪᓗᒋᑦ ᐱᓕᕆᐊᑦᓴᑦ ᑐᕌᖓᓕᕈᑕᐅᒍᓐᓇᖅᑐᑦ ᐊᒥᓲᓂᖅᓴᓂᑦ 
ᐋᓐᓂᖅᓱᖅᑕᐅᔪᓂᒃ ᓄᓇᖃᖅᑳᖅᓯᒪᔪᓂᒃ ᐊᕐᓇᓂᑦ ᓄᓇᖃᖅᑳᖅᓯᒪᙱᑦᑐᓄᑦ ᐊᖑᑎᓄᑦ, ᐃᓄᒋᐊᓐᓂᖅᓴᓪᓗ 
ᐋᓐᓂᖅᓱᖅᑕᐅᓕᕐᓗᑎ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂᒃ.”140  

ᓄᓇᓕᙳᕐᓂᖅ ᐅᓚᕕᓴᐃᓂᖅᐹᖑᓯᒪᔪᖅ ᐃᓄᓐᓄᑦ ᐊᖑᑎᓄᑦ ᐊᕐᓇᐃᑦ ᑕᑯᖃᓯᐅᑎᓗᒋᑦ, ᐃᒫ “ᐊᖑᑏᑦ 
ᐱᔭᑦᓴᖓ ᐊᖑᓇᓱᑦᑎᐅᓂᕐᒥᑦ ᐱᖃᖅᑎᑦᓯᔨᐅᓂᕐᒥᓪᓗ ᐊᓯᔾᔨᕐᔪᐊᖅᑕᐅᓚᐅᕐᖓᑦ … ᐊᕐᓇᐃᓪᓕ ᐱᔭᑦᓴᖏᑦ 
ᐃᓪᓗᒥᑦ ᐱᕈᐃᖏᓐᓇᓚᐅᕐᖓᑕᓕ ᕿᑐᕐᖓᖏᓐᓂ.”141 ᑕᐃᒃᑯᐊ ᐃᓚᒌᖑᔪᑦ ᐃᖅᑲᓇᐃᔮᑦᓴᖅᑖᖅᓯᒪᙱᑦᑐᑦ 

ᒐᕙᒪᒃᑯᓐᓂᑦ ᐃᑲᔫᓯᐊᓲᑦ ᐆᒪᓇᓱᐊᓂᕐᒧᑦ. ᐃᓚᖏᑦ 42% ᓄᓇᕗᒻᒥᐅᑕᑦ, ᓲᕐᓗ, ᓂᕿᑖᕈᓐᓇᐅᑎᑖᓲᑦ 
ᐱᒋᐊᖃᖅᑕᖏᓐᓄᑦ.142 ᑕᐃᒪᐃᓕᖓᔪᒥᑦ, “ᐊᑐᕐᓂᕐᒥᑦ ᒐᕙᒪᒃᑯᑦ ᐊᑭᓕᐅᑎᖏᓐᓂᑦ ᐃᓇᖏᖅᓯᓚᐅᖅᑐᖅ 
[ᑖᑦᓱᒥᖓ] ᑮᓇᐅᔾᔭᓴᕐᓂᕐᒧᑦ ᓇᒻᒥᓂᖅ ᐱᓕᕆᓂᕐᒥᑦ [ᑕᐃᑦᓱᒪᓂᑐᖃᖅ] … ᓱᕋᑦᑎᕆᓕᓚᐅᖅᑐᖅ ᐊᖑᑎᐅᑉ 
ᐱᔭᑦᓴᕆᔭᖓᓂ ᐊᒻᒪ ᐊᕐᓇᐃᑦ ᐊᖑᑏᓪᓗ ᓇᓕᒧᒌᔪᓐᓃᖅᓱᑎᒃ.”143  

ᐊᓯᔾᔨᕐᓂᖓ ᐊᖑᑏᑦ ᐊᕐᓇᐃᓪᓗ ᐱᔭᑦᓴᖏᓐᓂᒃ ᖃᓪᓗᓈᖅᑕᖃᓕᖅᑎᓪᓗᒍ ᐱᖃᓯᐅᔾᔭᐅᕗᖅ 
ᖁᐊᖅᓵᓗᐊᖅᓯᒪᔪᓄᑦ ᐃᓄᐃᑦ ᐃᓅᓯᖏᓐᓂ.  

ᖃᓪᓗᓈᓄᑦ ᐊᐅᓚᑕᐅᓂᕐᒧᑦ ᖁᐊᖅᓵᓗᐊᖅᑐᒃᑰᑎᑦᓯᓯᒪᓂᖏᑦ 

ᖃᓪᓗᓈᓄᑦ ᐊᐅᓚᑕᐅᓂᕐᒧᑦ ᐱᓕᕆᔾᔪᓰᑦ ᓲᕐᓗ ᐃᓕᓐᓂᐊᕆᐊᖅᑎᑕᐅᕙᓐᓂᖏᑦ ᐊᒻᒪ ᐊᐅᓪᓚᖅᑎᑕᐅᓂᖏᑦ 
ᓄᓇᓕᐅᓂᐊᓕᖅᑐᓄᑦ ᖁᐊᖅᓵᓗᐊᖅᓯᒪᔾᔪᑕᐅᓯᒪᔪᑦ ᐃᓄᐃᑦ ᐃᓅᓯᖏᓐᓂᒃ, ᐅᓚᕕᓴᐃᓯᒪᔪᑦ ᐊᒻᒪ 
ᐋᖅᑭᑦᓱᖅᓯᒪᑦᓯᐊᕈᑕᐅᒍᓐᓃᖅᑐᓂ ᐃᓅᖃᑎᒌᓐᓂᖏᑦ ᐃᓄᐃᑦ ᐊᖑᑏᑦ ᐊᕐᓇᐃᓪᓗ, ᐊᖓᔪᖅᑳᕆᔭᐅᔪᑦ 
ᕿᑐᕐᖓᖏᓪᓗ, ᑭᖑᕚᕇᖑᔪᓂᑦ ᐊᑦᑐᐃᓂᖃᖅᓱᓂ.144 ᐅᓪᓗᒥᓕᓴᐃᑦ ᐊᑐᖅᑕᐅᓂᑰᔪᓄᑦ 
ᖁᐊᖅᓵᖅᓯᒪᓗᐊᕐᓂᕐᒧᑦ ᐃᓄᐃᑦ ᓄᓇᓕᖓᓃᑦᑐᑦ ᓱᓕ.  

ᐊᑕᐅᓯᖅ ᐃᓚᒋᔭᖓ ᖁᐊᖅᓵᕐᓇᖅᑐᒃᑰᓂᕐᒥᑦ ᑕᒪᓐᓇᐅᕗᖅ ᐃᒥᐊᓗᒻᒥᑦ ᐊᒻᒪ ᐋᖓᔮᕐᓇᖅᑐᓂᒃ 
ᐊᑐᓂᕐᓗᓐᓂᕐᒥᑦ. ᔮᓂᑦ ᐱᓪᓴᓐ (Billson), ᑕᐃᒪᐃᑦᑐᖅ, ᐅᖃᖅᑐᖅ “ᓈᓴᐅᑎᖏᑦ ᐃᒥᐊᓗᒻᒥᑦ ᐊᒻᒪ 
ᐋᖓᔮᕐᓇᖅᑐᓂᒃ ᐊᑐᓂᕐᓗᓐᓂᕐᒥᑦ ᐊᒥᓱᕐᔪᐊᖑᓯᒪᔪᑦ ᕿᑭᖅᑖᓘᑉ ᓄᓇᓕᖏᓐᓂᒃ ᑕᐃᒪᙵᓂ 
ᓄᓇᓕᙳᓚᐅᖅᑎᓪᓗᒋᑦ.”145 ᑕᑯᓗᒍ 2012 ᓄᓇᖃᖅᑳᓯᒪᔪᓄᑦ ᐃᓄᓐᓄᑦ ᖃᐅᔨᓴᕐᓂᐅᔪᖅ, 35% ᐃᓄᐃᑦ 
ᐊᕐᓇᐃᑦ ᐊᒻᒪ 41% ᐃᓄᐃᑦ ᐊᖑᑏᑦ ᐃᒥᕐᔪᐊᖃᑦᑕᕐᓂᕋᓚᐅᖅᑐᑦ (ᑕᓪᓕᒪᓂᑦ ᐅᖓᑖᓄᓘᓐᓃᑦ 
ᐊᑕᐅᓯᐊᕐᓗᑎᒃ ᐊᒥᖅᐸᑦᓱᑎᒃ ᐊᑕᐅᓯᐊᖅᑐᑎ ᑕᖅᑭᑕᒫᑦ).146 ᐊᒥᓱᐊᖅᑎᓂᖅᓴᖅ ᑕᐃᒫᒃ, ᓵᓕᖅᓱᑎᒃ 
ᐃᒥᐊᓗᒻᒧᑦ ᐋᖓᔮᕐᓇᖅᑐᓄᓪᓗ ᐊᑦᓱᕈᓗᐊᕐᓂᖏᓐᓄᑦ ᑕᐃᒪᐃᒍᑕᐅᓲᖅ. ᐅᖃᐅᓯᕆᓪᓗᒋᑦ ᐊᒥᓲᓂᖏᑦ 
ᐃᒥᐊᓗᒻᒧᑦ ᐋᖓᔮᕐᓇᖅᑐᒧᓪᓗ ᐊᑐᓂᕐᓗᑦᑐᑦ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂᒃ ᒫᓂᑑᐸᒥᑦ, 
ᓄᓇᖃᖅᑳᖅᓯᒪᔪᓄᑦ ᐃᖅᑲᖅᑐᐃᓂᕐᒧᑦ ᖃᐅᔨᓇᓱᓐᓂᕐᒧᑦ ᑲᒥᓴᓇᐃᑦ ᐋᓚᓐ Hᐋᒧᑕᓐ (Hamilton) ᐊᒻᒪ ᒨᕆ 
ᓯᓐᑭᓕᐊ (Sinclair) ᐅᖃᓚᐅᖅᑑᒃ: “ᑕᐃᒪᐃᒋᐊᖃᖅᑐᖅ, ᐃᓕᓴᕆᔭᐅᒋᐊᓕᒃ ᐱᑕᖃᕐᓂᖓ ᐊᒻᒪ 
ᐊᑐᖅᑕᐅᓂᖓ ᐃᒥᐊᓪᓗᒥᑦ ᐋᖓᔮᕐᓇᖅᑐᓂᓪᓗ ᐊᑐᓂᕐᓗᓐᓂᕐᒥᑦ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂᒃ ᐊᒻᒪ 
ᓄᓇᖃᖅᑳᖅᓯᒪᔪᓄᑦ ᑕᐃᒪᐃᒍᑕᐅᓯᒪᔪᖅ ᐊᑦᓱᕈᓗᐊᕐᓂᖏᓐᓄᑦ ᐃᓄᒋᐊᓐᓂᐅᔪᓄᑦ.”147 ᐃᓄᓐᓄᑦ, 
ᑕᐃᒪᐃᒻᒪᑕᑦᑕᐅᖅ ᐊᓯᖏᑦ ᓄᓇᖃᖅᑳᖅᓯᒪᔪᑦ, ᐊᑦᓱᕈᖅᓯᒪᔪᐊᓗᐃᑦ ᐊᐅᓚᑕᐅᕋᓱᐊᕐᓂᖏᓐᓄᑦ. 

ᐊᓯᖓᑦᑕᐅᖅ ᐃᓚᒋᒻᒥᔭᖓ ᖁᐊᖅᓵᕐᓇᖅᑐᒃᑰᓂᕐᒥᑦ ᐃᒻᒥᓃᓗᐊᖃᑦᑕᕐᓂᖏᑦ. ᑎᓴᒪᑦ ᓄᓇᐃᑦ 
ᐊᕕᑦᑐᖅᓯᒪᓂᖏᑦ ᐃᓄᐃᑦ ᓄᓇᖓᓂ ᐊᒥᓲᓂᖏᑦ ᐃᒻᒥᓃᖃᑦᑕᖅᑐᑦ ᐊᑯᓐᓂᖏᓐᓂ 5 ᐊᒻᒪ 25 ᐊᒥᓲᓂᖅᓴᑦ 
ᑲᓇᑕᓕᒫᒥᑦ.148 2007-2008 ᐃᓄᐃᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᐱᖅᓱᕐᓂᖓ ᓴᖅᑮᓚᐅᖅᑐᖅ 48% 
ᐃᓄᓐᓂᑦ ᐊᐱᖅᓱᖅᑕᐅᔪᓂᑦ ᐃᒻᒥᓃᕈᒪᓂᕐᒥᑦ ᐃᓱᒪᖃᖅᓯᒪᔪᑦ ᐃᓅᓂᖏᓐᓂᒃ; 14% ᑕᖅᑮᑦ 12 ᐃᓗᐊᓂ 
ᐊᑐᕋᑖᖅᑐᓂᑦ.149 ᐃᓚᖏᑦ 29% (31% ᐊᕐᓇᐃᑦ ᐊᒻᒪ 25% ᐊᖑᑏᑦ) ᐅᖃᓚᐅᖅᑐᑦ 
ᐃᒻᒥᓃᕋᓱᐊᖅᓯᒪᓂᖏᓐᓂᒃ ᐃᓅᓐᓂᖏᓐᓂ; 5% ᑕᖅᑮᑦ 12 ᐃᓗᐊᓂ ᐊᑐᕋᑖᖅᑐᓂᑦ.150 ᐃᒥᓲᓂᖏᑦ 
ᐃᒻᒥᓃᖃᑦᑕᕐᓂᖏᑦ ᐃᓄᐃᑦ ᓱᕈᓰᑦ 30-ᖏᖅᓱᕐᓗᒍ ᐊᒥᓲᓂᖅᓴᑦ ᑕᑯᓗᒍ ᑲᓇᑕᓕᒫᖅ.151 ᔮᓂᑦ ᐱᓪᓴᓐ 
(Billson) ᐊᒻᒪ ᑲᐃᕋ ᒪᓰᓂ (Mancini) ᐅᖃᖅᑑᒃ ᐃᒥᐊᓗᒻᒥᑦ ᐋᖓᔮᕐᓇᑐᓂᓪᓗ ᐊᑐᓂᕐᓗᓐᓂᖅ 
ᐱᕐᔪᐊᖑᖃᑕᐅᔪᖅ ᐃᓄᒋᐊᑦ ᐃᓅᓯᑦᑐᑦ ᐃᒻᒥᓃᖃᑦᑕᕐᓂᖏᓐᓄᑦ, ᓴᙱᓂᖅᓴᖅ ᓇᓗᓇᐃᖅᓯᓂᕐᒥᑦ 
ᑭᓪᓕᖃᖅᑐᒦᓗᐊᕐᓂᖏᓐᓄᑦ ᐊᒻᒪ ᐃᓅᓯᕐᒥᑦ ᑭᑭᑕᐅᓯᒪᓂᖏᓐᓄᑦ. ᓗᐃ-ᔮᒃ ᑐᕋᐃᐊᔅ (Dorais) ᐃᒫ 
ᐅᖃᖅᑐᖅ: “ᕿᑎᐅᓃᒻᒪᑕ ᐃᓅᓂᕐᒥᑦ ᓄᓇᐃᓐᓇᕐᒥᑦ, ᖃᐅᔨᒪᙱᓗᐊᖅᑕᒥᓂ, ᐊᒻᒪ ᐅᓪᓗᒥ 
ᐃᖅᑲᓇᐃᔭᕐᓂᕐᒥᑦ, ᐱᕕᑦᓴᖃᑦᓯᐊᕋᑎ, ᐊᒥᓱᑦ ᐃᓅᓱᑦᑐᑦ ᐃᑉᐱᒍᓱᑦᓯᒪᔪᑦ ᐊᑑᑎᖃᙱᑦᓯᐊᕐᓂᖏᓐᓂᒃ.”152  

ᐊᕐᓇᐅᓂᕐᒧᑦ ᐋᓐᓂᖅᓯᕆᓂᕐᒥᑦ ᐃᓄᓐᓂᒃ ᐊᕐᓇᓂᑦ – ᑕᑯᑦᓴᐅᔪᑦ ᐊᒥᓲᓂᖏᓐᓂᒃ ᓈᓴᐅᑎᖏᑦ ᑯᔭᓐᓂᒃᑯᑦ 
ᐋᓐᓂᖅᓯᕆᓂᕐᒥᑦ ᐊᒻᒪ ᐊᐃᑉᐸᕇᓂᕐᒧᑦ ᐋᓐᓂᖅᓯᕆᓂᕐᒥᑦ ᐃᓄᓐᓂᒃ ᐊᕐᓇᓂᑦ – ᓴᖅᑭᓐᓂᑰᒻᒥᔪᖅ ᖃᓪᓗᓈᓄᑦ 
ᐊᐅᓚᑕᐅᓂᖏᓐᓄᑦ. ᐃᒫ ᓕᐊᕆ ᓵᑦᕋᓐ (Chartrand) ᐊᒻᒪ ᓴᓚᔅᑦ ᒥᑲᐃ (McKay) ᐅᖃᖅᑑᒃ, 
“ᓇᓗᓇᐃᖅᓯᓂᕐᒥᑦ ᐃᓄᒋᐊᕐᔪᐊᓂᑦ ᐱᓂᕐᓗᑦᑕᐅᔪᓂᑦ ᐊᔾᔨᒌᙱᑦᑐᑦ ᑭᓯᐊᓂ ᑕᐅᑐᑦᑕᐅᔪᑦ ᑲᓲᒪᔪᑦ 
ᐱᓂᕐᓗᓐᓂᕐᒥᑦ ᐊᐅᓚᑕᐅᕙᓪᓕᐊᓂᖏᓐᓄᑦ ᐊᒻᒪ ᐃᓛᒃᑯᑦ “ᖁᐊᖅᓵᓗᐊᖅᓯᒪᔪᑦ” ᐊᑦᑐᐃᓂᐅᔪᓪᓗ 
ᐃᓕᖅᑯᓯᐅᔪᖅ ᐊᓯᔾᔨᖅᑕᐅᓂᖓᓄᑦ.”153 ᕕᓪ ᓚᐃᓐ (Lane) ᐱᓕᕆᔨᖏᓪᓗ ᑲᓲᒪᓂᖏᓐᓂᒃ ᖃᐅᔨᓂᑰᔪᑦ 
ᖃᓪᓗᓈᓄᑦ ᐊᐅᓚᑕᐅᓂᖏᓐᓄᑦ ᐊᑐᖅᑕᐅᑲᒻᒪᓯᒪᔪᓂᒃ ᐊᒻᒪ ᐊᐃᑉᐸᕇᓂᒃᑯᑦ ᐋᓐᓂᖅᓯᕆᓂᕐᒥᑦ:  

ᐊᐃᑉᐸᕇᓐᓂᒃᑯᑦ ᐋᓐᓂᖅᓯᕆᓂᖅ ᐊᒻᒪ ᐋᓐᓂᖅᑎᕆᓂᖅ ᑲᓲᒪᒐᔪᐃᓐᓇᓲᑦ 
ᖁᐊᖅᓵᓗᐊᖅᓯᒪᔪᒃᑰᓂᕐᒧᑦ ᐊᔾᔨᒌᙱᑦᑐᒃᑯᑦ. ᑕᐃᒪᑦᑐᖅ, ᐋᓐᓂᖅᓯᕆᓂᖅ ᖁᐊᖅᓵᓗᐊᖅᓯᒪᑎᑦᓯᓲᖅ 
ᐱᓂᕐᓗᑦᑕᐅᔪᓄᑦ, ᓱᕈᓯᕐᓄᓪᓗ ᑕᐅᑐᑦᑐᒥᓂᕐᓂᒃ ᐋᓐᓂᖅᓯᕆᔪᒥᑦ. ᑭᓯᐊᓂ, ᐊᐃᑉᐸᕇᓐᓂᒃᑯᑦ 
ᐋᓐᓂᖅᑎᕆᓂᖅ ᑕᐃᒪᐃᒍᑕᐅᒐᔪᓲᖅ ᑭᖑᕚᕇᖑᔪᓄᑦ ᖁᐊᖅᓵᓗᐊᖅᓯᒪᔪᒃᑰᓂᑯᒧᑦ. ᑕᐃᒫᒃ, 
ᖁᐊᖅᓵᓗᐊᖅᓯᒪᓂᖅ ᑕᒪᒃᑮᖅᑐᖅ ᐱᔾᔪᑕᐅᔪᖅ ᐊᒻᒪ ᐱᓪᓗᐊᑕᕆᔭᐅᔪᖅ ᐊᐃᑉᐸᕇᓂᒃᑯᑦ 
ᐋᓐᓂᖅᓯᕆᓂᕐᒥᑦ ᐊᒻᒪ ᐋᓐᓂᖅᑎᕆᓂᕐᒥᑦ.154 

ᑕᐃᒫᑦᓴᐃᓇᐸᓗᒃ, ᑖᓐᓇ ᑲᓇᑕᒥ ᖃᐅᔨᓴᕐᓂᖏᓐᓂᒃ ᐊᓯᐅᔨᔭᐅᖃᔪᓂᒃ ᐊᒻᒪ ᐃᓄᐊᖅᑕᐅᓯᒪᔪᓂᒃ 
ᓄᓇᖃᖅᑳᕐᓯᒪᔪᓂᒃ ᐊᕐᓇᓂᒃ ᐊᒻᒪ ᓂᕕᐊᖅᓵᓂᑦ ᐅᖃᖅᓯᒪᑦᓯᐊᖅᑐᖅ ᑭᖑᕚᕇᖑᔪᓄᑦ ᖁᐊᖅᓵᓗᐊᖅᓯᒪᔪᑦ 
ᒐᕙᒪᒃᑯᑦ ᖃᓄᐃᓕᐅᕈᑎᖏᓐᓄᑦ 1940-ᖏᓐᓂ 1960-ᖏᓐᓄ “ᐱᔾᔪᑕᐅᓪᓗᐊᑕᖅᑐᑦ ᐊᒥᓱᓄᑦ 
ᐋᓐᓂᖅᓱᖅᑕᐅᔾᔪᑎᓄᑦ ᐃᓄᓐᓄᑦ ᐊᕐᓇᓄᑦ ᐊᑐᖃᑦᑕᖅᑕᖏᑦ ᐅᓪᓗᒥ.”155 

ᐃᓕᓴᖅᓯᓂᕐᒥᑦ ᐊᐅᓚᑦᓯᓂᐅᔫᑉ ᐃᓗᓕᖏᓐᓂ 

ᖃᓪᓗᓈᓄᑦ ᐊᐅᓚᑕᐅᓂᖏᓐᓄᑦ ᐊᑦᑐᐃᓯᒪᓪᓚᕆᑦᑐᑦ ᐃᓄᐃᑦ ᐃᓅᓯᖏᓐᓂᒃ ᖃᓄᐃᔾᔪᓯᖏᓐᓂᓪᓗ, 
ᐊᑦᑐᐃᓂᐅᔪᖅ ᑲᔪᓯᓂᖃᖅᑐᖅ ᐅᓪᓗᒥᒧᑦ. ᑮᓇᐅᔾᔭᕋᓱᐊᕐᓂᖅ, ᐃᓅᕝᕕᒋᔭᖏᑦ ᐱᐅᑦᓯᐊᙱᓐᓂᖏᑦ, 
ᓂᕆᔭᑦᓴᖃᑦᓯᐊᙱᓐᓂᖅ, ᐊᒻᒪ ᐊᑲᐅᙱᓕᐅᕈᑕᐅᔪᑦ ᐃᓄᓐᓄᑦ ᐊᖑᑎᓄᑦ ᐊᕐᓇᓄᓪᓗ ᑕᐃᒪᐃᒍᑕᐅᓯᒪᔪᑦ 
ᐊᐅᓚᑕᐅᒐᓱᐊᓕᖅᑎᓪᓗᒋᑦ ᖃᓪᓗᓈᓄᑦ, ᖁᐊᖅᓵᓗᐊᖅᓯᒪᔪᑦ ᐊᐅᓚᑦᓯᓂᐅᔪᒥᑦ ᐱᕐᔪᐊᖑᖃᑕᐅᒻᒥᔪᖅ. ᑕᒪᓐᓇ 
ᖁᐊᖅᓵᓗᐊᖅᓯᒪᓂᖅ ᐃᓄᒋᐊᓄᑦ ᐊᑐᕈᑕᐅᕙᑦᑐᖅ ᐊᒥᐊᓗᒻᒥᑦ ᐋᖓᔮᕐᓇᖅᑐᓂᓪᓗ ᐊᑐᓂᕐᓗᓐᓂᕐᒥᑦ, 
ᐃᒻᒥᓃᕐᓂᕐᒥᑦ – ᐊᒻᒪ ᐊᕐᓇᐅᓂᕐᒧᑦ ᐋᓐᓂᖅᓯᕆᓂᕐᒥᑦ ᐃᓄᓐᓂᒃ ᐊᕐᓇᓂᑦ. ᑎᑭᐅᒪᓂᕐᒥᑦ ᐱᔭᐅᒋᐊᓕᓐᓂᒃ 
ᐃᓄᓐᓄᑦ ᐊᕐᓇᓄᑦ, ᑕᐃᒪᐃᑦᑐᖅ, ᐃᓕᓴᖅᓯᓂᕐᒥᑦ ᐊᒻᒪ ᑲᒪᓂᕐᒥᑦ ᐊᐅᓚᑕᐅᓂᖏᓐᓄᑦ ᐃᓗᓕᖏᑦ 
ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ ᐱᒋᐊᕐᕕᒋᔭᖓᓂ.  

II. ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᓄᓇᕗᒻᒥ, ᐃᓄᕕᐊᓗᒻᒥ, ᐊᒻᒪ ᓄᓇᕕᒻᒥ 

ᐃᓄᐃᑦ ᖁᔭᓈᖅᓯᓚᐅᖅᓯᒪᙱᑦᑐᑦ ᐱᖃᕐᓂᖏᓐᓂᒃ ᓄᓇᖁᑎᖏᓐᓂᒃ156 ᐊᒻᒪ ᐃᓄᐃᑦ ᐃᓕᖅᑯᓯᖓ 
“ᓴᙱᔫᖏᓐᓇᖅᑐᖅ ᐊᒻᒪ ᐃᓚᓕᐅᑎᓯᒪᔪᖅ ᖃᓄᐃᓕᐅᕈᑕᐅᔪᓕᒫᓂᑦ ᐅᑭᐅᖅᑕᖅᑐᒥᑦ ᐃᓅᓯᕐᒥᑦ.”157 
ᖃᓪᓗᓈᓄᑦ ᐊᐅᓚᑕᐅᕙᓪᓕᐊᑐᐃᓐᓇᖅᑎᓪᓗᒋᑦ ᐅᑭᐅᖅᑕᖅᑐᒥᑦ, ᐱᓗᐊᖅᑐᒥᑦ ᑭᓈᓗᓐᓄᑦ, ᒑᓯᒧᑦ, ᐊᒻᒪ 
ᐅᔭᕋᓐᓂᐊᕋᑦᓴᓄᑦ ᑲᒻᐸᓂᐅᔪᑦ ᑎᑭᑉᐸᓪᓕᐊᑎᓪᓗᒋᑦ ᐃᓄᐃᑦ ᓄᓇᖓᓄᑦ ᐱᕙᓪᓕᐊᑎᑦᓯᓂᕐᒥᑦ ᐊᖏᔫᑎᓂᑦ 
ᐱᓕᕆᐊᑦᓴᓂᑦ ᐲᔭᐃᓂᕐᒧᑦ ᓄᓇᒥᙶᖅᑐᓂᒃ, ᐃᓄᐃᑦ ᐋᖅᑭᑦᓱᐃᓕᓚᐅᖅᑐᑦ ᐱᔪᓐᓇᐅᑎᖏᓐᓂᒃ 
ᐃᓱᒪᓕᐅᕆᔪᓐᓇᕐᓂᖏᓐᓄᑦ ᐊᒻᒪ ᐋᔩᖃᑎᖃᕐᓂᕐᒧᑦ ᑕᒪᒃᑯᓄᖓ ᐱᓕᕆᐊᑦᓴᓄᑦ. ᐊᓯᓱᑦ ᓄᓇᑖᓂᕐᒧᑦ 
ᐊᖏᖃᑎᒌᒍᑏᑦ ᐊᖏᕈᑕᐅᓚᐅᖅᑐᑦ ᑕᐃᒪᐃᓐᓂᖓᓄᑦ: ᔭᐃᒻᔅ ᐸᐃ ᐊᒻᒪ ᑯᐊᐸᒃ ᑕᕐᕋᖓᓂ ᐊᖏᕈᑎ (1975); 
ᐃᓄᕕᐊᓗᐃᑦ ᑭᖑᓪᓕᖅᐹᒥᑦ ᐊᖏᕈᑎ (1984); ᓄᓇᕗᒻᒥ ᑭᙵᓪᓕᖅᐹᒥᑦ ᐊᖏᕈᑎ (1993); ᐊᒻᒪ ᓛᐸᑐᐊ 
ᐃᓄᐃᑦ ᑭᖑᓪᓕᖅᐹᒥᑦ ᐊᖏᕈᑎ (2005). ᑖᒃᑯᐊ ᐊᖏᖃᑎᒌᒍᑏᑦ ᑲᔪᓯᑎᑦᓯᓚᐅᖅᑐᑦ ᐱᔪᓐᓇᐅᑎᒋᔭᐅᔪᓂᒃ 
ᐃᓄᓐᓄᑦ ᓄᓇᒥᑦ ᑲᒪᔨᐅᓂᕐᒧᑦ ᐊᒻᒪ ᓇᒻᒥᓂᖅ-ᐱᓕᕆᒍᒪᓂᕐᒧᑦ.  

ᑕᐃᒪᐃᑉᐳᖅ, ᖃᓪᓗᓈᓄᑦ ᐊᐅᓚᑕᐅᓂᖏᑦ ᑲᔪᓯᔪᖅ ᐊᑦᓱᕈᖅᑎᑦᓯᓂᕐᒥᑦ ᐃᓄᐃᑦ ᐃᓅᓯᖏᓐᓂᒃ, 
ᑕᐃᒪᐃᒍᑕᐅᓂᖓᓄᑦ ᐊᒥᓱᑦ ᐱᕋᔭᖃᑦᑕᖅᑐᑦ ᐊᒻᒪ ᐋᓐᓂᖅᓯᕆᖃᑦᑕᖅᑐᑦ ᓄᓇᐃᑦ ᐊᕕᑦᑐᖅᓯᒪᓂᖏᓐᓂᒃ. 
ᐃᓄᐃᑦ ᓄᓇᖓᓂ ᑲᑎᓕᒫᖅᓱᒍ ᐱᕋᔭᓐᓂᕐᒧᑦ ᖁᑦᑎᓐᓂᓖᑦ ᐱᖓᓲᔪᖅᑐᓂᒃ (6) ᐊᒥᓲᓂᖅᓴᓂᑦ ᐊᒻᒪ 
ᐋᓐᓂᖅᓯᕆᓂᕐᒧᑦ ᖁᑦᑎᓂᖅᓴᐅᓪᓗᑎᒃ 9-ᖏᖅᓱᕐᓗᒍ ᑕᑯᖃᓯᐅᑎᓗᒐ ᑲᓇᑕ.158 ᑕᐃᒫᒃ ᐅᖃᖅᓯᒪᒻᒪᑕ 
ᐸᓖᓯᒃᑯᓐᓄᑦ-ᐅᖃᐅᓯᐅᓯᒪᔪᑦ ᓄᐊᑕᐅᓯᒪᔪᑦ, ᐊᕐᓇᐃᑦ ᐃᓄᐃᑦ ᓄᓇᖓᓂ 11-ᖏᖅᓱᕐᓗᑎ 
ᐋᓐᓂᖅᓱᖅᑕᐅᒐᔪᓲᑦ ᑕᑯᖃᓯᐅᑎᓗᒋᑦ ᐊᓯᖏᑦ ᑲᓇᑕᒦᑦᑐᑦ ᐊᕐᓇᐃᑦ.159 ᑲᓇᑕᒥ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ 
ᐋᖅᑭᑦᓱᖅᓯᒪᓂᖓ ᐱᔭᑦᓴᖃᖅᓯᒪᔪᑦ ᑲᒪᒋᔭᖃᕐᓂᕐᒥᑦ ᑕᒃᑯᓄᖓ ᐊᒥᓱᕐᔪᐊᖑᔪᓂᑦ ᐱᕋᔭᓐᓂᕐᒧᑦ ᐊᒻᒪ 
ᐋᓐᓂᖅᓯᕆᓂᕐᒧᑦ.  

ᐊᑐᖅᑕᐅᓂᑰᓂᖓ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᐃᓄᐃᑦ ᓄᓇᖓᓂ ᖃᓪᓗᓈᓄᑦ 
ᐊᐅᓚᑕᐅᓂᑰᕗᖅ. ᑕᒪᒃᑮᒃ ᐸᓖᓯᒃᑯᑦ (RCMP) ᐊᒻᒪ ᐃᖅᑲᖅᑐᐃᕖᑦ ᐱᓕᕆᐊᖃᖃᑕᐅᓪᓚᕆᓚᐅᖅᑑᒃ 
ᖃᓪᓗᓈᑦ ᐊᐅᓚᑦᓯᕙᓪᓕᐊᓂᖏᓐᓂᒃ ᐅᑭᐅᖅᑕᖅᑐᒥ. ᐱᓕᕆᓂᖓᓂ, ᖃᓪᓗᓈᓄᑦ ᐊᐅᓚᑕᐅᓂᖏᓐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᐊᑐᖅᑕᐅᓚᐅᖅᑐᖅ ᐃᓄᓐᓄᑦ ᐊᒻᒪ 
“ᐊᑲᐅᙱᓕᐅᕈᑕᖃᓪᓚᕆᓚᐅᖅᑐᖅ” ᐃᓄᐃᑦ ᐱᖅᑯᓯᑐᖃᖏᓐᓂᒃ ᐊᒻᒪ ᖃᓄᖅ ᐊᑲᐅᙱᓕᐅᕈᑕᐅᔪᓂᒃ 
ᐊᓂᒍᐃᑎᑦᓯᓲᖑᒻᒪᖔᑦ.160 ᑭᓯᐊᓂ ᖃᓄᐃᓕᖓᕙ ᐊᐅᓚᑕᐅᓂᖓ ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᐅᔪᖅ 
ᐃᓄᐃᑦ ᓄᓇᖓᓂ ᐅᓪᓗᒥᐅᔪᖅ? ᖃᓄᑎᒋ ᐃᖅᑲᖅᑐᐃᓂᖅ ᑲᒪᓲᖑᕙ ᐊᔾᔨᐅᙱᑦᑐᓂᑦ ᐱᔭᐅᔭᕆᐊᓕᓐᓂᒃ 
ᖃᓄᐃᓕᖓᕈᑕᐅᔪᓂᓪᓗ ᐃᓄᓐᓄᑦ, ᐱᓗᐊᖅᑐᒥᑦ ᐃᓄᓐᓄᑦ ᐊᕐᓇᓄᑦ ᐊᕐᓇᐅᓂᕐᒥᓄᑦ 
ᐋᓐᓂᖅᓱᖅᑕᐅᖃᑦᑕᖅᑐᓄᑦ?  

ᐱᖓᓱᑦ ᐊᕕᑦᑐᖅᓯᒪᔪᑦ ᐃᓄᐃᑦ ᓄᓇᖓᓂ ᐃᓱᒪᒋᔭᐅᔪᑦ ᐅᕙᓂ – ᓄᓇᕗᒻᒥ, ᐃᓄᕕᐊᓗᒻᒥ, ᐊᒻᒪ ᓄᓇᕕᒻᒥ 
– ᐊᔾᔨᒌᓐᓂᖃᖅᑐᖅ ᖃᓄᖅ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᐊᐅᓚᓂᖃᕐᒪᖔᖅ. ᓲᕐᓗ, 
ᐱᖓᓱᑦ ᓄᓇᐃᑦ ᐊᕕᑦᑐᖅᓯᒪᓂᖏᑦ ᐊᐅᓚᑕᐅᔪᑦ ᑲᓇᑕᐅᑉ ᐱᕋᔭᑦᑐᓄᑦ ᓇᓗᓇᐃᒃᑯᑕᑦ ᐊᒻᒪ ᐸᓖᓰᑦ, 
ᓴᐳᓐᓂᐊᖅᑏᑦ, ᐊᒻᒪ ᐃᖅᑲᖅᑐᐃᔩᑦ ᐃᓚᐅᑦᓯᐊᖃᑦᑕᖅᑐᑦ ᐊᐅᓚᑦᓯᓂᕐᒥᑦ ᑕᒪᒃᑯᓂᖓ ᒪᓕᒋᐊᓕᓐᓂᒃ. 
ᑕᐃᒪᑦᑕᐅᖅ, ᐊᔾᔨᒌᐸᓗᑦᑐᓂᑦ ᐃᓱᒫᓘᑎᑕᖃᖅᑐᖅ ᐊᒻᒪ ᐊᑦᓱᕈᕐᓇᖅᑐᓂᑦ, ᐱᓗᐊᖅᑐᒥᑦ ᐅᖃᐅᓯᖏᑦ ᐊᒻᒪ 
ᐃᓕᖅᑯᓯᖏᑦ ᐊᔾᔨᒌᙱᒻᒪᑕ ᑕᑯᑦᓴᐅᑎᑦᓯᓲᖅ ᐅᖓᓯᓐᓂᕆᔭᖏᑦ ᐊᒥᓱᑦ ᐃᓄᐃᑦ ᓄᓇᓕᖏᓐᓂᒃ. 
ᑕᐃᒪᐃᑉᐳᖅ, ᖃᓄᖅ ᐱᕋᔭᓐᓂᕐᒧᑦ ᒪᓕᒐᓕᕆᓂᖅ ᐱᒋᐊᕈᑕᐅᒻᒪᖔᖅ ᐊᑐᓂ ᐊᕕᑦᑐᖅᓯᒪᔪᒥᑦ ᐊᔾᔨᒌᙱᑦᑐᑦ, 
ᐃᓚᖃᖅᑐᖅ ᐱᔭᕆᐊᑐᔪᒥᑦ ᐱᕋᔭᓐᓂᕐᒧᑦ ᒪᓕᒐᓕᕆᓂᕐᒥᑦ ᐱᓕᕆᔨᓂᑦ ᐊᒻᒪ ᑐᑦᑕᕐᕕᓂᑦ ᑐᕌᖓᓂᓖᑦ 
ᐱᓕᕆᓂᕐᒧᑦ ᐱᕋᔭᓐᓂᕐᒥᑦ ᐊᒻᒪ ᐋᓐᓂᖅᓯᕆᓂᕐᒥᑦ.  

ᐱᕋᔭᓐᓂᕐᒧᑦ ᒪᓕᒐᓕᕆᓂᖅ ᓄᓇᕗᒻᒥ 

ᐃᓂᖃᖅᑐᖅ 2 ᒥᓕᐊᓐ ᑭᓛᒥᑕ ᐅᖓᑖᓄᑦ, ᓄᓇᕗᑦ ᐊᖏᓂᖅᐹᖑᓪᓗᓂ ᐊᕕᑦᑐᖅᓯᒪᔪᖅ ᑲᓇᑕᒥ, 
ᑭᒡᒐᖅᑐᐃᔪᖅ 20%-ᒥᑦ ᑲᓇᑕᐅᑉ ᓄᓇᖁᑎᓕᒫᖏᓐᓂᒃ. ᐃᓄᒋᐊᕐᓂᖃᖅᑐᖅ 38,000 ᐅᖓᑖᓃᕌᕐᔪᑦᑐᓂᑦ 
ᐃᓄᓐᓂᑦ, ᐅᖓᓯᒌᓐᓂᖃᕐᓂᖅᐹᖑᔪᑦ ᐃᓄᒋᐊᕐᓂᖓ ᑲᓇᑕᒥ. ᓄᓇᕗᒻᒥᐅᑦ (ᓄᓇᕗᒻᒥᐅᑕᐅᔪᑦ) ᐃᓂᖃᖅᑐᑦ 
25-ᓂᒃ ᓄᓇᓕᓐᓂᒃ, ᐊᖅᑯᑎᒃᑯᑦ ᐅᐸᒐᑦᓴᐅᙱᑦᑐᑦ; ᐃᓚᖏᑦ ᐅᐸᒐᑦᓴᐅᔪᑦ ᐊᐅᔭᒃᑯᑦ ᐅᒥᐊᕐᔪᐊᒃᑯᑦ, 
ᖃᖓᑕᓲᒃᑯᑦ ᑭᓯᐊᓂ ᐅᐸᒐᑦᓴᐅᔪᑦ. ᓄᓇᓕᒃ ᐊᖏᓂᖅᐹᖑᔪᖅ ᐃᖃᓗᐃᑦ, ᓄᓇᕘᑉ ᐊᖏᔪᖅᑳᖃᕐᕕᖓ, 
ᐃᓄᒋᐊᕐᓂᖃᖅᑐᖅ 7,000-ᓂᒃ. ᐃᓄᒋᐊᓐᓂᖅᓴᑦ (85%) ᓄᓇᕗᒻᒥᐅᑕᑦ ᐃᓅᓂᕋᖅᑐᑦ; ᐃᓄᒃᑎᑐᑦ 
ᐅᖃᐅᓯᕐᖓᐅᑎᓖᑦ 70% ᐃᓄᖁᑎᓂᑦ.161  

ᓄᓇᕗᑦ ᐊᔾᔨᐅᙱᑦᑐᒥᑦ, ᒪᓕᒐᑦᑎᒍᑦ ᓄᓇᖁᑎᒋᔭᐅᓕᓚᐅᖅᑐᖅ 1999-ᒥᑦ. ᖄᒃᑲᓐᓂᐊᒍᑦ ᑲᒪᓂᕐᒥᑦ “ᑲᓇᑕ 
ᐊᐅᓚᑦᓯᓂᕆᔭᖓᓂ ᐃᓄᓐᓂᒃ, ᐃᒪᖁᑎᓂᑦ, ᐊᒻᒪ ᓄᓇᒥᑦ,”162 ᐊᐅᓚᔾᔭᕈᑕᐅᓂᖅᐹᖑᓚᐅᖅᑐᖅ ᓴᖅᑮᓂᕐᒥᑦ 
ᓄᓇᕗᒻᒥ ᑖᓐᓇᐅᓚᐅᖅᑐᖅ “ᐊᑐᐃᓐᓇᐅᑎᑦᓯᓂᕐᒥᑦ ᐱᐅᓂᖅᓴᓂᑦ ᒪᓕᒐᓕᕆᓂᕐᒧᑦ ᐊᓂᒍᖅᑕᐅᔪᓂᒃ 
ᐃᓄᓐᓄᑦ ᑲᒪᒋᔭᖃᕐᓗᑎᒃ ᐱᕋᔭᓐᓂᐅᔪᒥᑦ ᓇᑭ ᐱᒋᐊᕈᑎᖃᓪᓚᕆᓐᓂᕐᒪᖔᖅ ᐃᓄᐃᑦ ᓄᓇᕐᔪᐊᕐᒥᑦ 
ᑕᐅᑐᑦᑕᖓᑎᒍᑦ.”163 ᐸᓖᓯᓕᕆᓂᖅ ᑲᒪᒋᔭᐅᑎᓪᓗᒍ ᐸᓖᓯᒃᑯᓐᓄᑦ, ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᑦ 
ᑲᒪᒋᔭᖃᓲᑦ ᒪᓕᒐᓕᕆᓂᕐᒥᑦ ᓄᓇᕗᒻᒥ. ᐱᓕᕆᕝᕕᐅᑉ ᐊᕕᑦᑐᖅᓯᒪᓂᖓ ᐃᓚᖃᖅᑐᖅ 
ᐃᖅᑲᖅᑐᐃᕕᓕᕆᓂᕐᒧᑦ ᐱᔨᑦᓯᕋᖅᑎᒃᑯᑦ ᐱᓕᕆᕝᕕᖓᓂ, ᓄᓇᓕᓐᓂ ᒪᓕᒐᓕᕆᓂᕐᒧᑦ ᐱᓕᕆᕝᕕᖓ, ᐊᒻᒪ 
ᑎᒍᔭᐅᒪᔪᓕᕆᔨᒃᑯᑦ ᐱᓕᕆᕝᕕᖓ.164  

ᐸᓖᓯᓕᕆᓂᖅ 

ᑲᓇᑕᒥ, ᐸᓖᓯᒃᑯᑦ ᐊᖏᖅᓯᒪᔪᑦ ᑲᒪᑦᓯᐊᕐᓂᕐᒥᑦ ᒪᓕᒐᓕᕆᓂᕐᒥᑦ ᐊᒻᒪ ᐊᑦᑕᓇᐃᖅᓯᒪᓂᖅ ᐊᒻᒪ 
ᐊᑦᑕᓇᐃᖅᓯᒪᓂᕐᒧᑦ ᐃᓄᓕᒫᓂᒃ ᒪᓕᑦᓯᐊᕐᓂᕐᒥᑦ ᐱᒻᒪᕆᐅᒋᔭᐅᓂᖅᐹᓂᑦ ᓱᓕᓂᕐᒥᑦ, ᐱᓕᕆᑦᓯᐊᕐᓂᕐᒥᑦ, 
ᐃᑉᐱᒍᓱᑦᓯᐊᕐᓂᕐᒥᑦ, ᑲᒪᑦᓯᐊᕐᓂᕐᒥᑦ, ᐊᒻᒪ ᓵᑕᐅᒍᓐᓇᕐᓂᕐᒥᑦ.165 ᐱᓗᐊᙳᐊᖅᑐᒥ, ᐃᑲᔪᕐᕐᓂᒥᑦ 
ᐊᑦᑕᕐᓇᙱᓐᓂᖅᓴᐅᔪᓄᑦ ᐊᒻᒪ ᖃᓄᐃᙱᑦᓯᐊᕐᓂᖅᓴᐅᔪᓄᑦ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓄᑦ ᐸᓖᓯᒃᑯᑦ 
ᐊᑕᐅᓯᕐᒥᑦ ᑕᓪᓕᒪᒋᔭᐅᔪᖅ ᐸᕐᓇᐅᑎᖓᓂ ᓯᕗᓪᓕᐅᔾᔭᐅᖁᔭᐅᔪᒥᑦ.166 ᑖᓐᓇ ᓯᕗᓪᓕᐊᔾᔭᐅᖁᔭᐅᔪᖅ 
ᐱᓪᓚᑦᑖᙳᖅᑎᑕᐅᔪᖅ ᐊᔾᔨᒌᙱᑦᑐᒃᑯᑦ, ᐃᓚᖃᖅᑐᖅ: ᖁᕝᕙᑦᓴᐃᓂᕐᒥᑦ ᐊᒻᒪ ᑲᔪᖏᖅᓴᐃᓂᕐᒥᑦ 
ᓄᓇᖃᖅᑳᖅᓯᒪᔪᑦ ᐃᖅᑲᓇᐃᔭᖅᑎᑖᕆᔭᐅᓗᑎ ᐊᒻᒪ ᐸᓖᓯᑖᕆᔭᐅᓗᑎ; ᑲᑐᔾᔨᖃᑎᖃᕐᓗᑎᒃ 
ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂᒃ; ᓴᖅᑮᓂᕐᒥᑦ ᐃᓕᖅᑯᓯᕐᒥᑦ ᖃᐅᔨᑎᑦᓯᓂᕐᒧᑦ ᐸᓖᓯᓄᑦ ᐱᔨᑦᓯᕋᐅᑎᓂᑦ; ᐊᒻᒪ 
ᖁᕝᕙᑦᓴᐃᓂᕐᒥᑦ ᐊᓯᐊᒍᖔᖅ, ᓄᓇᓕᒻᒥ ᒪᓕᒐᓕᕆᓂᕐᒧᑦ ᖃᓄᐃᓕᐅᕈᑎᑦᓴᓂᑦ ᓄᓇᖃᖅᑳᖅᓯᒪᔪᓄᑦ. 
ᐊᑐᓕᖅᑎᑦᓯᓂᕐᒥᑦ ᑖᑦᓱᒥᖓ ᐸᕐᓇᐅᑎᒥᑦ ᓯᕗᓪᓕᐅᔾᔭᐅᔭᕆᐊᓕᒻᒥᒃ ᑕᑯᓇᑦᑕᐅᓲᖅ ᐸᓖᓯᓄᑦ-
ᓄᓇᖃᖅᑳᖅᑐᓕᕆᓂᕐᒧᑦ ᐱᔨᑦᓯᕋᐅᑎᓄᑦ ᐊᒻᒪ ᐱᖃᑕᐅᑎᑦᓯᓲᖅ ᐊᒥᓱᓂᑦ ᐱᓕᕆᐊᑦᓴᓂᑦ ᐊᒻᒪ 
ᐱᒋᐊᕈᑎᑦᓴᓂᑦ, ᐃᓚᖃᖅᑐᖅ ᐃᓕᖅᑯᓯᕐᒥᑦ ᖃᐅᔨᒪᓂᕐᒥᑦ ᐃᓕᓐᓂᐊᖅᑎᑦᓯᓂᕐᒥᑦ ᐸᓖᓯᓂᑦ.167  

ᓄᓇᕗᒻᒥ, ᐸᓖᓯᒃᑯᑦ V ᐱᓕᕆᕝᕕᖓ 25-ᓂᒃ ᐸᓖᓯᖃᕐᕕᓖᑦ ᐃᖅᑲᓇᐃᔭᖅᑎᑦᓯᓲᓂᒃ 131 ᐸᓖᓯᓂᑦ, ᐱᖓᓱᑦ 
ᐃᓅᓪᓗᑎᒃ.168 ᒪᓕᑦᓱᑎᒃ ᐸᓖᓯᒃᑯᑦ ᐊᑐᐊᒐᖓᓂ, ᐊᒥᓱᑦ ᐸᓖᓰᑦ ᐃᓂᖃᖅᑎᑕᐅᓲᑦ ᓄᓇᕗᒻᒥ ᐊᕐᕌᒍᓄᑦ 
ᒪᕐᕉᓐᓂᒃ ᑎᓴᒪᓄᑦ.169 ᑲᒪᓂᕐᒥᑦ ᐸᓖᓯᒃᑯᑦ ᐊᖏᖅᓯᒪᓂᖓᓂ ᐱᕙᓪᓕᐊᑎᑦᓯᓂᕐᒥᑦ ᐃᓕᖅᑯᓯᕐᒥᑦ 
ᖃᐅᔨᒪᑦᓯᐊᖅᑐᓂᑦ ᐸᓖᓯᒃᑯᑦ ᐱᔨᑦᓯᕋᕐᓂᖏᓐᓄᑦ, V ᐱᓕᕆᕝᕕᖓ ᑲᒪᓲᑦ “ᐃᓄᐃᑦ ᐃᓱᒪᒋᔭᖏᑦ,” ᐅᓪᓗᕐᒧᑦ 
ᐊᑕᐅᓯᕐᒧᑦ ᐃᓕᖅᑯᓯᕐᒥᑦ ᐅᔾᔨᕈᓱᓕᖅᑎᑦᓯᓂᕐᒥᑦ ᐃᓕᓐᓂᐊᕈᑎ ᑐᕌᖓᔪᖅ ᐃᓕᓐᓂᐊᖅᑎᑦᓯᓂᕐᒥᑦ ᐸᓖᓯᓂᑦ 
ᐃᓄᐃᑦ ᐃᓕᖅᑯᓯᖓᓄᑦ, ᐊᑐᖃᑦᑕᖅᑕᖏᓐᓄᑦ, ᐊᒻᒪ ᐅᑉᐱᕆᔭᖏᓐᓄᑦ.170  

ᐸᓖᓯᒃᑯᑦ ᐊᖏᖅᓯᒪᒐᓗᐊᖅᑎᓪᓗᒋᑦ ᐊᒻᒪ ᐱᓕᕆᒐᓗᐊᖅᑎᓪᓗᒋᑦ ᑲᒪᓂᕐᒥᑦ ᐊᑦᑕᓇᐃᖅᓯᒪᓂᖅ ᐊᒻᒪ 
ᐊᑦᑕᓇᐃᖅᓯᒪᓂᕐᒧᑦ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂᒃ, ᐃᓱᒫᓘᑎᓂᒃ ᓴᖅᑮᓯᒪᔪᑦ ᐸᓖᓯᓕᕆᓂᕐᒥᑦ ᓄᓇᕗᒻᒥ, 
ᐱᓗᐊᖅᑐᒥᑦ ᐸᓖᓯᒃᑦ ᑲᒪᑎᓪᓗᒋᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ.  

ᐊᑕᐅᓯᖅ ᐃᓱᒫᓘᑕᐅᔪᖅ ᐃᓕᖅᑯᓯᐅᑉ ᐊᕕᑦᑐᖅᓯᒪᓂᖓᓄᑦ ᓴᖅᑭᔮᖅᑐᖅ ᖃᓪᓗᓈᓄᑦ ᐸᓖᓯᓄᑦ ᐊᒻᒪ 
ᓄᓇᓕᓐᓄᑦ ᐱᖁᔭᖃᕐᒪᑕ ᐱᔨᑦᓯᕋᕐᓂᕐᒧᑦ. ᑲᒪᒋᔭᖃᕐᓂᕐᒥᑦ ᒪᓕᒋᐊᓕᓐᓂᒃ ᑲᑎᓐᓂᐅᔪᓄᑦ ᓲᕐᓗ “ᐃᓄᐃᑦ 
ᐃᓱᒪᒋᔭᖏᑦ,” ᑖᓐᓇ ᑲᓇᑕᒥ ᖃᐅᔨᓴᕐᓂᖏᓐᓂᒃ ᐊᓯᐅᔨᔭᐅᖃᔪᓂᒃ ᐊᒻᒪ ᐃᓄᐊᖅᑕᐅᓯᒪᔪᓂᒃ 
ᓄᓇᖃᖅᑳᕐᓯᒪᔪᓂᒃ ᐊᕐᓇᓂᒃ ᐊᒻᒪ ᓂᕕᐊᖅᓵᓂᑦ ᓇᓗᓇᐃᖅᓯᓚᐅᖅᑐᖅ ᐃᓕᖅᑯᓯᕐᒥᑦ ᖃᐅᔨᒪᑦᓯᐊᕐᓂᕐᒥᑦ 
ᐸᓖᓯᓄᑦ ᑖᓐᓇᑐᐃᓐᓇᐅᖏᑦᑐᖅ, “ᐱᔭᕇᖅᓯᓂᕐᒥᑦ ᐃᓕᓐᓂᐊᕈᑎᒥᑦ ᑲᔪᓯᔭᐅᔪᒥᑦ ᐊᒻᒪ ᐳᐃᒍᖅᑕᐅᓕᕐᓗᓂ, 
ᑭᓯᐊᓂ, ᐃᒫᖔᖅ, ᐱᕙᓪᓕᐊᑎᑦᓯᓂᕐᒥᑦ ᐃᑎᓂᖅᓴᒥᑦ ᑐᑭᓯᐅᒪᓂᕐᒥᑦ ᐊᒻᒪ ᖃᐅᔨᒪᓂᕐᒥᑦ ᓄᓇᖃᖅᑳᖅᓯᒪᔪᑦ 
ᐊᑐᖅᓯᒪᔭᖏᓐᓂᒃ ᐊᒻᒪ ᐅᓪᓗᒥᐅᔪᖅ ᐊᑦᓱᕉᑕᐅᔪᓂᒃ ᐊᓯᔾᔨᖅᐸᓪᓕᐊᖏᓐᓇᐅᔭᖅᑐᓂᑦ.”171 ᑭᓯᐊᓂ 
ᐃᓱᒫᓗᓐᓇᖅᑐᑦ ᓴᖅᑭᑕᐅᓯᒪᔪᑦ ᐊᑦᓱᕈᓐᓇᕐᓂᖅᓴᐅᔪᑦ ᐃᓕᖅᑯᓯᕐᒥᑦ ᖃᐅᔨᒪᑦᓯᐊᙱᓐᓂᐅᔪᑦ ᐸᓖᓯᒃᑯᑦ.  

ᕕᕝᕗᐊᓕᒥ, 2017 ᐱᕙᓪᓕᐊᔪᓄᑦ Globe & Mail ᐅᓂᒃᑳᓕᐅᖅᐸᓪᓕᐊᓚᐅᖅᑐᑦ 
ᑕᐃᒪᐃᒍᑕᐅᙱᓐᓂᕋᖅᑕᐅᓲᑦ ᖁᓄᔪᓐᓂᐊᕐᓂᐅᔪᓂᑦ – ᑕᐃᒃᑯᐊ ᐊᕐᓇᐃᑦ ᐅᖃᐅᓯᖃᖅᑎᓪᓗᒋᑦ 
ᐸᓖᓯᒃᑯᓐᓄᑦ, ᑭᓯᐊᓂ ᐸᔨᓴᑦᓴᓕᐊᕆᓚᐅᙱᑦᑐᑦ ᐸᓖᓯᒃᑯᑦ ᐅᑉᐱᕈᓱᙱᒻᒪᑕ ᐱᕋᔭᓐᓂᖅᑕᖃᕆᐊᖓ. 
ᖄᒃᑲᓐᓂᐊᒍᑦ ᓴᖅᑮᓂᕐᒥᑦ ᐊᒥᓱᓂᑦ ᐊᕐᓇᐃᑦ ᐅᓂᒃᑳᖏᓐᓂᒃ, Globeᐅᓂᒃᑳᓚᐅᖅᑐᖅ ᓄᐊᑕᐅᓯᒪᔪᓂᑦ 
ᐸᓖᓯᒃᑯᑦ ᐱᔨᑦᓯᕋᐅᑎᖏᓐᓂᒃ ᑲᓇᑕᓕᒫᒥᑦ, ᐸᓖᓯᒃᑯᓐᓂᓪᓗ. ᑖᒃᑯᐊ ᓄᐊᑕᐅᓯᒪᔪᑦ ᑕᑯᑦᓴᐅᑎᑦᓯᔪᑦ ᐸᓖᓯᒃᑯᑦ 
ᑲᓇᑕᒥ ᖁᔭᓈᖅᓯᓲᑦ ᐊᑕᐅᓯᕐᒥᑦ ᑕᓪᓕᒪᐅᔪᓂᒃ ᖁᓄᔪᓐᓂᐊᕐᓂᕐᒨᖓᔪᓂᒃ ᐅᓂᒃᑳᓕᐊᓂᑦ 
ᑕᐃᒪᐃᒍᑕᐅᙱᓐᓂᕋᖅᑕᐅᓲᑦ, ᐊᒻᒪ ᖁᓄᔪᓐᓂᐊᕐᓃᑦ ᒪᕐᕈᐃᖅᓱᐸᓗᒃ ᑎᒥᒃᑯᑦ ᐋᓐᓂᖅᓯᕆᓂᕐᒥᑦ 
ᑕᐃᒪᐃᒍᑕᐅᙱᓐᓂᕋᖅᑕᐅᓲᑦ. ᓄᓇᓕᐸᐅᔭᐅᓂᖅᓴᐃᑦ ᑲᓇᑕᐅᑉ ᓂᒋᐊᓂ ᐊᑦᑎᓂᖅᓴᓂᑦ 
ᑕᐃᒪᐃᒍᑕᐅᙱᓐᓂᕋᖅᑕᐅᓚᐅᖅᑐᑦ ᓈᓴᐅᑎᐅᖃᓲᑦ, ᓄᓇᓕᐅᔪᑦ ᐅᑭᐅᖅᑕᖅᑐᒥ ᖁᑦᓯᓂᖅᓴᐅᓚᐅᖅᑐᑦ 
ᐊᑯᓐᓂᖅᓱᖅᑐᒥᑦ. ᐃᖃᓗᓐᓂ, ᐸᓖᓯᒃᑯᑦ ᖃᐅᔨᓚᐅᖅᑐᑦ 37% ᖁᓗᔪᓐᓂᐊᕐᓂᕐᒧᑦ ᐅᖃᐅᓯᐅᓯᒪᔪᑦ 
ᑕᐃᒪᐃᒍᑕᐅᙱᓐᓂᕋᖅᑕᐅᓚᐅᖅᑐᑦ (ᔭᓗᓇᐃᕝ, ᓄᓇᑦᓯᐊᖅ, ᖁᑦᓯᓚᐅᕐᒥᔪᑦ, ᑕᐃᒪᐃᒍᑕᐅᙱᓐᓂᕋᖅᑕᐅᔪᑦ 
36%).172  

ᐸᓖᓯᒃᑯᑦ ᑭᐅᓚᐅᖅᑐᑦ Globe ᑎᑎᕋᖅᑕᖏᓐᓂᒃ ᕿᒥᕐᕈᐊᕐᓂᒃᑯᑦ ᑕᒪᐃᓐᓂᒃ ᖁᓄᔪᓐᓂᐊᕐᓂᕐᒧᑦ ᑎᑎᖅᑲᓂᑦ 
2016-ᒥᑦ ᓇᓗᓇᐃᖅᑕᐅᓯᒪᔪᓂᑦ ᑕᐃᒪᐃᒍᑕᐅᙱᓐᓂᕋᖅᑕᐅᓯᒪᔪᓂᑦ ᐊᒻᒪ “ᖃᐅᔨᔭᐅᓂᑰᔪᑦ 
ᑐᑭᓯᓇᖅᓯᑎᑦᓯᔪᑦ ᐊᓯᔾᔨᕐᓂᖅᑕᖃᕆᐊᖃᓪᓚᕆᑦᑐᖅ.”173 2,225-ᓂᒃ ᑎᑎᖅᑲᓂᑦ, 1,260 (57%) 
ᓇᓗᓇᐃᑦᑕᐅᓯᒪᑲᒻᒪᓚᐅᖅᑐᑦ ᐊᒻᒪ 284 (13%) ᓇᓗᓇᐃᖅᑕᐅᓚᐅᖅᑐᑦ 
ᖃᐅᔨᓴᖅᑕᐅᒃᑲᓐᓂᕆᐊᖃᕐᓂᖏᓐᓄᑦ. ᐆᑦᑑᑎᐅᔪᖅ ᕿᒥᕐᕈᓂᕐᒥᑦ 93-ᓂᒃ ᖁᓄᔪᓐᓂᐊᕐᓂᕐᒧᑦ 2015-ᒥᑦ 
ᖃᐅᔨᓚᐅᕐᒥᔪᑦ, “ᖃᐅᔨᓴᖅᑎᐅᔪᑦ ᑐᑭᓯᓂᕐᓗᒐᔪᓚᐅᖅᑐᑦ ᑕᐃᒪᐃᒍᑕᐅᙱᓐᓂᕋᖅᑕᐅᓲᑦ 
ᐊᕕᑦᑐᖅᓯᒪᓂᖓ.”174 ᑕᐃᒪᑦᑕᐅᖅ, ᕿᒥᕐᕈᔩᑦ ᐱᓕᕆᖃᑎᒌᑦ ᐊᑲᐅᙱᓕᐅᕈᑕᐅᔪᓂᒃ ᖃᐅᔨᓴᕐᓂᐅᔪᓄᑦ 
ᖃᐅᔨᓚᐅᖅᑐᑦ, ᒪᑯᐊᓗ: “ᓈᒻᒪᙱᓗᐊᖅᑐᓂᑦ ᑎᑎᖅᑲᓂᑦ ᑲᒪᒋᔭᐅᔪᖅ ᖃᓄᖅ ᑲᔪᓯᑎᑕᐅᒻᒪᖔᖅ 
ᐅᕝᕙᓘᓐᓃᑦ ᓱᒻᒪᑦ ᓇᓗᓇᐃᖅᑕᐅᓚᐅᕐᒪᖔᖅ ᑕᐃᒪᐃᒍᑕᐅᙱᓐᓂᕋᖅᑕᐅᔪᖅ; ᐊᔾᔨᒌᙱᓐᓂᖏᑦ 
ᖃᐅᔨᒪᑦᓯᐊᕆᐊᕐᓂᕐᒥᑦ ᖃᐅᔨᓴᕐᓂᐅᔪᑦ ᑲᔪᓯᑎᑕᐅᓚᐅᕐᒪᖔᑦ, ᑎᑎᕋᖅᑕᐅᓚᐅᕐᒥᒪᖔᑦ ᐊᒻᒪ 
ᓇᓗᓇᐃᑦᑕᐅᑦᓯᐊᕐᓗᑎᒃ; ᖃᐅᔨᒪᙱᓗᐊᕐᓂᕐᒥᓪᓗ ᐊᖏᖅᓯᒪᓂᕐᒧᑦ ᒪᓕᒐᕐᒥᑦ ᖃᐅᔨᓴᖅᑎᓄᑦ.”175 
ᕿᒥᕐᕈᓂᐅᔪᖅ ᓇᓗᓇᐃᖅᓯᓚᐅᖅᑐᖅ ᐃᓱᒋᔭᐅᔪᑦ ᐸᓖᓯᓄᑦ ᖃᓄᖅ ᐱᓂᕐᓗᑦᑕᐅᓯᒪᔪᑦ ᖁᓄᔪᓐᓂᐊᕐᓂᕐᒧᑦ 
ᖃᓄᐃᓕᐅᕆᐊᖃᕐᒪᖔᑦ ᑕᑯᑦᓴᐅᓚᐅᖅᑐᑦ ᑎᑎᖅᑲᖏᓐᓂᒃ: “ᐸᓖᓰᑦ ᐃᓚᖏᑦ ᐊᔾᔨᒌᙱᓐᓂᐅᔪᓂᑦ 
ᖃᐅᔨᖃᑦᑕᓚᐅᖅᑐᑦ ᐱᓂᕐᓗᑦᑕᐅᓯᒪᔪᑦ ᐅᓂᒃᑳᖅᑕᖏᓐᓂᒃ ᓱᓕᙱᓐᓂᐅᓇᓱᒋᔭᐅᓪᓗᑎ, ᐊᒻᒪ 
ᐅᔾᔨᕈᓱᙱᓗᐊᖅᓱᑎᒃ ᖃᓄᖅ ᖁᐊᖅᓵᓗᐊᖅᓯᒪᔪᑦ ᐊᓯᔾᔩᕈᓐᓇᕐᒪᖔᖅ ᐱᓂᕐᓗᑦᑕᐅᓯᒪᔫᑉ 
ᐃᖅᑲᐅᒪᒍᓐᓇᕐᓂᖓᓂ ᖃᓄᐃᓕᐅᕈᑕᐅᔪᓂᑦ, ᐅᕝᕙᓘᓐᓃᑦ ᖃᓄᖅ ᓂᕆᐅᓇᖏᑦᑐᑦ ᐊᒻᒪ 
ᐃᓱᒪᑦᓴᖅᓯᐅᕈᑕᐅᖅᑳᖏᑦᑐᑦ ᐊᓯᔾᔩᕋᔭᕐᒪᖔᑦ ᐅᕝᕙᓘᓐᓃᑦ ᐃᔨᖅᓯᒪᑎᑦᓯᓗᑎᒃ ᐃᑉᐱᓐᓂᐊᒋᔭᐅᔪᓂᑦ.”176  

ᐊᒥᓱᓂᑦ ᖃᓄᐃᓕᐅᕆᐊᕐᓂᕐᒧᑦ ᓴᖅᑭᑕᐅᓚᐅᖅᑐᑦ ᑕᒪᒃᑯᐊ ᖃᐅᔨᔭᐅᑎᓪᓗᒋᑦ, ᐃᓚᖃᖅᑐᓱᓂ 
ᐊᑐᓕᖅᑎᑦᓯᓂᕐᒥᑦ ᖁᓄᔪᓐᓂᐊᖅᑕᐅᓂᕐᒧᑦ ᐃᓕᓐᓂᐊᕈᑎᑦᓴᒥᑦ ᐸᓖᓯᓄᑦ ᑲᒪᓲᒥᑦ ᒪᓕᒐᑦᑎᒍᑦ ᐃᓚᒋᔭᖓ 
ᐊᖏᖅᓯᒪᓂᕐᒧᑦ, ᑐᕌᖓᓂᓕᒃ ᖁᐊᖅᓵᓗᐊᖅᓯᒪᔪᓂᑦ-ᖃᐅᔨᒪᓂᕐᒥᑦ ᖃᐅᔨᓴᕈᑎᑦᓴᓂᑦ ᐊᒻᒪ ᐱᓕᕆᔾᔪᓯᕐᓂᒃ 

ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ, ᐃᓱᒪᒋᔭᐅᒐᔪᓲᓂᑦ ᐊᒻᒪ ᐊᔾᔨᒌᙱᑕᐅᓲᓂᖏᓐᓄᑦ, ᐊᑐᓕᖅᑎᑦᓯᔪᖅ 
ᐱᓂᕐᓗᑦᑕᐅᓯᒪᔪᖅ ᐱᔪᓐᓇᐅᑎᖏᓐᓂᒃ ᐊᒻᒪ ᐃᑲᔪᖅᓱᖅᑕᐅᓂᕐᒧᑦ ᐱᔨᑦᓯᕋᐅᑎᓂᑦ, ᐊᖏᔪᖅᑳᓪᓗ 
ᑕᐅᑐᒋᐊᕐᓗᑎᑦ ᕿᒥᕐᕈᐊᕐᓗᑎᓗ.177  

ᖄᒃᑲᓐᓂᐊᒍᑦ ᑖᒃᑯᓄᖓ ᐃᓱᒫᓘᑕᐅᔪᓄᑦ ᐸᓖᓯᒃᑯᑦ ᑭᐅᔾᔪᑎᖏᓐᓄᑦ ᖁᓄᔪᓐᓂᐊᖅᑕᐅᓯᒪᔪᓄᑦ, ᐊᓯᖏᑦ 
ᐃᓱᒫᓗᓐᓇᖅᑐᑦ ᓴᖅᑭᑕᐅᓯᒪᒻᒥᔪᑦ ᑐᕌᖓᓂᖃᕐᓂᖅᓴᐅᓪᓗᑎᒃ ᐸᓖᓯᓕᕆᓂᕐᒥᑦ ᓄᓇᕗᒻᒥ. 18-ᒪᑉᐱᖅᑐᒐᕐᓂᒃ 
ᑎᑎᖅᑲᕐᒥᑦ ᐃᓄᑐᐃᓐᓇᕐᓄᑦ ᕿᒥᕐᕈᐊᕐᓂᕐᒧᑦ ᐊᒻᒪ ᐅᓐᓂᕐᓗᓐᓂᕐᒧᑦ ᑲᒥᓴᒃᑯᑦ ᐸᓖᓯᒃᑯᓐᓄᑦ ᑐᔫᑕᐅᓪᓗᓂ ᔫᓂ 
2019-ᒥᑦ, ᒪᓕᒐᓕᕆᔨᒃᑯᑦ ᑲᑎᒪᔨᖏᑦ ᓄᓇᕗᒻᒥ (LSBN) ᐅᖃᓚᐅᖅᑐᑦ “ᐃᓱᒫᓗᓐᓇᓪᓚᕆᑦᑐᓂᑦ 
ᐋᖅᑭᑦᓱᖅᓯᒪᔪᓂᑦ ᐊᑲᐅᙱᓕᐅᕈᑕᐅᔪᓂᑦ ᐸᓖᓯᒃᑯᑦ ᐸᓖᓯᓕᕆᔾᔪᓯᖏᓐᓂᒃ ᓄᓇᕘᑉ ᓄᓇᓕᖏᓐᓂᒃ.”178 
ᖄᒃᑲᓐᓂᐊᒍᑦ ᐸᓖᓰᑦ ᐃᓕᓐᓂᐊᖅᓯᒪᙱᓗᐊᕐᓂᖏᓐᓄᑦ ᐃᓕᖅᑯᓯᕐᒥᑦ ᖃᐅᔨᒪᔾᔫᒥᓂᕐᒧᑦ, ᑎᑎᖅᑲᖅ 
ᐅᖃᐅᓯᖃᓚᐅᕐᒥᔪᖅ ᖃᓄᑎᒋ ᐱᔨᑦᓯᕋᕐᒪᖔᑦᑕ, ᐱᓕᕆᓂᖏᑦ ᐸᓖᓯᒃᑯᑦ ᐸᓖᓰᑦ, ᐋᓐᓂᖅᓯᕆᖃᑦᑕᕐᓂᖏᑦ 
ᑕᐃᒪᐃᒋᐊᑐᙱᑎᓪᓗᒋᑦ, ᐊᒻᒪ ᐊᒥᒐᓗᐊᕐᓂᖏᓐᓄᑦ ᐸᓖᓯᒃᑯᑦ ᐱᓕᕆᑦᓯᐊᕆᐊᖃᕐᓂᖏᓐᓄᑦ ᐊᒻᒪ 
ᐱᔨᑦᓯᕋᕐᓂᖏᓐᓄᑦ ᒪᓕᒋᐊᓕᓐᓂᒃ.  

ᒪᓕᒐᓕᕆᔨᒃᑯᑦ ᑲᑎᒪᔨᖏᑦ ᓄᓇᕗᒻᒥ ᑎᑎᖅᑲᖓ ᓇᓗᓇᐃᔭᐃᓚᐅᖅᑐᖅ ᐊᒥᓱᓂᑦ ᖃᓄᐃᓐᓂᐅᔪᓂᑦ, 
ᐃᓚᖃᖅᓱᑎᒃ ᑐᕌᖓᓂᓕᓐᓂᒃ “ᐊᑐᓕᖅᑭᔪᓂᑦ ᐱᔨᑦᓯᕋᑦᓯᐊᙱᓐᓂᕐᒥᑦ ᐊᕐᓇᓄᑦ ᐊᐃᑉᐸᖏᓐᓄᑦ 
ᐋᓐᓂᖅᓱᖅᑕᐅᑎᓪᓗᒋᑦ ᐊᒻᒪ ᖁᓄᔪᓐᓂᐊᖅᑕᐅᓂᕐᒨᖓᔪᓂᒃ.”179 ᐊᒥᓱᑦ ᖃᓄᐃᓐᓂᐅᔪᑦ ᓴᖅᑭᑕᐅᓚᐅᖅᑐᑦ 
ᐃᓄᓐᓄᑦ ᐊᕐᓇᓄᑦ ᐅᖄᓚᓚᐅᖅᑐᓄᑦ ᐸᓖᓯᓄᑦ ᐋᓐᓂᖅᓱᖅᑕᐅᑎᓪᓗᒋᑦ ᐊᐃᑉᐸᕐᒥᓄᑦ, ᑭᓯᐊᓂ 
ᐃᑲᔪᖅᑕᐅᒐᑎ. ᐊᑕᐅᓯᕐᒥᑦ ᐊᑐᖅᑕᐅᓂᑰᔪᒥᑦ, ᐊᕐᓇᖅ ᐅᖃᐅᔾᔭᒥᓂᖅ ᐸᓖᓯᒃᑯᓐᓄᑦ 
ᐅᖃᓚᕋᖁᔭᐅᒍᓐᓃᖅᓱᓂ. ᖁᓄᔪᓐᓂᐊᖅᑕᐅᓕᓚᐅᖅᑐᖅ ᐊᐃᑉᐸᕐᒥᓄᑦ.  

ᑎᑎᖅᑲᖅ ᐅᖃᕆᐊᓪᓚᑦᑐᖅ ᐸᓖᓯᒃᑯᑦ ᐸᓖᓰᑦ ᓄᓇᕗᒻᒥ “ᐃᓕᓐᓂᐊᖅᓯᒪᙱᓗᐊᖅᑐᑦ ᑲᒪᓂᕐᒥᑦ ᐃᓄᓐᓂᒃ, 
ᐱᓗᐊᖅᑐᒥᑦ ᐃᓄᓐᓂᒃ ᐊᕐᓇᓂᑦ, ᐱᓂᕐᓗᑦᑕᐅᓯᒪᔪᓂᑦ ᖁᓄᔪᓐᓂᐊᕐᓂᒃᑯᑦ”180 ᐊᒻᒪ “ᐸᓖᓯᒃᑯᑦ ᐊᒥᒐᓗᐊᖅᑐᑦ 
ᓈᒻᒪᑦᑐᓂᑦ ᐊᑐᐊᒐᕐᓂᒃ ᑕᐃᒪᐃᑎᑦᓯᑦᑕᐅᓕᒪᓂᕐᒧᑦ ᐱᓂᕐᓗᑦᑕᐅᒃᑲᓐᓂᓂᕐᒧᑦ ᐊᒻᒪ 
ᖁᐊᖅᓵᖅᑎᑕᐅᒃᑲᓐᓂᓂᕐᒧᑦ ᖁᓄᔪᓐᓂᐊᖅᑕᐅᓯᒪᔪᓄᑦ ᐸᓖᓯᓄᑦ ᐃᖅᑲᓇᐃᔮᖃᖅᑐᓄᑦ ᐱᔨᑦᓯᕋᕐᓂᕐᒧᑦ ᐊᒻᒪ 
ᓴᐳᔾᔨᓂᕐᒥᑦ ᓄᓇᓕᓐᓂ ᐃᓄᖏᓐᓂᓪᓗ.”181  

ᐸᓖᓯᒃᑯᑦ ᐸᓖᓰᑦ ᑕᐃᒪᐃᓂᕋᖅᑕᐅᓚᐅᕐᒥᔪᑦ ᐱᓕᕆᓪᓗᑎᒃ “ᑕᐃᒪᐃᒍᑕᐅᓪᓗᐊᙱᑦᑐᓂᑦ ᐊᒻᒪ ᐊᑦᓱᓗᐊᕌᓗᒃ” 
ᐋᓐᓂᖅᓯᕆᓂᕐᒥᑦ ᐃᓄᓐᓂᒃ,182 ᑕᐃᒪᐃᒍᑕᐅᕗᖅ “ᓴᖅᑮᕗᖅ “ᐅᕙᒍᑦ ᐊᑭᕋᖅᑐᖅᑕᕗᑦ” ᐃᓱᒪᒋᔭᐅᓕᖅᑐᖅ 
ᓄᓇᕗᒻᒥᐅᓄᑦ ᐸᓖᓯᓄᓪᓗ. ᐃᓱᒪᒋᔭᐅᔪᑦ ᑐᙵᓇᙱᓐᓂᐅᔪᒥᑦ ᓄᓇᓕᒻᒥᐅᑕᓄᑦ ᑕᐃᒫᒃ ᑲᔪᓯᓚᕿᓲᖅ 
ᓄᑖᖑᓂᖅᓴᑦ ᐸᓖᓰᑦ ᐸᓖᓯᒃᑯᕕᒻᒥᑦ ᑐᓴᖅᑎᑕᐅᑎᓪᓗᒋᑦ ᖁᑦᓯᓂᖅᓴᓂᑦ ᐸᓖᓯᓂᑦ. ᐱᓕᕆᖃᑎᒌᑦᓯᐊᕐᓂᖅ 
ᐊᒻᒪ ᐃᓅᖃᑎᒌᑦᓯᐊᕐᓂᖅ ᐸᓖᓯᒃᑯᓐᓂ ᐊᒻᒪ ᓄᓇᓕᓐᓂ ᐱᔨᑦᓯᕋᖅᑕᒥᓂ ᑕᐃᒪᐃᒐᔪᙱᑦᑐᖅ.” 
ᒪᓕᒐᓕᕆᓂᕐᒧᑦ ᑲᑎᒪᔩᑦ ᐅᖃᓚᐅᖅᑐᑦ, “ᐸᓖᓯᒃᑯᑦ ᐱᓕᕆᑦᓯᐊᕈᓐᓇᙱᑦᑐᑦ ᑕᐃᒫᒃ ᑕᑎᒋᔭᐅᙱᑎᓪᓗᒋᑦ 
ᐊᒻᒪ ᑲᑉᐱᐊᒋᔭᐅᑎᓪᓗᒋᑦ. ᓄᓇᓖᓪᓗ ᐊᑦᓱᕈᕐᓂᖅᓴᐅᓲᑦ ᐊᑐᐃᓐᓇᖃᙱᓐᓂᖅᓴᐅᓪᓗᑎᒃ ᐸᓖᓯᒃᑯᑦ 
ᐱᔨᑦᓯᕋᐅᑎᖏᓐᓂᒃ.”183 

ᐃᓚᒃᑲᓐᓂᕐᓗᒍ, ᒪᓕᒐᓕᕆᔨᒃᑯᑦ ᑲᑎᒪᔨᖏᑦ ᐅᖃᓚᐅᖅᑐᑦ ᒪᓕᒐᖅ “ᐋᖅᑭᑦᓯᓲᖅ ᑭᓪᓕᖃᓪᓚᕿᑦᑐᓂᑦ 
ᓴᙱᓂᕆᔭᖓᓂ ᐸᓖᓯᒃᑯᑦ ᐃᓯᕈᓐᓇᕐᓂᖏᓐᓄᑦ ᐃᓅᑉ ᐃᓪᓗᖓᓂ ᐊᒻᒪ ᑎᒍᓯᓗᑎ ᐃᓄᒻᒥᑦ ᓇᒻᒥᓂᖅ 
ᐃᓪᓗᖓᓃᑎᓪᓗᒋᑦ,”184 ᑭᓯᐊᓂ ᐸᓖᓯᒃᑯᑦ ᐸᓖᓰᑦ ᓯᖁᒥᑦᓯᒐᔪᓲᑦ ᓄᓇᕗᒻᒥᐅᑕᑦ ᐱᔪᓐᓇᐅᑎᖏᓐᓂᒃ 
ᒪᓕᒐᕐᔪᐊᖅᑎᒍᑦ. ᐊᑐᓕᖅᑭᒻᒥᔪᑦ ᐸᓖᓯᒃᑯᑦ ᐸᓖᓰᑦ “ᑕᑯᑦᓴᐅᑎᑦᓯᓂᕐᒥᑦ ᐊᔾᔨᒌᙱᓐᓂᐅᔪᒥᑦ ᒪᓕᑦᓯᐊᕐᓂᕐᒥᑦ 
ᐊᑐᐊᒐᖏᓐᓂᒃ ᖃᐅᔨᒪᑦᓯᐊᕆᐊᕐᓂᕐᒥᑦ ᐋᓐᓂᐊᖃᖏᓐᓂᕐᒧᑦ ᐊᒻᒪ ᖃᓄᐃᙱᑦᓯᐊᕐᓂᕐᒧᑦ ᐃᓄᓐᓂᒃ 
ᑎᒍᔭᐅᒪᔪᓂᑦ.”185 ᑎᑎᖅᑲᖅ ᐅᖃᐅᓯᖃᓚᐅᖅᑐᖅ ᐊᒥᓱᓂᑦ ᐆᑦᑑᑎᓂᑦ ᐃᓄᓐᓂᒃ ᑎᒍᔭᐅᒪᔪᓂᑦ 
ᐋᓐᓂᐊᕕᓕᐊᕈᔾᔭᐅᙱᑦᑐᓂᑦ, ᐸᓖᓯᒃᑯᑦ ᐊᑐᐊᒐᖃᖅᑎᓪᓗᒋᑦ “ᕿᓚᒻᒥᐅᔪᒃᑯᑦ ᐋᓐᓂᐊᕕᓕᐊᕈᔾᔭᐅᒋᐊᓖᑦ 
ᐃᓄᒃ ᐋᓐᓂᐊᔫᔮᖅᑲᑦ ᐋᓐᓂᖅᓯᒪᔫᔮᖅᑲᓘᓐᓃᑦ.”186 

ᑎᑎᖅᑲᖅ ᓇᓗᓇᐃᖅᓯᓚᐅᖅᑐᖅ ᐊᒥᓲᓂᖅᓴᑦ ᐸᓖᓯᒃᑯᑦ ᐸᓖᓰᑦ ᓄᓇᕗᒻᒥ “ᖃᓪᓗᓈᖑᔪᑦ ᖃᓪᓗᓈᓂᖔᖅᑐᑦ 
ᐃᓄᒃᑎᑑᕋᓐᓇᙱᑦᑐᑦ ᖃᐅᔨᒪᙱᑦᑐᑦ – ᐅᕝᕙᓘᓐᓃᑦ ᑕᒫᓂᕐᒥᐅᑕᐅᓂᑰᙱᑦᑐᑦ – ᐃᓄᐃᑦ ᐅᕝᕙᓘᓐᓃᑦ 
ᓄᓇᖃᖅᑳᖅᓯᒪᔪᑦ ᐅᕝᕙᓘᓐᓃᑦ ᐅᑭᐅᖅᑕᖅᑐᒥᑦ ᐊᒻᒪ ᐅᖓᓯᑦᑐᓂᑦ ᓄᓇᓕᓐᓂᑦ.”187 ᑕᒪᓐᓇ ᐊᒥᒐᓗᐊᕐᓂᖏᑦ 
ᐃᓕᖅᑯᓯᕐᒥᑦ ᐅᔾᔨᕈᓱᙱᓐᓂᕐᒥᑦ ᐊᒻᒪ ᑐᑭᓯᐅᒪᙱᓐᓂᕐᒥᑦ ᓴᖅᑮᓯᒪᔪᖅ “ᐊᑭᕋᖅᑐᓂᕐᒧᑦ ᐅᖃᐅᓯᑦᓴᓂᑦ, 
ᐃᓱᒪᒋᔭᐅᔪᓂᑦ ᐊᒻᒪ ᓱᒋᐊᕐᓂᕐᒥᑦ” ᐸᓖᓯᒃᑯᓐᓂᑦ.188  

ᑐᓴᖅᑎᑦᓯᓂᕐᒧᑦ ᑎᑎᖅᑲᕐᒥᑦ ᑐᔫᑕᐅᓚᐅᖅᑐᒥᑦ ᔮᓐᓄᐊᓕ, 2020-ᒥᑦ, ᒪᓕᒐᓕᕆᔨᒃᑯᑦ ᑲᑎᒪᔨᖏᑦ 
ᐅᖃᐅᓯᖃᓚᐅᖅᑐᑦ ᐃᓱᒫᓘᑎᒋᓐᓇᖅᑕᖏᓐᓂᒃ ᐸᓖᓯᒃᑯᑦ ᑲᒪᒋᔭᖃᓲᖏᓐᓂᒃ ᑎᒍᔭᐅᒪᔪᓂᑦ, ᐱᓗᐊᖅᑐᒥᑦ 
ᐃᓄᐃᑦ ᐊᕐᓇᐃᑦ.189 ᑎᑎᖅᑲᖅ ᐅᖃᐅᓯᖃᓚᐅᖅᑐᖅ ᒪᕐᕉᓐᓂᒃ ᐊᑐᖅᑕᐅᓚᐅᖅᑐᓂᒃ ᐃᓄᓐᓂᒃ ᐊᕐᓇᓄᑦ. 
ᐊᑕᐅᓯᖅ ᐊᕐᓇᖅ ᐊᓐᓄᕋᐃᔭᖅᑎᖅᑕᐅᓪᓗᓂ ᕿᓂᕐᕕᐅᓚᐅᖅᑐᖅ ᐱᖓᓱᓄᑦ ᐊᖑᑎᓄᑦ ᐸᓖᓯᓄᑦ ᐊᒻᒪ 
ᐊᓐᓄᕋᐃᙶᖅᑎᑕᐅᓪᓗᓂ ᑎᒍᔭᐅᒪᕕᐅᑉ ᓇᑎᖓᓃᑎᑕᐅᓚᐅᖅᑐᖅ. ᐊᓯᖓ ᐊᕐᓇᖅ ᐅᖃᐅᔾᔭᐅᓚᐅᖅᑐᖅ 
ᐸᓖᓯᒃᑯᓐᓄᑦ ᐊᓐᓄᕌᖅᓯᒪᖁᔭᐅᓪᓗᓂ ᐃᒻᒥᓂᕈᒪᔪᓄᑦ ᐊᑐᖅᑕᐅᓲᒥᑦ ᑎᒍᔭᐅᒪᓂᖓᓂ. ᐊᑐᕈᒪᓚᐅᙱᑦᑐᖅ. 
ᐊᓐᓄᕋᐃᔭᖅᑎᖅᓯᒪᓪᓗᓂ ᕿᓂᕐᕕᐅᓚᐅᖅᓱᓂ, ᐊᓐᓄᕋᐃᙶᖅᓱᓂ ᐱᓱᒋᐊᖃᓚᐅᖅᑐᖅ ᑎᒍᔭᐅᒪᕕᖓᓄᑦ 
ᑕᐃᒪᐃᓕᖓᑎᑕᐅᑐᐃᓐᓇᖅᓱᓂ. ᑎᑎᖅᑲᖅ ᐅᖃᖅᓯᒪᓪᓗᓂ, “ᐱᓕᕆᔾᔪᓯᐅᔪᖅ ᐊᓐᓄᕋᐃᙶᖅᑐᒥᑦ 
ᕿᓂᕐᓂᕐᒧᑦ ᐱᓗᐊᖅᑐᒥᑦ ᐊᕐᓇᓄᑦ ᐊᖑᑎᓄᑦ ᐸᓖᓯᓄᑦ ᐱᓗᐊᖅᑐᐊᓗᒃ ᑕᑯᑦᓴᐅᑎᑦᓯᔪᖅ ᐊᖏᓂᖅᓴᒥᑦ 
ᐋᖅᑭᑦᓱᖅᓯᒪᓂᖓᓂ ᐃᑉᐱᒍᓱᙱᓐᓂᕐᒥᑦ ᐱᔪᓐᓇᐅᑎᖏᓐᓂᒃ ᐊᒻᒪ ᑲᒪᑦᓯᐊᕐᓂᕐᒥᑦ ᐃᓄᓐᓂᒃ, ᐱᓗᐊᖅᑐᒥᑦ 
ᐊᕐᓇᓂᑦ, ᓄᓇᕗᒻᒥᐅᑕᓂᑦ ᐸᓖᓯᒃᑯᓐᓄᑦ.”190  

ᒫᑦᓯ, 2020-ᒥᑦ ᐃᓄᑐᐃᓐᓇᕐᓄᑦ ᕿᒥᕐᕈᐊᕐᓂᕐᒧᑦ ᐊᒻᒪ ᐅᓐᓂᕐᓗᓐᓂᕐᒧᑦ ᑲᒥᓴᒃᑯᑦ ᐸᓖᓯᒃᑯᓐᓄᑦ ᑭᐅᓚᐅᖅᑐᑦ 
ᒪᓕᒐᓕᕆᔨᒃᑯᑦ ᑲᑎᒪᔨᖏᓐᓄᑦ ᓇᓗᓇᐃᖅᓯᓪᓗᑎᒃ ᕿᒥᕐᕈᔭᐅᓂᖓ ᐸᓖᓯᒃᑯᑦ ᐊᑐᐊᒐᖏᑦ ᐊᒻᒪ 
ᐱᓕᕆᔾᔪᓯᖏᑦ ᐊᓐᓄᕋᐃᔭᖅᑎᑦᓯᓂᕐᒥᑦ ᕿᓂᕐᓂᕐᒥᑦ ᑲᒪᒋᔭᐅᓂᐊᓚᐅᖅᑐᖅ, ᐊᒻᒪ ᑲᒥᓴᒃᑯᑦ ᐋᖅᑭᑦᓱᖅᓯᒪᔪᒥᑦ 
ᕿᒥᕐᕈᓂᖃᕐᓂᐊᓚᐅᖅᑐᑦ ᐸᓖᓯᒃᑯᑦ ᐸᓖᓯᓕᕆᔾᔪᓯᖏᓐᓂᒃ ᓄᓇᕗᒻᒥ.191  

ᐊᔾᔨᐸᓗᖏᑦ ᐃᓱᒫᓘᑕᐅᔪᑦ ᓴᖅᑭᑕᐅᓚᐅᖅᑐᑦ ᖃᐅᔨᓴᕐᓂᐅᔪᒥᑦ ᐸᐅᒃᑑᑎᒃᑯᑦ ᐃᓄᐃᑦ ᐊᕐᓇᐃᑦ ᑲᑎᒪᔨᖏᓐᓄᑦ 
ᑲᓇᑕᒥ ᐃᓚᖃᓚᐅᖅᑐᖅ ᐊᐱᖅᓱᕐᓂᐅᔪᒥᑦ 11-ᓂᒃ ᐃᓄᓐᓂᒃ ᐊᕐᓇᓂᑦ ᐊᒻᒪ 9-ᓂᒃ ᐱᔨᑦᓯᕋᖅᑎᓂᑦ 
ᓄᓇᕗᒻᒥ.192 ᑭᐅᖃᑦᑕᖅᑐᑦ ᐅᖃᐅᓯᖃᓚᐅᖅᑐᑦ ᐃᓱᒫᓘᑎᒥᓂᒃ ᓱᒃᑲᐃᓗᐊᖅᑐᒥᑦ ᐅᐸᒍᑎᖃᑦᑕᕐᓂᖏᑦ 
ᐸᓖᓯᒃᑯᑦ ᐸᓖᓰᑦ, ᐱᓗᐊᖅᑐᒥᑦ ᓄᓇᓕᕋᓛᖑᓂᖅᓴᓂᑦ ᐅᖄᓚᔪᓕᒫᑦ ᓴᖑᑎᑕᐅᓲᖑᒻᒪᑕ ᐸᓖᓯᒃᑯᑦ 
ᑭᐅᔨᖓᓄᑦ ᐃᖃᓗᓐᓂ. ᐊᓯᖏᑦ ᐅᖃᐅᓯᖃᓚᐅᖅᑐᑦ ᐊᑭᕋᖅᑐᖅᑕᐅᓂᕐᒥᓄᑦ ᐃᓱᒪᓇᖅᑐᑦ ᐃᓄᓐᓄᑦ ᐸᓖᓯᓄᑦ 
ᖃᓄᕐᓗ ᖃᓪᓗᓈᓄᑦ ᐊᐅᓚᑕᐅᕙᓪᓕᐊᓂᖏᓐᓄᑦ ᐸᓖᓯᓂᒃ-ᐃᓄᓐᓄᑦ ᐱᓕᕆᓂᖏᑦ ᕿᒪᐃᓯᒪᒻᒪᖔᖅ 
ᐊᑭᕋᖅᑐᓂᕐᒥᑦ. ᑕᒪᓐᓇ ᐊᑦᓱᕉᑕᐅᔪᖅ ᓴᖅᑮᓯᒪᔪᖅ ᑲᑉᐱᐊᓱᓂᕐᒥᑦ ᐊᒻᒪ ᑕᑎᖃᕈᒪᙱᓐᓂᕐᒥᑦ ᐸᓖᓯᒃᑯᓐᓂᑦ, 
ᐊᒻᒪ ᐊᕐᓇᐃᑦ ᐅᖄᓚᒍᒪᒍᓐᓃᓲᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᑎᓪᓗᒋᑦ. ᑕᐃᒫᒃ ᐅᖃᖅᓯᒪᒻᒪᑕ ᐃᓄᒋᐊᑦ 
ᐱᖃᑕᐅᔪᑦ, ᐊᕐᓇᐅᓂᕐᒥᓄᑦ ᐋᓐᓂᖅᓯᕆᓂᖅ ᐃᓄᓐᓄᑦ ᐊᕐᓇᓄᑦ “ᓈᒻᒪᒋᔭᐅᓕᖅᓯᒪᔪᖅ” ᐸᓖᓯᓄᑦ – ᐃᒫ 
“ᐃᓄᐃᑦ ᑕᐃᒪᑦᑑᒻᒪᑕ” – ᑕᐃᒪᐃᓐᓂᖓᑦ ᐱᕐᔪᐊᖅᑎᑐᑦ ᑲᒪᒋᔭᐅᒍᓐᓇᙱᑦᑐᑦ.193 ᐊᒥᒐᓗᐊᕐᓂᖏᑦ 
ᐃᓚᓕᐅᔾᔨᓂᕐᒥᑦ ᐸᓖᓯᒃᑯᓐᓂᑦ ᓄᓇᓕᒻᒧᑦ (ᐊᑦᓱᕈᕐᓇᖅᑐᖅ ᕿᓚᒥᓗᐊᑯᓗᒃ ᐃᓕᓯᒪᓂᖏᓐᓄᑦ), ᐊᒥᒐᕐᓂᖏᑦ 
ᐸᓖᓯᓕᕆᓕᒪᙱᓐᓂᖏᑦ ᓄᑖᓂᑦ ᐸᓖᓯᑖᕐᓂᕐᒧᑦ, ᐊᒻᒪ ᐸᓖᓰᑦ ᖃᐅᔨᒪᙱᓗᐊᕐᓂᖏᑦ ᐃᓄᐃᑦ 
ᐃᓕᖅᑯᓯᖓᓂ ᐅᖃᐅᓯᖓᓂᓪᓗ ᐅᖃᐅᓯᐅᒐᔪᓚᐅᖅᑐᑦ ᐱᖃᑕᐅᔪᑦ ᐅᓂᒃᑳᖅᑕᖏᓐᓂᒃ ᐸᓖᓯᒃᑯᑦ 
ᑭᐅᔾᔪᑎᖏᓐᓄᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒧᑦ ᓄᓇᕗᒻᒥ.  

ᐸᓖᓯᒃᑯᑦ V ᐱᓕᕆᕝᕕᖓ ᑭᐅᓯᒪᑦᓯᐊᖃᑦᑕᖅᑐᑦ ᑖᒃᑯᓂᖓ ᐃᓱᒫᓘᑕᐅᔪᓂᒃ. 2021-ᒥᑦ, ᐱᓕᕆᕝᕕᒃ 
ᓴᖅᑮᓚᐅᖅᑐᖅ ᐅᖃᐅᓯᑦᓴᒥᑦ ᓇᓗᓇᐃᔭᐃᔪᒥᑦ ᓴᐃᒻᒪᖃᑎᒌᓐᓂᕐᒧᑦ ᐸᕐᓇᐅᑎᓂᑦ ᐊᒻᒪ ᖃᓄᐃᓕᐅᕈᑎᑦᓴᓂᑦ 
ᐋᖅᑭᑦᓯᒪᔪᓂᑦ “ᓴᖅᑮᓂᕐᒥᑦ ᐊᒻᒪ ᓴᙱᓂᖅᓴᐅᓕᖅᑎᑦᓯᓂᕐᒥᑦ ᐃᑉᐱᒍᓱᖃᑦᑕᐅᑎᓂᕐᒧᑦ ᐊᒻᒪ 
ᐊᑑᑎᖃᑦᓯᐊᖅᑐᓂᑦ ᐃᓅᖃᑎᒌᓐᓂᐅᔪᓂᒃ ᓄᓇᕗᒻᒥ.”194 ᑕᓪᓕᒪᑦ ᐸᕐᓇᐅᑏᑦ ᐱᒋᐊᕈᑎᑦᓴᑦ 
ᓇᓗᓇᐃᖅᑕᐅᓚᐅᖅᑐᑦ:  

1. ᐃᖅᑲᓇᐃᔭᖅᑎᑖᕐᓂᕐᒥᑦ: ᐊᑦᓱᕈᕐᓗᑎᒃ ᐱᒐᓱᐊᕐᓂᕐᒥᑦ ᐊᒻᒪ ᐱᓯᒪᑦᓯᓂᕐᒥᑦ ᐃᓄᓐᓂᒃ 
ᐃᖅᑲᓇᐃᔭᖅᑎᓂᑦ;  

2. ᐅᓪᓗᒥᒨᖓᓕᖅᑎᓪᓗᒋᑦ ᐸᓖᓯᒃᑯᑦ ᐱᔨᑦᓯᕋᐅᑎᖏᑦ ᐱᓕᕆᐊᑦᓴᒃᑯᑦ ᐊᒻᒪ ᐃᑲᔪᖅᓱᕐᓂᒃᑯᑦ: ᓲᕐᓗ 
ᐃᓕᓐᓂᐊᖅᑎᑦᓯᓂᕐᒥᑦ ᐃᓄᒃᑎᑑᓲᓂᒃ ᑭᐅᔨᐅᓂᐊᕐᓂᕐᒧᑦ ᐊᐅᓚᑦᓯᓂᕐᒧᑦ ᑐᓴᐅᒪᔪᓕᕆᕕᐅᑉ 
ᑐᑦᑕᕐᕕᖓᓂ; 

3. ᐱᐅᓯᒋᐊᖅᑕᐅᓗᓂ ᑕᑎᖃᕈᓐᓇᕐᓂᕐᒥᑦ ᐊᒻᒪ ᓴᖅᑭᔮᖅᑎᑦᓯᓂᕐᒥᑦ ᓴᐃᒻᒪᖃᑎᒌᓐᓂᕐᒥᑦ: 
ᐃᓚᖃᕐᓗᓂ ᐱᓇᓱᐊᕈᓯᕐᓂᒃ ᒪᕐᕉᓐᓂᒃ, ᐱᓕᕆᓚᐅᙱᓐᓂᕐᓂ ᐃᓕᓐᓂᐊᕈᑎᑦᓴᒥᑦ ᐊᑕᖏᖅᑐᓄᑦ 
ᖃᓪᓗᓈᓄᑦ ᐸᓖᓯᓄᑦ ᑕᒪᐅᙵᖅᑐᓄᑦ ᐃᓕᓐᓂᐊᖅᑎᑕᐅᓗᑎ ᐊᑐᖅᑕᐅᓂᑰᔪᓂᑦ, ᐃᓕᖅᑯᓯᕐᒥᑦ, 
ᐊᒻᒪ ᐅᖃᐅᓯᕐᒥᑦ ᐊᒻᒪ ᐊᖅᑭᑦᓱᐃᓂᕐᒥᑦ ᐃᓚᒌᓂᑦ ᐋᓐᓂᖅᓯᕆᓂᕐᒧᑦ ᑲᒪᔨᒥᑦ ᐃᑲᔪᖅᓱᓂᕐᒧᑦ ᐊᒻᒪ 
ᓇᒧᙵᐅᑎᑦᓯᓂᕐᒧᑦ ᓯᓚᑖᓂᑦ ᑲᑐᔾᔨᖃᑎᒋᔭᐅᔪᓂᑦ ᐱᐅᓯᕚᓪᓕᖁᓪᓗᒍ ᐸᓖᓯᒃᑯᑦ ᐱᓕᕆᒍᓐᓇᕐᓂᖓ 
ᖃᐅᔨᓴᕐᓂᕐᒧᑦ ᐊᒻᒪ ᑲᒪᓂᕐᒥᑦ ᐃᓚᒌᓂᑦ ᐋᓐᓂᖅᓯᕆᓂᕐᒧᑦ ᖃᐅᔨᓴᕐᓂᐅᔪᓂᑦ ᓄᓇᕗᒻᒥ;  

4. ᐸᓖᓯᙳᐊᑦ: ᐱᓕᕆᓂᕐᒥᑦ ᐊᒥᓱᓂᑦ ᓴᓇᔭᐅᓯᒪᔪᓂᑦ ᐃᓕᓴᖅᓯᓂᕐᒧᑦ ᐱᓕᕆᓂᕆᓚᐅᖅᑕᖏᑦ 
ᐸᓖᓯᙳᐊᑦ ᐸᓖᓯᒃᑯᑦ ᐊᑐᖅᓯᒪᔭᖏᓐᓂᒃ ᐅᑭᐅᖅᑕᖅᑐᒥ; ᐊᒻᒪ  

5. ᐱᖃᑕᐅᓂᕐᒥᑦ ᐃᓕᖅᑯᓯᓕᕆᓂᕐᒧᑦ ᑲᑎᓐᓂᐅᔪᓂᑦ ᐊᒻᒪ ᖁᕕᐊᓲᑕᐅᔪᓂᒃ: ᑎᑎᖅᓯᓂᕐᒥᑦ ᐊᒻᒪ 
ᐱᐅᓯᑎᑦᓯᓂᕐᒥᑦ ᐱᖃᑕᐅᓂᖏᑦ 25-ᖑᔪᑦ ᐸᓖᓯᒃᑯᑦ ᐸᓖᓯᖃᕐᕕᖏᑦ ᓄᓇᓕᒻᒥ ᐱᖃᑕᐅᓂᕐᒧᑦ 
ᖃᓄᐃᓕᐅᕈᑎᑦᓴᓄᑦ. 

ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᑦ 

ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᑦ (NCJ) ᑖᓐᓇᑐᐊᖑᔪᖅ ᐊᑕᐅᓯᕐᒥᑦ-ᖁᑦᑎᓐᓂᓕᒃ ᐅᕝᕙᓘᓐᓃᑦ 
ᐊᑕᐅᓯᐅᖃᑎᒌᑦᑐᑦ ᐃᖅᑲᖅᑐᐃᕕᒃ ᑲᓇᑕᒥ. ᐃᖅᑲᖅᑐᐃᕕᒃ ᓴᖅᑭᓚᐅᖅᑐᖅ 1999-ᒥᑦ ᓄᓇᕗᑦ 
ᓴᖅᑭᑕᐅᑎᓪᓗᒍ. ᐊᑕᐅᓯᕐᒥᑦ ᖁᑦᓯᓐᓂᓕᒻᒥᑦ ᐃᖅᑲᖅᑐᐃᕕᒻᒥᑦ, ᐊᐅᓚᓂᕆᔭᖏᑦ ᓲᖑᓂᖅᓴᒥᑦ 
ᐃᖅᑲᖅᑐᐃᕕᒻᒥᑦ ᐊᒻᒪ ᓂᒋᐊᓂ ᐅᕝᕙᓘᓐᓃᑦ ᐅᑭᐅᖅᑕᖅᑐᒥᑦ ᐃᖅᑲᖅᑐᐃᕕᒻᒥ ᑲᑎᓯᒪᔪᑦ ᐊᑕᐅᓯᕐᒧᑦ 
ᐃᖅᑲᖅᑐᐃᕕᒻᒧᑦ. ᐃᖅᑲᖅᑐᐃᔩᑦ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᓐᓂᑦ ᒐᕙᒪᑐᖃᒃᑯᓐᓄᑦ ᑎᒃᑯᐊᖅᑕᐅᓲᑦ ᐊᒻᒪ 
ᐃᖅᑲᖅᑐᐃᕕᒃ ᐊᔪᐃᓐᓇᕆᐊᕐᓂᕐᒧᑦ ᐃᓚᖃᖅᑐᖅ ᐊᔾᔨᒌᙱᑦᑐᓂᑦ ᐃᖅᑲᖅᑐᐃᔨᓂᑦ ᓄᓇᕗᑦ 
ᐃᖅᑲᖅᑐᐃᕕᖓᓂ ᐊᒻᒪ ᐃᖅᑲᖅᑐᐃᕖᑦ ᐊᔪᐃᓐᓇᕆᐊᕐᓂᕐᒧᑦ ᐊᓯᖏᓐᓂᒃ ᓄᓇᓕᓐᓂᒃ ᑲᑎᓲᑦ 
ᑕᐃᒪᐃᒋᐊᖃᖅᑎᓪᓗᒋᑦ.195 ᐃᖅᑲᖅᑐᐃᕕᒃ ᓈᓚᖃᑦᑕᖅᑎᓪᓗᒍ ᐃᓚᒌᖑᔪᓄᑦ ᐊᒻᒪ ᐃᓄᓐᓅᖓᔪᓄᑦ, 
ᑕᒪᕐᒥᑲᓴᑦ ᐃᓚᖃᖅᑐᑦ ᐱᕋᔭᓐᓂᐅᔪᓄᑦ.196 

ᐱᔾᔪᑎᒋᓚᐅᖅᑕᖏᑦ ᖃᓄᐃᓕᐅᕐᓂᕐᒧᑦ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᓐᓂ ᐃᒪᐃᓕᐅᕐᓂᕐᒧᑦ: 
(a) ᐊᑐᐃᓐᓇᐅᑎᑦᓯᓂᕐᒥᑦ ᓈᒻᒪᑐᒥᑦ ᐊᒻᒪ ᐱᓕᕆᑦᓯᐊᓂᒃᑯᑦ ᐱᔪᓐᓇᐅᑎᓂᑦ ᓇᓕᒧᑦᑐᓂᑦ ᓇᒥᓕᒫᖅ ᑲᓇᑕᒥ; 
(b) ᐊᑐᐃᓐᓇᐅᑎᑦᓯᓂᕐᒥᑦ ᐃᖅᑲᖅᑐᐃᕕᒻᒥ-ᑐᙵᕕᐅᔪᒥᑦ ᒪᓕᒐᓕᕆᓂᕐᒧᑦ ᐱᔨᑦᓯᕋᐅᑎᓂᑦ ᓈᒻᒪᑦᑐᒥᑦ ᐊᒻᒪ 
ᐃᓚᐃᓐᓈᙱᑦᑐᒃᑯᑦ; ᐊᒻᒪ (c) ᐊᑐᐃᓐᓇᐅᑎᑦᓯᓂᕐᒥᑦ ᐊᑑᑎᖃᖅᑐᒥᑦ ᐊᒻᒪ ᐊᑐᕈᓐᓇᖅᑐᒥᑦ ᐃᖅᑲᖅᑐᐃᕕᒃ 
ᐋᖅᑭᑦᓱᖅᓯᒪᓂᖓ ᐱᓕᕆᒍᓐᓇᕐᓗᓂ ᐊᔾᔨᐅᙱᑦᑐᓂᑦ ᐱᔭᐅᒋᐊᓕᓐᓂᒃ ᓄᓇᕗᒻᒥ.197  
 
ᐃᓱᒪᒋᓗᒍ ᐱᔾᔪᑎᓪᓗᐊᑕᖓ, ᐊᒥᓱᓂᑦ ᐱᒋᐊᕈᑎᑦᓴᓂᑦ ᐱᓕᕆᓯᒪᔪᑦ ᐅᐸᒍᑎᓂᑦᒥ ᐊᔾᔨᐅᙱᑦᑐᓂᑦ 
ᖃᓄᐃᓕᖓᓂᐅᔪᓂᑦ ᓄᓇᕗᒻᒥᐅᓄᑦ, ᐃᓚᖃᖅᑐᖅ ᓇᒦᓐᓂᖏᓐᓂᒃ ᐅᖓᓯᒌᓐᓂᖏᑦ ᐊᒻᒪ ᐃᓄᐃᑦ 
ᐃᓕᖅᑯᓯᖓ ᐊᒻᒪ ᐅᖃᐅᓯᖓ. ᑎᑭᖃᑦᑕᖅᑐᑦ ᐃᖅᑲᖅᑐᐃᕖᑦ, ᐃᖅᑲᖅᑐᐃᔨᕋᓛᑦ (JP), ᑯᕋᐅᓐ 
ᐱᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔩᑦ (CWC), ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ 
(CJC), ᐊᒻᒪ ᐊᑐᕐᓂᕐᒥᑦ ᐃᓄᓐᓂᑦ ᐃᖅᑲᖅᑐᐃᕕᒻᒥᑦ ᐃᖅᑲᓇᐃᔭᖅᑎᓂᑦ, ᐃᓐᓇᓪᓚᕆᓐᓂᑦ, ᐊᒻᒪ ᑐᓵᔨᓂᑦ 
ᑐᕌᖓᓂᓖᑦ ᑕᒪᑦᓱᒧᖓ. ᐃᓱᒪᒋᓗᒍ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ, ᐃᓚᒌᓄᑦ 



31 
 

ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᖅ 2006-ᒥᑦ ᐊᑦᓱᕉᑕᐅᓚᐅᖅᑐᖅ ᐃᓄᓐᓄᑦ-ᑐᕌᖓᓪᓗᓂ ᑭᐅᓯᓂᕐᒥᑦ 
ᐊᑲᐅᙱᓕᐅᕈᑕᐅᔪᒧᑦ. ᑕᐃᒪᐃᑉᐳᖅ, ᐊᑐᓂ ᑖᒃᑯᓇᙵᑦ ᐱᓕᕆᐊᖑᔪᓂᑦ ᐊᑦᓱᕉᑕᐅᓯᒪᔪᑦ ᐊᒻᒪ 
ᐃᓱᒫᓘᑕᐅᓯᒪᔪᑦ ᑲᒪᒋᔭᐅᓂᖓ ᒪᓕᒐᓕᕆᓂᖅ ᓄᓇᕗᒻᒥᐅᓄᑦ.  
 
ᑎᑭᖃᑦᑕᖅᑐᑦ ᐃᖅᑲᖅᑐᐃᕖᑦ 
ᓄᓇᕗᑦ ᐊᕕᑦᑐᖅᓯᒪᔪᑦ ᐱᖓᓱᓂᑦ: ᕿᑭᖅᑖᓗᒃ (ᕿᑭᖅᑖᓗᒃ ᐃᓂᖓ) ᐃᖃᓗᐃᑦ ᑖᕙᓃᑦᑐᖅ; ᕿᑎᕐᒥᐅᑦ 
(ᓄᓇᕗᑦ ᐱᖓᓐᓇᖓᓂ); ᐊᒻᒪ ᑭᕙᓪᓕᖅ (ᓄᓇᕗᑦ ᕿᑎᐊᓂ). ᓄᓇᕗᒻᒥ ᐃᖅᑲᖅᑐᐃᕕᖓ, ᐱᖓᓱᓂᑦ 
ᐃᖅᑲᖅᑐᐃᕕᓕᒃ, ᐃᖃᓗᓐᓃᑦᑐᖅ. ᑎᒍᔭᐅᓯᒪᔪᓄᑦ ᐃᖅᑲᖅᑐᖅᑕᐅᖏᑦᑐᓄᑦ ᓱᓕ ᐃᖅᑲᖅᑐᐃᓲᑦ ᑕᖅᑭᑕᒫᑦ 
ᑕᓚᕖᓴᒃᑯᑦ ᐃᓄᓐᓄᑦ ᑎᒍᔭᐅᒪᔪᓄᑦ ᑭᕙᓪᓕᕐᒥ ᐊᒻᒪ ᕿᑎᕐᒥᐅᓂ. ᑕᓚᕖᓴᒃᑯᑦ ᑲᑎᒪᓂᖅ ᐊᑐᐃᓐᓇᐅᒻᒥᔪᖅ 
37-ᓂᒃ ᐊᓯᖏᓐᓂᒃ ᐃᓂᓂ ᓂᕈᐊᖅᓯᓂᕐᒧᑦ ᐅᕝᕙᓘᓐᓃᑦ ᐸᓯᔭᑦᓴᐅᒻᒪᖔᖅ ᐊᒻᒪ ᐃᓂᖅᑎᕆᓂᕐᒧᑦ 
ᓈᓚᓐᓂᐅᔪᓂᑦ ᑭᕙᓪᓕᕐᒥᑦ ᐊᒻᒪ ᕿᑎᕐᒥᐅᓂ ᑎᒍᔭᐅᒪᔪᓄᑦ ᓂᕆᐅᓇᖅᑎᓪᓗᒍ ᐸᓯᔭᑦᓴᐅᔪᖅ 
ᐃᓂᖅᑎᖅᑕᐅᒐᔭᖅᑐᖅ ᑎᒍᔭᐅᓯᒪᒃᑲᓐᓂᓐᓂᐊᕐᓗᓂ.198  

ᐃᖃᓗᐃᑦ ᓯᓚᑖᓂ, ᐊᓯᖏᑦ 24-ᖑᔪᑦ ᓄᓇᕗᒻᒥ ᓄᓇᓕᑦ ᐱᔨᑦᓯᕋᖅᑕᐅᓲᑦ “ᖃᖓᑕᓲᒃᑯᑦ” ᑎᑭᖃᑦᑕᖅᑐᓄᑦ 
ᐃᖅᑲᑐᐃᔨᓄᑦ, ᖃᖓᑎᒋᐅᒻᒪᖔᖅ ᐱᔾᔪᑎᓕᒃ ᐊᒥᓲᓂᖏᑦ ᐸᓯᔭᑦᓴᓕᐊᖓᔪᑦ ᐊᒻᒪ ᓄᓇᓕᐅᑉ ᐊᖏᓂᖓ. 
ᐅᓪᓗᖏᑦ ᑎᑭᖃᑦᑕᖅᑐᓄᑦ ᐃᖅᑲᖅᑐᐃᕕᓄᑦ ᐱᔭᕇᖅᑕᐅᕙᒌᓲᑦ ᐊᕐᕌᒍᓕᒫᖅ ᓯᕗᓂᐊᒍᑦ; ᑭᓯᐊᓂ, 
ᐅᓪᓗᖅᓯᐅᑎᖏᑦ ᐋᖅᑭᒋᐊᖅᑕᐅᓲᖅ ᐊᒥᓲᓗᐊᖅᑎᓪᓗᒋᑦ ᐊᒻᒪ/ᐅᕝᕙᓘᓐᓃᑦ ᐱᕐᔪᐊᖑᔪᑦ ᐸᓯᔭᑦᓴᓕᐊᖑᓯᒪᔪᑦ 
ᐃᓱᒪᒋᔭᐅᒋᐊᓖᑦ. 2017-ᒥ, ᓲᕐᓗ, 88-ᓂᒃ ᐱᓇᓱᐊᕈᓯᕐᓂᒃ ᐅᓪᓗᖅᓯᐅᑎᑕᖃᓚᐅᖅᑐᖅ ᓇᓚᑦᑎᑕᖃᖏᓪᓗᓂ 
ᐃᑦᓯᕚᓐᓂᐅᔪᓂᑦ ᑎᑭᒐᔪᓲᓂᑦ ᓄᓇᓕᓐᓄ ᓄᓇᕗᒻᒥ (ᐃᓚᓕᐅᑎᓇᒍ ᐃᖃᓗᐃᑦ).199 ᑕᐃᒫᒃ ᐅᖃᖅᓯᒪᒻᒪᑦ 
ᓄᓇᕗᒻᒥ ᐃᖅᑲᖅᑐᐃᕕᒃ ᐃᑭᐊᖅᑭᕕᖓ,  

ᐃᖅᑲᖅᑐᐃᓲᑦ ᓄᓇᓖᑦ ᑲᑎᕝᕕᖏᓐᓂᒃ, ᐃᓕᓐᓂᐊᕐᕖᑦ ᐱᙳᐊᕐᕕᖏᓐᓂᒃ, ᐊᓯᖏᓐᓂᓪᓗ 
ᑲᑎᒪᕕᐅᔪᓂᑦ ᐊᑐᐃᓐᓇᐅᑎᓪᓗᒋᑦ. ᐃᖅᑲᖅᑐᐃᕕᓕᒫᑦ ᓄᓇᓕᓐᓂ ᐃᓄᒃᑎᑑᓕᕆᔨᖃᓲᑦ ᐃᓄᓕᒫᓄᑦ. 
ᐃᓐᓇᓪᓚᕆᑦ ᐃᑦᓯᕚᖃᑎᖃᓲᑦ ᐃᖅᑲᖅᑐᐃᔨᒥᑦ ᐃᖅᑲᖅᑐᐃᕕᒻᒥᑦ ᐱᕕᖃᖅᑎᑕᐅᓲᑦ ᓂᓪᓕᐊᓂᕐᒥᑦ 
ᐸᓯᔭᑦᓴᐅᔪᒧᑦ ᐃᓂᖅᑎᕆᓂᕐᒧᑦ ᑐᓂᓯᓯᒪᓕᖅᑎᓪᓗᒋᑦ ᐊᒻᒪ ᖄᖐᓚᐅᙱᑎᓪᓗᒋᑦ 
ᐃᓂᖅᑎᕆᔭᐅᔾᔪᑎᖓᓂ.200  

ᖃᐅᔨᔭᐅᓂᑰᔪᑦ ᐃᑉᐱᒍᓱᑦᓯᐊᕐᓂᕐᒥᑦ ᐃᖅᑲᖅᑐᐃᕕᒻᒧᑦ ᑕᑯᑦᓴᐅᔪᖅ ᑐᓵᔨᖃᕐᓂᕐᒧᑦ ᐱᔨᑦᓯᕋᐅᑎᓂᑦ, ᐃᓄᒋᐊᑦ 
ᒪᕐᕉᓐᓂᒃ ᐅᖃᐅᓯᓖᑦ ᐃᓄᐃᑦ ᐃᖅᑲᓇᐃᔭᖅᑎᐅᔪᑦ ᐃᖅᑲᖅᑐᐃᕕᒻᒥᑦ (ᓲᕐᓗ ᐃᖅᑲᖅᑐᐃᕕᒻᒥ 
ᐃᖅᑲᓇᐃᖅᔭᖅᑏᑦ ᐊᒻᒪ ᑯᕋᐅᓐ ᐱᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔨᓄᑦ), ᐊᒻᒪ 
ᐱᖃᑕᐅᓂᖏᑦ ᐃᓐᓇᓪᓚᕆᑦ ᐃᓂᖅᑎᕆᓂᕐᒧᑦ. ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ ᑲᓇᑕᒥ (2007) ᖃᐅᔨᓴᕐᓂᖏᑦ 
ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᓐᓂᑦ ᖃᐅᔨᓚᐅᖅᑐᑦ, “ᐊᑐᖃᑦᑕᕐᓂᕐᒥᑦ ᐃᓐᓇᓪᓚᕆᓐᓂᒃ 
ᐃᓂᖅᑎᕆᓂᐊᖅᑎᓪᓗᒋᑦ ᐱᒻᒪᕆᐅᓚᐅᖅᑐᖅ ᐃᖅᑲᖅᑐᐃᕕᒃᑯᑦ ᐃᓱᒪᓕᐅᕐᓂᖏᓐᓄᑦ ᓄᓇᓕᒻᒥᑦ 
ᐊᑐᖅᑕᐅᓲᓂᑦ.”201 ᑕᐃᒪᑦᑕᐅᖅ, ᐊᒥᓱᑦ ᓴᐳᓐᓂᐊᖅᑏᑦ ᐊᐱᖅᓱᖅᑕᐅᔪᑦ ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ ᑲᓇᑕᒥ 
ᖃᐅᔨᓴᖅᑏᑦ ᐃᖅᑲᖅᑐᐃᕕᒃᑯᑦ “ᐅᔾᔨᕈᓱᓪᓚᕆᑦᑐᑦ ᐃᓅᓯᕆᔭᐅᔪᑐᖃᕐᓂᒃ ᐃᓄᓐᓂᒃ, ᑲᓲᒪᓂᖏᑦ ᓄᓇᓕᒻᒧᑦ 
ᐃᓕᖅᑯᓯᕐᒧᓪᓗ, ᐊᒻᒪ ᐃᓕᖅᑯᓯᐅᑉ ᐊᓯᔾᔨᕐᔪᐊᕐᓂᖓ ᐊᑦᑐᐃᒍᑕᐅᔪᑦ ᐃᓄᓐᓄᑦ ᓄᓇᕗᒻᒥ.”202 

ᑕᐃᒪᐃᑉᐳᖅ, ᐃᓱᒫᓘᑕᐅᔪᓂᑦ ᐅᖃᐅᓯᖃᖅᓯᒪᔪᑦ ᐊᐅᓚᓂᕆᔭᖓ ᑎᑭᖃᑦᑕᖅᑐᓄᑦ ᐃᖅᑲᖅᑐᐃᕖᑦ. ᐊᑕᐅᓯᖅ 
ᐃᓱᒫᓘᑕᐅᔪᖅ ᑎᑭᖃᑦᑕᖅᑐᓄᑦ ᐃᖅᑲᖅᑐᐃᕕᓄᑦ ᐱᕕᑭᓗᐊᕐᓂᖏᑦ ᐊᒻᒪ ᐊᐅᓪᓚᕐᓂᕐᒨᖓᔪᓂᑦ. 
ᐃᖅᑲᖅᑐᐃᔪᖃᓂᐊᕐᓗᓂ, ᐃᖅᑲᑐᐃᔨᒃᑯᑦ ᐃᓚᖃᕆᐊᓖᑦ ᐃᖅᑲᖅᑐᐃᔨᒥᑦ, ᑎᑎᕋᖅᑎᒥᑦ, ᐃᖅᑲᖅᑐᐃᕕᒻᒥ 
ᓇᕿᑦᑕᐅᔨᒥᑦ, ᐸᓯᔭᑦᓴᓯᐅᖅᑎᒥᑦ, ᐊᑕᐅᓯᕐᒥᓪᓗ ᓴᐳᓐᓂᐊᖅᑎᒥᑦ ᐊᐅᓪᓚᖅᑐᖃᕆᐊᓕᒃ ᓄᓇᓕᒻᒧᑦ. 
“ᑕᐅᑐᑦᑐᒥᓃᑦ ᐊᒻᒪ ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑏᑦ ᐊᐅᓪᓚᑐᐃᓐᓇᕆᐊᓖᑦ, ᑐᓵᔩᓪᓗ, ᓄᓇᓕᒻᒥ 
ᐃᖅᑲᓇᐃᔭᖅᑎᖃᙱᑉᐸᑕ.”203 ᐃᖅᑲᖅᑐᐃᕕᓕᕆᔩᑦ “ᐃᑉᐱᒍᓱᑐᐃᓐᓇᕆᐊᓖᑦ ᐊᐅᓪᓚᖃᑦᑕᐃᓐᓇᕐᓂᖏᓐᓂᒃ, 
ᐃᑉᐱᒋᔭᐅᔪᕐᓕ ᑕᐃᒃᑯᓄᖓ ᐊᒥᓱᓂᑦ ᓄᓇᓕᓐᓂᑦ ᐅᑕᖅᑮᓐᓇᖅᑑᔮᖅᑐᑦ.”204  

ᑎᑭᖃᑦᑕᖅᑐᑦ ᐃᖅᑲᖅᑐᐃᕖᑦ ᑎᑭᑐᐃᓐᓇᕆᐊᓖᑦ ᓄᓇᓕᒻᒧᑦ “ᐱᓇᓱᐊᕈᓰᑦ ᐱᖓᓲᔪᖅᑐᑦ ᐊᓂᒍᒐᐃᑉᐸᑕ, 
ᐅᕝᕙᓘᓐᓃᑦ ᐊᕐᕌᒍᑦ ᒪᕐᕉᒃ ᐊᓂᒍᒐᐃᑉᐸᑕ.”205 ᑎᑭᒐᔪᖃᑦᑕᖏᓐᓂᖏᑦ ᐊᒻᒪ ᐅᖓᕙᕆᐊᖅᓯᖃᑦᑕᕐᓂᖅ 
ᐊᑦᓱᕉᑕᐅᓪᓚᕆᓕᕈᓐᓇᖅᑐᖅ ᐱᓂᕐᓗᑦᑕᐅᓯᒪᔪᓄᑦ, ᑕᐅᑐᑦᑐᒥᓂᕐᓄᑦ, ᐸᓯᔭᑦᓴᐅᔪᓄᑦ, ᐊᒻᒪ ᐃᓚᒋᔭᖏᓐᓄᑦ. 
ᔅᑳᑦ ᑲᓛᒃ (Clark) ᐅᖃᖅᑐᖅ, “ᐅᑕᖅᑭᓂᕐᒥᑦ ᐃᖅᑲᖅᑐᐃᓂᖅ ᒪᑐᔭᐅᓂᐊᕐᓂᖓᓄᑦ ᐊᑦᓱᕈᕐᓇᖅᑐᖅ, 
ᐱᓗᐊᖅᑐᒥᑦ ᐊᒥᓱᑦ ᓄᓇᓖᑦ ᐃᓄᑭᒻᒪᑕ, ᐃᓄᐃᑦ ᐱᖃᑕᐅᔪᑦ ᖃᓄᐃᓐᓂᐅᔪᒥᑦ ᐊᑦᓱᕈᕈᑕᐅᓲᖅ 
ᐱᓂᕐᓗᑦᑕᐅᓯᒪᔪᓄᑦ ᐱᕋᔭᑦᑐᓄᓪᓗ.”206  

ᑕᒪᓐᓇ ᐊᑦᓱᕈᓐᓇᓪᓚᕆᑦᑐᖅ ᐱᓗᐊᖅᑐᖅ ᐊᐃᑉᐸᕇᓐᓂᑦ ᐋᓐᓂᖅᓯᕆᓂᖅᑕᖃᖅᑎᓪᓗᒍ. ᓄᓇᕗᑦ ᑐᙵᕕᒃ 
ᑎᒥᖓᑦ ᐅᖃᖅᑐᖅ,  

ᐊᑯᓂᐅᑎᒋᓂᖏᑦ ᑎᑭᖃᑦᑕᕐᓂᖏᑦ ᑐᑭᖃᕈᓐᓇᖅᑐᖅ ᐊᐃᑉᐸᕇᖑᔫᒃ ᐋᓐᓂᖅᓯᕆᓂᕐᒧᑦ 
ᐅᑕᖅᑎᑐᐃᓐᓇᕆᐊᓖᑦ ᑎᑭᓪᓗᒍ ᐱᖓᓲᔪᖅᑐᑦ ᑕᖅᑮᑦ ᐃᖅᑲᖅᑐᐃᕕᒃᑯᑦ ᑎᑭᓐᓂᐊᖅᑲᑕ ᐊᒻᒪ 
ᑲᒪᒋᔭᖃᕐᓂᕐᒥᑦ ᓯᕗᓪᓕᖅᐹᒥᑦ ᓈᓚᓐᓂᐅᔪᒥᑦ ᐊᒻᒪ ᐃᓂᖅᑎᕆᑐᐃᓐᓇᕆᐊᓖᑦ ᑭᖑᓪᓕᕐᒥᑦ 
ᑎᑭᒃᑲᓐᓂᖅᑲᑕ. ᒫᓐᓇᐅᔪᕐᓕ, ᐊᐃᑉᐸᕇᖑᔪᑦ ᐃᓱᒪᖅᓱᓗᐊᙱᑦᑐᑦ ᑭᓯᐊᓂ ᐊᑦᓱᕈᐃᓐᓇᓗᑎᒃ 
ᑲᑎᖓᓂᕐᒥᑦ ᖄᑐᐃᓐᓇᕆᐊᓕᒻᒥᒃ ᐊᒻᒪ ᐋᓐᓂᖅᓯᕆᓂᕐᒦᑎᓪᓗᒋᑦ, ᐱᑕᖃᓗᐊᖏᑦᑐᒥᑦ ᐅᕝᕙᓘᓐᓃᑦ 
ᐱᑕᖃᙱᑦᑎᐊᒻᒪᕆᑦᑐᒥᑦ ᐃᓅᓯᓕᕆᔨᓂᑦ ᐅᕝᕙᓘᓐᓃᑦ ᐊᓯᖏᓐᓂᒃ ᐃᑲᔪᕐᓂᕐᒧᑦ ᐱᓕᕆᐊᑦᓴᓂᑦ.207  

ᐊᑦᓱᕈᓕᕈᓐᓇᕐᒥᔪᑦ ᐊᐃᑉᐸᕇᖑᔪᑦ ᐃᓱᒪᒋᔪᓐᓇᐃᖃᑦᑕᐅᑎᑎᓪᓗᒋᑦ ᐃᖅᑲᖅᑐᐃᕕᒃᑰᕈᑎᖓ 
ᓈᓚᑦᑕᐅᓚᐅᙱᑎᓪᓗᒍ. “ᐅᐸᒍᑎᒃᑲᓐᓂᓂᕐᒥᑦ ᖃᓄᐃᓐᓂᐅᓚᐅᖅᑐᒥᑦ ᐊᑦᓱᕈᓐᓇᖅᑐᖅ ᐃᖅᑲᖅᑐᐃᕕᒻᒥ 
ᐱᐅᖏᑦᑑᕈᓐᓇᖅᑐᖅ ᐊᑐᖅᑕᐅᓂᖓ ᐱᖃᑕᐅᔪᓕᒫᓄᑦ. ᑎᒍᔭᐅᒪᔪᑦ ᐃᖅᑲᖅᑐᖅᑕᐅᖏᑦᑐᑦ ᓱᓕ 
ᐊᑦᑐᐃᓂᖃᕈᓐᓇᕐᒥᔪᑦ ᐃᓚᒋᔭᐅᔪᓄᑦ ᐸᓯᔭᑦᓴᐅᔪᒧᑦ ᐅᖓᓯᑦᑐᒦᓐᓂᖓᓂ ᐊᖏᕐᕋᒥᑦ ᑮᓇᐅᔭᖅᑎᒍᓪᓗ 
ᐃᑲᔪᕈᓐᓇᕋᓂ ᐊᓯᐊᒍᓗ ᐃᓚᒋᔭᒥᓄᑦ.”208 

ᑕᐃᒫᒃ ᐅᖃᖅᓯᒪᒻᒪᑕ ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ ᑲᓇᑕᒥ, ᐱᔾᔪᑎᑦᓴᓪᓗᐊᑕᐅᔪᑦ ᐅᖓᕙᕆᐊᖅᑎᑦᓯᓂᕐᒥᑦ 
ᑎᑎᖅᑲᖁᑎᓂᑦ ᐃᓚᖃᖅᑐᑦ: ᐱᕕᑭᓗᐊᕐᓂᖏᓐᓂᒃ ᐃᖅᑲᖅᑐᐃᔩᑦ ᑎᑭᓯᒪᓂᖏᓐᓂᒃ; 
ᐸᓯᔭᑦᓴᐅᙱᓐᓂᕋᐃᓂᖓ ᐊᒻᒪ ᐊᐱᖅᓱᖅᑕᐅᒋᐊᖃᓕᖅᓱᑎᒃ; ᑯᕋᐅᓐ ᖃᐅᔨᒋᐊᒃᑲᓐᓂᖁᔨᔪᖅ ᐅᕝᕙᓘᓐᓃᑦ 
ᐊᐱᖅᓱᖅᑕᐅᖁᔨᔪᖅ; ᓯᓚᑦᓯᐊᕙᐅᙱᓐᓂᖓᓄᑦ; ᐃᓄᐃᑦ (ᐸᓯᔭᑦᓴᐅᔪᖅ ᐊᒻᒪ ᑕᐅᑐᑦᑐᒥᓃᑦ) 
ᐃᖅᑲᖅᑐᐃᕕᓕᐊᙱᑦᑐᑦ; ᐅᕝᕙᓘᓐᓃᑦ ᓴᐳᓐᓂᐊᖅᑎᐅᔪᖅ ᐅᖓᕙᕆᐊᖁᔨᔪᖅ (ᓲᕐᓗ 
ᐅᖃᖃᑎᖃᓚᐅᙱᑦᑐᖅ ᐱᔨᑦᓯᕋᖅᑕᒥᓂ).209 ᑐᓴᐅᒪᑎᑦᓯᔨᓪᓗᐊᑕᑦ ᐅᖃᓚᐅᕐᒥᔪᑦ ᐊᓯᖏᓐᓂᒃ ᐱᔾᔪᑕᐅᔪᓂᒃ, 
ᐃᓚᖃᖅᓱᓂ: ᐊᒥᒐᓗᐊᕐᓂᖏᓐᓂᒃ ᓱᐳᓐᓂᐊᖅᑎᓂᑦ; ᐊᐅᓪᓚᕆᐊᖃᕐᓂᕐᒨᖓᔪᓂᑦ (ᐱᓗᐊᖅᑐᒥᑦ 
ᐃᖅᑲᖅᑐᐃᕕᒻᒦᒋᐊᓖᑦ ᐊᓯᖏᓐᓂᖔᕐᓂᖏᑦ); ᐊᒥᓲᙱᓗᐊᕐᓂᖏᑦ ᐊᒻᒪ ᐃᓕᓐᓂᐊᖅᓯᒪᙱᓗᐊᕐᓂᖏᑦ 
ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑏᑦ ᐱᕙᒌᔭᐃᓂᕐᒥᑦ ᐊᐱᖅᓱᖅᑕᐅᓂᐊᖅᑐᓂᑦ; ᐊᒥᓲᙱᓗᐊᕐᓂᖏᑦ 
ᐃᖅᑲᖅᑐᐃᔨᕋᓛᑦ ᐱᕙᒌᔭᐃᓂᕐᒥᑦ ᐊᐱᖅᓱᖅᑕᐅᓂᐊᖅᑐᓂᑦ ᐊᓂᒍᖅᑕᐅᓂᐊᖅᑐᓄᑦ ᐱᕋᔭᑦᑐᒥᓂᕐᓄᑦ; ᐊᒻᒪ 
ᐊᒥᒐᓗᐊᕐᓂᖏᑦ ᐃᑲᔫᑎᑦᓴᓂᑦ ᐱᕋᔭᑦᑐᓄᑦ (ᒪᒥᓴᕐᕖᑦ, ᓄᓇᓕᒻᒥ ᖃᐅᔨᖅᑏᑦ, ᐊᒻᒪ ᐊᓯᐊᒍᖔᖅ 
ᐱᓕᕆᐊᑦᓴᓂᑦ).210 ᐃᓚᓕᐅᑎᓗᒍ ᓂᒐᕕᓯᒪᔪᓄᑦ, ᐊᔾᔨᒌᙱᑦᑐᓂᑦ ᐸᓖᓯᖃᖃᑦᑕᕐᓂᕐᒥᑦ 
ᐊᑲᐅᙱᓕᐅᕈᑕᐅᒍᓐᓇᖅᑐᖅ “ᑎᒍᓯᓚᐅᖅᑐᖅ ᐸᓖᓯ ᑎᑭᑎᑕᐅᒋᐊᖃᕋᔭᕐᖓᑦ 
ᐊᐱᖅᓱᕐᓂᖃᕐᓂᐊᖅᑎᓪᓗᒋᑦ.”211  

ᐅᖃᐅᓯᕐᒧᑦ ᐃᓕᖅᑯᓯᕐᒧᓪᓗ ᐊᕝᕕᐊᕈᑕᐅᔪᑦ ᐃᓱᒫᓗᓐᓇᕐᒥᔪᑦ. ᐃᖅᑲᖅᑐᐃᕕᒻᒥᑦ ᐱᓕᕆᓂᖏᑦ 
ᖃᓪᓗᓈᑎᑑᒐᔪᑦᑐᑦ, ᐊᒥᓱᓂᑦ ᐃᓄᒃᑎᑐᑐᐊᖅ ᐃᖅᑲᖅᑐᐃᕕᒻᒥ ᐱᖃᑕᐅᔪᖃᕋᓗᐊᖅᑎᓪᓗᒍ, ᐱᓗᐊᖅᑐᒥᑦ 
ᐸᓯᔭᑦᓴᐅᔪᖅ ᐊᒻᒪ ᐱᓂᕐᓗᑦᑕᐅᓯᒪᔪᑦ. ᐃᖅᑲᖅᑐᐃᕖᑦ ᐊᓂᒍᐃᓇᓱᓲᑦ ᑖᑦᓱᒥᖓ ᐊᕝᕕᐊᕈᑕᐅᔪᒥᑦ 
ᑐᓵᔨᖃᖅᓱᑎᒃ ᐊᒻᒪ ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑎᓂᑦ, “ᑐᓵᔨᑕᖃᖅᑎᓪᓗᒍ ᑭᓯᐊᓂ 
ᑐᑭᓯᐅᒪᑦᓯᐊᙱᓐᓂᖏᑦ, ᐊᑑᑎᖃᕐᓂᖓ ᒪᓕᒐᓕᕆᓂᕐᒧᑦ ᐊᐱᖅᑯᑕᐅᓕᕈᓐᓇᖅᑐᖅ.”212 ᑕᐃᒪᑦᑕᐅᖅ 

ᐅᖃᐅᓯᕐᒧᑦ ᐊᑲᐅᙱᓕᐅᕈᑎᑕᖃᖅᓱᓂ, ᐃᓕᖅᑯᓯᕐᒥᑦᑕᐅ ᑐᑭᓯᐅᒪᖏᑦᑐᑦ, ᐱᓗᐊᖅᑐᒥᑦ ᖃᓪᓗᓈᑎᑐᑦ 
ᐅᖃᐅᓰᑦ (ᓲᕐᓗ “ᐸᓯᔭᑦᓴᖅ”) ᓇᓕᒧᖃᑎᖃᓪᓚᕆᙱᑦᑐᖅ ᐃᓄᒃᑎᑐᑦ.213  

ᐃᓱᒫᓘᑕᐅᒻᒥᔪᖅ ᐃᖅᑲᓇᐃᔭᖅᑎᖃᕆᐊᖃᕐᓂᖏᑦ ᐃᖅᑲᖅᑐᐃᔩᑦ. ᐱᖓᓲᔪᖅᑐᓂᑦ ᐃᓂᑕᖃᖅᑎᓪᓗᒍ 
ᐃᑦᓯᕙᐅᑕᕐᔪᐊᕐᒥᑦ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᓐᓂᑦ, ᐃᓐᓄᑦᓯᒪᙱᑦᑐᑦ ᐊᕐᕌᒍᖏᑦ ᓈᒐᐃᒻᒪᑕ 
ᑐᑭᖃᖅᑐᖅ ᑎᓴᒪᑐᐊᓂᑦ ᓄᓇᓕᒻᒥᐅᑕᕐᓂᒃ ᐃᖅᑲᖅᑐᐃᔨᑕᖃᓚᐅᖅᑐᖅ 2017-ᒥᑦ. ᐃᖅᑲᖅᑐᐃᔩᑦ ᑐᖏᓕᖏᑦ 
ᖃᓪᓗᓈᓂᑦ ᐃᖅᑲᖅᑐᐃᔨᕐᔪᐊᓂᑦ ᑎᑭᖁᔭᐅᑐᐃᓐᓇᕆᐊᓖᑦ ᐃᑲᔪᕆᐊᕐᓗᑎᒃ ᐃᖅᑲᖅᑐᐃᓂᕐᒥᑦ. 2017-ᒥᑦ, 
60 ᐃᖅᑲᖅᑐᐃᔩᑦ ᑐᖏᓕᖏᑦ ᑎᑭᖁᔨᓚᐅᖅᑐᑦ ᐃᑲᔪᕆᐊᖁᔭᐅᓪᓗᑎᒃ ᓄᓇᕗᒻᒥ 
ᐃᖅᑲᖅᑐᐃᕕᓕᕆᔨᒃᑯᓐᓂ.214 ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ ᑲᓇᑕᒥ ᖃᐅᔨᓚᐅᖅᑐᑦ ᓴᐳᓐᓂᐊᖅᑎᓕᒫᑦ 
ᐊᐱᖅᓱᖅᑕᐅᔪᑦ ᖃᐅᔨᓴᖅᑕᐅᓂᖏᓐᓄᑦ ᐃᓱᒪᒋᔭᐅᓂᖓ ᓄᓇᓖᑦ ᐱᔨᑦᓯᕋᖅᑕᐅᑦᓯᐊᓂᖅᓴᐅᒐᔭᖅᑐᑦ 
ᑖᕙᓂᒥᐅᑕᕐᒧᑦ, ᑖᒃᑯᓄᖓᐅᖏᑦᑐᑦ, ᑐᖏᓖᑦ, ᐃᖅᑲᖅᑐᐃᔩᑦ: “ᐊᑦᑐᐊᔪᑦ ᐅᖃᐅᓯᐅᒐᔪᓲᑦ ᐃᓚᖃᖅᑐᑦ 
ᓄᓇᓕᒻᒥᐅᑕᑦ ᐃᖅᑲᖅᑐᐃᔩᑦ ᑐᑭᓯᐅᒪᓂᖅᓴᐅᓂᖏᑦ ᐃᓄᐃᑦ ᐃᓕᖅᑯᓯᖓᓂ, ᓄᓇᓕᐅᑉ ᓂᕆᐅᒋᔭᖏᓐᓂᒃ, 
ᐊᒻᒪ ᐃᓄᐃᑦ ᐃᓅᓯᖏᑦ ᐃᖅᑲᖅᑐᐃᕕᒻᒦᑦᑐᑦ (ᓲᕐᓗ ᖁᐊᖅᓵᓗᐊᖅᓯᒪᔪᑦ, ᐱᒡᒐᕈᑎᖃᓪᓚᕆᑦᑐᑦ ᐊᓯᖏᓪᓗ).”215  

ᐃᖅᑲᖅᑐᐃᔨᕋᓛᑦ  

ᐸᕐᓇᐃᓂᒃᑯᑦ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᓐᓂᑦ, ᐃᓱᒪᓚᐅᖅᑐᑦ ᐊᑐᑦᓯᐊᕐᓂᕐᒥᑦ ᓄᓇᓕᒻᒥᐅᑕᑦ 
ᐃᖅᑲᖅᑐᐃᔨᕋᓛᑦ (ᐃᓱᒪᓇᖅᑐᑦ ᐃᓄᐃᑦ) ᐱᔭᑦᓴᖃᕐᓗᑎᒃ ᐊᐅᓚᑦᓯᓂᕐᒥᑦ ᒪᓕᒐᓕᕆᓂᕐᒥᑦ. ᑲᒪᓂᐊᓚᐅᖅᑐᑦ 
ᐊᓂᒍᖅᑕᐅᓂᐊᖅᑐᓂᑦ ᐊᐅᓚᑕᐅᙵᓚᐅᖅᑐᓂᑦ ᓄᓇᑦᓯᐊᕐᒥᑦ ᐃᖅᑲᖅᑐᐃᕕᓕᕆᔨᒃᑯᓐᓄᑦ, ᓄᓇᕗᑦ 
ᐃᖅᑲᖅᑐᐃᔨᖏᑦ ᑲᒪᖔᓂᐊᕐᖓᑕ ᐱᕐᔪᐊᖑᔪᓂᑦ ᐱᕋᔭᓐᓂᐅᔪᓂᑦ, ᐃᓚᒌᓄᑦ ᐃᓄᓐᓄᓪᓗ 
ᐃᖅᑲᖅᑐᐃᕕᒃᑰᕈᑎᓂᑦ.216 ᑕᐃᒪᑦᑕᐅᖅ, “ᑖᒃᑯᐊ ᓄᓇᓕᒻᒦᑦᑐᑦ ᐃᖅᑲᖅᑐᐃᔨᕋᓛᑦ ᐅᑕᖅᑭᑯᑖᖅᑎᑦᓯᒐᔭᙱᑦᑐᑦ 
ᐊᓂᒍᐃᑎᑦᓯᓂᕐᒥᑦ ᑎᑭᖃᑦᑕᖅᑐᓂᑦ ᐃᖅᑲᖅᑐᐃᕕᓐᓂᑦ, ᐊᑐᐃᓐᓇᐅᓂᖅᓴᐅᓗᑎᓗ (ᐱᓗᐊᖅᑐᒥᑦ 
ᐅᖃᐅᓯᓕᕆᓂᕐᒧᑦ).”217 ᐃᖅᑲᖅᑐᐃᔨᕋᓛᑦ ᐊᓱᐃᓪᓛᒃ ᑕᐅᑐᑦᑕᐅᓚᐅᖅᑐᑦ ᐊᖏᓪᓕᒋᐊᖅᑎᑦᓯᓂᕐᒥᑦ ᓄᓇᓕᐅᑉ 
ᐱᖃᑕᐅᓂᖓᓂ ᐊᐅᓚᑦᓯᓂᕐᒥᑦ ᐃᖅᑲᖅᑐᐃᕕᓕᕆᓂᕐᒥᑦ ᐊᒻᒪ, ᐋᔩᑎᑦᓯᔨᐅᓪᓗᑎᒃ ᐊᑲᐅᙱᓕᐅᕈᑕᐅᔪᓂᒃ, 
“ᐱᒻᒪᕆᐅᔪᒥᑦ ᐱᔭᑦᓴᖃᖅᓱᑎ ᐊᑐᕐᓂᕐᒥᑦ ᐱᖅᑯᓯᑐᖃᒃᑯᑦ ᐃᓄᐃᑦ ᒪᓕᒐᓕᕆᔾᔪᓯᖏᓐᓂᒃ ᐱᓕᕆᐊᖏᓐᓄᑦ.”218  

ᐅᓪᓗᓕᒫᖅᑎᐅᒐᑎ, ᐃᖅᑲᖅᑐᐃᔨᕋᓛᑦ ᑲᒪᓲᑦ “ᐊᓂᒍᖅᑕᐅᓂᐊᖅᑐᓂᑦ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᓂᑦ 
ᓴᖅᑭᑦᑐᓂᑦ, ᕼᐋᒻᒪᓚᓂ ᒪᓕᒐᕋᓛᓂᑦ, ᐊᒻᒪ ᓂᕈᐊᖅᑕᐅᓯᒪᔪᓂᑦ ᐱᕋᔭᕈᑕᐅᔪᒥᓂᕐᓂᒃ. ᐃᖅᑲᖅᑐᐃᔨᕋᓛᑦ 
ᑕᐃᒪᐃᒐᔪᓲᑦ ᓯᕗᓪᓕᖅᐹᒥᑦ ᐅᐸᒍᑎᔪᓂᒃ ᑲᒪᓲᑦ ᐊᒻᒪ ᐊᓂᒐᓱᐊᖅᑐᓂᑦ ᓈᓚᓐᓂᖃᖅᑎᑦᓯᓲᑦ ᐊᒻᒪ 
ᑐᓂᓯᓲᖑᒻᒥᔪᑦ ᐃᖅᑲᖅᑐᐃᕕᒻᒦᒍᑎᓂᑦ ᐊᒻᒪ ᖃᐃᖁᔭᐅᓯᒪᔾᔪᑎᓂᑦ. ᖄᒃᑲᓐᓂᐊᒍᑦ, ᐊᔾᔨᒌᙱᑦᑐᓂᑦ 
ᐃᓄᓕᒫᓄᑦ ᑲᒪᔨᐅᓲᑦ ᓲᕐᓗ ᑲᑎᑎᑕᐅᔪᓄᑦ.”219  

ᐸᕐᓇᐅᑎᙵᐅᑕᐅᓚᐅᖅᑐᖅ ᑎᓴᒪᓂᒃ ᖁᑦᓯᓐᓂᐅᔪᓂᑦ ᐃᖅᑲᖅᑐᐃᔨᕋᓛᑕᖃᕐᓗᓂ ᓄᓇᕗᒻᒥ: ᑲᒪᓗᑎᒃ 
ᑐᑭᒧᐊᑐᐃᓐᓇᖅᑐᓂᒃ ᐊᐅᓚᑦᓯᓂᕐᒨᖓᔪᓂᑦ (ᓲᕐᓗ ᐊᐅᓚᑦᓯᓂᕐᒥᑦ ᓱᓕᓂᕋᐃᕈᑎᓂᑦ); ᐊᓂᒐᓱᐊᖅᑐᓂᑦ 
ᓈᓚᓐᓂᐅᔪᓂᒃ ᐊᒻᒪ ᑐᓂᓯᓂᕐᒥᑦ ᕿᓂᕐᓂᕐᒧᑦ ᐃᓯᕈᓐᓇᐅᑎᓂᑦ; ᐊᐱᖅᓱᕐᓂᖃᕐᓗᑎᒃ ᐱᔾᔪᑎᑦᓴᖃᖅᑐᓂᑦ, 
ᓄᓇᕗᒻᒥ ᖃᓄᐃᓕᖓᓂᐅᔪᓂᑦ, ᐊᒻᒪ ᒪᓕᒐᕋᓛᓂᑦ ᐊᒻᒪ ᓈᓚᓐᓂᐅᔪᓂᑦ ᓯᖁᒥᑦᓯᔪᓂᑦ ᐊᓂᓯᒪᓪᓗᑎᒃ 
ᐃᓂᖅᑎᖅᑕᐅᓯᒪᔪᓂᑦ, ᐱᑦᓯᐊᕆᐊᖃᕐᓂᕐᒧᑦ ᑐᑦᓯᕋᐅᑎᓂᑦ, ᐊᒻᒪ ᓄᖅᑲᖅᑎᑦᓯᓂᕐᒥᑦ ᓱᕈᓯᓕᕆᓂᕐᒨᖓᔪᓂᑦ 
ᓈᓚᓐᓂᐅᔪᓂᑦ; ᐊᒻᒪ ᐃᓅᓱᑦᑐᓄᑦ ᐃᖅᑲᖅᑐᐃᕕᒻᒥ ᐃᖅᑲᖅᑐᐃᔨᐅᓂᕐᒥᑦ ᐊᒻᒪ ᑐᓂᓯᓂᕐᒥᑦ ᐅᖄᓚᐅᑎᒃᑯᑦ 
ᐊᑐᕆᐊᓕᓐᓂᒃ.220 ᐃᖅᑲᖅᑐᐃᔨᕋᓛᒧᑦ ᐃᖅᑲᖅᑐᐃᒍᑎ ᐅᓪᓗᖅ ᓯᕗᓂᐊᓂ ᑎᑭᖃᑦᑕᖅᑐᑦ ᐃᖅᑲᖅᑐᐃᕖᑦ 
ᑎᑭᓚᐅᙱᑎᓪᓗᒋᑦ, ᐊᒥᓱᑦ ᑲᒪᒋᔭᐅᒋᐊᓖᑦ ᐱᔭᕇᖅᑕᐅᒍᓐᓇᕋᔭᖅᑐᑦ ᑲᒪᒋᔭᐅᒋᐊᓕᓐᓂᒃ ᓄᓇᕗᒻᒥ 
ᐃᖅᑲᖅᑐᐃᕕᓕᕆᓂᕐᒧᑦ ᐃᖅᑲᖅᑐᐃᔨᓄᑦ.221  

ᐱᒋᐊᙵᐅᑎᐅᓂᐊᓚᐅᖅᑑᒍᓗᐊᑦ, ᐊᑲᐅᙱᓕᐅᕈᑎᑕᖃᖅᓯᒪᔪᖅ ᑲᔪᓯᑎᑦᓯᓂᕐᒥᑦ ᐃᖅᑲᖅᑐᐃᔨᕋᓛᑦ 
ᐱᓕᕆᐊᑦᓴᖓᓂ. ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ ᑲᓇᑕᒥ ᖃᐅᔨᓴᕐᓂᖏᓐᓂᑦ ᖃᐅᔨᓚᐅᖅᑐᑦ “ᐃᖅᑲᖅᑐᐃᔨᕋᓛᑦ 



34 
 

ᐱᓕᕆᐊᑦᓴᖓ ᐋᖅᑭᒋᐊᖅᐸᓪᓕᐊᕋᓗᐊᖅᑎᓪᓗᒍ, ᑎᑭᐅᒪᖏᑦᑐᖅ ᓱᓕ ᓂᕆᐅᒋᔭᐅᔪᓂᑦ.”222 ᐃᖅᑲᖅᑐᐃᕕᒻᒥ 
ᐃᖅᑲᓇᐃᔭᖅᑏᑦ ᐊᐱᖅᓱᖅᑕᐅᔪᑦ ᖃᐅᔨᓴᕐᓂᐅᔪᒧᑦ ᐅᖃᐅᓯᖃᓚᐅᖅᑐᑦ ᐊᑲᐅᙱᓕᐅᕈᑕᐅᔪᓂᑦ 
ᐱᒐᓱᐊᕐᓂᕐᒧᑦ ᐊᒻᒪ ᐃᓕᓐᓂᐊᖅᑎᑦᓯᓂᕐᒥᑦ ᐃᖅᑲᖅᑐᐃᔨᕋᓛᓂᑦ. ᐊᒥᓱᑦ ᐅᖃᓚᐅᖅᑐᑦ ᐱᑕᖃᕆᐊᖃᕐᓂᖓᓄᑦ 
ᐊᑕᐅᓯᐅᙱᑦᑐᒥᑦ ᐃᖅᑲᖅᑐᐃᔨᕋᓛᒥᑦ ᓄᓇᓕᒻᒥ ᐊᑲᐅᙱᓕᐅᕈᑎᓕᐅᖅᑕᐃᓕᒪᓂᕐᒧᑦ; ᐊᓯᖏᑦ 
ᐅᖃᐅᓯᖃᓚᐅᖅᑐᑦ ᐃᓱᒫᓗᓐᓇᖅᑐᓂᑦ ᐃᓕᓐᓂᖅᓯᒪᑦᓯᐊᕆᐊᖃᕐᓂᖏᓐᓄᑦ ᒪᓕᒐᓕᕆᓂᕐᒧᑦ (ᓲᕐᓗ 
ᐊᓂᒐᓱᐊᖅᑐᓄᑦ ᓈᓚᓐᓂᐅᔪᓂᑦ). ᐃᖅᑲᖅᑐᐃᔨᕋᓛᑦ ᐊᒥᒐᑦᓯᓚᐅᕐᒥᔪᑦ ᐊᐅᓚᑦᓯᓂᕐᒧᑦ 
ᐃᑲᔪᖅᓱᖅᑕᐅᙱᓗᐊᖅᓱᑎ (ᑎᑎᕋᖅᑎᒧᑦ ᐃᑲᔪᖅᑕᐅᓂᕐᒥᑦ ᐃᖅᑲᖅᑐᐃᕕᐅᑉ ᑎᑎᖅᑲᖁᑎᖏᓐᓄᑦ ᐊᒻᒪ 
ᐱᕙᒌᔭᐃᓂᕐᒥᑦ ᑎᑎᖅᑲᓂᑦ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᓐᓄᑦ). ᑕᐃᒪᑦᑕᐅᖅ, ᑲᓛᒃ (Clark) ᐅᖃᖅᑐᖅ 
ᐱᓕᕆᔾᔪᓯᖓ ᐊᐅᓚᓂᖃᑦᓯᐊᕐᓂᕈᓂ ᑕᐅᑐᙳᐊᖅᑕᐅᔪᒃᑯᑦ, “ᐃᖅᑲᖅᑐᐃᔨᕋᓛᑦ 
ᐃᓕᓐᓂᐊᖅᑎᑕᐅᓯᒪᑦᓯᐊᕆᐊᖃᕋᔭᖅᑐᑦ ᐊᔪᙱᓐᓂᖃᕐᓗᑎᓗ ᖁᑦᑎᓐᓂᓕᒃ ᐱᖓᓱᓄᑦ, ᐱᓕᕆᔪᓐᓇᕐᓂᐊᕐᒪᑕ 
ᐊᓂᒍᐃᑎᑦᓯᓂᕐᒥᑦ ᐊᐱᖅᓱᕐᓂᐅᔪᓂᑦ ᓄᓇᓕᓕᒫᓂᑦ.”223 2011-ᒥ, ᑭᓯᐊᓂ, ᐃᖅᑲᖅᑐᐃᔨᕋᓛᑦ ᖁᑦᓯᓐᓂᓖᑦ 
ᐱᖓᓱᓂᑦ ᐅᕝᕙᓘᓐᓃᑦ ᐅᖓᑖᓄᑦ ᓄᓇᖃᓚᐅᖅᑐᑐᐊᑦ ᐱᖓᓱᓂᑦ (ᐊᕐᕕᐊᓂ, ᑲᖏᖅᖠᓂᕐᒥ, ᐊᒻᒪ 
ᒥᑦᑎᒪᑕᓕᒻᒥ).  

ᑯᕋᐅᓐ ᐸᓯᔭᑦᓴᓯᐅᖅᑏᑦ  

ᓂᒋᐊᓂ ᐊᕕᑦᑐᖅᓯᔪᓂᑦ, ᐱᕋᔭᑦᑐᓄᑦ ᓇᓗᓇᐃᒃᑯᑕᑦ ᑲᒪᒋᔭᐅᓲᑦ ᐊᑑᓂ ᔭᓇᕋᒧᑦ ᓂᒋᐊᓂ ᐊᕕᑦᑐᖅᓯᒪᔪᒥᑦ 
ᑯᕋᐅᓐ ᐊᑑᓂᖓᓄᑦ, ᓄᓇᕗᒻᒥ (ᓄᓇᑦᓯᐊᒥᓪᓗ ᔫᑳᓐᒥᓪᓗ) ᐱᕋᔭᑦᑐᓄᑦ ᓇᓗᓇᐃᒃᑯᑕᑦ ᐱᕋᔭᕈᑕᐅᔪᑦ 
ᑲᒪᒋᔭᐅᓲᑦ ᒐᕙᒪᑐᖃᒃᑯᓐᓂ ᐸᓯᔭᑦᓴᓯᐅᖅᑎᓄᑦ ᐃᓄᓕᒫᓄᑦ ᐸᓯᔭᑦᓴᓯᐅᖅᑏᑦ ᐱᔨᑦᓯᕋᖅᑎᖏᓐᓄᑦ ᑲᓇᑕᒥᑦ 
(PPSC) ᑭᒡᒐᖅᑐᐃᓪᓗᑎ ᐊᑑᓂ ᔭᓇᕋᒥᑦ ᑲᓇᑕᒥᑦ. ᑎᑭᓪᓗᒍ ᒫᑦᓯ 2021, 45-ᓂᒃ ᐃᓄᓕᒫᓄᑦ 
ᐸᓯᔭᑦᓴᓯᐅᖅᑏᑦ ᐱᔨᑦᓯᕋᖅᑎᖏᓐᓄᑦ ᑲᓇᑕᒥᑦ ᐃᖅᑲᓇᐃᔭᖅᑎᑕᖃᓚᐅᖅᑐᖅ ᐱᓕᕆᔪᓂᑦ ᓄᓇᕗᒻᒥ ᑯᕋᐅᓐ 
ᐊᓪᓚᕝᕕᖓᓂ. 2020-2021-ᒥᑦ, ᐱᓕᕆᐊᖃᓚᐅᖅᑐᑦ 3,165 ᑎᑎᖅᑲᖁᑎᓂᑦ, ᐊᒥᓲᓂᖅᓴᑦ ᐱᕋᔭᑦᑐᓄᑦ 
ᓇᓗᓇᐃᒃᑯᑕᓂᑦ ᐱᕋᔭᓐᓂᐅᓪᓗᑎ (3,110).224 

ᐱᖃᑕᐅᓂᕐᒥᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᓃᑦ ᖁᐊᖅᓵᕈᑕᐅᒃᑲᓐᓂᕈᓐᓇᖅᑐᑦ 
ᐱᓂᕐᓗᑦᑕᐅᓯᒪᔪᓄᑦ, ᐱᕋᔭᑦᑐᓄᑦ ᓇᓗᓇᐃᒃᑯᑕᑦ ᓇᓗᓇᐃᖅᓯᓲᖅ ᐊᒥᓱᓂᑦ ᐊᐱᖅᓱᖅᑕᐅᓂᐊᕐᓗᓂ 
ᐃᑲᔫᑎᑦᓴᓂᑦ ᑯᕋᐅᓐ ᐊᑑᓂᓄᑦ ᑐᑦᓯᕋᕈᓐᓇᖅᑐᑦ ᐊᑲᐅᓈᖅᑎᑦᓯᓂᕐᒥᑦ ᐱᓂᕐᓗᑦᑕᐅᓯᒪᔪᑦ ᐱᒋᐊᓕᖏᓐᓂᒃ, 
ᒪᑯᐊᓗ: 

• ᐃᓚᖏᑦ ᐅᕝᕙᓘᓐᓃᑦ ᐊᑕᖏᖅᑐᑦ ᐃᓄᓕᒫᓂᑦ ᑭᑭᑕᐅᑐᐃᓐᓇᕆᐊᓖᑦ ᑕᒪᐃᓐᓂ ᐅᕝᕙᓘᓐᓃᑦ 
ᐃᓚᖓᓄᑦ ᐃᖅᑲᖅᑐᐃᓂᐅᔪᒥᑦ (ᐃᓚᖓ 486); 

• ᐱᓂᕐᓗᑦᑕᐅᓯᒪᔪᑦ ᐊᒻᒪ ᑕᐅᑐᑦᑐᒥᓃᑦ ᐃᑲᔪᖅᑎᖃᕈᓐᓇᖅᑐᑦ ᐃᓄᒻᒥᑦ ᖃᓂᒋᔭᖓᓃᓪᓗᓂ 
ᐊᐱᖅᓱᖅᑕᐅᓕᖅᑲᑕ (ᐃᓚᖓ 486.1); 

• ᐱᓂᕐᓗᑦᑕᐅᓯᒪᔪᑦ ᐊᒻᒪ ᑕᐅᑐᑦᑐᒥᓃᑦ ᐅᓂᒃᑳᕈᓐᓇᖅᑐᑦ ᐃᖅᑲᖅᑐᐃᕕᐅᑉ ᓯᓚᑖᓂ ᑕᓚᕖᓴᒃᑯᑦ 
ᐅᕝᕙᓘᓐᓃᑦ ᑕᓗᓯᒪᓗᑎᒃ ᐸᓯᔭᑦᓴᐅᔪᒥᑦ ᑕᑯᒋᐊᖃᕐᓂᐊᙱᒻᒪᑕ (ᐃᓚᖓ 486.2);  

• ᑐᑦᓯᕋᐅᑎᓕᐅᖅᓯᒪᓕᖅᑎᓪᓗᒋᑦ, ᐃᖅᑲᖅᑐᐃᕕ ᑎᒃᑯᐊᖅᓯᒐᔭᖅᑐᖅ ᓴᐳᓐᓂᐊᖅᑎᒥ ᖃᐅᔨᓴᕐᓂᕐᒥᑦ 
ᐱᓂᕐᓗᑦᑕᐅᓯᒪᔪᒥᑦ ᖁᓄᔪᓐᓂᐊᖅᑕᐅᓂᕐᒧᑦ ᐸᓯᔭᑦᓴᐅᔪᖅ ᓇᒻᒥᓂᖅ ᑭᒡᒐᖅᑐᐃᑎᓪᓗᒍ 
(ᐃᓚᖓ 486.3); ᐊᒻᒪ,  

• ᑐᑦᓯᕋᐅᑎᓕᐅᖅᓯᒪᓕᖅᑎᓪᓗᒋᑦ, ᐃᓄᓕᒫᓄᑦ ᓴᖅᑭᑕᐅᒋᐊᖃᙱᓐᓂᖓᓄᑦ ᑎᓕᐅᕆᒐᔭᖅᑐᑦ 
ᑐᑭᓯᒋᐊᕈᑎᑦᓴᓕᒫᓄᑦ ᓇᓗᓇᐃᕈᓐᓇᖅᑐᓂᑦ ᐱᓂᕐᓗᑦᑕᐅᓯᒪᔪᓂᑦ ᖁᓄᔪᓐᓂᐊᕐᓂᒃᑯᑦ 
(ᐃᓚᖓ 486.4). 225 



35 
 

ᑖᒃᑯᐊ ᐊᐱᖅᓱᖅᑕᐅᓂᐊᕐᓗᓂ ᐃᑲᔫᑎᑦᓴᑦ ᐱᐅᓯᒋᐊᖅᑕᐅᓚᐅᖅᑐᑦ ᐊᑐᓕᖅᑎᑕᐅᓂᖓᓄᑦ ᑲᓇᑕᒥ 
ᐱᓂᕐᓗᑦᑕᐅᓯᒪᔪᓄᑦ ᐱᖁᔭᑦᓴᖅ ᐱᔪᓐᓇᐅᑎᓄᑦ 2015-ᒥᑦ, ᐋᖅᑭᑦᓱᐃᓚᐅᖅᑐᖅ ᐃᓚᖏᓐᓂᒃ 
ᐱᔪᓐᓇᐅᑎᒋᔭᐅᔪᓂᑦ ᐱᓂᕐᓗᑦᑕᐅᓯᒪᔪᓄᑦ ᐱᕋᔭᓐᓂᒃᑯᑦ ᑎᓴᒪᓕᖅᑲᖓᔪᓂᑦ:  

• ᑐᑭᒋᓯᒋᐊᕈᑎᑦᓴᑦ: ᐱᔪᓐᓇᐅᑎ ᑐᑦᓯᕋᕈᓐᓇᕐᓂᕐᒥᑦ ᑐᑭᓯᒋᐊᕈᑎᑦᓴᓂᑦ ᑖᑦᓱᒧᖓ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓄᑦ ᐊᒻᒪ ᐱᔨᑦᓯᕋᐅᑎᓄᑦ ᐱᓕᕆᐊᑦᓴᓄᓪᓗ ᐊᑐᐃᓐᓇᐅᔪᓂᑦ 
ᑖᒃᑯᓄᖓ; ᖃᓄᐃᓕᖓᓂᖓ ᐊᒻᒪ ᐊᓂᒍᖅᑕᐅᓂᖓ ᖃᐅᔨᓴᕐᓂᐅᔪᖅ ᐱᕋᔭᓐᓂᐅᔪᒧᑦ; ᓇᒥ ᐊᒻᒪ 
ᖃᖓ ᑲᔪᓯᓛᕐᒪᖔᖅ ᐱᕙᓪᓕᐊᓂᖏᓪᓗ ᐊᒻᒪ ᐊᓂᒍᖅᑕᐅᔪᑦ; ᐊᒻᒪ ᕿᒥᕐᕈᓃᑦ ᐊᒻᒪ ᓈᓚᓐᓃᑦ 
ᑐᕌᖓᔪᑦ ᐊᓂᑎᑕᐅᑲᓐᓇᕐᓂᖓᓄᑦ ᐸᓯᔭᑦᓴᐅᔪᖅ. 

• ᓴᐳᔾᔨᓂᖅ: ᐱᔪᓐᓇᐅᑎᒋᔭᐅᔪᖅ ᐅᓗᕆᐊᓇᖅᑐᒦᒋᐊᖃᙱᓐᓂᖏᑦ ᐃᓱᒪᒋᔭᐅᓗᑎ, ᓴᐳᔾᔭᐅᓗᑎ 
ᐃᓕᕋᓵᖅᑕᐅᓂᕐᒥᑦ ᐊᒻᒪ ᐊᑭᒋᐊᖅᓯᓂᕐᒥᑦ, ᐃᒻᒥᒃᑰᕈᑎᖏᑦ ᐃᓱᒪᒋᔭᐅᓗᑎ, ᑐᑦᓯᕋᕐᓗᑎ 
ᑮᓇᐅᒋᐊᑦᓴᖏᑦ ᓴᐳᔾᔭᐅᓗᑎ, ᐊᒻᒪ ᑐᑦᓯᕋᕐᓂᕐᒧᑦ ᐊᐱᖅᓱᖅᑕᐅᓂᐊᕐᓗᓂ ᐃᑲᔫᑎᑦᓴᑦ 
ᑕᐅᑐᑦᑐᒥᓂᐅᓗᓂ ᑲᔪᓯᒍᑕᐅᔪᓄᑦ. 

• ᐱᖃᑕᐅᓂᖅ: ᐱᔪᓐᓇᐅᑎᒋᔭᐅᔪᖅ ᐅᖃᐅᓯᖃᕐᓂᕐᒥᑦ ᐃᓱᒪᒋᔭᒥᓂ ᐃᓱᒪᓕᐅᖅᑕᐅᔪᓂᑦ ᐊᑦᑐᐃᔪᓂᑦ 
ᐱᔪᓐᓇᐅᑎᖏᓐᓂᒃ ᐊᒻᒪ ᓴᖅᑮᓂᕐᒥᑦ ᐱᓂᕐᓗᑦᑕᐅᓯᒪᔪᖅ ᐊᑦᑐᖅᑕᐅᓯᒪᓂᖓᓄᑦ ᑎᑎᖅᑲᕐᒥᑦ ᐊᒻᒪ 
ᐃᓱᒪᒋᔭᐅᖃᓯᐅᑎᓗᓂ.  

• ᐊᑭᓖᑎᑦᓯᓂᖅ: ᐱᔪᓐᓇᐅᑎᒋᔭᐅᔪᖅ ᐃᖅᑲᖅᑐᐃᕕ ᐊᑭᓖᑎᑦᓯᒍᓐᓇᕐᓗᓂ ᐱᕋᔭᑦᑐᒥᓂᕐᒥᑦ ᑖᓐᓇᓗ 
ᑎᓕᐅᕆᔾᔪᑎ ᐊᑐᖅᑕᐅᒋᐊᖃᓪᓚᕆᓪᓗᓂ.226 

ᐊᐱᖅᓱᖅᑕᐅᓂᐊᕐᓗᓂ ᐃᑲᔫᑎᑦᓴᑦ ᐱᒻᒪᕆᐅᔪᑦ ᐃᖅᑲᖅᑐᐃᕕᓐᓂ ᓄᓇᓕᕋᓛᖑᓂᖅᓴᐅᔪᓂᑦ. 
ᐅᓂᒃᑳᕆᐊᖃᕐᓂᕐᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ ᐃᓪᓗᕈᓯᕐᒥᑦ ᐃᓄᒋᐊᑦᑐᒥᑦ ᓄᓇᖅᑲᑎᓐᓂ 
ᖃᐅᔨᒪᔭᐅᔪᓂᑦ ᐱᓂᕐᓗᑦᑕᐅᓯᒪᔪᒧᑦ ᐊᒻᒪ/ᐅᕝᕙᓘᓐᓃᑦ ᐸᓯᔭᑦᓴᐅᔪᒧᑦ ᐊᑦᓱᕈᓐᓇᓪᓚᕆᒍᓐᓇᖅᑐᖅ. ᐊᑕᐅᓯᖅ 
ᓇᓖᕌᕈᑎᑦᓴᐅᔪᖅ ᑭᑭᑦᓯᓂᕐᒥᑦ ᐃᓄᓕᒫᓂᑦ ᐃᖅᑲᖅᑐᐃᓂᐅᔪᒥᑦ. ᑭᓯᐊᓂ, ᐊᐱᖅᓱᕐᓂᐅᔪᑦ ᑯᕋᐅᓐ 
ᐸᓯᔭᑦᓴᓯᐅᖅᑎᓂᑦ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᓂᑦ ᖃᐅᔨᓇᓚᐅᖅᑐᖅ ᑐᑦᓯᕋᐅᑏᑦ ᐃᓄᓕᒫᓂᑦ 
ᐱᖃᑕᐅᑎᑦᓯᖏᓪᓗᑎ ᑕᐃᒪᐃᒐᔪᙱᑦᑐᑦ. ᐊᒥᓱᑦ ᑯᕋᐅᓐ ᐸᓯᔭᑦᓴᓯᐅᖅᑏᑦ ᓇᓗᓇᐃᖅᓯᓚᐅᖅᑐᑦ 
ᑐᑦᓯᕋᐅᑎᓕᐅᓗᐊᕈᒪᓚᐅᙱᑦᑐᑦ ᑭᓯᐊᓂ ᐊᓯᐊᒎᕈᑎᓕᒫᑦ ᐊᔪᐃᓐᓇᕆᐊᖅᑕᐅᑎᓪᓗᒋᑦ (ᓲᕐᓗ ᑕᓗᕐᒥ 
ᐊᑕᕐᓗᑎ ᐱᓂᕐᓗᑦᑕᐅᓯᒪᔪᖅ ᑕᑯᓂᐊᖏᒻᒪᑕ ᐸᓯᔭᑦᓴᐅᔪᓂᑦ ᐊᐱᖅᓱᖅᑕᐅᓂᖏᓐᓂᒃ ᐅᕝᕙᓘᓐᓃᑦ 
ᐱᓕᕆᐊᕆᔭᐅᓗᓂ ᐅᓪᓗ ᐃᓱᖓᓂ ᓄᓇᓕᒻᒥᐅᑦ ᐊᓂᐊᑎᒋᓯᒪᓕᖅᑲᑕ). ᐃᖅᑲᖅᑐᐃᔩᑦ 
ᑕᐃᒪᐃᒍᒪᓗᐊᕈᓐᓇᖏᒻᒥᔪᑦ ᑭᑭᑦᓯᓂᕐᒥᑦ ᐃᓄᓕᒫᓂᑦ, ᐅᐱᓐᓇᕋᓂ ᑐᙵᕕᖃᕐᒪᑕ ᐊᑐᐃᓐᓇᐅᔪᒥᑦ ᐊᒻᒪ 
ᒪᑐᐃᖓᔪᒥᑦ ᐃᖅᑲᖅᑐᐃᕕᒻᒥᑦ. ᐊᑕᐅᓯᖅ ᐊᐱᖅᓱᖅᑕᐅᓂᐊᕐᓗᓂ ᐃᑲᔫᑎᑦᓴᐅᔪᖅ ᑕᓚᕖᓴᒃᑯᑦ (CCTV) 
ᐅᕝᕙᓘᓐᓃᑦ ᐅᖄᓚᐅᑎᒃᑯᑦ, ᐱᓂᕐᓗᑦᑕᐅᓯᒪᔪ/ᑕᐅᑐᑦᑐᒥᓂᖅ ᐊᐱᖅᓱᖅᑕᐅᓗᓂ ᐊᓯᐊᓂ ᐃᓪᓗᕈᓯᕐᒦᓪᓗᓂ. 
ᑖᓐᓇ ᐊᑐᖔᕈᓐᓇᖅᑐᖅ, ᑭᓯᐊᓂ, ᐊᑐᐃᓐᓇᐅᔪᑦ ᓄᓇᓕᓐᓂᑦ ᐊᖏᓂᖅᓴᓂᑦ ᐊᒻᒪ ᑕᐃᒪᐃᒐᓗᐊᖅᑎᓪᓗᒍ, 
ᖃᕋᔭᐅᓴᓕᕆᔾᔪᑏᑦ (ᓲᕐᓗ ᑕᕐᕆᔮᑦᓴᐅᑉ ᑕᑯᑦᓴᐅᑦᓯᐊᕐᓂᖓ), ᐊᑦᑐᐃᓂᖃᕈᓐᓇᖅᑐᖅ ᖃᓄᖅ ᐊᐱᖅᓱᕐᓂᐅᔪᖅ 
ᐃᓱᒪᒋᔭᐅᒻᒪᖔᖅ ᐃᖅᑲᑐᐃᔨᒧᑦ ᐅᕝᕙᓘᓐᓃᑦ ᓈᓚᑦᑐᓄᑦ.227 

ᑯᕋᐅᓐ ᐸᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔩᑦ ᐱᓕᕆᐊᑦᓴᖅ 

ᑯᕋᐅᓐ ᐸᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔩᑦ ᐱᓕᕆᐊᑦᓴᖓ ᓴᖅᑭᑕᐅᓚᐅᖅᑐᖅ 1991-ᒥᑦ 
ᑲᓲᒪᔾᔫᒥᖁᓪᓗᒋᑦ ᑯᕋᐅᓐ ᐸᓯᔭᑦᓴᓯᐅᖅᑎᓂᑦ ᐊᒻᒪ ᐱᓂᕐᓗᑦᑕᐅᓯᒪᔪᑦ/ᑕᐅᑐᑦᑐᒥᓃᑦ ᐊᕕᑦᑐᖅᓯᒪᓂᖏᓪᓗ 
ᓄᓇᖃᖅᑳᖅᓯᒪᔪᑦ ᐃᓕᖅᑯᓯᖏᑦ ᐊᒻᒪ ᑲᓇᑕᒥ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ. 8-ᖑᔪᑦ 
ᑯᕋᐅᓐ ᐱᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔩᑦ ᐃᓂᖏᑦ ᑯᕋᐃᓐ ᐊᓪᓚᕝᕕᖓᓂ ᐃᖃᓗᓐᓂ.228 

ᑯᕋᐅᓐ ᐸᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔩᑦ ᐃᑲᔪᖅᑎᒋᔭᐅᓲᑦ ᑯᕋᐅᓐ ᒪᓕᒐᓕᕆᔨᓄᑦ ᐊᒻᒪ 
ᐱᓂᕐᓗᑦᑕᐅᓯᒪᔪᑦ/ᑕᐅᑐᑦᑐᒥᓃᑦ ᐱᕋᔭᓐᓂᐅᔪᒧᑦ. ᒪᓕᑦᓯᐊᕐᓗᒍ ᑲᓇᑕᒥ ᐱᓂᕐᓗᑦᑕᐅᓯᒪᔪᓄᑦ ᐱᖁᔭᑦᓴᖅ 

ᐱᔪᓐᓇᐅᑎᓄᑦ, ᐱᓕᕆᓲᑦ ᖃᐅᔨᒪᑦᓯᐊᕆᐊᕐᓂᕐᒥᑦ ᐱᓂᕐᓗᑦᑕᐅᓯᒪᔪᑦ/ᑕᐅᑐᑦᑐᒥᓃᑦ ᑐᑭᓯᐅᒪᒻᒪᖔᑦ 
ᐃᖅᑲᖅᑐᐃᕕᐅᑉ ᐱᓕᕆᔾᔪᓯᖓᓂ, ᐱᔪᓐᓇᐅᑎᖏᓐᓂᒃ, ᐱᔭᑦᓴᖏᓐᓂᒃ, ᐊᒻᒪ ᐃᖅᑲᖅᑐᐃᕕᒻᒥ 
ᑐᓴᐅᒪᑎᑕᐅᓗᑎ ᐊᒻᒪ ᑐᑭᓯᒋᐊᕈᑎᑦᓴᓂᑦ ᐃᖅᑲᖅᑐᐃᕕᒻᒥ ᐊᓂᒍᖅᑕᐅᔪᓂᑦ. ᑯᕋᐅᓐ ᐱᓯᔭᑦᓴᓯᐅᖅᑎᓄᑦ 
ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔩᑦ ᐊᐅᓪᓚᖃᑎᖃᓲᑦ ᑎᑭᖃᑦᑕᖅᑐᓄᑦ ᐃᖅᑲᖅᑐᐃᕕᓂᑦ, ᕿᓂᓲᑦ 
ᐱᓂᕐᓗᑦᑕᐅᓯᒪᔪᓂᑦ/ᑕᐅᑐᑦᑐᒥᓂᕐᓂᒃ ᓄᓇᓕᒻᒥ, ᐃᑲᔪᖅᑕᐅᓲᑦ ᐊᐱᖅᓱᖅᑕᐅᓚᐅᙱᑎᓪᓗᒋᑦ, ᐊᒻᒪ 
ᐃᑲᔪᖅᓱᓲᖏᑦ ᐃᖅᑲᖅᑐᐃᕕᒻᒦᓐᓂᖓᓂ ᐊᓂᒍᐃᑎᓪᓗᒍᓗ. ᑯᕋᐅᓐ ᐱᓯᔭᑦᓴᓯᐅᖅᑎᓄᑦ 
ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔨᖏᑦ, ᓲᕐᓗ, ᖃᐅᔨᓴᕋᔭᖅᑐᑦ ᒪᓕᒋᐊᓕᓐᓂᒃ ᐊᐱᖅᓱᖅᑕᐅᓂᐊᕐᓂᕐᒧᑦ 
ᐃᑲᔫᑎᑦᓴᓂᑦ ᐱᓂᕐᓗᑦᑕᐅᓯᒪᔪᖅ ᐅᓂᒃᑳᓂᐊᖅᑎᓪᓗᒍ. ᐊᑐᐃᓐᓇᐅᑎᑦᓯᓂᐊᕐᒥᔪᑦ ᑐᓵᔨᓂᑦ ᐱᔨᑦᓯᕋᐅᑎᓂᑦ 
ᐃᓄᐃᑦ ᐅᖃᐅᓯᖏᑎᑐᑦ ᐃᑲᔪᕐᓂᕐᒧᑦ ᖃᓪᓗᓈᑎᑑᕈᓐᓇᖏᑦᑐᓂᑦ ᐱᓂᕐᓗᑦᑕᐅᓯᒪᔪᓂᑦ ᐅᖃᖃᑎᖃᖅᑎᓪᓗᒋᑦ 
ᑯᕋᐅᓐᒥᑦ. ᑯᕋᐅᓐ ᐱᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔩᑦ ᐊᑐᐃᓐᓇᐅᑎᑦᓯᓲᖑᒻᒥᔪᑦ 
ᐱᓂᕐᓗᑦᑕᐅᓯᒪᔪᓂᑦ/ᑕᐅᑐᑦᑐᒥᓂᕐᓂᒃ ᐃᑲᔪᖅᑕᐅᓂᕐᒧᑦ ᓄᓇᓕᓐᓂ ᐱᔨᑦᓯᕋᐅᑎᓂᑦ ᓲᕐᓗ ᐃᓅᓯᓕᕆᓂᕐᒧᑦ, 
ᓇᔪᒐᑦᓴᒥᑦ, ᐊᒻᒪ ᐊᐅᓪᓚᕐᓂᕐᒧᑦ ᐃᑲᔫᖅᑕᐅᓂᕐᒥᑦ.229 

ᖃᐅᔨᓴᖅᑕᐅᓂᖓ ᑯᕋᐅᓐ ᐱᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔩᑦ ᐱᓕᕆᐊᑦᓴᖓᓄᑦ 
ᖃᐅᔨᓯᒪᔪᖅ ᐊᖏᓂᖅᐹᖑᔪᖅ ᐊᑦᓱᕉᑕᐅᔪᖅ ᑯᕋᐅᓐ ᐱᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ 
ᑲᒪᔨᓄᑦ ᖁᐊᖅᓵᕐᓇᖅᑐᒃᑰᓐᓂᕐᒥᑦ ᐊᒥᓱᓄᑦ ᐱᕋᔭᑦᑕᐅᓯᒪᔪᑦ ᐊᒻᒪ ᑕᐅᑐᑦᑐᒥᓃᑦ ᐊᑐᖅᓯᒪᔭᖏᓐᓂᒃ. 
“ᑐᕌᖓᓂᖃᓚᐅᕐᒪᑕ ᖁᐊᖅᓵᓗᐊᖅᓯᒪᔪᓂᑦ ᐃᓄᓐᓂᑦ ᐃᓅᓇᓱᐊᕐᓂᕐᒧᑦ ᑲᑉᐱᐊᓱᒐᔪᖃᑦᑕᖅᑐᑦ 
ᐅᓂᒃᑳᕆᐊᑦᓴᖅ ᐸᓯᔭᑦᓴᐅᔫᑉ ᒥᑦᓵᓄᑦ. ᑖᓐᓇ ᐊᑐᓕᖅᑎᑕᐅᔪᖅ ᓇᒻᒥᓂᖅ ᐃᓚᒥᓄᑦ, ᐊᒻᒪ ᐃᓚᒋᔭᖏᑦ 
ᐸᓯᔭᑦᓴᐅᔫᑉ, ᐸᓯᑦᓯᖔᓲᑦ ᐱᓂᕐᓗᑦᑕᐅᓯᒪᔪᒥᑦ ᐋᓐᓂᖅᓱᖅᑕᐅᓂᖓᓄᑦ.” ᑯᕋᐅᓐ ᐱᓯᔭᑦᓴᓯᐅᖅᑎᓄᑦ 
ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔨ, ᑕᐃᒪᐃᒻᒪᑦ, “ᑲᒪᒋᐊᓕᒃ ᐱᓂᕐᓗᑦᑕᐅᓯᒪᔫᑉ ᖁᐊᖅᓵᕐᓇᖅᑐᒃᑰᕈᑎᖏᓐᓂᒃ 
ᐃᓚᒋᔭᖏᑕᓗ ᖃᓄᐃᓕᖓᓕᕐᓂᖏᓐᓂᒃ ᐸᓯᑦᓯᓂᕐᒧᑦ ᐊᒻᒪ ᑕᐃᒪᐃᙱᓐᓂᕋᐃᓂᕐᒧᑦ ᐊᑐᖅᑕᐅᔪᓂᑦ 
ᐱᓂᕐᓗᑦᑕᐅᓯᒪᔪᒧᑦ.”230 ᖃᐅᔨᓴᖅᑕᐅᓂᖓ ᓴᖅᑮᓚᐅᕐᒥᔪᖅ ᐊᑦᓱᕉᑕᐅᔪᓂᑦ ᑎᑭᖃᑦᑕᖅᑐᓄᑦ 
ᐃᖅᑲᖅᑐᐃᕕᓐᓂ, ᐱᕕᑭᓗᐊᕐᓂᖏᓐᓄᑦ ᓄᓇᓕᒻᒥ ᐊᒻᒪ ᐃᑲᔫᑎᑦᓴᖃᙱᓗᐊᕐᓂᖓᓄᑦ ᑯᕋᐅᓐ 
ᐱᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔩᑦ ᖃᐅᔨᔭᐅᔾᔭᐃᖅᓯᒪᓗᑎᒃ ᑲᑎᖃᑎᖃᕐᓂᖏᓐᓂᒃ 
ᐱᓂᕐᓗᑦᑕᐅᓯᒪᔪᓂᑦ ᐱᕙᒌᔭᕐᓂᐊᕐᓗᒋᑦ ᐊᐱᖅᓱᖅᑕᐅᓂᐊᖅᑎᓪᓗᒋᑦ.231 ᑕᐃᒪᐃᑉᐳᖅ, ᑭᐅᖃᑦᑕᖅᑐᑦ 
ᐃᓱᒪᓚᐅᖅᑐᑦ ᑯᕋᐅᓐ ᐱᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔩᑦ ᐱᓕᕆᐊᑦᓴᖓ 
“ᐃᓄᙳᐃᓯᒪᔪᖅ” ᐱᕋᔭᓐᓂᒃᑯᑦ ᒪᓕᒐᓕᕆᓂᕐᒧᑦ ᐱᓕᕆᓂᖓ ᐱᓂᕐᓗᑦᑕᐅᓯᒪᔪᑦ ᐊᒻᒪ 
ᐱᔭᕆᐊᑭᓐᓂᖅᓴᐅᓪᓗᓂ ᐱᖃᑕᐅᓂᐊᕐᖓᑕ, ᐱᓗᐊᖅᑐᒥᑦ ᑯᕋᐅᓐ ᐱᓯᔭᑦᓴᓯᐅᖅᑎᓄᑦ 
ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔨᖏᑦ “ᐅᖃᐅᓯᖃᑎᒋᒻᒪᒋᑦ ᐱᓂᕐᓗᑦᑕᐅᓯᒪᔪᑦ ᐊᒻᒪ ᑕᐅᑐᑦᑐᒥᓂᑦ, ᐊᒻᒪ 
ᓄᓇᓕᒻᒥ ᖃᐅᔨᒪᓪᓗᑎᒃ ᐊᒻᒪ ᐃᓚᒌᖑᔪᑦ ᑲᓲᒪᓂᖏᓐᓂᒃ.”232  

ᐃᓚᖓ ᐊᑦᓱᕈᕈᑕᐅᓲᖅ ᑕᒪᒃᑮᓐᓂᑦ ᑯᕋᐅᓐ ᐸᓯᔭᑦᓴᓯᐅᖅᑎᓄᑦ ᑯᕋᐅᓐ ᐸᓯᔭᑦᓴᓯᐅᖅᑎᓄᑦ 
ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔨᓄᑦ ᑎᑭᐅᒪᓂᕐᒥᑦ ᐱᔭᐅᒋᐊᓕᓐᓂᒃ ᐱᓂᕐᓗᑦᑕᐅᓯᒪᔪᓄᑦ ᐊᕐᓇᐅᑎᓂᕐᒥᓄᑦ 
ᐋᓐᓂᖅᓱᖅᑕᐅᓂᖏᓐᓂᒃ ᒪᓕᒐᑦᑎᒍᑦ ᐱᓕᕆᒋᐊᖃᕐᓂᖓᓂ ᓴᖅᑮᓂᕐᒥᑦ ᓴᐳᓐᓂᐊᖅᑎᒧᑦ ᖄᒃᑲᓐᓂᐊᒍᑦ 
ᑐᕌᖓᓂᖃᖅᑐᓂᒃ ᑐᑭᓯᒋᐊᕈᑎᑦᓴᓂᑦ ᐅᖃᐅᔾᔭᐅᑎᓪᓗᒋᑦ ᑯᕋᐅᓐ ᑕᐅᑐᑦᑐᒥᓂᕐᒥᑦ ᐊᐱᖅᓱᖅᑕᐅᑎᓪᓗᒋᑦ 
ᐅᕝᕙᓘᓐᓃᑦ ᐊᓯᐊᒍᖔᖅ ᐅᖃᖃᑎᒌᑎᓪᓗᒋᑦ (ᓲᕐᓗ ᑐᑭᓯᒋᐊᕈᑎᑦᓴᑦ ᐊᔾᔨᒋᙱᑕᖏᑦ ᓯᕗᓂᐊᒍᑦ 
ᐅᓂᒃᑳᖅᑎᓪᓗᒍ, ᓲᕐᓗ ᐱᓕᕆᒍᒪᙱᓐᓂᖅ, ᐅᕝᕙᓘᓐᓃᑦ ᑲᔪᓯᒍᒪᙱᓐᓂᕐᒥᑦ ᑲᒪᒋᔭᐅᔪᒥᑦ).233 ᑖᓐᓇ 
ᐱᔾᔪᑎᒋᓪᓗᒍ, ᐱᔭᑦᓴᕆᔭᖓ ᐱᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔨᐅᑉ ᐃᓚᖃᖅᑐᖅ 
ᐊᑐᐃᓐᓇᐅᑎᑦᓯᓂᕐᒥᑦ ᐱᓂᕐᓗᑦᑕᐅᓯᒪᔪᑦ ᑕᑯᔭᐅᑎᒋᐊᕙᓪᓗᒋᑦ ᓄᓇᓕᓐᓂ ᐃᑲᔪᕈᓐᓇᖅᑐᓂᑦ 
ᖃᐅᔨᔭᐅᔾᔭᐃᖅᓯᒪᓂᒃᑯᑦ ᐅᖃᖃᑎᖃᕐᓂᐊᕐᖓᑕ.  

ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ 

ᐊᐅᓚᑕᐅᓪᓗᓂ ᓄᓇᓕᓐᓂ ᒪᓕᒐᓕᕆᓂᕐᒧᑦ ᐱᓕᕆᕝᕕᒃᑯᑦ, ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ 
ᐃᓚᖃᖅᑐᖅ ᓄᓇᓕᒻᒥ ᐃᑲᔪᖅᑎᓂᑦ ᐊᑐᓂ ᓄᓇᓕᒻᒥ ᑲᒪᓲᓂᒃ ᐱᓗᐊᙱᑦᑐᓂᑦ ᐋᓐᓂᖅᓯᕆᓂᕐᒥᑦ ᐊᒻᒪ 
ᐱᕋᔭᓐᓂᐅᓗᐊᙱᑦᑐᓂᑦ ᓲᕐᓗ ᓇᒻᒥᓂᖁᑎᒋᔭᐅᔪᓂᑦ ᓯᖁᒥᑦᓯᓂᕐᒥᑦ; ᐃᓅᓱᑦᑐᑦ ᑎᑎᖅᑲᖏᑦ ᑕᐃᑯᖓᖅᑕᐅᓲᑦ 
ᖃᖓᓕᒫᒃᑯᑦ ᐊᔪᕐᓇᙱᒐᐃᒻᒪᑦ. ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᑐᕌᖓᓂᓖᑦ ᓴᐃᒻᒪᖃᑎᒌᓐᓂᕐᒧᑦ 
ᒪᓕᒐᓕᕆᓂᕐᒧᑦ ᐱᓕᕆᔾᔪᓯᕐᒥᑦ – “ᐱᓕᕆᔾᔪᓯᕐᖅ ᐃᓂᖅᑎᕆᓂᕐᒥᑦ ᐱᕋᔭᓐᓂᐅᔪᓄᑦ ᐱᓂᕐᓗᑦᑕᐅᓯᒪᔪᖅ 
ᐃᓱᒪᒋᔭᐅᓪᓗᓂ; ᐱᓂᕐᓗᑦᑕᐅᓯᒪᔪᑦ ᐊᒻᒪ ᐱᕋᔭᑦᑐᒥᓃᑦ ᑲᑎᖃᑎᒌᓲᑦ ᐅᐸᒍᑎᓯᒪᔪᐃᓐᓇᐅᓪᓗᑎᒃ ᓄᓇᓕᒻᒥ 
ᐃᖅᑲᖅᑐᐃᕕᐅᙱᑦᑐᒥᑦ, ᐊᓂᒍᐃᑎᑦᓯᓂᕐᒧᑦ ᐊᒻᒪ (ᐃᓱᒪᓇᖅᑑᒐᓗᐊᖅ) ᓴᐃᒻᒪᖃᑎᒌᓐᓂᖅᑕᖃᓲᖅ 
ᐱᓂᕐᓗᑦᑕᐅᔪᒧᑦ ᐊᒻᒪ ᐱᕋᔭᑦᑐᒧᑦ.”234  

ᐸᓖᓯᒃᑯᑦ ᑐᓂᓯᒍᓐᓇᖅᑐᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ ᐃᓄᒃ ᐸᓯᔭᑦᓴᓕᐊᖑᓚᐅᙱᓐᓂᖓᓂ 
ᐱᕋᔭᓐᓂᕐᒧᑦ. ᐃᖅᑲᖅᑐᐃᕕᒃᑰᖅᑐᑦ ᑐᓂᔭᐅᖔᖅᑐᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ 
ᑕᐃᑰᓈᕈᓐᓇᙱᑦᑐᑦ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᑎᒍᑦ ᐅᕝᕙᓘᓐᓃᑦ ᐃᓅᓱᑦᑐᓄᑦ ᐃᖅᑲᖅᑐᐃᕕᒃᑯᑦ 
ᑭᓯᐊᓂ ᑎᓂᔭᐅᓂᖓ ᑲᔪᓯᓂᖃᑦᓯᐊᓚᐅᙱᒃᑯᓂ. ᑕᐃᑲᓂ 2012/13, 137 ᑎᑎᖅᑲᑦ ᑐᓂᔭᐅᓚᐅᖅᑐᑦ 
ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ; ᑖᒃᑯᓇᙵᑦ, 92 ᐱᔭᕇᖅᑕᐅᓚᐅᖅᑐᑦ, 29 ᐱᓕᕆᐊᖑᓪᓗᑎᒃ 
ᓱᓕ, ᐊᒻᒪ 12 ᐅᑎᖅᑎᑕᐅᓪᓗᑎᒃ ᐃᖅᑲᖅᑐᐃᕕᒻᒧᑦ.235 ᐃᖅᑲᖅᑐᐃᕕᒃᑰᕆᐊᓖᑦ ᑐᓂᔭᐅᖔᕈᓐᓇᕐᒥᔪᑦ 
ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ ᑯᕋᐃᓐ ᐸᓯᔭᑦᓴᓯᐅᖅᑎᓄᑦ ᐃᖅᑲᖅᑐᕋᑦᓴᐅᓕᖅᓯᒪᑎᓪᓗᒍ.236  
 
ᖃᐅᔨᓴᕐᓂᐅᔪᑦ ᑖᒃᑯᓄᖓ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ ᓄᓇᕗᒻᒥ ᖃᐅᔨᓚᐅᖅᑐᑦ 
ᐃᑲᔪᖅᓱᖅᑕᐅᕐᔪᐊᕐᓂᖏᓐᓄᑦ ᐱᕋᔭᓐᓂᒃᑯᑦ ᒪᓕᒐᓕᕆᓂᕐᒧᑦ ᐃᖅᑲᓇᐃᔭᖅᑎᓂᑦ ᐊᒻᒪ ᓄᓇᓕᒻᒥᐅᑕᕐᓂᒃ 
ᑕᐃᒫᑦᓴᐃᓐᓇᖅ ᐱᒻᒪᕆᐅᔪᒥᑦ ᐱᓕᕆᐊᑦᓴᖃᕐᓂᖏᓐᓄᑦ.237 ᐊᖏᓂᖅᓴᒃᑯᑦ, ᐃᑲᔪᖅᓱᕐᓂᖅ ᓄᓇᓕᓐᓂ 
ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ ᑕᐃᑲᙶᖅᑐᖅ ᐱᔭᑦᓴᕆᔭᒥᓂ “ᐃᓕᖅᑯᓯᕐᒧᑦ ᐊᖅᑯᑎᐅᓂᖏᓐᓂᒃ 
ᐊᓪᓚᒋᔭᐅᔪᒥᑦ ᐃᖅᑲᖅᑐᐃᕕᒻᒥᑦ ᐊᒻᒪ ᓄᓇᓕᓐᓂ ᐱᓕᕆᕝᕕᒋᔭᖏᓐᓂᒃ.”238 ᑕᐃᒪᐃᑉᐳᖅ, ᑖᒃᑯᐊ 
ᑲᑎᒪᔨᕋᓛᑦ ᐊᒥᓱᓂᑦ ᐊᑲᐅᙱᓕᐅᕈᑎᖃᖃᑦᑕᖅᓯᒪᔪᑦ. 
 
ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᐊᐅᓚᓂᖃᖅᑎᓪᓗᒋᑦ ᐊᑐᓂ ᓄᓇᕗᒻᒥ ᓄᓇᓕᓕᒫᓂᑦ, 
ᐊᔾᔨᒌᙱᓐᓂᖃᖅᑐᑦ ᐊᔪᙱᑕᖏᓐᓂᒃ ᑲᑎᒪᔩᑦ ᑲᒪᒍᓐᓇᕐᓂᖏᓐᓂᒃ.239 ᑲᑎᒪᔨᕋᓛᑦ ᐃᓚᖏᑦ ᐊᑦᓱᕈᓚᐅᖅᑐᑦ 
ᑲᑎᒪᔨᑖᓂᕐᒥᑦ ᐱᓯᒪᑦᓰᓐᓇᓂᕐᒥᓪᓗ, ᑕᖃᖃᑦᑕᕐᒪᑕᓗ ᓄᓇᓕᒻᒥ ᑲᑎᒪᔨᐅᖃᑕᐅᔪᑦ. ᓄᓇᓕᓐᓂ 
ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᑲᑎᒪᔨᖏᑦ ᐊᑭᓕᖅᑕᐅᑐᐃᓐᓇᓲᑦ $100-ᓂᒃ ᐱᓕᕆᓂᖏᓐᓄᑦ, ᓄᓇᕗᑦ 
ᑐᙵᕕᒃᑯᑦ ᐅᖃᖅᓯᒪᔪᑦ, “ᒥᓕᐊᓐᓂᒃ ᑮᓇᐅᔭᕐᓂᒃ ᐊᑐᙱᓐᓂᖅᓴᐅᑎᑦᓯᓲᑦ ᓄᓇᕗᒻᒧᑦ.”240 
ᐊᑲᐅᙱᓕᐅᕈᑕᐅᖏᓐᓇᐅᔭᕐᒥᔪᖅ ᐊᒥᒐᓗᐊᕐᓂᖏᑦ ᐊᐅᓚᑦᓯᓂᕐᒧᑦ ᐃᑲᔪᖅᓱᖅᑕᐅᙱᓗᐊᕐᓂᖏᑦ 
ᑲᑎᒪᔨᕋᓛᓄᑦ.241  
 
ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ “ᐊᒥᓲᙱᑦᑐᓂᑦ ᐊᑐᕋᑦᓴᐅᔪᑦ ᐃᓄᐃᑦ ᐱᖃᑕᐅᒍᓐᓇᕐᓗᑎ 
ᐊᐅᓚᑦᓯᓂᕐᒥᑦ ᒪᓕᒐᓕᕆᓂᕐᒥᑦ,”242 ᓄᓇᕗᑦ ᑐᙵᕕᒃᑯᑦ ᐅᖃᖅᓯᒪᔪᑦ ᐊᑲᐅᙱᓕᐅᕈᑕᐅᔪᒥᑦ 
ᐱᓂᕐᓗᑦᑕᐅᓯᒪᔪᖅ ᐱᕚᓪᓕᕈᑎᖃᓲᖑᒻᒪᖔᑦ ᑕᒪᑦᓱᒥᖓ ᐱᓕᕆᓂᐅᔪᒥᑦ ᐊᒻᒪ ᓴᐃᒻᒪᖃᑎᒌᓲᖑᒻᒪᖔᑦᑕ: 
 

ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᑲᑎᒪᔨᖏᑦ ᐃᑲᔪᕆᐊᓖᑦ ᐱᓂᕐᓗᑦᑕᐅᓯᒪᔪᓂᑦ ᐊᒻᒪ 
ᐱᕋᔭᑦᑐᒥᓂᕐᓂᒃ ᐊᖏᖃᑎᒌᓗᑎᒃ ᐸᕐᓇᐅᑎᒃᑯᑦ ᑎᑭᐅᒪᔪᓂᑦ ᐱᓂᕐᓗᑦᑕᐅᓯᒪᔪᒧᑦ 
ᓇᓗᓇᐃᖅᑕᐅᓯᓚᒧᓂᑦ ᐱᔭᐅᒋᐊᓕᓐᓂᒃ ᐱᕋᔭᓐᓂᕐᒧᑦ. ᑭᓯᐊᓂ, ᐱᖅᑯᓯᑐᖃᒃᑯᑦ ᐃᓄᐃᑦ ᓄᓇᓕᖓᓂ 
ᐃᖅᑲᖅᑐᐃᓂᕐᒧᑦ ᐱᐅᓯᕐᓂᒃ, ᐱᕋᔭᑦᑐᒥ ᑭᓯᐊᓂ ᐃᓅᓯᓕᕆᔭᐅᒡᒍᓚᐅᖅᑐᖅ. ᓄᓇᓕᓐᓂ 
ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᒪᓕᑦᓯᒪᔪᑦ ᑖᑦᓱᒥᖓ ᐱᐅᓯᕐᒥᑦ, ᐱᓂᕐᓗᑦᑕᐅᓯᒪᔪᒥᑦ ᐱᖃᑕᐅᑎᑦᓯᓪᓗᑎᒃ 
ᐊᖏᖅᓯᒪᖅᑲ ᑭᓯᐊᓂ ᐱᖃᑕᐅᓂᕐᒧᑦ.243 

ᑕᐃᒪᐃᑉᐳᖅ, ᑐᕌᖓᓂᖃᖅᓱᓂ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ, ᓄᓇᓕᓐᓂ ᒪᓕᒐᓕᕆᓂᕐᒧᑦ 
ᑲᑎᒪᔨᕋᓛᑦ “ᑲᒪᖃᑦᑕᖅᑐᑦ ᐊᓂᒍᖅᑕᐅᒍᓐᓇᖅᑐᓂᑦ ᐱᕋᔭᓐᓂᐅᔪᓂᑦ ᑭᓯᐊᓂ; ᒐᕙᒪᑐᖃᑎᑐᑦ 
ᐱᔪᓐᓇᕐᓂᖃᙱᒻᒪᑕ ᑲᒪᓂᕐᒥᑦ ᖁᓄᔪᓐᓂᐊᖅᓯᔪᓂᑦ, ᐊᐃᑉᐸᕇᓂᑦ ᐋᓐᓂᖅᓯᕆᓂᕐᒥᑦ, ᐊᒻᒪ ᓱᕈᓰᑦ 
ᐱᖃᓯᐅᑎᔾᔭᐅᑎᓪᓗᒋᑦ.”244 
 
ᐱᕐᔪᐊᖑᒐᓗᐊᖅᑎᓪᓗᒋᑦ ᑮᓇᐅᔾᔭᓴᕐᓂᕐᒧᑦ ᐊᒻᒪ ᐃᓅᓯᕐᒧᑦ ᐱᕚᓪᓕᕈᑕᐅᓂᕐᒧᑦ, ᓄᓇᓕᓐᓂ ᒪᓕᒐᓕᕆᓂᕐᒧᑦ 
ᑲᑎᒪᔨᕋᓛᑦ “ᐊᒥᒐᓗᐊᖏᓐᓇᖅᑐᑦ ᐃᑲᔪᖅᓱᖅᑕᐅᓂᕐᒥᑦ ᐱᕈᖅᐹᓪᓕᓂᕐᒧᑦ ᐱᓪᓚᑦᑖᖑᖃᑕᐅᓂᕐᒧᑦ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓄᑦ. ᐃᒻᒪᖃ ᓇᓗᓇᐃᒃᑯᑕᑦᓯᐊᕙᐅᔪᖅ ᑖᒃᑯᐊ ᓄᓇᓕᓐᓂ 
ᒪᓕᒐᓕᕆᓂᕐᒧᑦ ᐱᓕᕆᕝᕕᖓ ᐊᑦᓱᕈᖅᓯᒪᔪᑦ ᑖᒃᑯᓂᖓᑦᓴᐃᓐᓇᖅ ᐃᓕᓐᓂᐊᕐᓂᕐᒥᑦ, ᐃᑲᔪᖅᑕᐅᓂᕐᒥᑦ, 
ᐃᖅᑲᓇᐃᔭᖅᑎᑖᕐᓂᕐᒥᑦ, ᐊᒻᒪ ᐱᓯᒪᑦᓯᓂᕐᒧᑦ ᐊᑦᓱᕉᑕᐅᔪᓂᑦ ᐊᕐᕌᒍᑦ ᖁᓖᑦ ᐅᖓᑖᓄᑦ.”245 
 
ᐃᓄᐃᑦ ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑏᑦ 
ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᑦ ᐋᖅᑭᑦᑕᐅᓯᒪᒻᒥᔪᖅ ᐃᓚᐅᑎᑦᓯᓂᕐᒥᑦ ᓄᓇᓕᓐᓂ ᑐᙵᕕᒋᔭᐅᔪᓂᑦ 
ᐃᓄᓐᓂᒃ ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑎᓂᑦ ᐊᑐᐃᓐᓇᐅᑎᑦᓯᒐᔭᖅᑐᓂᑦ ᐃᓄᐃᑦ ᐱᖃᑕᐅᓂᖏᓐᓂᒃ 
ᒪᓕᒐᓕᕆᓂᕐᒥᑦ, ᐃᑲᔪᕐᓂᕐᒥᑦ ᓴᐳᓐᓂᐊᖅᑎᓂᑦ ᐅᖃᖃᑎᖃᖅᑎᓪᓗᒋᑦ ᐱᔨᑦᓯᕋᖅᑕᒥᓂ (ᐃᓄᒃᑎᑐᑦ 
ᐃᓄᐃᓐᓇᖅᑐᓐᓘᓐᓃᑦ) ᐊᒻᒪ ᐱᔭᒌᔭᐃᓂᕐᒥᑦ ᖃᐅᔨᒋᐊᒃᑲᓐᓂᓂᕐᒥᓪᓗ, ᑭᒡᒐᖅᑐᐃᓂᕐᒥᓪᓗ ᐸᓯᔭᑦᓴᐅᔪᓂᑦ 
ᐊᓂᑎᑕᐅᒐᓱᐊᖅᑎᓪᓗᒋᑦ ᐊᒻᒪ ᐊᐱᖅᓱᖅᑕᐅᑎᓪᓗᒋᑦ ᐊᒻᒪ ᒪᓕᒐᓕᕆᓂᕐᒧᑦ ᐃᓕᓐᓂᐊᖅᑎᑦᓯᓂᕐᒥᑦ ᐊᒻᒪ 
ᑐᑭᓯᒋᐊᕈᑎᑦᓴᓂᑦ ᐃᓄᓕᒫᓄᑦ.246  
 
ᐱᕐᔪᐊᕌᓗᒻᒥᑦ ᐱᔭᑦᓴᖃᕋᓗᐊᖅᑎᓪᓗᒋᑦ ᐊᐅᓚᑦᓯᓂᕐᒥᑦ ᒪᓕᒐᓕᕆᓂᕐᒥᑦ, ᐃᖅᑲᖅᑐᐃᕕᒻᒥ 
ᐃᖅᑲᓇᐃᖅᔭᖅᑎᓄᑦ ᐱᓕᕆᐊᑦᓴᖓ ᐊᑲᐅᙱᓕᐅᕈᑎᖃᐃᓐᓇᖅᑑᔮᖅᑐᖅ. ᒪᕐᕉᒃ ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ 
ᑲᓇᑕᒥ ᖃᐅᔨᓴᕐᓂᐅᔫᒃ ᖃᐅᔨᓚᐅᖅᑐᑦ ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑏᑦ ᓈᒻᒪᙱᓗᐊᖅᑐᒥᑦ 
ᐃᓕᓐᓂᐊᖅᑎᑕᐅᓚᐅᖅᑐᑦ, ᐊᑐᐃᓐᓇᕈᖅᑎᑕᐅᓪᓗᑎ ᓈᒻᒪᙱᓗᐊᖅᑐᒥᑦ ᐃᑲᔫᑎᑦᓴᓂᑦ (ᐊᓪᓚᕝᕕᐅᑉ 
ᐃᓂᑦᓴᖓ, ᐅᖄᓚᐅᑏᑦ, ᑎᑎᖅᑲᓄᑦ ᑐᖅᑯᐃᕖᑦ), ᐊᒻᒪ ᓈᒻᒪᑦᑐᒥᑦ ᐊᑭᓕᖅᓱᖅᑕᐅᓚᐅᙱᑦᑐᑦ 
ᐱᓕᕆᐊᖏᓐᓄᑦ.247 ᑖᒃᑯᐊ ᐊᑲᐅᙱᓕᐅᕈᑏᑦ ᐊᒥᒐᓗᐊᕈᑕᐅᓯᒪᔪᑦ ᐃᖅᑲᖅᑐᐃᕕᒻᒥ 
ᐃᖅᑲᓇᐃᖅᔭᖅᑏᑦᓴᑭᓗᐊᕐᓂᖏᓐᓂᒃ ᓄᓇᕗᓕᒫᒥᑦ. ᑕᐃᒪᐃᒐᓗᐊᖅᑎᓪᓗᒍ, 2016/17 ᐊᕐᕌᒍᑕᒫᑦ 
ᐅᓂᒃᑳᓕᐊᖓᓂ, ᒪᓕᒐᓕᕆᔨᒃᑯᑦ ᑲᑎᒪᔨᖏᑦ ᓄᓇᕗᒻᒥ ᓇᓗᓇᐃᖅᓯᓚᐅᖅᑐᑦ 24-ᓂᒃ ᐃᖅᑲᖅᑐᐃᕕᒻᒥ 
ᐃᖅᑲᓇᐃᖅᔭᖅᑎᑕᖃᓚᐅᖅᑐᖅ ᐃᖅᑲᓇᐃᔭᖅᑐᓄᑦ 25-ᓂᑦ ᓄᓇᕗᒻᒥ ᓄᓇᓕᐅᔪᓂᑦ. ᑕᐃᒪᐃᑉᐳᖅ, 
ᒫᓐᓇᕈᓘᓚᐅᖅᑐᖅ ᖃᐅᔨᓴᕐᓂᐅᔪᖅ ᓴᖅᑮᓚᐅᖅᑐᖅ ᐊᔾᔨᒌᙱᑦᑐᓂᑦ ᐃᓱᒫᓘᑕᐅᔪᓂᒃ, ᐃᓚᖃᖅᓱᓂ: 
ᑐᑭᓯᓇᕐᓂᖅᓴᓂᒃ ᐱᔭᑦᓴᕆᔭᐅᔪᓂᑦ ᐊᒻᒪ ᑲᒪᒋᔭᐅᒋᐊᓕᓐᓂᒃ ᑖᑦᓱᒧᖓ ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑎᒧᑦ; 
ᐊᓪᓚᕝᕕᒻᒥ ᐃᓂᖃᑦᓯᐊᕐᓗᓂ; ᐱᕙᓪᓕᐊᑎᑦᓯᓂᕐᒥᑦ ᐃᓕᓐᓂᐊᖅᑎᑦᓯᓂᕐᒥᑦ; ᐊᒻᒪ ᕿᒥᕐᕈᓂᕐᒥᑦ ᓈᒻᒪᑦᑐᒥᑦ 
ᐊᑭᓕᖅᓱᖅᑕᐅᒐᓗᐊᕐᒪᖔᑦ ᐱᕚᓪᓕᕈᑎᑦᓴᓂᓪᓗ.248  
 
ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᖅ 
ᒪᓕᒐᓕᕆᓂᕐᒧᑦ ᐋᖅᑭᑦᓱᖅᓯᒪᓂᖓ ᐃᑲᔪᖅᑕᐅᕐᔪᐊᓲᖅ ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ ᓴᐳᓐᓂᐊᖅᑎᓂᑦ 
ᐊᐅᓚᓂᕐᒧᑦ. ᒪᓕᒐᓕᕆᔨᒃᑯᑦ ᑲᑎᒪᔨᖏᑦ ᓄᓇᕗᒻᒥ ᐊᐅᓚᓂᖃᓲᑦ ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒥᑦ ᐊᑐᓂ 
ᐱᖓᓱᓂᑦ ᐊᕕᑦᑐᖅᓯᒪᔪᓂᑦ (ᐃᓂᓖᑦ ᐃᖃᓗᒃᑑᑦᓯᐊᕐᒥᑦ, ᑲᖏᖅᖠᓂᕐᒥᑦ, ᐊᒻᒪ ᐃᖃᓗᓐᓂ). ᑲᑎᒪᔩᑦ 
ᐊᐅᓚᑦᓯᓲᖑᒻᒥᔪᑦ ᐃᓄᐃᑦ ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑏᑦ ᐱᓕᕆᐊᑦᓴᖓᓂ.  
ᒪᓕᒐᓕᕆᓂᕐᒧᑦ ᑲᑎᒪᔩᑦ ᐊᐅᓚᓂᖃᖅᑐᑦ ᑐᙵᕕᐅᔪᒥᑦ ᐊᑐᐃᓐᓇᖃᕐᕕᐅᔪᓐᓇᕐᓂᕐᒥᑦ, “ᑐᑭᖃᖅᑐᖅ ᐃᓄᐃᑦ 
ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ ᑕᑕᑎᕆᒋᐊᑐᙱᑦᑐᑦ ᐱᔨᑦᓯᕋᖅᑕᐅᓂᐊᕐᓂᕐᒧᑦ ᓴᐳᓐᓂᐊᖅᑎᒧᑦ 
ᐃᖅᑲᖅᑐᐃᕕᒻᒦᓂᕐᓂ.”249 ᐃᓄᒋᐊᕌᓗᑦ ᐊᔪᖅᓴᕐᓂᖏᓐᓄᑦ ᓄᓇᕗᒻᒥ, ᑕᒪᕐᒥᑲᓴᑦ ᐱᕋᔭᓐᓂᕐᒧᑦ ᑎᑎᖅᑲᑦ 
ᑲᒪᒋᔭᐅᓲᑦ ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᒃᑯᑦ (ᐃᓛᓐᓂᒃᑯᑦ ᓇᒻᒥᓂᖁᑎᓖᑦ ᓴᐳᓐᓂᐊᖅᑏᑦ ᐊᐅᓚᓂᖃᖅᑐᑦ 
ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ ᓇᓗᓇᐃᒃᑯᑕᕐᓄᑦ).  

2016/17-ᒥᑦ, 16 ᐃᖅᑲᓇᐃᔭᖅᑏᑦ ᓴᐳᓐᓂᐊᖅᑏᑦ ᐊᒻᒪ 30 ᓇᒻᒥᓂᖁᑎᓖᑦ ᓴᐳᓐᓂᐊᖅᑏᑦ (ᑎᓴᒪᑦ 
ᓄᓇᕗᒻᒥᐅᑕᐅᔪᑦ) ᑲᒪᓚᐅᖅᑐᑦ ᐱᕋᔭᓐᓂᕐᒧᑦ ᓴᐳᓐᓂᐊᖅᓯᓂᕐᒥᑦ ᓄᓇᕗᒻᒥ, ᐅᐸᒍᑎᓪᓗᑎ 269-ᓂᒃ 
ᑎᑭᖃᑦᑕᖅᑐᑦ ᐃᖅᑲᖅᑐᐃᕖᑦ ᐱᓇᓱᐊᕈᓰᑦ ᐊᒻᒪ 38 ᐃᓛᒃᑰᖓᔪᑦ ᐃᑦᓯᕙᕐᓂᕐᒧᑦ ᐱᓇᓱᐊᕈᓰᑦ (ᓈᓚᑦᑏᑦ ᐊᒻᒪ 
ᐃᖅᑲᖅᑐᐃᔨᒧᑦ ᑭᓯᐊᓂ ᐊᐱᖅᓱᕐᓃᑦ) ᑕᐃᑲᓂ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᑦ. ᖄᒃᑲᓐᓂᐊᒍᑦ 
ᐃᑲᕐᕋᕆᕙᑦᑕᖏᓐᓂᒃ ᐊᐅᓚᓂᕐᒧᑦ, ᒪᓕᒐᓕᕆᔨᒃᑯᑦ ᑲᑎᒪᔨᖏᑦ ᑭᐅᖃᑦᑕᓚᐅᖅᑐᑦ 503-ᓂᒃ 
ᐃᖅᑲᓇᐃᔭᕐᓇᐅᙱᑎᓪᓗᒍ ᐅᖄᓚᔪᓂᑦ ᐃᓄᓐᓂᒃ ᑎᒍᔭᐅᓯᒪᔪᓂᑦ ᐊᒻᒪ 88-ᓂᒃ ᐃᖅᑲᓇᐃᔭᕐᓇᐅᙱᑎᓪᓗᒍ 
ᐊᓂᑎᑕᐅᒐᓱᐊᖅᑐᓂᑦ.250  
 
ᐃᓱᒫᓘᑕᐅᔪᓂᑦ ᐅᖃᖃᑦᑕᖅᓯᒪᔪᑦ ᐊᒥᓱᕐᔪᐊᓂᑦ ᑲᒪᒋᔭᖃᕐᓂᖏᓐᓂᒃ ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ 
ᓴᐳᓐᓂᐊᖅᑎᓄᑦ, ᐊᐅᓚᑦᓯᓂᕐᒧᑦ ᐃᑲᔪᖅᑕᐅᙱᓗᐊᕐᓂᖏᓐᓄᑦ, ᐊᑦᓱᕈᖃᑦᑕᕐᓂᖏᑦ ᐊᐅᓪᓚᖃᑦᑕᐃᓐᓇᓂᕐᒧᑦ 
ᑎᑭᖃᑦᑕᖅᑐᓄᑦ ᐃᖅᑲᖅᑐᐃᕕᓄᑦ, ᐊᑦᓱᕈᕐᓇᕐᓂᖓᓗ ᐃᖅᑲᓇᐃᔭᕐᓂᕐᒥᑦ ᐊᔾᔨᒋᔭᐅᙱᑦᑐᒥᑦ ᐃᓕᖅᑯᓯᕐᒥᑦ 
ᐅᖃᐅᓯᕐᒥᓪᓗ.251 ᐃᓄᒋᐊᕌᓗᑦ ᐊᓯᔾᔨᖃᑦᑕᕐᓂᖏᑦ ᓴᐳᓐᓂᐊᖅᑎᓄᑦ ᐃᓱᒫᓗᓐᓇᕐᒥᔪᖅ. ᔨᐊᓯ ᑳᓴᐱᐅ, 
ᓴᐳᓐᓂᐊᖅᑎᐅᔪᖅ ᐊᕐᕌᒍᒐᓴᓐᓂᒃ ᐃᖅᑲᓇᐃᔭᕐᓂᑰᔪᖅ ᓄᓇᕗᒻᒥ, ᐅᔾᔨᕈᓱᑦᑐᖅ, “ᐱᓕᕆᔨᒻᒪᕆᑦ ᓄᑦᑎᓲᑦ 
ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᓄᑦ ᐃᖅᑲᓇᐃᔭᓕᒻᒪᑦᓴᕐᓂᕐᒧᑦ, ᐃᖅᑲᓇᐃᔮᑦᓯᐊᕆᓂᖅᓴᐅᓂᐊᕐᖓᑕ 
ᖃᓪᓗᓈᓂ.”252 ᑕᐃᒪᐃᒻᒪᑦ, “ᑕᒫᓃᖃᑦᑕᕐᓂᖏᑦ ᓴᐳᓐᓂᐊᖅᑎᐅᔪᑦ ᐃᖃᓗᓐᓂ ᐊᕐᕌᒍᓄᑦ ᒪᕐᕉᐸᓗᓐᓄᑦ 
ᐃᓚᖏᑦ ᑕᒫᓃᓲᑦ ᐊᕐᕌᒍᓄᑦ ᐱᖓᓱᓂᑦ ᑕᓪᓕᒪᓄᑦ; ᓴᐳᓐᓂᐊᖅᑏᑦ ᑎᑭᖃᑦᑕᖅᑐᑦ ᐊᒻᒪ ᐊᐅᓪᓚᖃᑦᑕᖅᑐᑦ.” 
ᓄᓇᕗᒻᒥᐅᓄᑦ, ᑕᒪᓐᓇ ᑐᑭᖃᖅᑐᖅ “ᖃᓪᓗᓈᑦ ᐲᖅᑕᐅᔪᑦ ᓄᓇᓕᒻᒥ, ᐅᖃᓪᓚᒍᓐᓇᙱᓐᓂᖓ ᐅᖃᐅᕐᒥ(ᓂ), 
ᐅᖃᑦᓯᐊᕈᓐᓇᙱᓐᓂᖓ ᐊᑎᕐᓂᒃ, ᐃᓯᖃᑦᑕᕐᓂᖏᑦ ᐊᓂᖃᑦᑕᕐᓂᖏᓪᓗ ᐃᓅᓯᖏᓐᓂᒃ 
ᖁᐊᖅᓵᕐᓇᖅᑐᒃᑰᖅᑎᓪᓗᒋᑦ ᐊᒻᒪ ᐋᓐᓂᖅᓱᖅᑕᐅᑎᓪᓗᒋᑦ.”253  
 
ᐊᑦᑐᐊᖃᓯᐅᑎᒻᒥᔪᖅ ᐱᓕᕆᓂᖏᑦ ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ ᓴᐳᓐᓂᐊᖅᑎᓄᑦ ᑖᓐᓇᐅᕗᖅ 
ᐃᖅᑲᖅᑐᐃᕕᔾᔪᐊᖅ ᐃᓱᒪᓕᐅᕐᓂᖓ ᑖᑦᓱᒧᖓ R v. Gladue.254 

1996-ᒥᑦ ᑲᓇᑕᒥ ᒪᓕᒐᓕᐅᕐᕕᔾᔪᐊᖅ ᐃᓚᓯᓚᐅᖅᓯᒪᔪᖅ ᓄᑖᒥᑦ ᐃᓚᖓᓂ ᐃᓂᖅᑎᖅᑕᐅᓂᐊᖅᑐᓄᑦ 
ᑐᙵᕕᐅᔪᓄᑦ ᓇᓗᓇᐃᖅᑕᐅᓯᒪᔪᓂᑦ ᐱᕋᔭᑦᑐᓄᑦ ᓇᓗᓇᐃᒃᑯᑕᓂᑦ. ᐃᓚᖓ 718.2(e) ᓇᓗᓇᐃᖅᓯᔪᖅ 
“ᓇᐅᒃᑯᓕᒫᖅ ᓱᒋᐊᕐᕕᓕᒫᑦᓯᐊᑦ ᑎᒍᓯᙱᖔᕐᓂᕐᒥᑦ ᓈᒻᒪᒋᔭᐅᔪᑦ ᖃᓄᐃᓕᖓᓂᖓᓂ ᐃᓱᒪᒋᔭᐅᒋᐊᓖᑦ 
ᐱᕋᔭᑦᑐᓕᒫᓄᑦ, ᐱᓗᐊᖅᑐᒥᑦ ᖃᓄᐃᓕᖓᓂᕆᔭᖏᑦ ᓄᓇᖃᖅᑳᖅᓯᒪᔪᑦ ᐱᕋᔭᑦᑐᑦ.” ᐃᓱᒪᒋᔭᐅᓪᓗᐊᕐᓂᖓ 
ᑖᑦᓱᒧᖓ ᐃᓚᒋᐊᓯᓂᐅᔪᒧᑦ ᑲᒪᓂᕐᒧᑦ ᑎᒍᔭᐅᒪᓗᐊᕐᓂᖏᑦ ᓄᓇᖃᖅᑳᖅᓯᒪᔪᑦ ᐊᑐᙱᓐᓂᖅᓴᐅᖔᕐᓗᑎ 
ᑎᒍᔭᐅᑎᑦᓯᓂᕐᒥᑦ ᐱᕋᔭᓐᓂᐅᔪᓄᑦ. Gladue ᐃᖅᑲᖅᑐᖅᑕᐅᓂᖓ 1999-ᒥᑦ ᓯᕗᓪᓕᖅᐹᖑᓪᓗᓂ 
ᐃᓱᒪᒋᔭᐅᓚᐅᖅᑐᖅ ᐃᖅᑲᖅᑐᐃᕕᔾᔪᐊᒥᑦ ᐃᓚᖓ 718.2(e). ᐃᖅᑲᖅᑐᐃᕕᒃᑰᕈᔾᔭᐅᔪᖅ ᐃᓚᖃᓚᐅᖅᑐᖅ 
ᓄᓇᖃᖅᑳᖅᓯᒪᔪᒥᑦ ᐊᕐᓇᒥᑦ ᐳᕆᑎᔅ ᑲᓚᒻᐱᔭᒥᐅᑕᒥᑦ ᐊᑎᖃᖅᑐᖅ ᔭᐃᒥ ᒐᓛᑑᒥᑦ (Gladue) 
ᐸᓯᔭᑦᓴᓕᐊᖑᓚᐅᖅᑐᖅ ᐸᕐᓇᓯᒪᒐᓂ ᐃᓄᐊᖅᓯᓂᕐᒧᑦ ᐊᐃᑉᐸᕆᔭᒥᓂ. ᓈᓚᑦᑎᓪᓗᒋᑦ ᐊᔪᐃᓐᓈᕆᐊᕈᑎᒥᑦ 
ᐃᖅᑲᖅᑐᐃᕕᒃᑰᕈᔾᔭᐅᔪᒥᑦ, ᐃᖅᑲᖅᑐᐃᕕᒃ ᓇᓗᓇᐃᖅᓯᓚᐅᖅᑐᖅ ᑖᓐᓇ ᐃᓚᖓ 718.2(e) ᐋᖅᑭᒋᐊᕈᑕᐅᔪᖅ 
ᐊᒻᒪ ᓇᓗᓇᐃᒃᑯᑕᐅᙱᑦᑐᖅ ᓴᖅᑭᔮᕙᒌᖅᑐᓂᑦ ᐃᓂᖅᑎᕆᓂᕐᒧᑦ ᑐᙵᕕᐅᔪᓂᑦ. ᑕᐃᒪᐃᒻᒪᑦ, ᐊᓯᔾᔩᓲᖅ 
ᖃᐅᔨᓴᕐᓂᐅᔪᒥᑦ ᐃᖅᑲᖅᑐᐃᔨᓄᑦ ᐊᑐᕆᐊᖃᖅᑕᖏᓐᓄᑦ ᐃᓂᖅᑎᕆᓂᕐᒥᑦ ᓄᓇᖃᖅᑳᖅᓯᒪᔪᒥᑦ 
ᐱᕋᔭᑦᑐᒥᓂᕐᒥᒃ.  

ᐃᓂᖅᑎᕆᓂᐊᕐᓗᓂ ᓄᓇᖃᖅᑳᖅᓯᒪᔪᒥᑦ ᐱᕋᔭᑦᑐᒥᓂᕐᒥᒃ, ᐃᖅᑲᖅᑐᐃᔩᑦ ᐃᓱᒪᖃᓯᐅᑎᒋᐊᓖᑦ 
ᐊᔾᔨᐅᙱᑦᑐᒥᑦ ᐋᖅᑭᑦᓯᒪᓂᖓ ᐅᕝᕙᓘᓐᓃᑦ ᐊᑐᕐᓂᑯᖏᓐᓂᒃ ᐊᑦᑐᐃᔾᔪᑕᐅᑐᐃᓐᓇᕆᐊᓕᓐᓂᒃ ᑖᓐᓇ ᐃᓄᒃ 
ᐃᖅᑲᖅᑐᐃᕕᒻᒦᒍᑎᒋᓕᕐᓗᓂᒋᑦ ᐊᒻᒪ ᖃᓄᐃᑦᑐᓂᑦ ᐃᓂᖅᑎᕆᒋᐊᖃᕐᒪᖔᖅ ᐱᓕᕆᔾᔪᓯᕐᓂᒃ 
ᓈᒻᒪᑐᐃᓐᓇᕆᐊᓕᓐᓂᒃ ᖃᓄᐃᓕᖓᓂᕆᔭᖏᓐᓄᑦ ᓄᓇᖃᖅᑳᖅᓯᒪᓂᖓ ᐱᔾᔪᑎᒋᓪᓗᒍ. ᑖᓐᓇ ᑎᓕᐅᕆᔾᔪᑎ 
ᐃᖅᑲᖅᑐᐃᕕᔾᔪᐊᒥᑦ ᑐᑭᖃᖅᑐᖅ ᐃᓂᖅᑎᕆᔪᑦ ᐃᖅᑲᖅᑐᐃᔩᑦ ᑐᑭᓯᑦᓯᐊᕆᐊᖃᕋᔭᖅᑐᑦ 
ᖃᓄᐃᓕᖓᓂᕆᔭᖓᓂ ᐃᓅᑉ (ᓲᕐᓗ ᐃᓕᓐᓂᐊᕆᐊᖅᑎᑕᐅᖃᑦᑕᓚᐅᖅᓯᒪᓂᖓ, ᐃᓄᓕᕆᔨᒃᑯᓐᓄᑦ 
ᐊᖅᓵᖅᑕᐅᓂᖓ, ᑎᒥᒃᑯᑦ ᐋᓐᓂᖅᓱᖅᑕᐅᓂᖓ ᐊᒻᒪ ᖁᓄᔪᓐᓂᐊᖅᑕᐅᓂᖓ, ᐊᓯᖏᓪᓗ 

ᖁᐊᖅᓵᕐᓇᖅᑐᒃᑰᕈᑕᐅᔪᑦ) ᖃᓄᕐᓗ ᓈᒻᒪᑦᑐᒥᑦ ᐃᓂᖅᑎᖅᑕᐅᒍᓐᓇᕐᒪᖔᖅ. ᐃᖅᑲᖅᑐᐃᕕᔾᔪᐊᖅ 
ᐃᓱᒪᓕᐅᓚᐅᖅᑎᓪᓗᒍ, ᐃᖅᑲᖅᑐᐃᕖᑦ ᐊᑐᖃᑦᑕᓕᖅᑐᑦ “ᒐᓛᑑ ᐅᓂᒃᑳᓕᐊᓂᑦ” (Gladue Reports) 
ᑖᒃᑯᓂᖓ ᑐᑭᓯᒋᐊᕈᑎᑦᓴᓂᑦ ᐊᑐᐃᓐᓇᐅᑎᑦᓯᓂᕐᒧᑦ.255  

Gladue ᑐᕌᖓᓂᓕᒃ ᑕᒪᕐᒥᓕᒫᓄᑦ ᐃᖅᑲᖅᑐᐃᕕᒃᑰᕈᔾᔭᐅᔪᓄᑦ ᓄᓇᕗᒻᒥ, ᓴᐳᓐᓂᐊᖅᑏᑦ ᐊᑦᓱᕈᒃᑲᓐᓂᓲᑦ 
ᐱᔭᑦᓴᕆᔭᒥᓂ ᓇᓗᓇᐃᔭᖅᓯᒪᑦᓯᐊᖅᑐᑦ ᐅᓂᒃᑳᑦ ᑲᑎᖅᓱᖅᑕᐅᒋᐊᖃᕐᖓᑕ ᐱᕙᒌᔭᕈᑕᐅᕐᔪᐊᓲᖑᓪᓗᑎ. 
ᑕᐃᒪᑦᑕᐅᖅ, ᐊᓂᒍᖅᑎᑕᐅᓂᖓ ᐃᓚᒌᓄᑦ ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᖅ (2006) 
ᐅᖃᐅᓯᖃᕐᓂᖅᓴᐅᓕᓚᐅᖅᑐᑦ ᐊᐃᑉᐸᕇᓂᑦ ᐋᓐᓂᖅᓯᕆᓂᕐᒥᑦ ᐃᒥᓲᓂᖅᓴᐅᓕᖅᓱᑎᒃ 
ᐃᖅᑲᖅᑐᐃᕕᒃᑰᕆᐊᓖᑦ.256 

ᐃᓚᒌᓄᑦ ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᖅ  

ᐊᕐᕌᒍᐃᑦ ᐊᕙᑏᑦ ᐊᖓᑖᓄᑦ, ᓄᓇᕗᑦ ᒐᕙᒪᒃᑯᑦ ᐊᑐᓕᖅᑎᑦᓯᓯᒪᔪᑦ ᒪᓕᒐᕐᓂᒃ ᓄᓇᕗᒻᒧᑦ ᑐᕌᖓᔪᒥᑦ ᐊᒻᒪ 
ᑐᙵᕕᖃᖅᑐᖅ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ. ᐊᑕᐅᓯᖅ ᐃᓚᒋᔭᐅᔪᖅ ᑖᒃᑯᓄᖓ ᒪᓕᒐᕐᓄᑦ ᑖᓐᓇᐅᔪᖅ 
ᐃᓚᒌᓄᑦ ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᖅ (FAIA), ᐊᓂᒍᖅᑎᑕᐅᓚᐅᖅᑐᖅ 2006-ᒥᑦ ᐊᒻᒪ 
ᐊᑐᓕᖅᑎᑕᐅᓪᓗᓂ ᒫᑦᓯ, 2008-ᒥᑦ.  

ᐱᔾᔪᑎᒋᔭᖓ ᐃᓚᒌᓄᑦ ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᖅ “ᓄᓇᕗᒻᒥᐅᓂᑦ ᐊᑐᐃᓐᓇᐅᑎᑦᓯᓂᕐᒥᑦ 
ᐃᑲᔫᑎᑦᓴᓂᑦ ᐱᓕᕆᓂᕐᒧᑦ ᐊᒻᒪ ᓄᖅᑲᖅᑎᑦᓯᓂᕐᒥᑦ ᐋᓐᓂᖅᓯᕆᓂᕐᒧᑦ ᑐᕌᒐᖃᕐᓗᑎ 
ᐊᑦᑕᕐᓇᖅᑕᐃᓕᒪᑎᑦᓯᓂᕐᒥᑦ, ᐱᔭᕆᐊᑭᑦᑐᓄᑦ ᐊᒻᒪ ᐊᑑᑎᖃᖅᑐᓄᑦ ᐱᓕᕆᓂᐅᔪᓂᑦ ᒪᓕᑦᓯᐊᖅᑐᓂᑦ ᐃᓄᐃᑦ 
ᐱᒻᒪᕆᐅᒋᔭᖏᓐᓂᒃ. ᐃᓱᒪᓇᕐᓂᖓ ᐊᒻᒪ ᐱᔾᔪᑎᖓ ᐃᓚᒌᓄᑦ ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᖅ 
ᐋᓐᓂᖅᓯᕆᑦᑕᐃᓕᒪᓂᕐᒧᑦ ᐊᒻᒪ ᐋᓐᓂᖅᓯᕆᓂᖅ ᓲᖑᓂᖅᓴᐅᖏᓪᓗᓂ.”257 ᐱᖁᔭᖅ ᐊᑐᐃᓐᓇᐅᑎᑦᓯᔪᖅ 
ᑎᓴᒪᓂᒃ ᐊᔾᔨᒌᙱᑦᑐᓂᑦ ᑎᓕᐅᕆᔾᔪᑎᓂ ᓴᐳᔾᔨᓂᕐᒧᑦ ᐊᐃᑉᐸᕇᓂᑦ ᐋᓐᓂᖅᓯᕆᓂᕐᒥᑦ ᐊᒻᒪ 
ᐊᖏᓪᓕᒋᐊᖁᓇᒍ ᐋᓐᓂᖅᓯᕆᓂᖅ: 

ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑎ (EPO): ᑐᑦᓯᕋᐅᑕᐅᒍᓐᓇᖅᑐᖅ ᐃᖅᑲᖅᑐᐃᔨᕋᓛᒃᑯᑦ ᐊᒻᒪ 
ᐃᓚᖃᖅᑐᖅ ᑎᓕᐅᕆᔾᔪᑎᒥ ᐋᓐᓂᖅᓯᕆᔪᖅ ᐃᓚᒋᔭᐅᖅ ᐊᓂᑕᐅᓪᓗᓂ ᐊᖏᕐᕋᒥᑦ 
ᑐᓴᐅᒪᕙᒌᖅᑎᑕᐅᖏᓪᓗᓂ. ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑎ 
ᑕᐃᒪᐃᑎᑦᓯᑐᐃᓐᓇᕆᐊᖃᕐᒥᔪᖅ ᑐᑦᓯᕋᐅᑎᓕᐅᖅᓯᒪᔪᖅ ᐱᓯᒪᑦᓯᒍᓐᓇᕐᓗᓂ ᕿᑐᕐᖓᒥᓂ ᐊᒻᒪ 
ᐃᓪᓗᖓᓂ. ᑎᓕᐅᕆᔾᔪᑎ ᐅᑉᐱᕈᓱᒋᐊᓕᒃ ᐋᓐᓂᖅᓯᕆᓂᖅ ᑕᐃᒪᐃᒍᑕᐅᒃᑲᓐᓂᓛᖅᑐᖅ ᐅᕝᕙᓘᓐᓃᑦ 
ᑲᔪᓯᓂᐊᖅᑐᖅ. 

 
ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑎ (CIO): ᑐᑦᓯᕋᐅᑕᐅᒍᓐᓇᖅᑐᖅ ᐃᖅᑲᖅᑐᐃᔨᕋᓛᒃᑯᑦ 
ᓄᖅᑲᖓᑎᑦᓯᓂᕐᒥᑦ ᐋᓐᓂᖅᓯᕆᔪᒥᑦ ᐃᓚᒋᔭᐅᔪᒥᑦ ᐋᓐᓂᖅᓯᕆᖁᓇᒍ ᐊᒻᒪ ᐊᐃᑉᐸᕇᖑᔪᑦ ᐃᓄᒻᒧᑦ 
ᐃᓅᓯᓕᕆᔭᐅᓗᑎ ᓇᓗᓇᐃᖅᑕᐅᓯᒪᔪᒥᑦ ᐃᓕᖅᑯᓯᒃᑯᑦ ᐃᓄᓕᕆᔨᒧᑦ. 

 
ᐃᑲᔪᖅᑕᐅᓂᕐᒧᑦ ᑎᓕᐅᕆᔾᔪᑎ: ᑐᓂᔭᐅᓲᖅ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᑦ ᐃᖅᑲᖅᑐᐃᔨᖓᓄᑦ 
ᐃᓚᒌᓂᑦ ᐋᓐᓂᖅᓯᕆᓂᖅᑕᖃᖅᑎᓪᓗᒍ ᑕᐃᒪᐃᒃᑲᓐᓂᕐᓂᐊᖅᑑᔮᖅᑲᓪᓗ. ᑖᒃᑯᐊ ᓄᖅᑲᖓᑎᑦᓯᓂᕐᒧᑦ 
ᑎᓕᐅᕆᔾᔪᑎᐅᔪᑦ ᐊᔾᔨᒌᙱᑦᑐᓂᑦ ᖁᑦᓯᓐᓂᓖᑦ ᓄᖅᑲᖓᑎᑦᓯᓂᕐᒥᑦ ᐋᓐᓂᖅᓯᕆᔪᒥᑦ ᐃᓚᒋᔭᐅᔪᒥᑦ 
(ᓲᕐᓗ ᐅᖃᖃᑎᖃᕆᐊᖃᙱᑦᑐᖅ ᐅᕝᕙᓖᓐᓃᑦ ᑕᑯᒋᐊᖃᙱᑦᑐᖅ ᐋᓐᓂᖅᓱᖅᑕᐅᔪᒥᑦ). 

 
ᐊᑭᓖᓂᕐᒧᑦ ᑎᓕᐅᕆᔾᔪᑎ: ᑐᓂᔭᐅᓲᖅ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᑦ ᐃᖅᑲᖅᑐᐃᔨᖓᓄᑦ ᐊᒻᒪ 
ᐋᓐᓂᖅᓯᕆᔪᖅ ᐃᓚᒋᔭᐅᔪᖅ ᐊᑭᓖᒋᐊᓕᒃ ᑐᑦᓯᕋᐅᑎᓕᐅᖅᓯᒪᔪᒥᑦ ᐅᕝᕙᓘᓐᓃᑦ 
ᓇᓗᓇᐃᖅᑕᐅᓯᒪᔪᖅ ᐃᓄᒃ ᑮᓇᐅᔭᖅᑎᒍᑦ ᐊᓯᐅᔨᔭᐅᔪᓂᑦ ᐅᕝᕙᓘᓐᓃᑦ ᐊᑭᓕᕆᐊᖃᖅᑕᒥᓂ 
ᐃᓚᒌᓂᑦ ᐋᓐᓂᖅᓯᕆᓂᒃᑯᑦ, ᐃᓚᒋᔭᐅᓪᓗᑎ ᑮᓇᐅᔾᔭᑦᓴᖃᑦᑕᖅᑕᖏᓐᓂᒃ ᐊᓯᐅᔨᓂᕐᒥᑦ, 

ᓱᕋᑦᓯᕆᓂᕐᒥᑦ ᓇᒻᒥᓂ ᐱᖁᑎᖓᓂ, ᐊᒻᒪ ᐊᑭᓕᐅᑎᓂᑦ ᑐᕌᖓᓂᓕᓐᓂᒃ ᐊᓯᐊᓂ 
ᑐᔪᕐᒥᒋᐊᖃᕐᓂᖓᓄᑦ.258  

 
ᓄᓇᓕᓐᓂ ᒪᓕᒐᓕᕆᓂᕐᒧᑦ ᐱᓕᕆᕝᕕᖓ ᓄᓇᕗᑦ ᒪᓕᒐᓕᕆᔨᒃᑯᖏᓐᓂᒃ ᐱᔭᑦᓴᖃᖅᑐᖅ ᐊᑐᓕᖅᑎᑦᓯᓂᕐᒥᑦ 
ᐱᖁᔭᕐᒥᑦ, ᖃᐅᔨᒪᑦᓯᐊᕆᐊᕐᓂᕐᒥᓪᓗ ᐊᑐᐃᓐᓇᖃᕐᕕᐅᓂᕐᒥᑦ ᒪᕐᕉᓐᓂᒃ ᑎᓴᒪᐅᔪᓂᒃ ᑎᓕᐅᕆᔾᔪᑎᓂᒃ 
ᐊᑐᐃᓐᓇᐅᔪᓂᒃ: ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑏᑦ ᐊᒻᒪ ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑏᑦ. 
ᐃᖅᑲᖅᑐᐃᔨᕋᓛᑦ ᐱᔭᑦᓴᖃᖅᑐᑦ ᐃᓚᒌᓄᑦ ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᖅ ᐃᖅᑲᖅᑐᐃᔨᕋᓛᖑᓂᕐᒧᑦ 
ᓈᓚᓐᓂᐅᙵᐅᑕᐅᔪᓂᒃ ᑲᔪᓯᑎᑦᓯᓲᑦ ᐊᒻᒪ ᑐᑦᓯᕋᐅᑎᓂᑦ ᐊᓯᔾᔩᓂᕐᒧᑦ ᒪᓕᒋᐊᓕᓐᓂᒃ.  

ᐃᓚᒌᓄᑦ ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᐅᑉ ᐱᓕᕆᐊᑦᓴᖓ ᐋᖅᑭᑦᓱᖅᓯᒪᔪᖅ ᑎᓴᒪᓂᒃ ᓄᓇᓖᑦ 
ᐊᕕᑦᑐᖅᓯᒪᓂᖏᓐᓂᒃ, ᐊᑐᓂ ᒪᓕᒐᓕᕆᓂᕐᒧᑦ ᐱᓕᕆᔨᒻᒪᕆᖃᖅᑐᖅ ᑲᒪᒋᔭᖃᓲᒥᑦ ᐱᓕᕆᐊᑦᓴᒥᑦ ᐊᒻᒪ 
ᐱᓕᕆᐊᖏᓐᓂᒃ 25-ᖑᔪᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ ᐃᑲᔪᖅᑎᒋᔭᐅᔪᑦ ᐃᖅᑲᓇᐃᔭᖅᑏᑦ (CJOW), 
ᐊᑕᐅᓯᖅ ᐊᑐᓂ ᓄᓇᓕᒻᒥ. ᑐᓐᓂᖅᑯᓯᐊᕐᓂᕐᒧᑦ ᐊᖏᕈᑎᓕᐅᓲᑦ ᓄᓇᓕᓐᓂᑦ, ᑲᒪᒋᔭᖃᓲᑦ 
ᐃᖅᑲᓇᐃᔭᖅᑎᑖᓂᕐᒥᑦ ᑕᒪᒃᑯᓂᖓ ᓄᓇᓕᓐᓂ ᒪᓕᒐᓕᕆᓂᕐᒧᑦ ᐃᑲᔪᖅᑎᒋᔭᐅᔪᑦ ᐃᖅᑲᓇᐃᔭᖅᑎᓂᑦ.  

ᓄᓇᓕᓐᓂ ᒪᓕᒐᓕᕆᓂᕐᒧᑦ ᐱᓕᕆᔨᒻᒪᕆᑦ ᐱᔭᑦᓴᖃᖅᑐᑦ ᑲᒪᔨᐅᓂᕐᒥᑦ, ᖃᐅᔨᓴᕐᓂᕐᒥᑦ, ᐊᒻᒪ ᐃᑲᔪᖅᓱᓂᕐᒥᑦ 
ᐃᓚᒌᓄᑦ ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᐅᑉ ᐱᓕᕆᐊᑦᓴᖓᓂ ᐊᑐᓂ ᓄᓇᓖᑦ ᐊᕕᑦᑐᖅᓯᒪᓂᖏᓐᓂᒃ. 
ᐋᖅᑭᑦᓱᐃᓲᑦ ᐊᒻᒪ ᑲᒪᒋᔭᖃᓲᑦ ᐃᓕᓐᓂᐊᕈᑎᑦᓴᓂᑦ ᐊᒻᒪ ᑲᑎᒪᓂᐅᔪᓂᑦ ᑖᒃᑯᓄᖓ ᓄᓇᓕᓐᓂ 
ᒪᓕᒐᓕᕆᓂᕐᒧᑦ ᐃᑲᔪᖅᑎᒋᔭᐅᔪᑦ ᐃᖅᑲᓇᐃᔭᖅᑎᓄᑦ ᐊᒻᒪ ᐃᓕᓐᓂᐊᖅᑎᑦᑎᓲᑦ ᐸᓖᓯᓂᑦ ᐃᑲᔪᕐᓂᕐᒥᑦ 
ᓄᓇᓕᒻᒥᐅᑕᕐᓂᒃ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑎᓂᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ 
ᐃᑲᔪᖅᑎᒋᔭᐅᔪᑦ ᐃᖅᑲᓇᐃᔭᖅᑎᒥᑦ ᐊᑕᐅᓐᓇᖅᑕᖃᙱᑉᐸᑦ. ᑕᐃᒪᑦᑕᐅᖅ, ᓄᓇᓕᓐᓂ ᒪᓕᒐᓕᕆᓂᕐᒧᑦ 
ᐱᓕᕆᔨᒻᒪᕆᑦ ᓴᖅᑭᔮᖅᑎᑦᓯᓲᑦ ᓄᓇᓕᓐᓂ ᑲᑎᙵᔪᓄᑦ ᐊᒻᒪ ᐱᔨᑦᓯᕋᖅᑎᓄᑦ ᐱᔾᔪᑎᒋᓪᓗᒍ ᐃᓚᒌᓄᑦ 
ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᖅ. ᐊᐅᓚᓂᖃᓲᖑᒻᒥᔪᑦ 24/7 ᐊᑐᐃᓐᓇᐅᓪᓗᑎ ᐃᑲᔪᕐᓂᕐᒧᑦ 
ᐃᖅᑲᓇᐃᔭᕐᓇᐅᙱᑎᓪᓗᒍ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑎᓄᑦ ᑐᑦᓯᕋᐅᑎᓄᑦ.259  

ᓄᓇᓕᓐᓂ ᒪᓕᒐᓕᕆᓂᕐᒧᑦ ᐃᑲᔪᖅᑎᒋᔭᐅᔪᑦ ᐃᖅᑲᓇᐃᔭᖅᑏᑦ ᐅᓪᓗᓕᒫᓲᑦ, ᐊᑭᓕᖅᑕᐅᓲᑦ ᐃᓂᖏᑦ 
ᑮᓇᐅᔭᖃᖅᑎᑕᐅᓲᑦ ᒐᕙᒪᑐᖃᒃᑯᑦ ᓄᓇᖃᖅᑳᖅᓯᒪᔪᓄᑦ ᒪᓕᒐᓕᕆᓂᕐᒧᑦ ᐸᕐᓇᐅᑎᖓᑎᒍᑦ ᐊᑭᖓᓂ 
ᐊᑭᓖᖃᑎᖃᕐᓂᕐᒥᑦ ᓄᓇᕗᑦ ᒐᕙᒪᒃᑯᓐᓂ. ᐃᑲᔪᓲᑦ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑎᒧᑦ ᐊᒻᒪ 
ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑎᒧᑦ ᑐᑦᓯᕋᓕᐅᕐᓂᕐᒧᑦ (ᑕᑕᑎᕆᓂᕐᒥᑦ, ᓈᓚᓐᓂᕐᒥᑦ ᑎᒃᑯᐊᖅᑕᐅᓯᒪᔪᒥᑦ 
ᐃᓚᒌᓄᑦ ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᕐᒧᑦ ᐃᖅᑲᖅᑐᐃᔨᕋᓛᒥᑦ, ᐊᒻᒪ ᐃᑲᔪᕐᓂᕐᒥᑦ ᑐᑦᓯᕋᐅᑎᓂᑦ 
ᐊᓯᔾᔩᓂᕐᒧᑦ, ᐲᖅᓯᓂᕐᒧᑦ, ᐅᕝᕙᓘᓐᓃᑦ ᐊᑭᕋᖅᑐᓂᕐᒥᑦ ᑎᓕᐅᕆᔾᔪᑎᓂᑦ). ᑕᐃᒪᐃᓲᖑᒻᒥᔪᑦ “ᑲᓲᒪᑎᑦᓯᓲᑦ 
ᑐᑦᓯᕋᖅᑐᒥᓂᕐᓂᒃ ᐃᓅᓯᓕᕆᓂᕐᒧᑦ ᐱᔨᑦᓯᕋᐅᑎᓄᑦ ᐊᒻᒪ ᐊᑐᐃᓐᓇᐅᑎᑦᓯᓂᕐᒥᑦ ᐊᑦᑕᕐᓇᔾᔭᐃᖅᓯᒪᓂᕐᒧᑦ 
ᐸᕐᓇᐃᓂᕐᒥᑦ, ᑲᒪᒋᔭᐅᒌᖅᑲᑕ ᐊᒻᒪ ᐊᓯᖏᑦ ᑕᑯᔭᐅᓂᕐᒧᑦ ᐋᓐᓂᐊᕕᓐᓂᑦ, ᐃᓄᓕᕆᔨᓄᑦ, ᐊᒻᒪ 
ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑏᑦ ᐱᓕᕆᕝᕕᖓ ᑕᐃᒪᐃᒋᐊᖃᖅᑎᓪᓗᒋᑦ.”260 ᖄᒃᑲᓐᓂᐊᒍᑦ, ᓄᓇᓕᓐᓂ 
ᒪᓕᒐᓕᕆᓂᕐᒧᑦ ᐃᑲᔪᖅᑎᒋᔭᐅᔪᑦ ᐃᖅᑲᓇᐃᔭᖅᑏᑦ ᐱᔭᑦᓴᖃᖅᑐᑦ ᑲᒪᒋᔭᖃᕐᓂᕐᒥᑦ ᐱᓕᕆᐊᕆᔭᐅᔪᓂᑦ 
ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ.  

ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑏᑦ ᐊᑑᑎᖃᕐᓂᖅᓴᐅᔪᑦ ᑐᑦᓯᕋᐅᑎᓕᐅᖅᑐᖅ ᒫᓐᓇᑦᓴᐅᑎᒋ 
ᓴᐳᔾᔭᐅᒋᐊᖃᖅᑎᓪᓗᒍ. ᑐᑦᓯᕋᖅᑐᖅ ᖃᐅᔨᒋᐊᓲᖅ ᓄᓇᓕᓐᓂ ᒪᓕᒐᓕᕆᓂᕐᒧᑦ ᐃᑲᔪᖅᑎᒋᔭᐅᔪᑦ 
ᐃᖅᑲᓇᐃᔭᖅᑎᒥᑦ, ᐊᓱᐃᓪᓛᒃ ᐃᑲᔪᖅᑕᐅᓕᓲᖅ ᐱᔭᕇᖅᓯᓂᕐᒥᑦ ᑐᑦᓯᕋᐅᑎᒥᑦ. ᐊᖏᖅᑕᐅᖅᑲᑦ 
ᐃᖅᑲᖅᑐᐃᔨᕋᓛᒧᑦ, ᐸᓖᓯᒃᑯᑦ ᑐᓂᓯᒐᔭᖅᑐᑦ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑎᒥᑦ 
(ᑐᕌᖓᓂᖃᒐᔪᓲᖅ ᐅᓪᓗᓄᑦ 90-ᓄᑦ) ᐱᑦᑎᐊᙱᑦᑐᒧᑦ. ᑎᓕᐅᕆᔾᔪᑎ ᓯᖁᒥᑕᐅᑉᐸᑦ ᐸᓖᓯᒃᑯᑦ 
ᐸᓯᔭᑦᓴᓕᐅᕈᓐᓇᖅᑐᑦ ᒪᓕᑦᓯᐊᙱᓐᓂᕐᒧᑦ. 

ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑏᑦ ᑐᑦᓯᕋᐅᑕᐅᒍᓐᓇᑦᑐᑦ ᐃᓄᓐᓄᑦ ᐃᓚᒌᓂᑦ ᐋᓐᓂᖅᓱᖅᑕᐅᔪᓄᑦ “ᑭᓯᐊᓂ 
ᐊᐃᑉᐸᖃᐃᓐᓇᕈᒪᔪᑦ. ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑏᑦ ᐊᑐᖅᑕᐅᓲᑦ ᓄᐊᕕᕐᓇᙱᑦᑐᓄᑦ ᐃᓄᐃᑦ 
ᑲᒪᒍᓐᓇᕐᓂᐊᕐᖓᑕ ᐱᔾᔪᑕᐅᔪᓂᑦ ᐋᓐᓂᖅᓯᕆᓂᕐᒧᑦ, ᐃᓄᓕᕆᔭᐅᓗᑎ ᐊᒻᒪ/ᐅᕝᕙᓘᓐᓃᑦ 
ᐃᓕᓐᓂᐊᖅᑎᑕᐅᓗᑎ. ᑕᒪᒃᑮᒃ ᑐᑦᓯᕋᐅᑎᓕᐅᖅᑐᖅ ᐊᒻᒪ ᐱᓂᕐᓗᑦᑐᖅ ᑕᑯᒐᔭᖅᑑᒃ ᐃᓄᓕᕆᔨᖓᓂ ᑕᐃᒫᒃ 
ᓇᓗᓇᐃᖅᑕᐅᓯᒪᒻᒪᑦ ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑎᒥ.”261 ᐊᑐᓂ ᐱᖃᑕᐅᔪᖅ ᓂᕈᐊᕈᓐᓇᖅᑐᖅ 
ᐃᓅᓯᓕᕆᔨᒥᑦ, ᐃᓐᓇᓪᓚᕆᒻᒥᑦ, ᐃᓚᒋᔭᒥᓂ, ᐃᓄᓕᕆᔨᒻᒪᕆᒻᒥᑦ, ᐅᕝᕙᓘᓐᓃᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ 
ᑲᑎᒪᔨᕋᓛᓄᑦ ᐃᓚᒋᔭᐅᔪᒥᑦ.  

ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑏᑦ ᐃᓚᒋᔭᐅᔪᑦ ᐱᖁᔭᕐᒧᑦ. ᓄᓇᓕᓐᓂ ᒪᓕᒐᓕᕆᓂᕐᒧᑦ ᐃᑲᔪᖅᑎᒋᔭᐅᔪᑦ 
ᐃᖅᑲᓇᐃᔭᖅᑏᑦ ᑲᓲᒪᖃᑎᖃᓲᑦ ᐃᓚᒋᔭᐅᔪᓂᑦ ᐅᖃᖃᑎᒌᓐᓂᕐᒧᑦ ᐃᓅᓯᓕᕆᔭᐅᓂᕐᒧᑦ ᐸᕐᓇᐅᑎᓂᑦ, 
ᓴᖅᑭᑕᐅᓕᓲᖅ ᐸᕐᓇᐅᑎᒧᑦ ᐃᖅᑲᖅᑐᐃᔨᕋᓛᓄᑦ, ᐃᓱᒪᓕᐅᕆᓲᑦ ᑎᓕᐅᕆᔾᔪᑎ ᐊᖏᖅᑕᐅᒻᒪᖔᖅ 
ᐋᒡᒐᓘᓐᓃᑦ. ᖃᐅᔨᓴᕐᓂᐅᔪᖅ 2009-ᒥᑦ, ᑭᓯᐊᓂ, ᖃᐅᔨᓚᐅᖅᑐᖅ ᒪᓕᒐᑦ “ᑎᑭᐅᒪᑎᑦᓯᖏᑦᑐᑦ” ᐅᐱᓐᓇᕋᓂ 
ᓄᓇᓕᓐᓂ ᒪᓕᒐᓕᕆᓂᕐᒧᑦ ᐃᑲᔪᖅᑎᒋᔭᐅᔪᑦ ᐃᖅᑲᓇᐃᔭᖅᑏᑦ ᐃᓕᓐᓂᐊᖅᓯᒪᙱᓗᐊᖅᑐᑦ ᐊᒻᒪ 
ᑲᒪᒋᔭᖃᕈᓐᓇᙱᑦᑐᑦ ᐱᔭᑦᓴᕆᔭᒥᓂ.262  

ᖃᐅᔨᓴᕐᓂᐅᓚᐅᖅᑐᖅ 2013-ᒥᑦ ᓇᓗᓇᐃᖅᓯᓚᐅᖅᑐᖅ ᐊᒥᒐᕆᔭᐅᔪᓂᑦ ᐃᓕᓐᓂᐊᖅᑎᑦᓯᓂᕐᒥᑦ ᓄᓇᓕᓐᓂ 
ᒪᓕᒐᓕᕆᓂᕐᒧᑦ ᐃᑲᔪᖅᑎᒋᔭᐅᔪᑦ ᐃᖅᑲᓇᐃᔭᖅᑎᓂᑦ ᐊᒻᒪ ᐃᓄᓕᒫᓂᑦ ᐃᓕᓐᓂᐊᖅᑎᑦᓯᓂᕐᒥᑦ 
ᒪᓕᒋᐊᓕᓐᓂᒃ ᒪᓕᒐᑦᑎᑦ, ᐊᑐᙱᓗᐊᖅᓯᒪᔪᑦ ᐱᖁᔭᐅᑉ ᒪᓕᒋᐊᓕᖏᓐᓂᒃ, ᐱᓗᐊᖅᑐᒥᑦ ᓱᒋᐊᕐᓂᕐᒧᑦ 
ᑎᓕᐅᕆᔾᔪᑎᓂᑦ. 2015-2016, ᓲᕐᓗ, 62-ᓂᒃ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑎᓂᒃ 
ᑐᑦᓯᕋᐅᑎᑕᖃᓚᐅᖅᑐᖅ; 59 ᐊᖏᖅᑕᐅᓚᐅᖅᑐᑦ. ᐱᑕᖃᓚᐅᙱᑦᑐᖅ ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑎᒧᑦ 
ᑐᑦᓯᕋᐅᑎᓂᑦ ᑕᐃᑲᓂ ᐊᕐᕌᒍᒥᑦ.263 ᓄᓇᓕᓐᓂ ᒪᓕᒐᓕᕆᓂᕐᒧᑦ ᐱᓕᕆᕝᕕᐅᑉ 2015-2016 ᐊᕐᕌᒍᑕᒫᑦ 
ᐅᓂᒃᑳᓕᐊᖓᓂ ᐃᓚᒌᓄᑦ ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᖅ ᓇᓗᓇᐃᖅᓯᔪᖅ ᐱᓕᕆᕝᕕᒃ 
“ᐃᓕᓴᖅᓯᔪᖅ ᖃᑦᓯᐅᓂᖏᑦ ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑏᑦ ᐊᑦᑎᑦᑐᒻᒪᕆᐊᓘᓯᒪᔪᖅ ᐊᒻᒪ 
ᐊᒥᓱᕈᕆᐊᒃᑲᓐᓂᕆᐊᓖᑦ. ᓄᓇᓕᓐᓂ ᒪᓕᒐᓕᕆᓂᕐᒧᑦ ᐱᓕᕆᔨᒻᒪᕆᑦ ᐊᒻᒪ ᓄᓇᓕᓐᓂ ᒪᓕᒐᓕᕆᓂᕐᒧᑦ 
ᐃᑲᔪᖅᑎᒋᔭᐅᔪᑦ ᐃᖅᑲᓇᐃᔭᖅᑏᑦ ᓴᖅᑭᔮᖅᑎᑦᓯᓲᑦ ᐊᒻᒪ ᑲᔪᖏᖅᓴᐃᓲᑦ ᓄᓇᓕᒻᒥ ᓱᒋᐊᕐᓂᕐᒧᑦ 
ᑎᓕᐅᕆᔾᔪᑎᓂᑦ.”264 ᑭᓯᐊᓂ, ᓄᐊᑕᐅᓯᒪᔪᖅ ᐅᓂᒃᑳᓕᐊᒥᑦ ᓇᓗᓇᐃᖅᓯᒪᒧᖅ ᐊᑐᕐᓂᕐᒥᑦ ᓄᓇᓕᒻᒥ 
ᓱᒋᐊᕐᓂᕐᒧᑦ ᑎᓕᐅᕆᔾᔪᑎᒥ ᓱᓕ ᐊᑲᐅᙱᓕᐅᕈᑕᐅᔪᖅ; ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑎᒥ ᑐᑦᓯᕋᐅᑎᓂᑦ 
ᑎᑎᖅᑕᐅᓯᒪᔪᖃᓚᐅᙱᑦᑐᖅ 2017-18-ᒥᑦ.265 ᐱᓕᕆᕝᕕᒃ ᓇᓗᓇᐃᖅᓯᓚᐅᖅᑐᖅ ᐊᒥᓱᓂᑦ 
ᐊᑲᐅᙱᓕᐅᕈᑕᐅᔪᓂᑦ ᑕᒪᑦᓱᒧᖓ:  

• ᐃᓱᒪᖅᓱᓐᓇᖅᑐᓂ, ᑕᒪᒃᑮᒃ ᑐᑦᓯᕋᐅᑎᓕᐅᖅᑐᖅ ᐊᒻᒪ ᐱᓂᕐᓗᑦᑐᖅ ᐊᖏᖅᓯᒪᒋᐊᓖᒃ 
ᐃᓄᓕᕆᔭᐅᓂᕐᒧᑦ; ᐱᓂᕐᓗᑦᑐᑦ ᐋᒡᒑᕋᔪᓲᑦ ᐱᖃᑕᐅᓂᕐᒧᑦ. ᐃᓄᓕᕆᔭᐅᓂᕐᒧᑦ ᐸᕐᓇᐅᑎᑕᖃᕈᓂ 
ᐊᐃᑉᐸᕇᒃ ᑕᒪᒃᑮᒃ ᐋᒡᒑᕈᓐᓇᖅᑐᑦ ᐅᐸᒍᑎᓂᕐᒧᑦ ᓈᓚᓐᓂᐅᔪᒧᑦ ᐊᒻᒪ ᑲᔪᓯᖔᕐᓗᑎ ᑖᑦᓱᒥᖓ 
ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑎᒥᑦ. 

• ᓄᓇᓕᓐᓂ ᒪᓕᒐᓕᕆᓂᕐᒧᑦ ᐃᑲᔪᖅᑎᒋᔭᐅᔪᑦ ᐃᖅᑲᓇᐃᔭᖅᑏᑦ ᑐᓂᔭᐅᒐᔪᖃᑦᑕᖏᑦᑐᑦ ᐃᓚᒌᓄᑦ 
ᐋᓐᓂᖅᓯᕆᓂᕐᒧᑦ ᑭᓯᐊᓂ ᑐᐊᕕᕐᓇᕈᑕᐅᓕᖅᑎᓪᓗᒍ; ᓲᕐᓗ, ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ 
ᑎᓕᐅᕆᔾᔪᑎᖃᕆᐊᖃᓕᖅᑎᓪᓗᒋᑦ.  

• ᐃᓚᒌᓄᑦ ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᖅ ᐱᓕᕆᔨᐅᖃᑎᒌᑦᑐᑦ ᐱᓕᕆᑦᓯᐊᓯᒪᔪᑦ ᐊᒻᒪ 
ᐱᓕᕆᕝᕕᖓ ᐊᒥᓱᓂᑦ ᐃᖅᑲᓇᐃᔭᖅᑎᑖᖃᑦᑕᖅᓯᒪᔪᑦ ᓄᖅᑲᖃᑦᑕᕐᓂᖏᓐᓄᑦ, ᐃᓐᓄᑦᓯᒪᒐᑎᓗ 
ᓄᓇᓕᓐᓂ ᒪᓕᒐᓕᕆᓂᕐᒧᑦ ᐱᓕᕆᔨᒻᒪᕆᑦ ᐃᓂᖏᑦ ᐊᒻᒪ ᐃᓚᒌᓄᑦ ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ 
ᐱᖁᔭᐅᑉ ᐊᐅᓚᑦᓯᔨᖓᑕ ᐃᓂᖓ. 

• ᐅᐊᔭᓕᕆᓂᕐᒧᑦ ᐊᑲᐅᙱᓕᐅᕈᑕᐅᔪᑦ ᓂᐱᓕᐅᖅᓯᒪᔪᒧᑦ ᐅᖄᓚᐅᑎᒧᑦ ᓇᓗᓇᐃᖅᓯᕗᖅ ᐃᓚᒌᓄᑦ 
ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᕐᒧᑦ ᓈᓚᓐᓂᐅᔪᑦ ᑕᐃᒪᐃᓚᐅᕐᒥᔪᑦ, ᑭᖑᕙᖓᕈᑕᐅᓪᓗᑎᒃ.266  

2020-ᒥ, ᒪᓕᒐᓕᕆᔨᒃᑯᑦ ᑲᑎᒪᔨᖏᑦ ᓄᓇᕗᒻᒥ ᐊᒻᒪ ᐸᐅᒃᑑᑎᒃᑯᑦ ᐃᓄᐃᑦ ᐊᕐᓇᐃᑦ ᑲᑐᔾᔨᖃᑎᒌᖏᑦ ᑲᓇᑕᒥ 
ᐊᐱᖅᓱᓚᐅᖅᑐᑦ 38-ᓂᒃ ᐊᕐᓇᓂᑦ 7-ᓂᒃ ᓄᓇᕗᒻᒥ ᓄᓇᓕᓐᓂ ᐊᑐᖅᓯᒪᔪᓂᑦ ᐊᕐᓇᐅᓂᕐᒥᓄᑦ 
ᐋᓐᓂᖅᓱᖅᑕᐅᓂᕐᒥᑦ ᖃᐅᔨᓴᕐᓂᕐᒧᑦ ᐊᑑᑎᖃᕐᓂᖓ ᐃᓚᒌᓄᑦ ᐋᓐᓂᖅᓯᕆᑦᑕᐃᓕᒪᑎᑦᓯᓂᕐᒧᑦ ᐱᖁᔭᖅ 
ᑭᐅᓯᓂᕐᒥᑦ ᐃᓚᒌᓂᑦ ᐋᓐᓂᖅᓯᕆᓂᕐᒥᑦ, ᐱᓗᐊᖅᑐᒥᑦ ᑖᒃᑯᓄᖓ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ 
ᑎᓕᐅᕆᔾᔪᑎᓂᑦ ᐊᒻᒪ ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑎᓂᑦ. ᐊᕐᓇᐃᑦ ᐃᓚᖏᑦ ᓇᓗᓇᐃᖅᓯᓚᐅᖅᑐᑦ 
ᑖᓐᓇ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑎ ᐊᑦᑕᕐᓇᖅᑐᒦᑎᑦᓯᒍᓐᓃᓚᐅᖅᑐᖅ ᐊᒻᒪ ᓴᐳᔾᔭᐅᒍᑕᐅᓪᓗᓂ, 
ᕿᓚᒻᒥᐅᔪᒥᑦ, ᐊᓯᖏᑦ ᐊᕐᓇᐃᑦ ᐅᑉᐱᕈᓱᓚᐅᖅᑐᑦ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑏᑦ 
ᐊᑑᑎᖃᓚᐅᖅᑐᑦ ᑭᓯᐊᓂ ᐱᑦᑎᐊᙱᑦᑐᖅ ᒪᓕᑦᓯᐊᕈᓂ ᑎᓕᐅᕆᔾᔪᑎᒥᑦ ᐊᒻᒪ ᐸᓖᓯᒃᑯᑦ 
ᐅᐸᒍᑎᓴᕋᐃᖃᑦᑕᖅᑲᑕ ᑎᓕᐅᕆᔾᔪᑎ ᓯᖁᒥᑕᐅᑉᐸᑦ. ᐊᒥᓱᑦ ᐊᕐᓇᐃᑦ ᖃᐅᔨᒪᓚᐅᙱᑦᑐᑦ ᓄᓇᓕᒻᒥ 
ᓱᒋᐊᕐᓂᕐᒧᑦ ᑎᓕᐅᕆᔾᔪᑎᓂᑦ ᐊᑐᐃᓐᓇᖅᑕᖃᕆᐊᖓ (ᑕᐃᒪᐃᓐᓂᖓᓄᑦ ᐊᑐᖅᑕᐅᙱᓗᐊᖅᑐᑦ). ᐊᓯᖏᑦ 
ᓵᒍᒪᓚᐅᙱᑦᑐᑦ ᐃᖅᑲᖅᑐᐃᕕᒻᒧᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᑎᓪᓗᒋᑦ ᐅᐱᓐᓇᕋᓂ ᑕᑎᖃᑦᓯᐊᖏᒻᒪᑕ 
ᐋᖅᑭᑦᓱᖅᓯᒪᔪᒥᑦ ᐊᒻᒪ ᐅᑉᐱᕈᓱᓐᓂᖏᓐᓂᒃ ᑲᒪᑦᓯᐊᓂᖅᓴᐅᓲᖑᒻᒪᑕ ᐱᕋᔭᑦᑐᒥᓂᕐᓂᒃ 
ᐱᓂᕐᓗᑦᑕᐅᓯᒪᔪᓂᐅᖏᑦᑐᖅ.267  

ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑏᑦ ᑐᕌᖓᔪᑦ ᐃᑲᔪᕐᓂᕐᒥᑦ ᐃᓚᒌᖑᔪᓂᑦ ᐊᑕᐅᑦᓯᒃᑯᑦ ᐊᒻᒪ ᐊᑐᕐᓗᑎᒃ 
ᐱᖅᑯᓯᑐᖃᒃᑯᑦ ᐃᓄᐃᑦ ᐱᒻᒪᕆᐅᒋᔭᖏᓐᓂᒃ. “ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑎᒃᑯᑦ, ᑕᒪᒃᑮᒃ ᐊᐃᑉᐸᕇᒃ 
ᖃᐅᖃᑎᒌᓲᑦ ᐊᒻᒪ, ᐊᒥᓱᐊᖅᑎ, ᐸᕐᓇᐃᓲᑦ ᖃᓄᐃᓕᐅᕆᐊᕐᓂᕐᒧᑦ ᓲᕐᓗ ᐅᐃᕆᓯᒪᓂᕐᒧᑦ ᒪᒥᓴᕐᓂᕐᒥᑦ, 
ᓂᙵᐅᒪᓗᐊᖅᑕᐅᓕᒪᓂᕐᒥᑦ ᐅᕝᕙᓘᓐᓃᑦ ᐊᓯᖏᑦ ᑕᐃᒫᒃ ᐅᖃᖃᑎᖃᕐᓂᕐᒥᑦ ᓄᓇᓕᒻᒥ ᐃᓐᓇᓪᓚᕆᓐᓂ 
ᐅᕝᕙᓘᓐᓃᑦ ᐊᓯᖏᑦ ᐊᔪᙱᓐᓂᖃᖅᑐᑦ ᓄᓇᓕᒻᒥᐅᑕᕐᓂᒃ. ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑎ 
ᐊᖏᖅᑕᐅᓲᖅ ᐃᖅᑲᖅᑐᐃᔨᕋᓛᒧᑦ ᐅᖃᐅᔾᔪᐃᓕᓲᖅ ᑕᒪᒃᑮᓐᓂᒃ ᒪᓕᑦᓯᐊᕆᐊᖃᕐᓂᖏᓐᓂᒃ 
ᑎᓕᐅᕆᔾᔪᑎᒥᑦ.”268 ᑭᓯᐊᓂ, ᑕᐃᒫᒃ ᐸᐅᒃᑑᑎᒃᑯᑦ ᐊᖏᔪᖅᑳᖓ ᕆᐱᑲ ᑲᓪᓗ ᐅᖃᖅᓯᒪᔪᖅ: “ᐊᔪᕐᓇᕐᔪᐊᓲᖅ 
ᐊᑐᐃᓐᓇᖃᕐᕕᐅᓂᕐᒥᑦ ᐃᓱᒪᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ ᐱᓕᕆᐊᑦᓴᓂᑦ ᐅᐃᕆᓯᒪᔪᓄᑦ ᐊᒻᒪ 
ᖁᐊᖅᓵᕐᓇᖅᑐᒃᑰᖅᓯᒪᔪᓄᑦ ᓄᓇᓕᓐᓂ ᐃᓄᑭᓐᓂᖅᓴᓂᑦ, ᑕᐃᒪᐃᒻᒪᑦ ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑏᑦ 
ᐊᑑᑎᖃᙱᑐᐃᓐᓇᕆᐊᓖᑦ ᐋᓐᓂᖅᓯᕆᓂᕐᒥᑦ ᓄᖅᑲᖅᑎᑦᓯᓂᕐᒥᑦ.”269 ᓄᓇᕗᑦ ᑐᙵᕕᒃᑯᑦ ᐅᖃᖅᓯᒪᔪᑦ 
ᐃᓛᒃᑰᖓᔪᒃᑯᑦ ᐃᓄᓕᕆᔭᐅᓂᖅ ᓈᒻᒪᙱᓗᐊᖅᑐᖅ ᑲᒪᓂᕐᒥᑦ ᐃᓚᒌᓂᑦ ᐋᓐᓂᖅᓯᕆᓂᕐᒥᑦ: 
“ᐋᓐᓂᖅᓯᕆᑦᑕᐃᓕᒪᑎᑦᓯᓂᖅ ᐃᑎᓂᖅᓴᒥᑦ ᒪᒥᓴᕈᑕᐅᒋᐊᓕᒃ ᑐᕌᖓᓂᖃᖅᑐᒥᑦ, ᐊᑯᓂᐅᔪᒃᑯᑦ 
ᐱᔨᑦᓯᕋᐅᑎᒃᑯᑦ ᐊᒻᒪ ᐃᑲᔪᖅᑕᐅᔾᔪᑎᒃᑯᑦ.”270  

ᓄᓇᕗᒻᒥ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑏᑦ 

ᐊᐅᓚᑕᐅᓪᓗᓂ ᓄᓇᓕᓐᓂ ᒪᓕᒐᓕᕆᓂᕐᒧᑦ ᐱᓕᕆᕝᕕᒃᑯᑦ, ᑎᓴᒪᓂᒃ ᐱᓂᕐᓗᑦᑕᐅᓯᒪᔪᓄᑦ ᑲᒪᑦᓯᐊᓂᕐᒧᑦ 
ᐃᖅᑲᓇᐃᔭᖅᑎᓂᑦ ᐃᑲᔪᓲᑦ ᐱᓂᕐᓗᑦᑕᐅᓯᒪᔪᓂᑦ ᐱᕋᔭᓐᓂᒃᑯᑦ, ᐊᑐᐃᓐᓇᐅᑎᑦᓯᓂᕐᒥᑦ ᑐᑭᓯᒋᐊᕈᑎᑦᓴᓂᑦ 
ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓂ, ᑐᑭᓯᒋᐊᕈᑎᑦᓴᓂᑦ ᐱᓂᕐᓗᑦᑕᐅᓯᒪᔪᑉ ᑎᑎᖅᑲᖏᓐᓄᑦ, 
ᐃᑲᔪᕐᓂᕐᒥᑦ ᐱᔭᕇᖅᓯᓂᕐᒥᑦ ᐱᓂᕐᓗᑦᑕᐅᓯᒪᔪᖅ ᐊᑦᑐᖅᑕᐅᓯᒪᓂᖓᓄᑦ ᑎᑎᖅᑲᖓᓂ, ᐃᓱᒪᒃᑯᑦ ᐃᑲᕐᓂᕐᒥᑦ 
ᐱᕙᒌᔭᐃᓂᕐᒥᑦ ᐃᖅᑲᖅᑐᐃᕕᒻᒦᒋᐊᖃᕐᓂᕐᒧᑦ, ᐊᒻᒪ ᓄᓇᓕᒻᒥᑦ ᐃᑲᔫᑎᑦᓴᓄᑦ.271 ᖄᒃᑲᓐᓂᐊᒍᑦ 
ᐃᕐᖐᓐᓈᖅᑕᐅᑎᒧᑦ ᐊᒻᒪ ᐊᑭᖃᙱᑦᑐᒧᑦ ᐃᑲᔪᖅᑕᐅᓂᕐᒧᑦ ᐅᖄᓚᕕᐅᒍᓐᓇᖅᑐᖅ (ᖃᓪᓗᓈᑎᑐᑦ 
ᐃᓄᒃᑎᑐᓪᓗ), ᐱᓂᕐᓗᑦᑕᐅᓯᒪᔪᑦ ᐱᔨᑦᓯᕋᖅᑕᐅᑎᒍᓐᓇᖅᑐᑦ ᐸᓖᓯᒃᑯᓐᓂᑦ, ᐃᓱᒪᓕᕆᔨᓂᑦ, ᐅᕝᕙᓘᓐᓃᑦ 
ᐃᓄᓕᕆᔨᒃᑯᓐᓂᑦ. ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ – ᖁᓄᔪᓐᓂᐊᖅᑕᐅᓂᖅ ᐊᒻᒪ ᐊᐃᑉᐸᕇᓄᑦ 
ᐋᓐᓂᖅᓱᖅᑕᐅᓂᕐᒧᑦ – ᑭᒡᒐᖅᑐᐃᔪᑦ ᐱᕋᔭᓐᓂᐅᓂᖅᐹᓲᓂᑦ ᓄᓇᕗᒻᒥᐅᓄᑦ ᐃᑲᔪᖅᑕᐅᒐᓱᐊᓲᓄᑦ.272  

ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑏᑦ ᐱᖃᑕᐅᓲᖑᒻᒥᔪᑦ ᐃᓄᓕᒫᓂᑦ ᐃᓕᓐᓂᐊᖅᑎᑦᓯᓂᕐᒥᑦ ᐊᒻᒪ 
ᐅᔾᔨᕈᓱᓕᖅᑎᑦᓯᓂᕐᒥᑦ ᐱᓂᕐᓗᑦᑕᐅᓯᒪᔪᓄᑦ ᐊᑲᐅᙱᓕᐅᕈᑕᐅᔪᓂᑦ ᐊᒻᒪ ᐱᓕᒻᒪᑦᓴᐅᑎᓂᑦ 

ᐃᓕᓐᓂᐊᖅᑎᑦᓯᓲᑦ ᐱᔨᑦᓯᕋᖅᑎᓄᑦ ᐊᒻᒪ ᓯᕗᓪᓕᖅᐹᓂᑦ ᐃᓄᓕᕆᓲᓄᑦ (ᐋᓐᓂᐊᓯᐅᖅᑏᑦ, ᐃᓱᒪᓕᕆᔩᑦ, ᐊᒻᒪ 
ᐸᓖᓰᑦ) ᐱᓕᕆᓲᓂᑦ ᐱᓂᕐᓗᑦᑕᐅᓯᒪᔪᓄᑦ ᐱᕋᔭᓐᓂᒃᑯᑦ.273  

ᖄᒃᑲᓐᓂᐊᒍᑦ, ᑖᓐᓇ ᐱᓂᕐᓗᑦᑕᐅᓯᒪᔪᑦ ᐱᕋᔭᓐᓂᕐᒧᑦ ᐱᖁᔭᖓ274 ᓴᖅᑭᓚᐅᖅᑐᖅ ᐱᓂᕐᓗᑦᑕᐅᓯᒪᔪᓄᑦ 
ᐃᑲᔫᓯᐊᕐᓂᕐᒧᑦ ᑮᓇᐅᔭᕐᓂᒃ, ᑲᒪᒋᔭᐅᓲᖅ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑏᑦ ᑲᒪᔨᒧᑦ ᐊᒻᒪ 
ᐱᓂᕐᓗᑦᑕᐅᓯᒪᔪᓄᑦ ᐃᑲᔫᓯᐊᕐᓂᕐᒧᑦ ᑲᑎᒪᔨᕋᓛᓄᑦ. ᑮᓇᐅᔭᑦ ᐃᑲᔪᓲᑦ ᓄᓇᓕᓐᓂ-ᑐᙵᕕᐅᔪᓂᑦ 
ᐱᓕᕆᐊᑦᓴᓂᑦ ᐊᒻᒪ ᖃᓄᐃᓕᐅᕈᑎᑦᓴᓂᑦ ᐱᔨᑦᓯᕋᓲᓂᑦ ᐊᒻᒪ ᐃᑲᔪᓲᓂᑦ ᐱᓂᕐᓗᑦᑕᐅᓯᒪᔪᓄᑦ ᐱᕋᔭᓐᓂᒃᑯᑦ, 
ᐃᓚᖃᖅᑐᖅ: ᐃᓕᓐᓂᐊᖅᑎᑦᓯᓂᕐᒥᑦ ᓄᓇᓕᒻᒥ ᐃᑲᔫᑎᑦᓴᓄᑦ ᐃᖅᑲᓇᐃᔭᖅᑎᓂᑦ; ᐱᔨᑦᓯᕋᐅᑎᓪᓗᐊᑕᕐᓂᒃ 
ᐃᑲᔪᓲᓂᑦ ᐱᓂᕐᓗᑦᑕᐅᓯᒪᔪᓂᑦ; ᐃᓄᓕᒫᓂᑦ ᐅᔾᔨᕈᓱᓕᖅᑎᑦᓯᓂᕐᒥᑦ ᐊᒻᒪ ᑐᑭᓯᒋᐊᕈᑎᑦᓴᓂᑦ ᑐᕌᖓᓂᓕᓐᓂᒃ 
ᐱᓂᕐᓗᑦᑕᐅᓯᒪᔪᓂᑦ ᐊᒻᒪ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓂ; ᐊᒻᒪ ᖃᐅᔨᓴᕐᓂᕐᒥᑦ 
ᑐᕌᖓᓂᓕᒻᒥᑦ ᐱᔨᑦᓯᕋᐅᑎᓄᑦ ᐱᓂᕐᓗᑦᑕᐅᓯᒪᔪᓄᑦ ᐊᒻᒪ ᐱᒋᐊᖃᖅᑕᖏᓐᓂᒃ ᐃᓱᒫᓘᑎᖏᓐᓂᓪᓗ.275 
2015-2016-ᒥᑦ, ᑮᓇᐅᔭᑦ ᐃᑲᔪᖅᓱᓚᐅᖅᑐᑦ ᐊᕐᓇᐃᑦ ᑲᑎᙵᔪᓂᑦ ᓴᓪᓕᓂ, ᐱᓂᕐᓗᑦᑕᐅᖃᑎᒌᑦᑐᓄᑦ 
ᐃᑲᔪᖅᓱᓂᕐᒧᑦ ᓯᕗᓕᖅᑎᐅᓂᕐᒧᑦ ᐃᓕᓐᓂᐊᕈᑎᑦᓴᒥᑦ ᐃᖃᓗᓐᓂ, ᐊᐃᑉᐸᕇᑦᓯᐊᕐᓂᕐᒧᑦ ᐱᓕᕆᐊᑦᓴᒥᑦ 
ᐸᓐᓂᖅᑑᒥ, ᐊᒻᒪ ᐃᓅᓱᑦᑐᓄᑦ ᐃᓕᖅᑯᓯᒃᑯᑦ ᒪᒥᓴᖅᐸᓪᓕᐊᓂᕐᒥᑦ ᐱᓕᕆᐊᑦᓴᒥᑦ ᓄᑲᑉᐱᐊᓄᑦ ᓂᕕᐊᖅᓵᓄᓪᓗ 
ᐃᖃᓗᒃᑑᑦᓯᐊᕐᒥᑦ.276  

ᑕᐃᒪᑦᑕᐅᖅ, ᓄᓇᕗᒻᒥ ᐱᓂᕐᓗᑦᑕᐅᓯᒪᔪᓄᑦ ᐊᐅᓪᓚᕐᓂᕐᒧᑦ ᐃᑲᔪᖅᓱᖅᑕᐅᓂᕐᒧᑦ ᐱᓕᕆᐊᑦᓴᖓ 
ᐊᑐᐃᓐᓇᐅᑎᑦᓯᓲᑦ ᑮᓇᐅᔭᕐᓂᒃ ᑕᐃᒃᑯᓄᖓ ᐊᑦᑐᖅᑕᐅᓯᒪᔪᓄᑦ ᐋᓐᓂᖅᓱᖅᑕᐅᕐᔪᐊᕐᓂᕐᒧᑦ 
(ᐱᓂᕐᓗᑦᑕᐅᓯᒪᔪᑦ, ᐃᓚᒋᔭᖏᑦ, ᐊᒻᒪ ᐃᑲᔪᖅᓱᕐᓂᐊᖅᑐᑦ ᐃᓄᐃᑦ) ᐊᐅᓪᓚᕐᓂᕐᒧᑦ ᐊᒻᒪ ᐱᖃᑕᐅᓂᕐᒧᑦ 
ᐃᖅᑲᖅᑐᐃᕕᒻᒥ ᓄᓇᓕᖓᑕ ᓯᓚᑖᓂ.277 

ᐱᕋᔭᑦᑕᐃᓕᒪᑎᑦᓯᓂᕐᒧᑦ ᐱᓕᕆᐊᑦᓴᑦ  

ᒫᑦᓯ, 2017-ᒥ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᑦ ᓴᖅᑮᓚᐅᖅᑐᑦ ᐸᕐᓇᐅᑎᖓᓂ ᐊᕐᕌᒍᓄᑦ ᑕᓪᓕᒪᓄᑦ 
ᐱᕋᔭᑦᑕᐃᓕᒪᑎᑦᓯᓂᕐᒧᑦ ᐸᕐᓇᐅᑎᖓᓂ. ᐸᕐᓇᐅᑎ ᑐᙵᕕᖃᖅᑐᖅ ᐃᓄᓕᒪᓂᑦ ᐱᖃᑕᐅᑎᑦᓯᓂᕐᒥᑦ 
ᑲᑎᒪᑎᑦᓯᓂᒃᑯᑦ ᐊᑐᓂ 25-ᓂᑦ ᓄᓇᕗᑦ ᓄᓇᓕᖏᓐᓂᒃ 2013-ᒥᑦ ᐊᒻᒪ 2014-ᒥᑦ.278 ᐸᕐᓇᐅᑎ ᐃᓚᖃᖅᑐᖅ 
ᐱᕋᔭᑦᑕᐃᓕᒪᑎᑦᓯᓂᕐᒥᑦ ᐃᓅᓯᕐᒥᑦ ᐱᕙᓪᓕᐊᑎᑦᓯᓂᒃᑯᑦ (CPSD) ᐱᓕᕆᓂᐊ, ᑕᐃᒪᐃᑦᑐᖅ “ᑐᕌᖓᓂᓕᒃ 
ᐊᔪᕈᓐᓃᖅᑎᑦᓯᓂᕐᒥᑦ ᐃᓄᓐᓂᒃ ᐊᒻᒪ ᑲᒪᓂᕐᒥᑦ ᐊᑲᐅᙱᓕᐅᕈᑕᐅᔪᓂᒃ ᓄᓇᓕᓐᓂ 
ᐱᕋᔭᕈᑕᐅᓕᖃᑦᑕᖅᑐᓄᑦ.”279 ᐱᕋᔭᑦᑕᐃᓕᒪᑎᑦᓯᓂᕐᒥᑦ ᐃᓅᓯᕐᒥᑦ ᐱᕙᓪᓕᐊᑎᑦᓯᓂᒃᑯᑦ ᐱᓕᕆᓂᐊ 
ᑕᐅᑐᑦᑕᐅᔪᖅ ᒪᓕᑦᓯᐊᕐᓂᕐᒥᑦ ᐃᓄᐃᑦ ᐱᒻᒪᕆᐅᒋᔭᖏᓐᓂᒃ: ᐃᓅᖃᑎᒌᑦᓯᐊᕐᓂᖅ (ᐃᒃᐱᒍᓱᑦᓯᐊᕐᓂᖅ 
ᐃᓚᒌᑦᓯᐊᕐᓂᕐᓗ, ᐱᑦᓯᐊᕐᓂᕐᓗ ᐃᓅᖃᑎᑦᑎᓐᓂᒃ); ᑐᙵᓇᕐᓂᖅ (ᒪᑐᐃᖓᓂᖅ, ᐃᓚᐅᑎᑦᓯᓂᖅ, 
ᐃᓕᕋᓇᙱᓐᓂᖅ); ᐱᔨᑦᓯᕐᓂᖅ (ᐃᓚᑦᑎᓐᓂᒃ, ᐃᓅᖃᑎᑦᑎᓐᓂᒃ ᓄᓇᖅᑲᑎᑦᑎᓐᓂᓪᓗ ᐱᔨᑦᓯᕈᑎᖃᕐᓗᓂ); 
ᐋᔩᖃᑎᒌᓐᓂᖅ (ᐃᓱᒪᓕᐅᖃᑎᒌᓪᓗᓂ, ᐅᖃᖃᑎᒌᓐᓂᒃᑯᑦ ᐊᒻᒪᓗ ᐊᖏᖃᑎᒌᓐᓂᒃᑯᑦ); 
ᐱᓕᒻᒪᒃᓴᕐᓂᖅ/ᐱᔭᕆᐅᖅᓴᕐᓂᖅ (ᐊᔪᕈᓐᓃᖅᓴᓂᖅ ᓱᓇᓕᕆᓗᓂ ᑕᑯᓐᓇᓂᒃᑯᑦ, ᑲᔪᖏᖅᓴᐃᓂᒃᑯᑦ, 
ᐱᓇᓱᓐᓂᒃᑯᑦ, ᐆᑦᑐᕋᕐᓂᒃᑯᑦ); ᐱᓕᕆᖃᑎᒌᓐᓂᖅ/ᐃᑲᔪᖅᑎᒌᓐᓂᖅ (ᐃᓄᑑᔾᔨᖏᓪᓗᓂ ᐱᓕᕆᔭᕆᐊᓕᓐᓂᒃ 
ᐃᖅᑲᓇᐃᔭᖃᑎᖃᕐᓗᓂ); ᐊᒻᒪ ᖃᓄᖅᑑᕐᓂᖅ (ᐃᓱᒪᑦᓴᖅᓯᐅᕐᓂᖅ ᓴᓇᑐᓗᓂ ᐋᖅᑭᒋᐊᓕᒻᒥᒃ 
ᐋᖅᑭᑦᓯᓇᓱᓪᓗᓂ).280 ᐸᕐᓇᐅᑎ ᑐᑭᒧᐊᕈᑕᐅᒻᒥᔪᖅ ᑐᙵᕕᖃᕐᓂᕐᒥᑦ ᐃᓕᖅᑯᓯᕐᒥᑦ ᖃᐅᔨᒪᑦᓯᐊᓂᕐᒥᑦ ᐊᒻᒪ 
ᑲᒪᑦᓯᐊᓯᓐᓈᑦ ᓄᓇᓕᐅᑉ ᐱᒋᐊᖃᖅᑕᖓᓂ ᐊᒻᒪ ᖁᐊᖅᓵᕐᓇᖅᑐᒃᑰᕐᓂᑰᔪᓂᒃ-ᖃᐅᔨᒪᑦᓯᐊᓂᕐᒥᑦ ᐃᓕᓴᖅᓯᔪᒥᑦ 
ᐊᑦᑐᐃᓂᐅᖏᓐᓇᐅᔭᖅᑐᓂᑦ ᖃᓪᓗᓈᓄᑦ ᐊᐅᓚᑕᐅᓂᖏᓐᓄᑦ.281  

ᐊᒥᓱᑦ “ᑐᕌᖅᑕᐅᓇᓱᐊᖅᑐᑦ” ᓇᓗᓇᐃᖅᑕᐅᓯᒪᔪᑦ ᐅᓗᕆᐊᓇᖅᑐᒦᓪᓚᕆᓐᓂᖏᓐᓄᑦ “ᐱᖃᑕᐅᓂᕐᒧᑦ 
ᐅᕝᕙᓘᓐᓃᑦ ᐊᑦᑐᖅᑕᐅᓂᕐᒧᑦ ᐱᕋᔭᓐᓂᕐᒧᑦ”: ᓱᕈᓰᑦ ᐊᒻᒪ ᐃᓅᓱᑦᑐᑦ, ᐃᓐᓇᓪᓚᕆᑦ, ᐱᓂᕐᓗᑦᑕᐅᓯᒪᔪᑦ 
ᐱᕋᔭᓐᓂᕐᒧᑦ, ᐊᒻᒪ ᐸᓯᔭᑦᓴᐅᓂᑰᔪᑦ ᐱᕋᔭᓐᓂᕐᒧᑦ.282 ᑭᓯᐊᓂ, ᐸᕐᓇᐅᑎ ᐃᓕᓴᖅᓯᔪᖅ ᐊᕐᓇᐃᑦ 
ᐅᓗᕆᐊᓇᖅᑐᒦᓐᓂᖅᓴᐅᔪᑦ ᐋᓐᓂᖅᓱᖅᑕᐅᕐᔪᐊᕐᓂᕐᒥᑦ ᐊᖑᑎᓂᑦ (ᓲᕐᓗ, ᑎᑎᖅᑲᖅ ᓇᓗᓇᐃᖅᓯᔪᖅ 

ᐱᓂᕐᓗᑦᑕᐅᓂᖏᓐᓂᒃ 7,236 ᐊᕐᓇᓄᑦ ᐊᒻᒪ 4,734 ᐊᖑᑎᓄᑦ ᐸᓖᓯᒃᑯᓐᓄᑦ-ᐅᖃᐅᓯᐅᔪᓄᑦ 
ᐋᓐᓂᖅᓯᕆᓂᕐᒧᑦ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᓂᑦ283) ᑕᑯᔭᐅᓂᖅᓴᐅᓪᓗᓂ ᐊᕐᓇᐅᓂᕐᒥᓄᑦ 
ᐋᓐᓂᖅᓱᖅᑕᐅᓂᕐᒥᑦ ᐱᑕᖃᙱᑦᑐᖅ.  

ᑭᓇᐅᔭᖃᖅᑎᑦᓯᓂᕐᒥᑦ ᓄᓇᕗᑦ ᒪᓕᒐᓕᕆᓂᕐᒧᑦ ᐋᖅᑭᖅᓱᓯᒪᓂᖓᓂ  

ᑮᓇᐅᔭᖃᖅᑎᑦᓯᓂᕐᒥᑦ ᒪᓕᒐᓕᕆᓂᕐᒥᑦ ᓄᓇᕗᒻᒥ ᑲᑐᔾᔨᖃᑎᒌᓂᒃᑯᑦ ᑲᒪᒋᔭᐅᒋᐊᓕᒃ ᓄᓇᕗᑦ ᒐᕙᒪᖓᓄᑦ 
ᐊᒻᒪ ᑲᓇᑕᐅᑉ ᒐᕙᒪᖓᓄᑦ. ᐃᖅᑲᖅᑐᐃᔨᕋᓛᒃᑯᑦ ᐱᓕᕆᐊᑦᓴᖓ ᐃᓚᒋᔭᐅᔪᖅ ᐊᕐᕌᒍᑕᒫᑦ ᑮᓇᐅᔭᕐᓂᒃ 
ᐊᑐᖅᑐᑦᓴᓂᑦ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᓐᓂ, ᑖᒃᑯᐊᓕ ᒪᓕᒐᓕᕆᔨᒃᑯᑦ ᑲᑎᒪᔨᖏᑦ 
ᑮᓇᐅᔭᖃᖅᑎᑕᐅᓲᑦ ᐊᑭᖓᓂᑦ ᐊᑭᓖᖃᑎᒌᑦᓱᑎᒃ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᑦ ᐊᒻᒪ ᒐᕙᒪᑐᖃᒃᑯᓐᓂ 
ᐃᖅᑲᖅᑐᐃᕕᓕᕆᔨᕐᔪᐊᒃᑯᓐᓂ ᐊᑐᐃᓐᓇᖃᕐᕕᐅᓂᕐᒥᑦ ᐃᖅᑲᖅᑐᐃᕕᓕᕆᓂᕐᒧᑦ ᐱᔨᑦᓯᕋᐅᑎᓄᑦ ᐊᖏᕈᑎᒃᑯᑦ. 
ᐊᔾᔨᐸᓗᖓ ᐊᓯᖏᓐᓄᑦ ᓂᒋᐊᓂ ᐊᒻᒪ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᓂᑦ, ᐊᑭᖓ ᐊᑭᓕᖅᑕᐅᖃᓯᐅᑎᔪᖅ 
ᐊᕕᑦᑐᖅᓯᒪᔪᖅ 70% ᐊᒻᒪ 30%.284 ᑭᓯᐊᓂ, ᐊᑭᖓ ᐱᔨᑦᓯᕋᕐᓂᕐᒧᑦ ᐊᑭᑐᓂᖅᓴᕐᔪᐊᖑᔪᖅ ᐅᑭᐅᖅᑕᖅᑐᒥ. 
ᓲᕐᓗ, ᑲᓛᒃ (Clark) ᐅᖃᖅᑐᖅ ᐊᑐᓂ ᐃᓄᒻᒧᑦ ᐊᑭᓕᐅᑏᑦ ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ 12.9 
ᐊᖏᓂᖅᓴᐅᔪᖅ ᓄᓇᕗᒻᒥ ᑕᑯᓗᒍ ᑲᓇᑕᓕᒫᖅ.285  

ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ ᑲᓇᑕᒥᒃᑯᑦ ᖃᐅᔨᓴᕐᓂᖓ ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᓐᓂ ᖃᐅᔨᓚᐅᖅᑐᑦ 
ᐃᓱᒫᓘᑕᐅᓂᖅᐹᖑᔪᖅ ᐅᖃᐅᓯᐅᔪᖅ ᑕᐃᒃᑯᓄᖓᓕᒫᖅ ᐊᐱᖅᓱᖅᑕᐅᔪᓄᑦ ᐊᒥᒐᓗᐊᕐᓂᖏᑦ ᓄᓇᓕᓐᓂ 
ᐃᑲᔫᑎᑦᓴᓂᑦ ᐊᒻᒪ ᐱᓕᕆᐊᑦᓴᓂᑦ. “ᐱᓗᐊᖅᑐᒥᑦ ᐱᕋᔭᑦᑕᐅᓕᔪᓕᕆᔨᓂᑦ, ᐃᓄᓕᕆᔨᓂᑦ, ᐃᓱᒪᓕᕆᔨᓂᑦ 
ᐅᐃᕆᓯᒪᓂᕐᒧᓪᓗ ᐱᔨᑦᓯᕋᐅᑎᓂᑦ, ᐃᓅᓱᑦᑐᓄᑦ ᐱᓕᕆᐊᑦᓴᓂᑦ, ᐊᒻᒪ ᓴᙱᔪᒥᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ 
ᑲᑎᒪᔨᕋᓛᓂᑦ.”286 ᑲᓛᒃ (Clark) ᐅᖃᖅᑐᖅ, “ᐊᕐᕌᒍᑕᒫᑦ ᑮᓇᐅᔭᑦ ᑐᓂᔭᐅᔪᑦ ᑲᓇᑕᒥ ᓄᓇᕗᑦ ᒐᕙᒪᖓᓄᑦ 
– 91% ᓄᓇᕗᒻᒥ ᑲᑎᓪᓗᒍ ᐊᕐᕌᒍᑕᒫᑦ ᑮᓇᐅᔭᓕᐊᖏᑦ – ᓈᒻᒪᙱᓗᐊᖃᑦᑕᖅᑐᑦ ᒪᓕᒐᓕᕆᓂᕐᒧᑦ, 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᐃᓪᓗᓕᕆᓂᕐᒧᑦ, ᐃᓕᓐᓂᐊᕐᓂᓕᕆᓂᕐᒧᑦ, ᐊᒻᒪ ᐊᓯᖏᑦ ᐃᓅᓯᕐᒧᑦ 
ᐱᓕᕆᐊᑦᓴᓄᑦ.”287 ᑕᐃᒫᒃ ᐅᖃᖅᓯᒪᒻᒪᑦ ᑲᓛᒃ (Clark), “ᓈᒻᒪᒃᑯᑦ ᐅᖃᔭᕆᐊᑦᓴᖅ ᓄᓇᕗᒻᒥᐅᑕᐅᔪᑦ, 
ᐱᓗᐊᖅᑐᒥᑦ ᑕᐃᒃᑯᐊ ᓄᓇᓕᓐᓃᑦᑐᑦ ᐃᖃᓗᐃᑦ ᓯᓚᑖᓂ, ᑕᐃᒫᑦᓴᐃᓐᓇᖅ ᐃᖅᑲᖅᑐᐃᕕᓕᕆᓂᕐᒧᑦ 
ᐱᔨᑦᓯᕋᐅᑎᓂᑦ ᐊᑐᐃᓐᓇᖃᕐᕕᐅᕙᖏᑦᑐᑦ ᑕᐃᒫᒃ ᓂᕆᐅᒋᔭᐅᔪᓂᒃ ᑲᓇᑕᒥ, ᐃᓚᒋᔭᐅᑦᓯᐊᕋᑎᓗ 
ᐃᖅᑲᖅᑐᐃᕕᓕᕆᓂᕐᒧᑦ ᐱᓕᕆᓂᐅᔪᒥᑦ.”288 

ᐱᕋᔭᓐᓂᕐᒧᑦ ᒪᓕᒐᓕᕆᓂᖅ ᐃᓄᕕᐊᓗᓐᓂ 

ᐃᓄᕕᐊᓗᐃᑦ ᓄᓇᖃᕐᕕᖓᓂ ᐊᖏᓂᖃᖅᑐᖅ ᐅᖓᑖᓂ 90,000 ᑭᑉᐹᕆᑦᑐᑦ ᑭᓛᒥᑕᑦ ᓄᓇᒥᑦ ᐱᐅᕗᑦ ᓰ 
ᓯᔾᔭᖏᓐᓂ ᒪᑲᓐᓯ ᑰᖓᓄᑦ ᑎᐊᓪᑕᒥᑦ, ᔫᑳᓐ ᐅᐊᓐᓇᖅᐸᒥᖓ, ᐱᖓᓐᓇᖅᐸᓯᖓᓄᑦ ᓄᓇᑦᓯᐊᕐᒥᑦ. ᑕᐃᒫᒃ 
ᐅᖃᖅᓯᒪᒻᒪᑦ 2016 ᐊᐱᖅᓱᕐᔪᐊᕐᓂᖅ, ᐃᓄᕕᐊᓗᐃᑦ ᐊᒥᓲᓂᖏᑦ 5,335 ᐃᓄᑕᖃᓚᐅᖅᑐᖅ, 62% 
ᐃᓅᓪᓗᑎ.289 ᐊᕕᑦᑐᖅᓯᒪᓂᖓ ᐱᖓᓲᔪᖅᑐᓂᑦ ᓄᓇᓕᖃᖅᑐᖅ: ᐊᒃᓚᕕᒃ (630), ᐃᓅᕕᒃ (3,400), 
ᐸᐅᓚᑐᒃ (300), ᐃᑳᕼᐅᒃ/ᓵᔅ ᕼᐋᐳ (125), ᑐᒃᑑᔮᖅᑐᖅ (1,000), ᐊᒻᒪ ᐅᓗᒃᕼᐊᖅᑐᖅ (500). ᐃᓅᕕᒃ 
ᑐᑦᑕᕐᕕᐅᔪᖅ ᐃᓄᕕᐊᓗᓐᓄᑦ. ᐱᖓᓱᑦ ᑖᒃᑯᓇᙵᑦ ᓄᓇᓕᓐᓂ (ᐸᐅᓚᑐᒃ, ᓵᔅ ᕼᐋᐳ, ᐊᒻᒪ ᐅᓗᒃᕼᐊᖅᑐᖅ) 
ᐅᐸᒐᑦᓴᐅᙱᑦᑐᑦ ᐊᖅᑯᑎᒃᑯᑦ.290 ᐳᓴᓐᑎᖓ ᐃᓄᐃᑦ ᑖᒃᑯᓂᖓ ᓄᓇᓕᓐᓂ ᐃᓄᕕᐊᓗᒃᑐᓐ ᐅᖃᕈᓐᓇᖅᑐᑦ 
ᑖᒃᑯᐊᖑᔪᑦ 11.6%-ᓂᑦ ᐃᓅᕕᒻᒥ 64.8%-ᓄᑦ ᐅᓗᒃᕼᐊᖅᑐᕐᒥ, ᐊᑯᓐᓂᖅᓱᖅᑐᒥᑦ 28.5%.291  

ᐃᓄᕕᐊᓗᐃᑦ ᐊᕕᑦᑐᖅᓯᒪᓂᖓ ᐋᔩᖃᑎᕋᒪᐅᖅᑐᖅ ᐃᓗᓕᖃᑦᓯᐊᖅᑐᒥᑦ ᓄᓇᑖᓂᕐᒧᑦ ᐊᖏᕈᑎᒥ ᑲᓇᑕᐅᑉ 
ᒐᕙᒪᖓᓂ 1984-ᒥᑦ ᐃᓚᖃᓚᐅᖅᑐᖅ ᓴᒃᑯᐃᓂᕐᒥᑦ ᐊᑐᕈᓐᓇᕐᓂᖏᓐᓂᒃ ᓄᓇᑐᖃᖏᓐᓂᒃ 
ᑕᐅᖅᓰᖃᑎᖃᕐᓂᕐᒥᑦ ᐱᔪᓐᓇᐅᑎᓂᑦ ᑐᕌᖓᓕᓐᓂᒃ ᐊᓯᐅᔨᑦᑕᐃᓕᒪᓂᕐᒧᑦ ᐃᓄᐃᑦ ᐱᒻᒪᕆᐅᒋᔭᖏᓐᓂᒃ ᐊᒻᒪ 
ᐃᓕᖅᑯᓯᖓᓂ, ᓇᓕᒧᑦᑐᒥᑦ ᐊᒻᒪ ᐊᑑᑎᖃᖅᑐᒥᑦ ᐱᖃᑕᐅᓂᕐᒥᑦ ᐅᑭᐅᖅᑕᖅᑐᒥ ᐊᒻᒪ ᑲᓇᑕᒥ 
ᑮᓇᐅᔾᔭᓴᕐᓂᕐᒧᑦ ᐊᒻᒪ ᐃᓅᓂᕐᒧᑦ, ᐊᒻᒪ ᐊᓯᐅᔨᑦᑕᐃᓕᒪᓂᕐᒥᑦ ᐅᑭᐅᖅᑕᖅᑑᑉ ᐆᒪᔪᖏᓐᓂᒃ ᐊᕙᑎᖓᓂᓪᓗ.292 

ᐃᓄᕕᐊᓗᐃᑦ ᐊᕕᑦᑐᖅᓯᒪᔪᒧᑦ ᑯᐊᐳᕇᓴᓐ, ᑐᑦᑕᕐᕕᓗᒃ ᐃᓅᕕᒻᒥ, ᑭᒡᒐᖅᑐᐃᓲᖅ ᐱᔭᐅᒍᒪᔪᓂᑦ 
ᐃᓄᓕᒫᓂᑦ.293  

ᑕᒪᐃᓐᓂᒃ ᐱᖓᓲᔪᖅᑐᑦ ᐃᓄᕕᐊᓗᐃᑦ ᓄᓇᓕᖏᑦ ᓄᓇᑦᓯᐊᕐᒦᑦᑐᑦ. ᐸᓖᓯᓕᕆᓂᖅ ᑲᒪᒋᔭᐅᓲᖅ ᐸᓖᓯᒃᑯᑦ 
G ᐱᓕᕆᕝᕕᖓᓄᑦ. ᓄᓇᑦᓯᐊᕐᒥ ᒐᕙᒪᒃᑯᑦ ᒪᓕᒐᓕᕆᔨᒃᑯᑦ ᑐᑦᑕᕐᕕᖃᕐᒥᔪᑦ ᔭᓗᓇᐃᕝᒥᑦ. ᐱᕋᔭᓐᓂᕐᒧᑦ 
ᒪᓕᒐᓕᕆᓂᖅ ᐊᐅᓚᑕᐅᓲᖅ ᐃᖅᑲᖅᑐᐃᕕᒃᑯᑦ ᓄᓇᑦᓯᐊᕐᒥᑦ. ᑕᐃᒪᐃᒻᒪᑕ ᐊᓯᖏᓐᓂᑦ ᐃᓄᐃᑦ ᓄᓇᖏᓐᓂ, 
ᑎᑭᖃᑦᑕᖅᑐᑦ ᐃᖅᑲᖅᑐᐃᕖᑦ, ᐃᖅᑲᖅᑐᐃᔨᕋᓛᑦ, ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑏᑦ, ᐊᒻᒪ ᓄᓇᓕᓐᓂ 
ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᐊᑐᖅᑕᐅᓲᑦ. ᑕᐃᒪᑦᑕᐅᖅ, ᐊᒥᓱᓂᑦ ᐱᒋᐊᕈᑎᓂᑦ ᑲᔪᓯᑎᑦᓯᓯᒪᔪᑦ ᑭᐅᓯᓂᕐᒥᑦ 
ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ, ᐃᓚᒋᔭᐅᓪᓗᓂ ᑖᓐᓇ ᓴᐳᔾᔨᓂᕐᒥᑦ ᐃᓚᒋᓂ 
ᐋᓐᓂᖅᓯᕆᑕᐃᓕᑎᑦᑎᓂᕐᒧᑦ ᐱᖁᔭᖅ, ᐊᐃᑉᐸᕇᓄᑦ ᐋᓐᓂᖅᓯᕆᓂᕐᒥᑦ ᒪᒥᓴᕐᓂᕐᒧᑦ ᓇᓖᕌᕈᑎᑦᓴᖅ 
ᐱᓕᕆᐊᑦᓴᖅ, ᐊᒻᒪ ᓄᓇᑦᓯᐊᕐᒥᑦ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑏᑦ ᐱᓕᕆᐊᑦᓴᖏᑦ.  

ᐸᓖᓯᓕᕆᓂᖅ 

ᐸᓖᓯᒃᑯᑦ G ᐱᓕᕆᕝᕕᖓ ᓄᓇᑦᓯᐊᕐᒥᑦ ᐊᕕᑦᑐᖅᓯᒪᔪᖅ ᒪᕐᕉᓐᓄᑦ, ᐅᐊᓐᓇᖅ ᐊᒻᒪ ᓂᒋᐊ, 21 ᐸᓖᓯᖃᕐᕖᑦ 
(ᑐᑦᑕᕐᕕᖏᓪᓗ ᔭᓗᓇᐃᕝᒥᑦ). ᐃᓄᕕᐊᓗᐃᑦ ᓄᓇᓕᖏᑦ ᐊᒃᓚᕕᒃ, ᐃᓅᕕᒃ, ᐸᐅᓚᑕᒃ, ᓵᔅ ᕼᐋᐳ, ᑐᒃᑑᔮᖅᑐᖅ, 
ᐊᒻᒪ ᐅᓗᒃᕼᐊᖅᑐᖅ ᐊᑐᓂ ᐸᓖᓴᖃᕐᕕᖃᖅᑐᑦ.  

ᐊᐱᖅᓱᓚᐅᖅᑐᑦ 12-ᓂᒃ ᐃᓄᓐᓂᒃ ᐊᕐᓇᓂᑦ ᐊᒻᒪ 16-ᓂᒃ ᐱᔨᑦᓯᕋᖅᑎᓂᑦ (ᐃᓚᖃᖅᓱᑎ ᒪᕐᕉᓐᓂᒃ ᐸᓖᓯᓂᑦ) 
ᑕᑯᑦᓴᐅᑎᑦᓯᓚᐅᖅᑐᑦ ᐃᓚᖏᓐᓂᑦ ᐊᑲᐅᙱᓕᐅᕈᑕᐅᔪᓂᑦ ᐸᓖᓯᓕᕆᓂᕐᒥᑦ ᐃᓄᕕᐊᓗᐃᑦ ᓄᓇᓕᖏᓐᓂ.294 
ᑕᐃᒫᒃ ᐅᖃᖅᓯᒪᒻᒪᑕ ᖃᐃᔨᓴᕐᓂᕐᒧᑦ ᐱᖃᑕᐅᔪᑦ, ᐸᓖᔨᒃᑯᑦ G ᐊᕕᑦᑐᖅᓯᒪᓂᖓ ᑲᔪᖏᖅᓴᐃᓲᖅ ᓄᓇᓕᒻᒥ 
ᐸᓖᓯᓕᕆᓂᕐᒥᑦ ᑖᒃᑯᐊ ᐸᓖᓰᑦ ᑲᔪᖏᖅᓱᖅᑕᐅᓲᑦ ᐅᖓᑖᓅᖁᔭᐅᓪᓗᑎᒃ ᒪᓕᒐᓕᕆᓂᕐᒧᑐᐊᖑᖏᑦᑐᖅ 
ᐃᓚᓕᐅᑎᔾᔫᒥᖃᑦᑕᖁᔭᐅᔪᑦ ᓄᓇᓕᒻᒥᑦ. ᑖᓐᓇ ᐱᓕᕆᔾᔪᓯᖅ, ᑕᐃᒫᒃ ᐅᖃᖅᓯᒪᒻᒪᑦ ᐊᑕᐅᓯᖅ ᐸᓖᓯ 
ᐊᐱᖅᓱᖅᑕᐅᔪᖅ, ᑕᑯᑦᓴᐅᓂᖅᓴᐅᔪᖅ ᓄᓇᓕᕋᓛᓂᑦ ᐸᓖᓯ “ᑭᓱᓕᒫᓄᑦ ᐅᐸᑲᑦᑕᐅᕐᕕᐅᓪᓗᓂ.” ᑭᓯᐊᓂ, 
ᐱᖃᑕᐅᔪᑦ ᐅᖃᓚᐅᖅᑐᑦ ᓄᓇᓕᒻᒥ ᐸᓖᓯᓕᕆᓂᕐᒧᑦ ᐆᑦᑑᑎ ᐊᑦᓱᕈᕐᓇᖅᑐᖅ ᐊᑐᓕᖅᑎᒋᐊᖓ ᐸᓖᓰᑦ 
ᕿᓚᒥᓗᐊᕌᓗᒃ ᓄᓇᓕᒻᒦᖃᑦᑕᕐᓂᖏᓐᓄᑦ. ᐊᑯᓂᐅᑎᒋᓂᖓ ᐃᓅᖃᑎᒌᑦᓯᐊᕐᓂᕐᒧᑦ ᓄᓇᓕᒻᒥ, ᐸᓖᓯᒃᑯᑦ 
ᐃᓅᖃᑎᖃᓕᑕᐃᓐᓇᓲᑦ ᐃᖅᑲᓇᐃᔭᕐᕕᒋᔭᖏᑦ ᐃᓱᓕᓐᓂᐊᓕᖅᑎᓪᓗᒋᑦ. ᖄᒃᑲᓐᓂᐊᒍᑦ ᐊᐅᓪᓚᖃᑦᑕᕐᓂᖏᑦ 
ᐸᓖᓰᑦ, ᐱᖃᑕᐅᔪᑦ ᐅᖃᓚᐅᖅᑐᑦ ᐊᕕᑦᑐᖅᓯᒪᓂᖃᓪᓚᕆᑦᑐᖅ, ᐸᓖᓰᑦ ᐃᓚᒋᔭᖏᓪᓗ ᐊᕕᑦᓯᒪᓂᖏᓐᓄᑦ ᐊᒻᒪ 
ᐃᓛᒃᑰᖓᓂᖏᑦ ᓄᓇᓕᒧᑦ. ᑕᐃᒪᑦᑕᐅᖅ, ᐱᖃᑕᐅᔪᑦ ᐅᖃᓚᐅᖅᑐᑦ ᐱᓕᕆᓂᑰᙱᓗᐊᕐᓂᖏᑦ ᓄᑖᑦ ᐸᓖᓰᑦ 
ᐊᒻᒪ ᖃᐅᔨᒪᙱᓗᐊᕐᓂᖏᓐᓂᒃ ᐃᓄᓐᓂᒃ ᐊᒻᒪ ᖃᓪᓗᓈᓄᑦ ᐊᐅᓚᑕᐅᓂᖏᓐᓄᑦ ᐊᑐᖅᑕᐅᓂᑰᔪᓂᑦ 
ᓄᓇᖓᓂ, ᐊᓱᐃᓛᒃ ᐸᓯᔭᑦᓴᙳᖅᑎᑕᐅᓪᓗᑎᒃ ᐸᓖᓯᒃᑯᑦ ᐊᑭᕋᖅᑐᕐᓂᖏᓐᓂᒃ ᑲᒪᑎᓪᓗᒋᑦ ᐃᓄᓐᓂᒃ. ᑕᒪᓐᓇ 
ᐊᕕᑦᓯᒪᓂᐅᔪᖅ ᐸᓖᓯᓂᑦ ᐊᒻᒪ ᓄᓇᓕᒻᒥ ᑕᑯᔭᐅᓚᐅᖅᑐᖅ ᑕᑎᖃᕈᓐᓇᙱᓐᓂᕐᒥᑦ ᐸᓖᓰᑦ ᓄᓇᓕᒻᒥᐅᑕᕐᓂᒃ.  

ᐸᓖᓯᒃᑯᑦ ᑭᐅᖃᑦᑕᕐᓂᖏᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ, ᐃᓄᐃᑦ ᐊᕐᓇᐃᑦ ᐅᖃᐅᓯᖃᓚᐅᖅᑐᑦ 
ᐊᑐᖅᓯᒪᔭᒥᓂ ᐸᓖᓯᒃᑦ ᐅᐸᒍᑎᓴᕋᐃᕙᓐᓇᑎ ᐊᐃᑉᐸᒥᓄᑦ ᐋᓐᓂᖅᓱᖅᑕᐅᑎᓪᓗᒋᑦ, ᐊᓂᑕᐅᖔᑦᓱᑎᒃ 
ᐃᓪᓗᖓᓂ, ᐅᑉᐱᕆᔭᐅᑦᓯᐊᖏᓐᓂᕐᒥᓪᓗ ᑲᑉᐱᐊᓱᓐᓂᕋᐃᑎᓪᓗᒋᑦ. ᐱᔨᑦᓯᕋᖅᑏᑦ ᓇᓗᓇᐃᖅᓯᓚᐅᕐᒥᔪᑦ 
ᐸᓖᓯᒃᑯᑦ ᖁᐊᖅᓵᕐᓇᖅᑐᒃᑰᖅᑐᓂᑦ ᖃᐅᔨᕚᓪᓕᓂᕐᒥᑦ ᐃᓕᓐᓂᐊᕆᐊᓖᑦ ᑐᑭᓯᐅᒪᓂᖅᓴᐅᓂᕐᒥᑦ ᖃᓄᖅ 
ᖁᐊᖅᓵᕐᓇᖅᑐᒃᑰᕐᓂᖅ ᐊᑦᑐᐃᓲᖑᒻᒪᖔᖅ ᑕᐃᒃᑯᓂᖓ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᔪᓄᑦ.295  

2021-ᒥ, ᐸᓖᓯᒃᑯᑦ G ᐱᓕᕆᕝᕕᖓ ᓴᖅᑮᓚᐅᖅᑐᑦ ᐅᖃᐅᓯᑦᓴᒥᑦ ᓇᓗᓇᐃᖅᓯᓪᓗᓂ ᓴᐃᒻᒪᖃᑎᒌᓐᓂᕐᒧᑦ 
ᐸᕐᓇᐅᑎᖓᓂ, ᑐᕌᕐᓂᓕᒃ “ᐊᕙᑎᖃᕐᓂᕐᒥᑦ ᓵᑕᐅᒍᓐᓇᕐᓂᕐᒥᑦ ᐊᒻᒪ ᑕᑎᒋᔭᐅᒍᓐᓇᕐᓂᕐᒥᑦ 
ᑲᑐᔾᔨᖃᑎᒌᓐᓂᒃᑯᑦ ᐊᒻᒪ ᐅᖃᖃᑎᒌᑦᓯᐊᕐᓂᒃᑯᑦ ᓄᓇᖃᖅᑳᖅᓯᒪᔪᓂᑦ” ᐊᒻᒪ “ᖃᐅᔨᒪᓂᕐᒥᑦ ᐊᒻᒪ 
ᑐᑭᓯᐅᒪᓂᕐᒥᑦ ᑭᖑᓂᑦᑎᓐᓂ ᖃᓄᐃᓕᐅᕈᑕᐅᓚᐅᖅᑐᓂᒃ” ᐊᑦᑐᐃᓂᖃᖅᓯᒪᓪᓚᕆᑦᑐᓂᒃ ᐸᓖᓯᒃᑯᑦ-
ᓄᓇᖃᖅᑳᖅᓯᒪᔪᑦ ᐃᓅᖃᑎᒌᓐᓂᖏᓐᓂᒃ.296 ᐅᐸᓗᖓᐃᔭᐅᑎ ᐃᓚᖃᖅᑐᖅ ᐊᕐᕌᒍᑕᒫᑦ ᐱᓕᕆᓂᕐᒧᑦ 

ᐸᕐᓇᐅᑎᒥᑦ ᐋᖅᑭᑦᓱᖅᓯᒪᔪᒥᑦ ᑐᑭᒧᐊᕈᑕᐅᓲᖅ ᐊᒻᒪ ᓇᓗᓇᐃᖅᓯᓲᖅ ᖃᓄᐃᓕᐅᕈᑎᑦᓴᓂᑦ ᑐᑭᒧᐊᖃᑎᓖᑦ 
ᓱᓕᔪᓄᑦ ᐊᒻᒪ ᓴᐃᒻᒪᖃᑎᒌᓂᕐᒧᑦ ᑲᒥᓴᒃᑯᑦ ᐱᓕᕆᖁᔭᖏᓐᓂᒃ ᐋᖅᑭᑦᓯᓂᕐᒥᑦ ᐊᒻᒪ ᑲᔪᓯᑎᑦᓯᓂᕐᒥᑦ 
ᐃᑉᐱᒍᓱᖃᑦᑕᐅᑎᓂᕐᒥᑦ ᐃᓅᖃᑎᒌᓐᓂᕐᒥᑦ ᓄᓇᖃᖅᑳᖅᓯᒪᔪᓂᑦ ᐊᒻᒪ ᖃᓪᓗᓈᓂᑦ.297 ᖃᓄᐃᓕᐅᕈᑎᑦᓴᑦ 
ᐃᓚᓕᐅᑎᓯᒪᔪᑦ ᐸᕐᓇᐅᑎᒥ ᐃᓚᖃᖅᑐᑦ: ᖃᐅᔨᓇᓱᓐᓂᕐᒥᑦ ᐊᒻᒪ ᑐᑭᑖᖅᑎᑦᓯᓂᑦᒥ ᓴᐃᒻᒪᖃᑎᒌᓐᓂᕐᒥᑦ; 
ᖃᐅᔨᓇᓱᐊᕐᓂᕐᒥᑦ ᐱᕕᑦᓴᐅᔪᓂᒃ ᑐᑭᓯᐅᒪᓂᕐᒥᑦ ᓄᓇᖃᖅᑳᖅᓯᒪᔪᑦ ᐃᓕᖅᑯᓯᖓᓂ ᐊᒻᒪ ᐊᑐᖅᑕᐅᓂᑰᔪᓂᒃ; 
ᐱᓕᕆᓂᕐᒥᑦ ᐃᓕᖅᑯᓯᕐᒧᑦ-ᑐᙵᕕᐅᔪᓂᒃ ᖃᓄᐃᓕᐅᕈᑎᑦᓴᓂᑦ ᑐᕌᒐᖃᖅᑐᓂᑦ ᐱᐅᓯᕚᓪᓕᖅᑎᑦᓯᓂᕐᒥᑦ 
ᐸᓖᓯᒃᑯᑦ-ᓄᓇᖃᖅᑳᖅᓯᒪᔪᑦ ᐃᓅᖃᑎᒌᓐᓂᖏᑦ; ᐊᒻᒪ ᖃᐅᔨᓴᕐᓂᕐᒥᑦ ᑐᑭᓯᒋᐊᕈᑎᑦᓴᓂᑦ, ᓄᐊᑕᐅᓯᒪᔪᓂᑦ, 
ᐊᒻᒪ ᖃᓄᐃᓕᐅᕈᑎᑦᓴᓂᑦ ᓇᓗᓇᐃᖅᓯᓂᕐᒥᑦ ᓇᐅᒃᑯᑦ ᐋᖅᑭᒋᐊᖅᓯᒍᓐᓇᕐᒪᖔᑦ. 

ᐃᖅᑲᖅᑐᐃᕖᑦ ᓄᓇᑦᓯᐊᕐᒥᑦ  

ᓄᓇᑦᓯᐊᖅ ᑕᓪᓕᒪᓂᑦ ᐃᓛᒃᑰᖓᔪᓂᑦ ᐃᖅᑲᖅᑐᐃᕕᓖᑦ ᐊᐅᓚᓂᖃᖅᑐᓂᑦ ᐃᓛᒃᑰᖓᔪᒃᑯᑦ ᒐᕙᒪᑐᖃᒃᑯᑦ 
ᐊᒻᒪ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᑦ ᒐᕙᒪᖏᓐᓂ:  

• ᐃᖅᑲᖅᑐᐃᕕ ᐊᔪᐃᓐᓇᕆᐊᕐᓂᕐᒧᑦ ᐃᓚᖃᖅᑐᖅ ᐱᖓᓱᓂᑦ ᐃᖅᑲᖅᑐᐃᔨᓂᑦ ᔭᓗᓇᐃᕝᒦᒐᔪᓲᓂᑦ 
ᐊᒻᒪ ᓈᓚᓲᑦ ᐊᔪᐃᓐᓇᕆᐊᕈᑕᐅᔪᓂᑦ ᐃᖅᑲᖅᑐᖅᑕᐅᓂᑰᔪᓂᑦ ᐅᕝᕙᓘᓐᓃᑦ ᐃᓱᒪᓕᐅᖅᑕᓯᒪᔪᓂᑦ 
ᐊᑦᑎᓂᖅᓴᓂᑦ ᐃᖅᑲᖅᑐᐃᕕᓐᓂ.  

• ᐃᖅᑲᖅᑐᐃᕕᔾᔪᐊᖅ ᓲᖑᓂᖃᖅᑐᖅ ᐊᑎᖏᖅᑐᓄᑦ ᐃᓄᓐᓄᑦ ᐊᒻᒪ ᐱᕋᔭᓐᓂᕐᒧᑦ ᐊᑐᖅᑐᓂᑦ. 
ᐃᖅᑲᖅᑐᐃᕕ ᐃᓂᖃᖅᑎᓪᓗᒍ ᔭᓗᓇᐃᕝᒥ, ᐊᐅᓪᓚᕈᓐᓇᕐᒥᔪᑦ ᐊᓯᖏᓐᓄᑦ ᓄᓇᓕᓐᓄᑦ 
ᐊᐱᖅᓱᕐᓂᐅᔪᓄᑦ.  

• ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᒥᑦ ᐃᖅᑲᖅᑐᐃᕕ ᑲᒪᓲᖅ ᐃᓅᓯᕐᒨᖓᔪᓂᑦ ᐊᑭᓕᐅᑎᓂᑦ ᑎᑭᓪᓗᒍ 
$35,000 ᐊᒻᒪ ᓈᓚᑦᑎᖃᙱᑦᑐᓄᑦ ᐊᐱᖅᓱᕐᓂᐅᔪᓄᑦ ᐱᕋᔭᓐᓂᕐᒧᑦ ᐸᓯᔭᐅᔾᔪᑎᓄᑦ 
ᖃᐅᔨᓇᓱᐊᕐᓂᕐᒧᓪᓗ ᓈᓚᓐᓂᐅᔪᓄᑦ ᐱᕋᔭᕈᑕᐅᕐᔪᐊᖅᓯᒪᔪᓄᑦ. ᐃᖅᑲᖅᑐᐃᕕ ᐊᑎᓕᐅᕐᕕᖃᖅᑐᖅ 
ᔭᓗᓇᐃᕝᒥ, ᕼᐊᐃ ᕆᕗᒥᑦ, ᐊᒻᒪ ᐃᓅᕕᒻᒥ ᐊᒻᒪ ᐊᐅᓪᓚᓲᑦ ᐊᒥᓱᓄᑦ ᓄᓇᓕᓐᓄᑦ ᐃᖅᑲᖅᑐᐃᓂᕐᒧᑦ.  

• ᐃᓅᓱᑦᑐᓄᑦ ᐃᖅᑲᖅᑐᐃᕕᒃ ᓈᓚᓲᑦ ᐱᕋᔭᓐᓂᐅᔪᓂᑦ ᐊᒻᒪ ᐊᓂᒍᖅᑕᐅᓂᐊᖅᑐᓂᑦ ᐃᓅᓱᑦᑐᓕᕆᓂᕐᒧᑦ 
(ᐅᑭᐅᓖᑦ 12-ᓂᒃ 18-ᒧᑦ). ᐃᖅᑲᖅᑐᐃᕕ ᐊᑎᓕᐅᕐᕕᖃᖅᑐᖅ ᔭᓗᓇᐃᕝᒥ, ᕼᐊᐃ ᕆᕗᒥᑦ, ᐊᒻᒪ 
ᐃᓅᕕᒻᒥ ᐊᒻᒪ ᐊᐅᓪᓚᓲᑦ ᐊᒥᓱᓄᑦ ᓄᓇᓕᓐᓄᑦ ᓈᓚᒋᐊᖅᑐᕐᓂᕐᒧᑦ.  

• ᐃᖅᑲᖅᑐᐃᔨᕋᓛᓄᑦ ᐃᖅᑲᖅᑐᐃᕕ ᐊᑐᖅᑕᐅᒐᔪᓲᖅ ᐃᖅᑲᖅᑐᐃᓂᕐᒥᑦ ᓯᕗᓪᓕᖅᐹᖅᓯᐅᖅᑕᐅᔪᓂᑦ 
ᐱᕋᔭᕈᑕᐅᔪᓕᒫᓄᑦ ᐊᒻᒪ ᐊᐱᖅᓱᕐᓂᖃᓲᑦ ᐱᕋᔭᓐᓂᐅᔪᓄᑦ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᔪᒥᑦ 
ᐊᑐᕆᐊᓕᓐᓄᑦ ᐊᒻᒪ ᕼᐋᒻᒪᓚᒃᑯᑦ ᒪᓕᒐᕋᓛᖏᓐᓄᑦ. ᐃᖅᑲᖅᑐᐃᑐᐃᓐᓇᕆᐊᓖᑦ ᓇᓕᐊᓐᓂᑐᐃᓐᓇᖅ 
ᓄᓇᓕᒻᒥ ᑕᐃᑲᓃᒐᔪᓲᑦ ᔭᓗᓇᐃᕝ, ᕼᐊᐃ ᕆᕗ, ᐊᒻᒪ ᐃᓅᕕᒃ.298  

ᑎᑭᖃᑦᑕᖅᑐᑦ ᐃᖅᑲᖅᑐᐃᕖᑦ 

ᑕᐃᒫᑦᓴᐃᓐᓇᐸᓗᒃ ᐊᓯᖏᓐᓄᑦ ᐊᕕᑦᑐᖅᓯᒪᔪᓂᑦ ᐃᓄᐃᑦ ᓄᓇᖓᓂ, ᐊᒥᓱᑦ ᓄᓇᑦᓯᐊᕐᒥᑦ ᐃᖅᑲᖅᑐᐃᕖᑦ 
ᐊᐅᓪᓚᓲᑦ ᓯᓚᑖᓃᑦᑐᓄᑦ ᓄᓇᓕᓐᓄᑦ ᑎᑭᖃᖅᑕᖅᓱᑎ ᐃᖅᑲᖅᑐᐃᓂᕐᒧᑦ. ᓄᓇᑦᓯᐊᕐᒥᑦ ᐃᖅᑲᖅᑐᐃᕕ, ᓲᕐᓗ, 
ᐃᑦᓯᕚᓂᐊᓚᐅᖅᑐᑦ ᑕᒪᐃᓐᓂᒃ ᐱᖓᓲᔪᖅᑐᓂᑦ ᐃᓄᕕᐊᓗᑦ ᓄᓇᓕᖏᓐᓂᒃ 2020-ᒥ. ᑲᔪᓯᑎᑕᐅᓂᖏᑦ 
ᐃᖅᑲᖅᑐᐃᕕᐅᑉ ᑐᑭᓯᓇᖅᓯᑎᑕᐅᓲᑦ ᓄᓇᖃᖅᑳᖅᓯᒪᔪᑦ ᐅᖃᐅᓯᖓᓄᑦ “ᐸᓯᔭᑦᓴᐅᔪᖅ ᐅᕝᕙᓘᓐᓃᑦ 
ᑕᐅᑐᑦᑐᒥᓂᖅ, ᐅᕝᕙᓘᓐᓃᑦ ᐃᖅᑲᖅᑐᐃᔨ ᐃᓱᒪᒍᓂ ᐃᓄᓕᒫᑦ ᐱᕚᓪᓕᕈᑎᖃᕋᔭᖅᑐᑦ.”299  

ᖃᐅᔨᓴᕐᓂᐅᔪᖅ ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ ᓄᓇᑦᓯᐊᕐᒥᑦ ᑲᒪᒋᔭᐅᓪᓗᓂ ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ 
ᑲᓇᑕᒥ ᖃᐅᔨᓚᐅᖅᑐᑦ, “ᑭᖑᕙᓃᑦ ᓈᒻᒪᙱᓗᐊᖅᑐᑦ ᑎᑭᖃᑦᑕᖅᑐᓄᑦ ᐃᖅᑲᖅᑐᖅᑕᐅᒋᐊᓕᓐᓄ. 
ᑕᐃᒪᐃᒐᓗᐊᖅᑎᓪᓗᒍ, ᐱᔨᑦᓯᕋᖅᑕᐅᔪᑦ ᐸᓯᔭᑦᓴᐅᖏᓐᓂᕋᐃᑎᓪᓗᒋᑦ ᑎᑭᓯᒪᑎᓪᓗᒋᑦ ᐃᖅᑲᖅᑐᐃᔨᒃᑯᑦ, 
ᐃᖅᑲᖅᑐᐃᕕᒃᑰᖅᑐᖅ ᐅᖓᕙᕆᐊᖅᑕᐅᒐᔪᓲᖅ ᑭᖑᓪᓕᕐᒧᑦ ᐃᖅᑲᖅᑐᐃᓂᐅᒧᒧᑦ, ᐊᒥᓱᑦ ᐸᓯᔭᑦᓴᐅᔪᑦ 

ᐃᑉᐱᒍᓱᑦᑐᑦ ᐃᖅᑲᖅᑐᐃᕕᐅᑉ ᐊᑐᐊᒐᕆᔭᖓ ᐅᖓᕙᕆᐊᖅᓯᑦᑕᐃᓕᒪᓂᕐᒥᑦ.”300 ᑭᓯᐊᓂ, ᑖᓐᓇ ᐊᑐᐊᒐᖅ 
ᑕᑯᔭᐅᓚᐅᖅᑐᖅ ᐊᑦᓱᕈᖅᑎᑦᓯᓂᕐᒥᑦ ᐱᔭᕇᖅᓯᓂᕐᒥᑦ ᐃᖅᑲᖅᑐᐃᕕᒃᑰᕈᑎᓂᑦ ᐊᑕᐅᓯᐊᖅ ᐃᑦᓯᕚᖅᑎᓪᓗᒋᑦ. 
ᐃᓚᖏᓐᓂᒃ ᓄᓇᓕᕋᓛᖑᓂᖅᓴᐅᔪᓂᑦ ᐊᒥᓲᓂᖏᑦ 20-ᓂᒃ 30-ᓄᑦ ᐃᖅᑲᖅᑐᖅᑕᐅᒋᐊᓕᓐᓂᒃ 
(ᐊᐱᖅᓱᖅᑕᐅᒋᐊᓖᓪᓗ) ᐱᔭᕇᖅᑕᐅᖃᑦᑕᔪᔪᑦ ᐅᓪᓗᐃᓐᓇᖅ. ᐱᕕᑭᓪᓚᕆᑦᑎᓪᓗᒋᑦ, ᓴᐳᓐᓂᐊᖅᑏᑦ 
ᐅᖃᖃᑎᖃᙱᓐᓂᖅᓴᐅᓚᐅᖅᑐᑦ ᐱᔨᑦᓯᕋᖅᑕᒥᓂ ᐊᒻᒪ ᐱᕙᒌᔭᐃᓂᕐᒧᑦ ᐃᖅᑲᖅᑐᐃᕕᒻᒦᔾᔪᑎᖏᓐᓂᒃ. 
ᑕᐃᒃᑯᐊ ᐊᐱᖅᓱᖅᑕᐅᔪᑦ ᐅᑉᐱᕈᓱᓚᐅᖅᑐᑦ, “ᐱᔨᑦᓯᕋᖅᑕᐅᔪᑦ ᐃᑲᔪᖅᓱᖅᑕᐅᖏᓐᓂᖅᓴᐅᓲᑦ ᐊᒻᒪ 
ᓇᓗᓇᐃᔭᕐᕕᐅᙱᓐᓂᖅᓴᐅᓲᑦ ᐱᓕᕆᔾᔪᓯᕐᒥᑦ, ᐊᒻᒪ ᓇᓗᓇᖅᑐᒥᑦ ᐊᑐᓲᑦ ᐊᒻᒪ ᑕᑎᖃᕈᓐᓃᖅᓱᑎ 
ᑐᑭᓯᐅᒪᖏᓐᓂᕐᒧᑦ.”301 ᑕᒪᕐᒥᑲᓴᑦ ᑭᐅᓚᐅᖅᑐᑦ ᖃᐅᔨᓴᕐᓂᐅᔪᒥᑦ “ᐃᑉᐱᒍᓱᓚᐅᖅᑐᑦ ᐅᑉᐱᕈᓱᙱᓂᐅᔪᖅ 
ᒪᓕᒐᓕᕆᓂᐅᑉ ᐋᖅᑭᑦᓱᖅᓯᒪᓂᖓᓂ ᑭᒡᒐᖅᑐᐃᔪᑦ ᕿᓚᒥᓗᐊᕌᓗᒃ ᓄᓇᓕᓐᓃᖃᑦᑕᕐᓂᖏᓐᓄᑦ.”302  

ᐃᖅᑲᖅᑐᐃᔨᕋᓛᑦ 
ᐃᖅᑲᖅᑐᐃᔨᕋᓛᓄᑦ ᐃᖅᑲᖅᑐᐃᕕ ᑕᑯᔭᐅᔪᖅ “ᐊᑐᐃᓐᓇᐅᑎᑦᓯᓂᕐᒥᑦ ᐃᖅᑲᖅᑐᐃᕕᓐᓂ 
ᓄᓇᓕᕋᓛᖑᓂᖅᓴᓂᑦ ᓄᓇᑦᓯᐊᕐᒥᑦ, ᐊᒻᒪ ᐱᔭᕇᖅᑕᐅᓴᕋᐃᔾᔫᒥᓗᑎ ᑲᒪᒋᔭᐅᔪᑦ.”303 36-ᖑᔪᑦ 
ᐃᖅᑲᖅᑐᐃᔨᕋᓛᑦ; 29-ᖑᔪᑦ ᓄᓇᓖᑦ ᐊᒻᒪ ᐃᖅᑲᓇᐃᔭᓲᑦ ᓄᓇᓕᐅᔪᓂᑦ ᔭᓗᓇᐃᕝ ᓯᓚᑖᓂ. ᐊᒥᓱᑦ 
ᐃᖅᑲᖅᑐᐃᔨᕋᓛᑦ ᑲᔪᓯᑎᑦᓯᒍᓇᖅᑐᑦ ᐅᖃᐅᓯᒥᑎᒍᑦ ᓄᓇᓕᐅᔪᒥᑦ ᐱᔨᑦᓯᕋᖅᑕᒥᓂ.304  

ᐃᖅᑲᖅᑐᐃᔨᕋᓛᑦ ᑲᒪᒋᔭᖃᓲᑦ ᐊᓂᒍᖅᑕᐅᓂᐊᖅᑐᓂᑦ, ᐱᓗᐊᖅᑐᒥᑦ ᐸᓯᔭᑦᓴᐅᓂᕋᖅᑎᓪᓗᒋᑦ. ᓄᐊᑕᐅᓯᒪᔪᑦ 
ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ ᑲᓇᑕᒥᒃᑯᓐᓄᑦ ᑕᑯᑦᓴᐅᑎᑦᓯᔪᖅ ᐊᒥᓲᓂᖅᓴᑦ ᐃᖅᑲᖅᑐᕋᑦᓴᑦ ᑲᒪᒋᔭᐅᓲᑦ 
ᐱᖓᓱᓂᑦ ᐊᑎᓕᐅᖅᓯᒪᔪᓂᑦ ᐃᖅᑲᖅᑐᐃᕕᐅᓲᓂᑦ ᐸᓯᔭᑦᓴᐅᓂᕋᐃᓲᑦ: 100% ᐃᓅᕕᒻᒥ; 96% ᕼᐊᐃ 
ᕆᕗᒥᑦ; ᐊᒻᒪ 44% ᔭᓗᓇᐃᕝᒥ; 32% ᐸᓯᔭᑦᓴᐅᔪᑦ ᐱᕋᔭᓐᓂᐅᓚᐅᖅᑐᖅ ᐃᓄᒻᒧᑦ.305 ᓴᐳᓐᓂᐊᖅᑎᓂᑦ 
ᐊᑐᐃᓐᓇᖅᑕᖃᕋᔪᙱᑦᑐᖅ ᐃᖅᑲᖅᑐᐃᔨᕋᓛᑦ ᐃᖅᑲᖅᑐᐃᕕᖓᓂ (ᐊᓂᒐᓱᐊᖅᑐᓄᑦ ᓈᓚᓐᓂᐅᔪᓄᑦ), 
ᐃᓱᒫᓘᑕᐅᓯᒪᔪᖅ ᓈᒻᒪᑦᑐᒥᑦ ᑭᒡᒐᖅᑐᖅᑕᐅᒻᒪᖔᑦ ᑕᐃᒃᑯᐊ ᐃᖅᑲᖅᑐᐃᕕᒻᒦᑦᑐᑦ.306 

ᑯᕋᐅᓐ ᐸᓯᔭᑦᓴᓯᐅᖅᑏᑦ 

ᐊᔾᔨᒋᐸᓗᑦᑕᖏᑦ ᓄᓇᕗᒻᒥ, ᐱᕋᔭᑦᑐᓄᑦ ᓇᓗᓇᐃᒃᑯᑕᑦ ᐱᕋᔭᓐᓂᐅᔪᑦ ᓄᓇᑦᓯᐊᕐᒥᑦ ᑲᒪᒋᔭᐅᓲᑦ ᒐᕙᒪᑐᖃᒃᑯᑦ 
ᐸᓯᔭᑦᓴᓯᐅᖅᑎᖏᓐᓄᑦ ᐃᓄᓕᒫᓄᑦ ᐸᓯᔭᑦᓴᓯᐅᖅᑏᑦ ᐱᔨᑦᓯᕋᖅᑎᖏᓐᓄᑦ ᑲᓇᑕᒥᑦ ᑭᒡᒐᖅᑐᐃᓪᓗᑎ ᐊᑑᓂ 
ᔭᓇᕋᒥᑦ ᑲᓇᑕᒥᑦ. ᑎᑭᓪᓗᒍ ᒫᑦᓯ 2021, 53-ᓂᒃ ᐃᓄᓕᒫᓄᑦ ᐸᓯᔭᑦᓴᓯᐅᖅᑏᑦ ᐱᔨᑦᓯᕋᖅᑎᖏᓐᓄᑦ ᑲᓇᑕᒥᑦ 
ᐃᖅᑲᓇᐃᔭᖅᑎᑕᖃᓚᐅᖅᑐᖅ ᐱᓕᕆᔪᓂᑦ ᓄᓇᑦᓯᐊᕐᒥ ᑯᕋᐅᓐ ᐊᓪᓚᕝᕕᖓᓂ. 2020-2021-ᒥᑦ, 
ᐱᓕᕆᐊᖃᓚᐅᖅᑐᑦ 3,916 ᑎᑎᖅᑲᖁᑎᓂᑦ, ᐊᒥᓲᓂᖅᓴᑦ ᐱᕋᔭᑦᑐᓄᑦ ᓇᓗᓇᐃᒃᑯᑕᓂᑦ ᐱᕋᔭᓐᓂᐅᓪᓗᑎ 
(3,750).307 

ᓄᓇᑦᓯᐊᕐᒥᑦ ᐊᕕᑦᑐᖅᓯᒪᓂᖓᑕ ᐊᓪᓚᕝᕕᖓ 7-ᓂᒃ ᑯᕋᐅᓐ ᐱᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ 
ᑲᒪᔨᓂᑦ ᐃᓂᖃᖅᑐᖅ.308 ᐱᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔩᑦ ᑕᐃᒫᑦᓴᐃᓐᓇᐸᓗᒃ 
ᐱᔭᑦᓴᖃᕐᒥᔪᑦ ᓄᓇᕗᑦᑎᑐᑦ, ᐃᓚᖃᖅᓱᓂ: ᑐᓴᐅᒪᔪᓕᕆᔨᐅᔪᖅ ᐸᓯᔭᑦᓴᓯᐅᖅᑎᒧᑦ ᐊᒻᒪ 
ᐱᓂᕐᓗᑦᑕᐅᓯᒪᔪᓄᑦ/ᑕᐅᑐᑦᑐᒥᓂᕐᓄᑦ; ᖃᐃᔨᒪᑦᓯᐊᕆᐊᕐᓂᕐᒥᑦ ᐱᓂᕐᓗᑦᑕᐅᓯᒪᔪᑦ/ᑕᐅᑐᑦᑐᒥᓃᑦ 
ᑐᑭᓯᐅᒪᒐᓗᐊᕐᒪᖔᑦᑕ ᐃᖅᑲᖅᑐᐃᕕᒻᒥ ᐱᓕᕆᔾᔪᓯᖏᓐᓂᒃ, ᐱᔪᓐᓇᐅᑎᖏᓐᓂᒃ, ᐊᒻᒪ ᐱᔭᑦᓴᕆᔭᖏᓐᓂᒃ; 
ᐱᕙᒌᔭᐃᓂᕐᒥᑦ ᐱᓂᕐᓗᑦᑕᐅᓯᒪᔪᓂᑦ/ᑕᐅᑐᑦᑐᒥᓂᕐᓂᑦ ᐊᐱᖅᓱᖅᑕᐅᓂᕐᒧᑦ ᐃᖅᑲᖅᑐᐃᕕᒻᒥ ᐊᒻᒪ 
ᐃᑲᔪᖅᓱᕐᓗᒋᑦ ᐃᖅᑲᖅᑐᐃᕕᒃᑰᕐᓂᖏᓐᓂᒃ; ᑐᓴᐅᒪᑎᕙᓪᓗᒋᑦ ᐃᖅᑲᖅᑐᐃᓂᖅ ᖃᓄᐃᓕᖓᓕᕐᓂᖓᓂ ᐊᒻᒪ 
ᑐᑭᓯᒋᐊᕈᑎᑦᓴᓂᑦ ᐊᓂᒍᖅᑕᐅᔪᓂᒃ; ᐊᒻᒪ ᑕᑯᔭᐅᑎᑦᓯᖃᑦᑕᓂᕐᒥᑦ ᐱᓂᕐᓗᑦᑕᐅᓯᒪᔪᑦ/ᑕᐅᑐᑦᑐᒥᓃᑦ 
ᐃᑲᔪᖅᑕᐅᒋᐊᖃᖅᑎᓪᓗᒋᑦ ᓄᓇᓕᓐᓂ ᐱᔨᑦᓯᕋᐅᑎᓄᑦ.309 

ᑯᕋᐅᓐ ᐱᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔨᐅᑉ ᐅᖃᐅᓯᑦᓴᖓ ᐱᔭᑦᓴᕆᔭᖏᓐᓄᑦ ᐊᑕᐅᓯᕐᒧᑦ 
ᐅᓪᓗᕐᒧᑦ ᐅᓪᓗᓄᑦ ᑕᓪᓕᒪᓄᑦ ᑎᑭᓯᒪᑎᓪᓗᒋᑦ ᐃᖅᑲᖅᑐᐃᕕᓕᕆᔩᑦ ᐃᓄᕕᐊᓗᐃᑦ ᓄᓇᖓᓂ 
ᑕᐃᒪᐃᒍᑕᐅᓚᐅᖅᑐᖅ ᕕᕝᕕᐊᓕ 2007-ᒥᑦ ᑕᑯᑦᓴᐅᑎᑦᓯᔪᖅ ᐱᓕᕆᐊᖑᕙᑦᑐᓂᑦ ᑯᕋᐅᓐ ᐱᓯᔭᑦᓴᓯᐅᖅᑎᓄᑦ 
ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔨᓄᑦ:  

ᑕᐅᑯᖓᖅᑐᖓ ᐃᓅᕕᒃ ᖃᖓᑕᓲᒃᑯᕕᖓᓄᑦ 7:30 ᐅᓪᓛᒃᑯᑦ 8-ᒥᑦ ᐅᓪᓛᒃᑯᑦ ᐃᖅᑲᖅᑐᐃᔩᑦ ᖃᖓᑕᓲᖓᓄᑦ 
ᐊᒃᓛᕕᒃ, ᓄᓇᑦᓯᐊᕐᒧᑦ. ᑎᑭᑦᑐᒍ ᐊᒃᓚᕕᒻᒧᑦ ᓄᓇᓕᒻᒥ ᑲᑎᕝᕕᓕᐊᖅᑐᒍ, ᐃᖅᑲᖅᑐᐃᕕᐅᓂᐊᖅᑐᖅ ᐅᓪᓘᔪᒥᑦ. 
ᐃᑲᕐᕋᓕᒫᖅ ᑲᑎᖃᑎᖃᖅᑐᖓ ᑕᐅᑐᑦᑐᒥᓂᕐᓂᒃ ᐅᓪᓗᒥᒧᑦ ᐊᐱᖅᓱᕐᓂᐅᓂᐊᖅᑐᓄᑦ. ᑖᒃᑯᐊ ᑲᑎᒪᓂᐅᕙᑦᑐᑦ 
ᑰᖃᕐᕕᐅᔪᒥᑦ ᑲᑎᕝᕕᒻᒥ, ᐅᕝᕙᓘᓐᓃᑦ ᓴᐳᓐᓂᐊᖅᑎᓄᑦ ᐊᑐᖅᑕᐅᑉᐸᑕ, ᐃᑦᓯᕙᐅᑕᑯᑖᒥᑦ ᑲᑎᕝᕕᐅᑉ 
ᑎᕆᖅᑯᐊᓂ. ᓇᓂᖃᑦᑕᖅᑕᒃᑲ ᑯᕋᐅᓐ ᑕᐅᑐᑦᑐᒥᓃᑦ ᐊᐱᕆᕙᑦᑐᖓ ᑕᐃᒃᑯᓂᖓ ᑲᑎᖃᑎᒋᕋᑖᖅᑕᕐᓂ 
ᑎᒃᑯᐊᖅᑕᐅᖁᓲᒃᑲ ᓇᒦᒻᒪᖔᑦ. 

10:30 ᐅᓪᓛᒃᑯᑦ, ᐅᑭᐅᖅᑕᖅᑐᓯᑦ ᐊᕕᑦᑐᖅᓯᒪᔪᒥᑦ ᐃᖅᑲᖅᑐᐃᓂᖅ ᐱᒋᐊᖅᐳᖅ. ᐃᖅᑲᖅᑐᐃᕕᓕᕆᑎᓪᓗᒍ 
ᐊᑐᖃᖃᑕᐅᔪᓂᑦ, ᑕᐅᑐᑦᑐᒥᓃᑦ ᐱᕙᒌᔭᖅᑕᒃᑲ. ᑲᑎᖃᑎᖃᖅᑐᖓ ᐃᕐᓂᕆᔭᐅᔪᒥᑦ ᐃᓐᓇᓪᓚᕆᒻᒧᑦ 
ᐅᓐᓂᕐᓗᑦᑐᒧᑦ ᖁᓄᔪᓐᓂᐊᖅᑕᐅᓂᕐᒧᑦ ᐊᐱᖅᓱᕐᓂᐅᓂᐊᖅᑐᒥᑦ. ᑯᕋᐅᓐᑯᓐᓄᑦ ᑕᐅᑐᑦᑐᒥᓂᐅᒻᒥᔪᖅ 
ᑕᒪᑦᓱᒧᖓ. ᐅᕙᓐᓄᑦ ᐅᓂᒃᑳᓚᐅᖅᑐᖅ ᐊᓈᓇᖓ ᖃᓄᖅ ᐱᕈᖅᓴᖅᑕᐅᓚᐅᕐᒪᖔᖅ ᐊᒻᒪ ᐃᓕᖅᑯᓯᖓᓂ 
ᖃᓄᕐᓗ ᐅᓂᒃᑳᕆᐊᖃᖅᑎᓪᓗᒍ ᐃᓄᓕᒫᑦ ᓵᖓᓂ ᐊᖑᑎᒧᑦ ᒪᓕᑦᓯᐊᖏᑦᑐᖅ ᐃᓕᖅᑯᓯᖓᓂ ᐊᒻᒪ ᓇᒻᒥᓂᖅ 
ᐅᑉᐱᕆᔭᖏᓐᓂᒃ. ᐃᓱᒪᑦᓴᖅᓯᐅᕋᓱᐊᓲᖑᔪᒍᑦ ᐊᔾᔨᒌᙱᑦᑐᓂᑦ ᐱᓕᕆᔾᔪᓯᕐᓂᑦ ᐊᑐᕈᓐᓇᑐᐃᓐᓇᕆᐊᓕᓐᓂᒃ. 
ᑭᓱᐊᓂ, ᐃᓐᓇᓪᓚᕆᒃ ᐅᓂᒃᑳᖅᑎᒋᐊᖃᖅᑕᕗᑦ ᖁᓄᔪᓐᓂᐊᕐᓂᐅᔪᒥᑦ ᓇᓗᓇᐃᔭᑦᓯᐊᕐᓗᓂᐅᒃ ᓄᓇᓕᖓᑕ 
ᓵᖓᓂ. 

ᐅᓐᓂᕐᓗᑦᑐᖅ ᑲᑎᖃᑎᒋᓚᐅᖅᑕᕋ ᐊᐃᑉᐸᕇᓂᑦ ᐋᓐᓂᖅᓱᖅᑕᐅᔪᒥᑦ ᓇᓗᓇᐃᖅᓯᓪᓗᓂ ᐊᐃᑉᐸᕇᑦᑐᑦ ᓱᓕ. 
ᕿᔪᕐᔪᐊᕌᓘᓚᐅᖅᑐᑦ ᐊᒻᒪ ᑲᔪᓯᒍᒪᓚᐅᙱᑦᑐᖅ ᐸᓯᔭᑦᓴᓕᐅᖑᓯᒪᔪᓂᑦ. ᑲᑎᖃᑎᖃᓚᐅᖅᑐᖅ ᑯᕋᐅᓐ 
ᑕᐅᑐᑦᑐᒥᓂᕐᒥᑦ ᑕᒪᑦᓱᒧᖓ. ᖁᕕᐊᓱᓚᐅᖏᓪᓚᕆᑦᑐᖅ ᐃᖅᑲᖅᑐᐃᕕᒻᒦᒍᑎᒥᑦ ᑐᓂᔭᐅᓚᐅᕐᓂᖓᓄᑦ. 
ᓇᓗᓇᐃᖅᓯᓚᐅᖅᑐᖅ ᐃᖅᑲᓇᐃᔭᕆᐊᑲᑕᖏᒻᒪᑦ ᐊᒻᒪ ᐱᒻᒪᕆᐅᔪᒥᑦ ᐅᖃᐅᓯᑦᓴᖃᙱᑐᖅ, 
ᐅᓂᒃᑳᕈᓐᓇᕋᓗᐊᖅᑐᓂ ᑐᑭᓯᒋᐊᕈᑎᑦᓴᓂᑦ ᐊᐱᖅᓱᖅᑕᐅᑎᓪᓗᒍ. ᐅᖃᓚᐅᖅᑐᖅ ᐱᓕᕆᖃᑎᖃᕈᓐᓇᐃᓪᓕᔪᖅ 
ᐸᓖᓯᒃᑯᓐᓂᑦ ᐅᕝᕙᓘᓐᓃᑦ ᑯᕋᐅᓐᒥᑦ ᓯᕗᓂᑦᓴᒥᑦ. ᐊᓯᖏᑦ ᑯᕋᐅᓐ ᑕᐅᑐᑦᑐᒥᓃᑦ ᐊᖏᔪᖅᑳᕆᔭᐅᓚᐅᖅᑐᑦ 
ᐸᓯᔭᑦᓴᐅᔪᒧᑦ. ᐱᓕᕆᖃᑕᐅᑦᓯᐊᖅᑑᔮᓚᐅᖅᑐᑦ, ᑭᓯᐊᓂ “ᐊᑦᓱᕈᖅᑎᑦᓯᒃᑲᓐᓂᕈᒪᓚᐅᙱᑦᑐᑦ” ᐸᓯᔭᑦᓴᐅᔪᒧᑦ. 

ᑲᑎᖃᑎᖃᓚᐅᖅᑐᖓ ᑎᓴᒪᓂᒃ ᑯᕋᐅᓐ ᑕᐅᑐᑦᑐᒥᓂᕐᓂᒃ, ᐃᓅᓱᑦᑐᓕᒫᑦ, ᐅᖃᐅᓯᒃᑯᑦ ᑲᑉᐱᐊᓵᕆᔪᓂᕐᒧᑦ. 
ᕿᒥᕐᕈᓚᐅᖅᑕᕗᑦ ᐊᐱᖅᓱᖅᑕᐅᓂᕐᒧᑦ ᐱᓕᕆᓂᖓ ᐊᒻᒪ ᐱᒻᒪᕆᐅᓂᖓ ᑕᐅᑐᙳᐊᖅᑎᑦᓯᓂᕐᒥᑦ, ᓱᓕᔪᒥᑦ 
ᐅᓂᒃᑳᖅᑕᖓᓂ. ᓇᓗᓇᐃᔭᓚᐅᖅᑕᒃᑲ ᐊᑐᓂ ᐅᓂᒃᑳᓂᐊᕐᓗᓂ ᐃᑲᔫᑕᐅᒍᓐᓇᖅᑐᑦ ᐊᑐᐃᓐᓇᐅᔪᑦ 
ᐃᓅᓱᑦᑐᓄᑦ ᑕᐅᑐᑦᑐᒥᓂᕐᓄᑦ. ᐊᑕᐅᓯᐅᖃᑎᒌᑦᓱᑕ ᑲᑎᖃᑎᖃᓚᐅᖅᑐᖓ ᐃᓅᓱᑦᑐᒥᑦ ᑕᐅᑐᑦᑐᒥᓂᕐᒥᑦ. 
ᓯᕘᕋᓪᓚᕆᓚᐅᖅᑐᑦ ᐊᐱᖅᓱᖅᑕᐅᓂᕐᒥᑦ ᑭᓯᐊᓂ ᐅᑉᐱᕈᓱᓐᓂᖅᓴᐅᓚᐅᖅᑐᑦ ᑐᑭᓯᐅᒪᓕᖅᑎᓪᓗᒋᑦ 
ᐊᐱᖅᓱᖅᑕᐅᓂᕐᒧᑦ ᐱᓕᕆᔾᔪᓯᖏᓐᓂ ᐊᒻᒪ ᖃᐅᔨᒪᓕᖅᑎᓪᓗᒋᑦ ᑭᓯᐊᓂ ᐊᐱᖅᓱᕋᔭᕐᒪᖔᖅ ᐊᒻᒪ 
ᖃᓄᐃᑦᑐᓂᑦ ᐊᐱᖅᓱᕋᔭᕐᒪᖔᖅ (ᓲᕐᓗ ᑭᐅᓇᖅᑐᑦ ᐅᓂᒃᑳᕐᓇᖅᑐᑦ ᐊᒻᒪ ᐅᑉᐱᕈᓱᖃᑎᖃᕋᓱᐊᕐᓂᕐᒥᑦ). 

ᐅᓪᓗᕈᒻᒥᑕᕐᓇᑎᓪᓗᒍ, ᑲᑎᖃᑎᖃᓚᐅᖅᑐᖓ ᐃᓐᓇᓪᓚᕆᒻᒥᑦ ᐅᓐᓂᕐᓗᑦᑐᒥᑦ ᖁᓄᔪᓐᓂᐊᖅᑕᐅᓂᕐᒧᑦ 
ᐊᐱᖅᓱᕐᓂᐅᓂᐊᖅᑐᒧᑦ ᐊᖏᕐᕋᖓᓂ (ᐸᓖᓯᒃᑯᑦ ᑕᐃᑲᓃᕆᐊᖃᓚᐅᖅᑐᑦ ᐊᑦᑕᕐᓇᔾᔭᐃᖅᓯᒪᓂᕐᒧᑦ). 
ᓯᕘᕋᓪᓚᕆᓚᐅᖅᑐᖅ ᐊᒻᒪ ᑕᑯᒍᒪᓚᐅᙱᑦᑐᖅ ᐸᓯᔭᑦᓴᐅᔪᒥᑦ, ᐃᑲᔪᓚᐅᖅᑐᖅ ᐱᕈᐃᓂᕐᒥᑦ ᑖᑦᓱᒥᖓ 
ᐊᖑᑎᒥᑦ ᓄᑲᑉᐱᐊᖑᓂᖓᓂ. ᑐᕌᖓᓂᖃᓚᐅᖅᑐᒍᑦ ᐊᔾᔨᒌᙱᓐᓂᖓᓂ ᖃᐅᔨᒐᓱᐊᓂᕐᒧᑦ ᐊᒻᒪ 
ᐊᐱᖅᓱᕐᓂᐅᓪᓚᕆᑦᑐᒥᑦ. ᖁᕕᐊᓱᓚᐅᙱᑦᑐᖅ ᖃᐅᔨᒐᒥ ᒪᕐᕈᐃᖅᓱ ᐊᐱᖅᓱᖅᑕᐅᒐᔭᕆᐊᖓᑦ. ᒪᓕᓚᐅᖅᑕᕋ 
ᓄᓇᓕᐅᑉ ᑲᑎᕝᕕᖓᓄᑦ, ᐃᖅᑲᖅᑐᐃᓂᑕᖃᓚᐅᖅᑐᖅ ᑕᐃᑲᓂ. ᐃᓪᓗᕈᓯᑕᖃᓚᐅᙱᒻᒪᑦ ᐅᑕᖅᑭᓂᕐᒧᑦ 
ᓄᓇᓕᐅᑉ ᑲᑎᕝᕕᖓᓂ ᐃᑦᓯᕚᖃᑎᒋᓚᐅᖅᑕᕋ ᓄᓇᓯᐅᑎᒥᑦ ᖃᐅᖁᔭᐅᓚᐅᙱᑎᓪᓗᒍ ᐊᐱᖅᓱᖅᑕᐅᓂᕐᒧᑦ. 

ᓄᓇᓯᐅᑎᒥ ᐅᑕᖅᑭᑎᓪᓗᑕ, ᓇᓗᓇᐃᔭᕐᕕᒋᓚᐅᖅᑕᕋ ᖃᓄᐃᑦᑐᓂᑦ ᐊᐱᖅᓱᕋᔭᕐᒪᖔᑦ ᓂᕆᐅᒋᓪᓗᐊᖅᑕᖏᑦ 
ᒪᕐᕉᓐᓂᒃ ᓴᐳᓐᓂᐊᖅᑎᓂᑦ. ᑖᓐᓇ ᖁᓄᔪᓐᓂᐊᕐᓂᐅᓚᐅᕐᖓᑦ, ᓇᓗᓇᐃᕐᕕᒋᓚᐅᖅᑕᕋ ᐱᒻᒪᕆᐅᓂᖓᓂ 
ᑎᒥᐅᑉ ᑭᓱᑯᑦᑎᖏᓐᓂᒃ ᑕᐃᓯᑦᑎᐊᕆᐊᖃᕐᓂᖓᓂ ᐱᖃᓯᐅᔾᔭᐅᔪᓂᑦ. ᑕᒪᑦᓱᒧᖓ ᖁᕕᐊᓱᒍᓐᓃᓚᐅᖅᑐᖅ, 
ᓇᓗᓇᐃᖅᓯᓪᓗᓂᓗ ᑖᒃᑯᐊ ᐅᖃᐅᓰᑦ ᐊᑐᕋᔭᙱᑕᖏᑦ ᕿᑐᕐᖓᖏᑕ ᐊᒻᒪ ᓄᓇᓕᐅᑉ ᓵᖓᓂ, 
ᐅᖃᐅᓯᕐᓗᓂᕋᖅᑕᐅᒻᒪᑕ. ᓇᓗᓇᐃᔭᓚᐅᖅᑕᒃᑲ ᐱᔾᔪᑕᐅᔪᑦ ᐃᖅᑲᖅᑐᐃᕕ ᖃᐅᔨᒪᒋᐊᖃᓪᓚᕆᑦᑕᖏᓐᓂᒃ 
ᐋᓐᓂᖅᓱᖅᑕᐅᑎᓪᓗᖓ. ᑭᓯᐊᓂ, ᑕᐃᒃᑯᐊ ᐅᖃᐅᓰᑦ ᓱᓕ ᐊᑐᕈᒪᓚᐅᙱᑕᖏᑦ. ᖃᐃᖁᔭᐅᓕᖅᑎᓪᓗᒍ, 
ᓄᓇᓯᐅᑎᖓᓂ ᐊᓂᓚᐅᖅᑐᒍ ᓄᓇᓕᐅᑉ ᑲᑎᕝᕕᖓᓄᑦ. ᐃᓐᓇᓪᓚᕆᒃ ᐱᓂᕐᓗᑦᑕᐅᓯᒪᔪᖅ 
ᐅᓂᒃᑳᑦᓯᐊᕈᓐᓇᓚᐅᖅᑐᖅ ᐊᒻᒪ ᐃᖅᑲᐅᒪᑦᓯᐊᖅᑐᓂ ᖃᓄᐃᓐᓂᐅᓚᐅᖅᑐᖅ. ᐅᖃᕈᒪᓚᐅᙱᑦᑐᖅ ᑎᒥᐅᑉ 
ᑭᓱᑯᑦᑎᖏᓐᓂ ᐊᑐᖅᑕᐅᔪᓂᑦ, ᑭᓯᐊᓂ ᐸᓯᔭᑦᓴᐅᔪᖅ ᐊᐱᖅᓱᖅᑕᐅᒋᐊᖃᓚᐅᕐᒥᔪᖅ. ᑲᑎᓪᓗᒋᑦ, 6-ᓂᑦ 
ᐋᖅᑭᑦᓯᒪᕙᒌᖅᑐᓂᑦ ᐊᐱᖅᓱᕐᓂᖅᑕᖃᓚᐅᖅᑐᖅ, 2 ᖃᐅᔨᓴᙵᐅᑎᓂᕐᒧᑦ, ᐊᒻᒪ 19 ᑕᐅᑐᑦᑐᒥᓃᑦ 
ᐱᕙᒌᔭᖅᑕᐅᓚᐅᖅᑐᑦ. 

ᐃᖅᑲᖅᑐᐃᕕ ᒪᑐᑎᓪᓗᒍ ᐅᓪᓗᖓᓂ, ᐃᖅᑲᖅᑐᐃᕕᓕᕆᔩᑦ ᐃᖏᕐᕋᕈᔾᔭᐅᓚᐅᖅᑐᑦ ᐊᒃᓚᕕᒃ ᒥᕝᕕᖓᓄᑦ, 
ᐃᖅᑲᖅᑐᐃᔩᑦ ᖃᖓᑕᓲᖓ ᐅᑕᖅᑭᓪᓗᓂ ᕗᐊᑦ ᒥᒃᕘᓴᓐᓕᐊᕐᓂᐊᕋᑦᑕ. ᑎᑭᓚᐅᖅᑕᒍᑦ ᕗᐊᑦ ᒥᒃᕘᓴᓐᒧᑦ 
4:30 ᐅᓐᓄᓴᒃᑯᑦ ᐊᒻᒪ ᑕᐅᑯᖓᑦᑐᑕ ᑐᔪᕐᒥᕕᒻᒧᑦ ᓯᓂᕝᕕᐅᑐᐃᓐᓇᓲᒥᑦ ᐅᓐᓄᖓᓄᑦ. 
ᑲᑎᖃᑎᖃᕐᓂᐊᓚᐅᖅᑐᖓ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑏᑦ ᑲᒪᔨᖓᓂ ᐊᓪᓚᕝᕕᖓᓂ 7-ᒥᑦ ᐅᓐᓄᒃᑯᑦ 
ᑲᑎᒪᓂᕐᒧᑦ. ᐅᓐᓄᖓᓂ, ᑲᑎᖃᑎᖃᓚᐅᖅᑐᖓ ᐅᓐᓂᕐᓗᑦᑐᒥᑦ ᐊᐃᐸᕇᓄᑦ ᐋᓐᓂᖅᓯᕆᓂᕐᒧᑦ, ᐃᓅᓱᑦᑐᖅ 
ᐅᓐᓂᕐᓗᑦᑐᖅ ᖁᓄᔪᓐᓂᐊᖅᑕᐅᓂᕐᒧᑦ ᐊᒻᒪ ᐅᓐᓂᕐᓗᑦᑐᒥᑦ ᐊᐃᑉᐸᕇᓄᑦ ᖁᓄᔪᓐᓂᐊᖅᑕᐅᓂᕐᒧᑦ. 

9-ᒥᑦ ᐅᓐᓄᒃᑯᑦ, ᐱᔭᕇᓲᖑᔪᖓ ᐊᒻᒪ ᐅᑎᓲᖑᔪᖓ ᑐᔪᕐᒥᕕᒻᒧᑦ ᐅᖃᐅᑎᓲᕋ ᑯᕋᐅᓐ ᐸᓯᔭᑦᓴᓯᐅᖅᑎ ᖃᓄᖅ 
ᑲᑎᖃᑎᖃᓚᐅᕐᒪᖔᕐᒪ ᑕᐅᑐᑦᑐᒥᓂᕐᓂᒃ.310 

ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᖅ 

ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ ᑲᒥᓴᖓ ᓄᓇᑦᓯᐊᒥᕐᑦ ᐊᑐᐃᓐᓇᐅᑎᑦᓯᓲᑦ ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ 
ᐱᔨᑦᓯᕋᐅᑎᓂᑦ ᐱᒍᓐᓇᖅᑐᓄᑦ ᐃᓄᓐᓄᑦ ᐊᒻᒪ ᐃᓄᓕᒫᓂᑦ ᐃᓕᓐᓂᐊᖅᑎᑦᓯᓂᕐᒥᑦ ᒪᓕᒐᓕᕆᓂᕐᒧᑦ. ᐊᑖᒍᑦ 
ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ ᐱᖁᔭᒃᑯᑦ, ᐊᑕᐅᓯᕐᒥᑦ ᓴᐳᓐᓂᐊᖅᑎᒥ “ᐃᓚᐅᒋᐊᓕᒃ ᓄᓇᑦᓯᐊᕐᒥᑦ 
ᐃᖅᑲᖅᑐᐃᔨᓂᑦ ᓇᒧᓕᒫᖅ ᓴᐳᓐᓂᐊᖅᑎᑕᖃᕆᐊᖃᖅᑎᓪᓗᒍ ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ.”311 
ᓂᕆᐅᒋᔭᑦ ᐊᔪᙱᓐᓂᕐᒧᑦ ᐱᔨᑦᓯᕋᐅᑏᑦ ᐊᒥᓲᓂᖅᓴᐅᕗᑦ ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ ᐱᔨᑦᓯᕋᐅᑎᓂᑦ 
ᐊᑐᐃᓐᓇᐅᑎᑕᐅᔪᑦ ᐃᖅᑲᖅᑐᐃᕕᒃᑯᑦ ᑎᑭᖃᑦᑕᖅᑎᓪᓗᒋᑦ.312  

ᖄᒃᑲᓐᓂᐊᒍᑦ ᐊᑐᐃᓐᓇᐅᑎᑦᓯᓂᕐᒥᑦ ᒪᓕᒐᓕᕆᓂᕐᒧᑦ ᑭᒡᒐᖅᑐᐃᓂᕐᒥᑦ ᐃᖅᑲᖅᑐᐃᕕᒻᒥ, ᒪᓕᒐᓕᕆᓂᕐᒧᑦ 
ᐃᑲᔪᖅᑕᐅᓂᖅ ᑲᔪᓯᑎᑕᐅᓲᖅ ᐱᓇᓱᐊᕈᓯᑕᒫᑦ ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒥᑦ ᔭᓗᓇᐃᕝᒥ ᐊᒻᒪ 
ᐊᐅᓪᓚᖃᑦᑕᖅᑐᑦ ᐅᖓᓯᑦᑐᓄᑦ ᐃᓄᕕᐊᓗᐃᑦ ᓄᓇᓕᖏᓐᓄᑦ.313 ᒪᓕᒐᓕᕆᓂᕐᒧᑦ ᐃᑲᔪᖅᓱᖅᑕᐅᓂᖅ 
ᐃᓄᓐᓄᑦ ᑎᒍᔭᐅᒪᕕᒻᒦᑦᑐᓂᑦ, ᑎᒍᔭᐅᔪᓂᑦ, ᐅᕝᕙᓘᓐᓃᑦ ᖃᐅᔨᓴᖅᑕᐅᔪᓄᑦ ᐊᑐᐃᓐᓇᐅᒻᒥᔪᖅ ᑖᒃᑯᓄᖓ 
ᐳᕆᑦᔨᔅ ᐱᔨᑦᓯᕋᐅᑎ, 24-ᐃᑲᕐᕋᑦ ᐅᖄᓚᐅᑎᒃᑯᑦ ᐱᔨᑦᓯᕋᐅᑎ. ᑐᓵᔨᑕᖃᓲᖅ ᑖᑦᓱᒧᖓ ᐱᔨᑦᓯᕋᐅᑎᒧᑦ.314 

ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑏᑦ 

ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ ᑲᒥᓴᒃᑯᑦ ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑎᒧᑦ ᐱᓕᕆᐊᑦᓴᖃᖅᑎᑦᓯᓲᑦ 
(ᑮᓇᐅᔭᖃᖅᑎᑕᐅᔪᑦ ᓄᓇᖃᖅᑳᓯᒪᔪᓄᑦ ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑏᑦ ᐱᓕᕆᐊᑦᓴᖓᓄᑦ) 7-ᓂᒃ 
ᓄᓇᑦᓯᐊᕐᒥᑦ ᓄᓇᓕᐅᔪᓂᑦ, ᐃᓅᕕᒻᒥᓪᓗ.315 ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑏᑦ ᒪᓕᖃᑦᑕᕐᒥᔪᑦ 
ᑎᑭᖃᑦᑕᖅᑐᓂᑦ ᐃᖅᑲᖅᑐᐃᕕᓂ ᓯᓚᑖᓃᑦᑐᓄᑦ ᓄᓇᓕᓐᓄᑦ, ᓲᕐᓗ ᐅᓗᒃᕼᐊᒃᑐᖅ ᐊᒻᒪ ᐸᐅᓚᑐᒃ.316 

ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑏᑦ ᑕᐅᑐᑦᑕᐅᔪᑦ ᐊᑐᐃᓐᓇᐅᑎᑦᓯᓂᕐᒥᑦ “ᐃᓕᖅᑯᓯᕐᒧᑦ ᐊᒻᒪ ᐃᓅᓯᕐᒧᑦ 
ᐊᖅᑯᓯᐅᕐᓂᕐᒥᑦ”317 ᐱᓕᕆᖃᑎᖃᑦᓯᐊᓲᖑᒻᒪᑕ “ᐸᓯᔭᑦᓴᐅᔪᓂᑦ, ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓂᑦ, 
ᓴᐳᓐᓂᐊᖅᑎᓂᑦ, ᐱᕋᔭᑦᑕᐃᓕᔪᓕᕆᔨᓂᑦ, ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑎᓂᑦ, ᐸᓖᓯᓂᑦ, ᐱᔨᑦᓯᕋᖅᑕᐅᔪᓂᑦ, 
ᐃᓄᓕᒫᓂᑦ, ᐊᒻᒪ ᐊᓯᖏᓐᓂᒃ ᐱᓕᕆᖃᑕᐅᔪᓂᑦ ᒪᓕᒐᓕᕆᓂᕐᒥᑦ.”318 ᐱᕋᔭᓐᓂᕐᒧᑦ, ᖃᓄᐃᓕᐅᕈᑎᑦᓴᖏᑦ 
ᐃᓚᖃᖅᑐᑦ: ᓇᓗᓇᐃᖅᓯᓂᕐᒥᑦ ᐊᒻᒪ ᑐᓴᖃᑦᑕᐅᑎᓂᕐᒥᑦ ᐸᓯᔭᑦᓴᐅᔪᓂᑦ ᐊᒻᒪ ᑕᐅᑐᑦᑐᒥᓂᕐᓂᑦ; ᑐᓵᔨᐅᓂᕐᒥᑦ 
ᐃᓕᖅᑯᓯᕐᒧᑦ, ᓄᓇᓕᒻᒧᑦ, ᐊᒻᒪ ᐃᓚᒌᖑᔪᑦ ᖃᓄᐃᓕᖓᓂᑦ ᐃᖅᑲᖅᑐᐃᕕᒃᑰᕈᔾᔭᐅᔪᒥᑦ; ᐃᑲᔪᕐᓂᕐᒥᑦ 
ᐱᔨᑦᓯᕋᖅᑕᐅᔪᒥᑦ ᐱᔭᕇᖅᓯᓂᕐᒥᑦ ᒪᓕᒐᑦᑎᒍᑦ ᐃᑲᔪᖅᑕᐅᓂᕐᒧᑦ ᑐᑦᓯᕋᐅᑎᓂᑦ.319 ᐃᖅᑲᖅᑐᐃᕕᒻᒥ 
ᐃᖅᑲᓇᐃᖅᔭᖅᑏᑦ “ᖃᐅᔨᒪᓂᖃᑦᓯᐊᕐᒪᑕ ᐃᑲᔫᑎᑦᓴᓂᑦ ᐊᑐᐃᓐᓇᐅᔪᓂᑦ ᓄᓇᓕᒻᒥ” ᐋᖅᑭᑦᓯᒪᑦᓯᐊᖅᑐᑦ 
ᐅᖃᖃᑦᑕᕐᓗᑎ ᐱᔨᑦᓯᕋᖅᑕᐅᔪᑦ ᓇᒧᖓᕆᐊᖃᕐᒪᖔᑦ.320 

ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑏᑦ ᐱᔭᑦᓴᖃᓪᓗᐊᑕᖅᑐᑦ ᐃᖅᑲᖅᑐᐃᔨᕋᓛᓂᑦ ᐃᖅᑲᖅᑐᐃᕕᓐᓂ “ᑕᐃᒫᐸᓗᒃ, 
ᓴᐳᓐᓂᐊᖅᑏᑦ ᐅᐸᒍᑎᕙᙱᑦᑐᑦ ᐃᖅᑲᑐᐃᔨᕋᓛᓂᑦ ᐃᖅᑲᖅᑐᐃᕕᓐᓂ.”321 ᐊᑐᐃᓐᓇᐅᑎᑦᓯᓲᑦ 
ᑐᑭᓯᒋᐊᕈᑎᑦᓴᓂᑦ ᐃᖅᑲᖅᑐᐃᕕᒻᒧᑦ ᑐᕌᖓᓂᓕᓐᓂ ᐃᓂᖅᑎᖅᑕᐅᔪᖃᓐᓂᐊᖅᑎᓪᓗᒍ, ᐃᓛᓐᓂᒃᑯᑦ 
ᐊᐱᖅᓱᖅᑕᐅᓂᐊᖅᑐᓄᑦ ᐱᓕᕆᓂᑰᔪᑦ ᑭᒡᒐᖅᑐᐃᓪᓗᑎ ᐱᔨᑦᓯᕋᖅᑕᒥᓂ. ᑎᑭᓯᒪᑎᓪᓗᒋᑦ, 
“ᐱᔭᑦᓴᖃᙱᓐᓂᖅᓴᐅᓲᑦ ᐃᖅᑲᖅᑐᐃᕕᒻᒥ ᑭᒡᒐᖅᑐᐃᓗᑎ ᐱᔨᑦᓯᕋᖅᑕᐅᔪᒥᑦ 
ᓴᐳᓐᓂᐊᖅᑎᑕᖃᐃᓐᓇᐅᔭᕐᖓᑦ.”322 ᑭᓯᐊᓂ, ᐊᒥᒐᓗᐊᕐᓂᖏᓐᓂᒃ ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑎᐅᑉ 
ᐃᑲᔫᑎᑦᓴᖏᑦ ᐅᖃᐅᓯᐅᓯᒪᔪᖅ ᐊᑲᐅᙱᓕᐅᕈᑕᐅᓂᕐᒧᑦ. ᓲᕐᓗ, “ᖃᐅᔨᔭᐅᓐᓇᖏᑦᑐᓂᑦ 
ᐃᓂᑦᓴᖃᑦᓯᐊᕈᓐᓇᙱᑦᑐᑦ ᐊᐳᖅᓱᕐᓂᕐᒧᑦ ᐱᔨᑦᓯᕋᖅᑕᐅᔪᓂᑦ, ᐃᓛᓐᓂᑯᓪᓗ, ᑐᔪᕐᒥᕕᖏᑕ ᐃᓪᓗᕈᓯᖏᓐᓂᑦ 
ᐊᑐᓲᑦ, ᑕᐃᒪᐃᒋᐊᖃᖅᑎᓪᓗᒋᑦ.”323  

ᑕᐃᒪᐃᒻᒥᒻᒪᑕ ᐊᓯᖏᓐᓂᒃ ᐃᓄᐃᑦ ᓄᓇᖓᓂ ᐊᕕᑦᑐᖅᓯᒪᔪᓂᑦ, ᐃᓱᒫᓘᑕᐅᔪᑦ ᐅᖃᐅᓯᐅᓯᒪᔪᑦ 
ᑐᑭᓕᐅᖅᓯᒪᑦᓯᐊᓂᖅᓴᐅᓗᑎ ᐊᒻᒪ ᖃᓄᐃᓕᐅᕆᐊᖃᕐᒪᖔᑦ ᐃᓂᖏᓐᓂᒃ ᐃᖅᑲᖅᑐᐃᕕᒻᒥ 
ᐃᖅᑲᓇᐃᖅᔭᖅᑎᐅᔪᑦ ᐊᒻᒪ ᐃᓕᓐᓂᐊᖅᑎᑕᐅᑦᓯᐊᕐᓗᑎ ᐃᑲᔪᖅᓱᕐᓂᐊᕐᓗᒋᑦ ᐃᖅᑲᓇᐃᔮᖏᓐᓂᒃ.324 

ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ  
ᐊᐅᓚᑕᐅᓪᓗᓂ ᑕᐃᑰᓇ ᓄᓇᓕᓐᓂ ᒪᓕᒐᓕᕆᓂᕐᒧᑦ ᐊᒻᒪ ᐸᓖᓯᓕᕆᓂᕐᒧᑦ ᐱᓕᕆᕝᕕᒃᑯᑦ ᓄᓇᑦᓯᐊᕐᒥᑦ 
ᒪᓕᒐᓕᕆᔨᒃᑯᑦ ᐱᓕᕆᕝᕕᖓᓂ, ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᐃᓚᖃᖅᑐᖅ ᓄᓇᓕᒻᒥ 
ᐃᑲᔪᖅᑎᒋᔭᐅᔪᓂᑦ ᑲᒪᓲᓂᑦ ᐱᕋᔭᓐᓂᐅᓗᐊᙱᑦᑐᓂᑦ ᑐᓂᔭᐅᓲᓂᒃ ᐃᖅᑲᖅᑐᐃᕕᒻᒥᑦ ᑕᐃᒪᖁᔭᐅᓪᓗᓂ 
ᑯᕋᐅᓐ ᐸᓯᔭᑦᓴᓯᐅᖅᑎᒧᑦ ᐅᕝᕙᓘᓐᓃᑦ ᐸᓖᓯᒃᑯᓐᓂᑦ. ᑲᑎᒪᔨᕋᓛᑦ ᐱᕕᖃᖅᑐᑦ “ᓴᙱᓂᖅᑖᖅᑎᑦᓯᓂᕐᒥᑦ 
ᓄᓇᓕᓐᓂ ᐋᖅᑭᒋᐊᕈᑎᑦᓴᓄᑦ ᐱᕋᔭᓐᓂᐅᔪᓄᑦ ᐊᑦᑐᐃᓂᖃᖅᑐᓄᑦ, ᐃᓅᓱᑦᑐᑦ ᐊᒻᒪ ᐃᓄᐃᑦ ᐸᓯᔭᑦᓴᐅᔪᑦ 
ᐱᕋᔭᓐᓂᐅᓗᐊᙱᑦᑐᓄᑦ ᐃᓕᓯᒪᐃᓐᓇᕐᓂᐊᖅᑐᒥᑦ ᐱᕋᔭᓐᓂᕐᒧᑦ ᑎᑎᖅᑲᖃᓐᓂᐊᖏᒻᒪᑕ.”325  

ᓄᓇᒋᔭᐅᔪᑦ ᐱᕋᔭᑦᑐᓄᑦ ᑲᒪᓂᕐᒥᑦ ᓂᒋᐊᓂ ᐊᕕᑦᑐᖅᓯᒪᔪᓂᑦ ᑲᒪᒋᔭᐅᓲᖅ ᓂᒋᐊᓂ ᐊᕕᑦᑐᖅᓯᒪᔪᓂᑦ 
ᑲᒪᒋᔭᐅᓲᑦ ᓂᒋᐊᓂ ᐊᕕᑦᑐᖅᓯᔪᓂ ᑯᕋᐅᓐᒧᑦ, ᓄᓇᑦᓯᐊᕐᒥᑦ ᑕᒪᐃᓐᓂᒃ ᐱᕋᔭᑦᑐᓄᑦ ᓇᓗᓇᐃᒃᑯᑕᓂᑦ 
ᐱᕋᔭᓐᓂᐅᔪᑦ ᑲᒪᒋᔭᐅᓱᑦ ᒐᕙᒪᑐᖃᒃᑯᑦ ᐃᓄᓕᒫᓄᑦ ᐸᓯᔭᑦᓴᓯᐅᖅᑏᑦ ᐱᔨᑦᓯᕋᖅᑎᖏᓐᓄᑦ ᑲᓇᑕᒥᑦ, 
ᑐᑭᖃᖅᐳᖅ ᒐᕙᒪᒃᑯᑦ ᓄᓇᑦᓯᐊᕐᒥᑦ “ᓇᒻᒥᓂᖅ ᑎᓕᐅᕆᒍᓐᓇᙱᑦᑐᑦ ᐊᑐᐊᒐᕐᓂᒃ ᖃᓄᐃᑦᑐᓂᑦ ᐱᕋᔭᓐᓂᐅᔪᑦ 
ᐃᓱᒪᒋᔭᐅᒋᐊᖃᕐᒪᖔᑦ ᑐᓂᔭᐅᓗᑎᒃ ᓄᓇᓕᒻᒥ ᒪᓕᒐᓕᕆᓂᕐᒧᑦ ᑲᒪᔪᓂᑦ.”326 ᑕᒪᕐᒥᑲᓴᑦ ᐱᕋᔭᓐᓂᐅᔪᑦ 
ᑲᒪᒋᔭᐅᔪᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ, ᑕᐃᒪᐃᒻᒪᑦ, ᐃᓚᖃᖅᑐᑦ ᑎᓪᓕᖃᑦᑕᕐᓂᖅ, 
ᐱᕋᔭᓐᓂᖅ, ᐃᓵᕐᓂᕐᒥᑦ, ᐃᒥᐊᓗᒻᒧᑦ ᐋᖓᔮᕐᓇᖅᑐᓄᓪᓗ ᐱᕋᔭᓐᓂᖅ, ᓱᕋᑦᓯᕆᓂᖅ, ᐊᒻᒪ 
ᐋᓐᓂᖅᓯᕆᐊᕐᔪᕐᓂᕐᒥᑦ – ᑐᕌᖓᓂᖃᙱᑦᑐᑦ ᐊᕐᓇᐅᓂᕐᒥᓄᑦ ᐋᓐᓂᖅᓯᕆᓂᕐᒥᑦ. 

ᖃᓄᐃᔾᔪᑕᐅᔪᖅ ᑐᓂᔭᐅᑎᓪᓗᒍ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ, ᐱᕋᔭᑦᑐᒥᓂᖅ ᐱᕋᔭᕐᓂᕐᒧᑦ 
ᑎᑎᖅᑲᑖᕈᓐᓇᙱᑦᑐᖅ. ᐊᑦᑐᐊᖃᑦᑕᐅᑎᔪᑦ ᓲᕐᓗ “ᐱᕐᔪᐊᖑᓂᖓ ᐱᕋᔭᓐᓂᐅᔪᖅ, ᐊᑦᑐᐃᓂᖓ ᐊᒻᒪ 

ᐃᑉᐱᓐᓂᐊᖅᑕᖏᑦ ᐱᓂᕐᓗᑦᑕᐅᓯᒪᔪᑦ, ᐊᒻᒪ ᐱᕋᔭᑦᑐᒥᓂᖅ ᐱᕋᔭᖃᑦᑕᕐᓂᑯᖏᑦ ᐊᒻᒪ ᐃᓱᒪᓂᖓ 
ᐸᓯᔭᐅᔾᔪᑎᖏᓐᓄᑦ” ᐃᓱᒪᒋᔭᐅᓲᑦ ᑐᓂᓯᓂᐊᖅᑎᓪᓗᒋᑦ ᐃᖅᑲᖅᑐᐃᕕᒃᑰᖅᑐᒥᑦ.327 ᐱᕋᔭᑦᑐᒥᓂᖅ 
ᐊᖏᖅᓯᒪᒋᐊᖃᕐᒥᔪᖅ ᐱᕋᔭᓚᐅᕐᓂᖓᓄᑦ ᐊᒻᒪ ᐱᖃᑕᐅᒍᒪᓗᓂ ᓄᓇᓕᒻᒥ ᒪᓕᒐᓕᕆᓂᕐᒧᑦ ᐱᓕᕆᓂᐅᔪᒥᑦ. 
ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᑐᓴᕋᔭᖅᑐᑦ ᐃᓄᓕᒫᓂᑦ ᐱᖃᑕᐅᔪᓂᑦ ᐱᕋᔭᓐᓂᐅᔪᒧᑦ ᓈᒻᒪᑦᑐᒥᑦ 
ᐊᓂᒍᐃᑎᑦᑎᒐᓱᓪᓗᑎ ᐃᓄᓕᒫᓄᑦ. ᐋᖅᑭᒋᐊᖅᓯᓂᕐᒧᑦ ᐱᓕᕆᓂᐅᔪᖅ ᐊᑐᖅᑕᐅᓲᖅ ᐃᓚᖃᕈᓐᓇᖅᑐᖅ: 
ᓄᓇᓕᒻᒥ ᐱᔨᑦᓯᕋᕐᓂᕐᒥᑦ; ᐋᖅᑭᒋᐊᖅᓯᓂᕐᒥᑦ ᓱᕋᑦᑕᐅᔪᓂᑦ ᐅᕝᕙᓘᓐᓃᑦ ᐊᓯᐅᔨᔭᐅᔪᓂᑦ ᐱᖁᑎᓂ; 
ᐃᓄᓕᕆᔭᐅᓂᕐᒥᑦ ᐋᖓᔮᕐᓇᖅᑐᓄᑦ, ᐃᒥᐊᓗᒻᒧᑦ, ᐅᕝᕙᓘᓐᓃᑦ ᐊᐃᑉᐸᕇᓐᓂᕐᒧᑦ ᐊᑲᐅᙱᓕᐅᕈᑎᓄᑦ; 
ᒪᒥᐊᓐᓂᕐᒥᑦ ᐱᓂᕐᓗᑦᑕᐅᓯᒪᔪᓄᑦ; ᐃᓯᖅᓯᒪᓴᕋᐃᒋᐊᖃᕐᓂᖅ; ᑕᑯᑦᑕᐃᓕᒪᓂᕐᒥᑦ ᐱᓂᕐᓗᕝᕕᒋᔭᖓᓂ 
ᐅᕝᕙᓘᓐᓃᑦ ᓇᒧᖓᑦᑕᐃᓕᑎᑕᐅᓗᓂ. ᒪᓕᑦᓯᐊᙱᓐᓂᕐᒥᑦ ᑖᒃᑯᓂᖓ ᐊᑐᕆᐊᓕᓐᓂᒃ ᐅᑎᖅᑎᓯᒍᓐᓇᖅᑐᑦ 
ᐃᖅᑲᖅᑐᐃᕕᓐᓄᑦ.328  

ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᐊᐅᓚᓂᖃᖅᑐᑦ ᐊᑐᓂ 6-ᓂᒃ ᓄᓇᓕᓐᓂᒃ ᐃᓄᕕᐊᓗᓐᓂᒃ. ᐃᓅᕕᒃ 
ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ, ᓲᕐᓗ, ᐊᐅᓚᓂᖃᖅᓯᒪᔪᑦ ᑕᐃᒪᙵᓂ 1992-ᒥ. ᐊᓯᖏᑎᑐᑦ ᓄᓇᓕᓐᓂ 
ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ, ᑲᑎᒪᔨᕋᓛᑦ ᑲᒪᒋᔭᖃᓲᑦ ᓲᖑᖏᓐᓂᖅᓴᐅᔪᓂᒃ ᐱᕋᔭᓐᓂᐅᔪᓂᒃ, ᐊᒻᒪ ᐊᑐᓲᑦ 
“ᐱᕋᔭᑦᑐᖅ ᐊᒻᒪ ᐱᓂᕐᓗᑦᑕᐅᔪᖅ ᑲᑎᓪᓗᑎᒃ ᓇᓗᓇᐃᖅᓯᓂᕐᒥᑦ ᐋᓐᓂᕈᑕᐅᔪᓂᑦ ᖃᓄᐃᓕᐅᕈᑕᐅᔪᓂᑦ 
ᐃᑲᔪᖅᓱᖅᑕᐅᔪᒦᓪᓗᑎ.” ᑕᒻᒪᖅᑐᒥᓂᖅ “ᐋᖅᑭᒋᐊᖅᓯᓕᓲᖅ ᐱᓂᕐᓗᑦᑕᐅᔪᒧᑦ ᐊᒻᒪ ᓄᓇᓕᒻᒧᑦ 
ᐊᔾᔨᒌᙱᑦᑐᒃᑯᑦ ᐃᓱᒪᓕᐅᖅᑕᐅᔪᓂᑦ ᑲᑎᒪᔨᓄᑦ ᐊᒻᒪ ᒪᓕᒐᓕᕆᓂᕐᒧᑦ ᑲᒪᔨᒧᑦ.”329 

ᓴᐳᔾᔨᓂᕐᒥᑦ ᐃᓚᒋᓂ ᐋᓐᓂᖅᓯᕆᑕᐃᓕᑎᑦᑎᓂᕐᒧᑦ ᐱᖁᔭᖅ  

2003-ᒥ ᓄᓇᑦᓯᐊᖅ ᒐᕙᒪᖓ ᖄᖏᑦᑎᑦᓯᓚᐅᖅᑐᑦ ᓴᐳᔾᔨᓂᕐᒥᑦ ᐃᓚᒋᓂ ᐋᓐᓂᖅᓯᕆᑕᐃᓕᑎᑦᑎᓂᕐᒧᑦ 
ᐱᖁᔭᕐᒥᑦ, ᐊᑐᓕᖅᑎᑕᐅᓪᓗᓂ 2005-ᒥ.330 ᐱᖁᔭᖅ ᒪᓕᑦᑕᐅᔪᑦᓴᐅᓕᐅᖅᑐᖅr ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ 
ᑎᓕᐅᕆᔾᔪᑎᓄᑦ ᐊᒻᒪ  ᓴᐳᔾᔨᓂᕐᒧᑦ ᑎᓕᐅᕆᔾᔪᑎᓄᑦ (PO) ᐱᓂᕐᓗᑦᑕᐅᔪᓄᑦ ᐃᓚᒌᓄᑦ ᐋᓐᓂᖅᓯᕆᓂᕐᒥᑦ, 
ᑐᑭᖃᖅᑐᖅ ᐋᓐᓂᖅᓯᕆᓂᖅ ᑎᒥᒃᑰᖅᑐᖅ, ᖁᓄᔪᓐᓂᐊᕐᓂᒃᑯᑦ, ᐃᓱᒪᒃᑯᑦ, ᐅᕝᕙᓘᓐᓃᑦ ᑮᓇᐅᔭᖅᑎᒍᑦ 
ᐋᓐᓂᕈᑕᐅᔪᖅ ᐅᕝᕙᓘᓐᓃᑦ ᑲᑉᐱᐊᓲᕆᔪᖅ ᐃᓄᒥᑦ ᐅᕝᕙᓘᓐᓃᑦ ᕿᑐᖓᖓᓂ(ᖏᓐᓂ).  

ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑏᑦ ᑐᓂᔭᐅᓲᑦ ᐃᓚᒌᓄᑦ ᐋᓐᓂᖅᓯᕆᓂᖅᑕᖃᖅᑎᓪᓗᒍ 
ᐅᓗᕆᐊᓇᖅᑐᒦᓪᓚᕆᑦᑎᓪᓗᒋᓗ ᐃᓄᐃᑦ ᐊᒻᒪ ᐱᖁᑎᖏᑦ. ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑎ 
ᑐᓂᔭᐅᒍᓐᓇᖅᑐᖅ ᐃᖅᑲᖅᑐᐃᔨᕋᓛᒧᑦ ex parte ᓈᓚᓐᓂᒃᑯᑦ (ᓲᕐᓗ ᑐᑦᓯᕋᐅᑎᓕᐅᖅᑐᑐᐊᖅ 
ᐅᓂᒃᑳᖅᓯᒪᔪᖅ). ᑎᓕᐅᕆᔾᔪᑎ ᐃᓚᖃᕈᓐᓇᖅᑐᖅ ᐊᒥᓱᓂᑦ ᒪᓕᒋᐊᓕᓐᓂᒃ, ᐃᓚᒋᔭᐅᓪᓗᓂ: 
ᓄᖅᑲᖓᑎᑦᓂᕐᒥᑦ ᐋᓐᓂᖅᓯᕆᔪᖅ ᐅᖃᖃᑎᖃᕆᐊᖃᖏᓪᓗᓂ ᑐᑦᓯᕋᓕᐅᖅᑐᒥᑦ ᐅᕝᕙᓘᓐᓃᑦ 
ᓇᓗᓇᐃᖅᑕᐅᓯᒪᔪᓂᑦ ᐃᓄᓐᓂᑦ; ᑐᑦᓯᕋᐅᑎᓕᐅᖅᑐᖅ ᐱᔪᓐᓇᕐᓂᖃᕈᓐᓇᕐᓗᓂ ᐃᓪᓗᒦᓂᕐᒥᑦ; ᐊᒻᒪ ᐸᓖᓯᒃᑯᑦ 
ᐊᓂᑎᑦᓯᒋᐊᖃᕐᓗᑎ ᐋᓐᓂᖅᓯᕆᔪᒥᑦ ᐃᓪᓗᒋᔭᐅᔪᒥᑦ. ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑏᑦ ᐃᓕᓯᒪᓲᑦ 
ᑎᑭᓪᓗᒍ 90 ᐅᓪᓗᐃᑦ.  

ᓴᐳᔾᔨᓂᕐᒧᑦ ᑎᓕᐅᕆᔾᔪᑏᑦ ᐊᑐᖅᑕᐅᓲᑦ ᐃᓚᒌᓂᑦ ᐋᓐᓂᖅᓯᕆᔪᖃᖅᑎᓪᓗᒍ, ᑐᐊᕕᕐᓇᖏᑎᓪᓗᒍ, ᐊᒻᒪ 
ᓴᐳᔾᔭᐅᒋᐊᖃᖅᑎᓪᓗᒍ ᐅᓪᓗᐃᑦ 90 ᐅᖓᑖᓄᑦ. ᓴᐳᔾᔨᓂᕐᒧᑦ ᑎᓕᐅᕆᔾᔪᑎᒥ ᑐᓂᔭᐅᔪᖃᓲᖅ 
ᓈᓚᓐᓂᖃᓚᐅᖅᑎᓪᓗᒋᑦ ᐃᖅᑲᖅᑐᐃᔨᐅᑉ ᓵᖓᓂ ᐃᓚᖃᕈᓐᓇᖅᑐᖅ ᐊᒥᓲᓂᖅᓴᓂᑦ ᒪᓕᒋᐊᓕᓐᓂ 
ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑎᒥᑦ. ᓲᕐᓗ, ᐃᖅᑲᖅᑐᐃᔨ ᑎᓕᐅᕆᒍᓐᓇᖅᑐᖅ ᐱᓂᕐᓗᑦᑐᒥᑦ 
ᐅᐸᒍᑎᓗᓂ ᐃᓄᓕᕆᔭᐅᓂᕐᒧᑦ, ᐊᑭᓖᖁᔭᐅᓗᓂ ᓱᕋᑦᑎᓚᐅᖅᑕᖏᓐᓂ ᐋᓐᓂᖅᓯᕆᓂᕐᒧᑦ, ᐅᕝᕙᓘᓐᓃᑦ 
ᐋᓐᓂᐊᕕᒻᒥ, ᑭᒍᓯᕆᔨᒃᑯᓐᓂ, ᐊᒻᒪ ᐃᓄᓕᕆᔭᐅᓂᕐᒧᑦ ᐊᑭᖏᓐᓂ ᑐᑦᓯᕋᐅᑎᓕᐅᖅᑐᒧᑦ.331 ᒪᓕᑦᓯᐊᙱᓐᓂᖅ 
ᒪᓕᖁᔭᐅᔪᓂᑦ ᓇᓗᓇᐃᖅᓯᒪᔪᓂᑦ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑎᒥ ᐅᕝᕙᓘᓐᓃᑦ ᓴᐳᔾᔨᓂᕐᒧᑦ 
ᑎᓕᐅᕆᔾᔪᑎᒥ ᐊᑭᓖᑎᑕᐅᑐᐃᓐᓇᕆᐊᓕᒃ ᑎᑭᓪᓗᒍ $10,000 ᐊᒻᒪ/ᐅᕝᕙᓘᓐᓃᑦ ᑎᒍᔭᐅᓗᓂ ᑕᖅᑭᓄᑦ 
ᐱᖓᓲᔪᖅᑐᓄᑦ.  

ᖄᒃᑲᓐᓂᐊᒍᑦ ᑖᒃᑯᓄᖓ ᒪᓕᒋᐊᓕᓐᓄᑦ ᐊᑖᒍᑦ ᓴᐳᔾᔨᓂᕐᒥᑦ ᐃᓚᒋᓂ ᐋᓐᓂᖅᓯᕆᑕᐃᓕᑎᑦᑎᓂᕐᒧᑦ ᐱᖁᔭᖅ, 
ᑕᐃᒃᑯᐊ ᐃᓚᒌᓂᑦ ᐋᓐᓂᖅᓯᕆᓂᒃᑰᖅᑐᑦ ᑐᑦᓯᕋᕈᓐᓇᖅᑐᑦ ᐱᑦᓯᐊᕆᐊᖃᕐᓂᕐᒧᑦ ᐊᑐᕆᐊᓕᒻᒥ (ᐱᕋᔭᓐᓂᕐᒧᑦ 
ᐃᖅᑲᖅᑐᐃᕕᑎᒍᑦ) ᐅᕝᕙᓘᓐᓃᑦ ᓄᖅᑲᖓᑎᑦᓯᓂᕐᒧᑦ ᑎᓕᐅᕆᔾᔪᑎᒥᑦ (ᐃᓚᒌᓄᑦ ᐃᖅᑲᖅᑐᐃᕕᑎᒍᑦ). 
ᐱᑦᓯᐊᕆᐊᖃᕐᓂᕐᒧᑦ ᐊᑐᕆᐊᓕᒃ ᑎᓕᐅᕆᔾᔪᑎ ᐋᓐᓂᖅᓯᕆᔪᖅ ᐃᓄᒃ ᐅᐸᒍᑎᒋᐊᖃᙱᑦᑐᖅ ᐱᓂᕐᓗᑦᑕᐅᔪᒥᑦ 
ᑐᕌᖓᒍᓐᓇᖅᑐᖅ ᐃᓚᒋᔭᐅᙱᑦᑐᒧᑦ ᐊᐃᑉᐸᕆᔭᐅᔪᓄᑦ, ᓄᖅᑲᖓᑎᑦᓯᓂᕐᒧᑦ ᑎᓕᐅᕆᔾᔪᑏᑦ ᑐᕌᖓᔪᑦ 
ᑲᑎᑎᑕᐅᓯᒪᔪᓄᑦ ᐅᕝᕙᓘᓐᓃᑦ ᐊᐃᑉᐸᕇᑯᑖᓂᑰᔪᓄᑦ.332 

ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑏᑦ ᑲᒪᒋᔭᐅᙵᓲᑦ ᓄᓇᑦᓯᐊᕐᒥᑦ ᑐᑦᓯᕋᐅᑎᓕᐅᖅᑐᖅ 
ᖃᐅᔨᑎᑦᓯᓪᓗᓂ ᐸᓖᓯᒃᑯᓐᓂ ᐅᕝᕙᓘᓐᓃᑦ ᐅᖄᓚᓪᓗᓂ ᐊᑭᖃᙱᑦᑐᒧᑦ ᐋᓕᓴᓐ ᒥᒃᐊᑎᐅ ᐃᓪᓗᖓᓂ, 
ᐊᕐᓇᓄᑦ ᕿᒫᕕᒃ ᔭᓗᓇᐃᕝᒥ. ᑕᒫᓂᐸᓗᒃ, 65-ᐸᓗᓐᓂᒃ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑎᓂᑦ 
ᐊᖏᖅᑕᐅᔪᖃᓲᖅ ᐃᖅᑲᖅᑐᐃᔨᕋᓛᒧᑦ ᐊᕐᕌᒍᑕᒫᑦ.333 

ᖃᐅᔨᓴᕐᓂᐅᔪᒥᑦ ᑖᒃᑯᓄᖓ ᐴᑎᔅ ᒫᕕᑦ ᐊᒻᒪ ᐱᓕᕆᔨᖏᑦ ᑖᑦᓱᒧᖓ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ 
ᑎᓕᐅᕆᔾᔪᑎᓄᑦ ᓄᓇᑦᓯᐊᕐᒥᑦ, ᐊᕐᓇᐃᑦ ᐱᓕᕆᓂᑰᔪᑦ ᑐᑦᓯᕋᐅᑎᓕᐅᕐᓂᕐᒥᑦ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ 
ᑎᓕᐅᕆᔾᔪᑎᒥ ᖃᐅᔨᓚᐅᖅᑐᑦ “ᐊᑦᓱᕈᓐᓇᖅᑐᖅ”, ᐃᑲᔪᖅᑕᐅᒐᓗᐊᖅᑎᓪᓗᒋᑦ ᕿᒫᕕᐅᑉ 
ᐃᖅᑲᓇᐃᔭᖅᑎᖏᓐᓄᑦ ᐱᓕᕆᓂᐅᔪᒧᑦ. ᖃᐅᔨᓴᕐᓂᐅᔪᖅ ᖃᐅᔨᓚᐅᖅᑐᖅ ᐊᕐᓇᓕᒫᐸᓗᑦ ᐅᖃᓚᐅᖅᑐᑦ 
“ᑖᒃᑯᐊ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑏᑦ ᐊᓂᒍᕈᑕᐅᑦᓯᐊᓚᐅᖅᑐᑦ ᐋᓐᓂᖅᓱᖅᑕᐅᓂᕐᒥᑦ ᐊᒻᒪ 
ᐋᓐᓂᖅᑐᖅᑕᐅᓂᕐᒥᑦ ᐊᑐᖅᑕᐅᔪᒥᑦ.” ᑭᓯᐊᓂ, ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑏᑦ 
ᓄᖅᑲᖓᕈᑕᐅᓚᐅᙱᑦᑐᑦ ᐃᓚᖏᓐᓄᑦ ᐊᕐᓇᐃᑦ ᓲᖑᓂᖅᓴᒥᑦ ᐊᑦᓱᕈᓐᓇᕐᓂᖅᓴᒥᓪᓗ ᐋᓐᓂᖅᓱᖅᑕᐅᑎᓪᓗᒋᑦ 
ᐊᐃᑉᐸᖏᓐᓄᑦ.334  

ᐊᐃᑉᐸᕇᓄᑦ ᐋᓐᓂᖅᓯᕆᓂᕐᒧᑦ ᒪᒥᓴᕐᓂᕐᒧᑦ ᓇᓖᕌᕈᑎᑦᓴᓄᑦ ᐱᓕᕆᐊᑦᓴᖅ 
ᓄᓇᑦᓯᐊᕐᒥᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᒪᕐᕉᓐᓂᒃ ᐊᓯᐊᒍᖔᖅ ᐃᖅᑲᖅᑐᐃᔾᔪᓯᖃᕐᒥᔪᑦ. 
ᖃᓄᐃᙱᑦᓯᐊᕐᓂᕐᒧᑦ ᐃᖅᑲᖅᑐᐃᕕ, ᔭᓗᓇᐃᕝᒦᖃᑦᑕᖅᑐᑐᐊᖅ, “ᑐᕌᖓᓂᓕ ᑲᒪᓂᕐᒥᑦ 
ᐊᑲᐅᙱᓕᐅᕈᑕᐅᔪᓂᑦ ᐱᕋᔭᖅᑑᑉ ᐃᓕᖅᑯᓯᖓᓂ” ᐊᑐᐃᓐᓇᐅᑎᑦᓯᓂᕐᒥᑦ “ᖃᐅᔨᓴᕐᓂᒃᑯᑦ ᒪᒥᓴᐃᓂᕐᒥᑦ ᐊᒻᒪ 
ᓄᓇᓕᒻᒥ ᐃᑲᔪᖅᓱᓂᕐᒥᑦ ᐱᕋᔭᓕᖅᑭᔪᓄᑦ ᐃᓱᒪᒥᒍᑦ ᐋᓐᓂᐊᕈᑎᓕᓐᓄᑦ ᐊᑲᐅᙱᓕᐅᕈᑕᐅᔪᓂᑦ, 
ᐅᐃᕆᓯᒪᓃᑦ, ᐅᕝᕙᓘᓐᓃᑦ ᐃᓱᒪᒃᑯᑦ ᐊᑦᓱᕈᕈᑕᐅᔪᓂᒃ.”335 ᐊᐃᑉᐸᕇᓄᑦ ᐋᓐᓂᖅᓯᕆᓂᕐᒧᑦ ᒪᒥᓴᕐᓂᕐᒧᑦ 
ᓇᓖᕌᕈᑎᑦᓴᑦ (DVTO) ᐃᖅᑲᖅᑐᐃᕕ, ᐱᒋᐊᙵᖅᑕᐅᓚᐅᖅᑐᖅ ᔭᓗᓇᐃᕝᒥᑦ 2011-ᒥᑦ, ᐃᓚᒋᔭᐅᔪᖅ 
ᐱᓕᕆᐊᑦᓴᒧᑦ “ᐃᓚᓕᐅᔾᔨᔪᒥᑦ ᐃᓄᓕᕆᔭᐅᓂᕐᒥᑦ ᐊᒻᒪ ᒪᒥᓴᕐᓂᕐᒥᑦ ᐱᕕᖃᕐᓂᐅᔪᓂᑦ ᐃᖅᑲᖅᑐᐃᕕᒻᒥ 
ᐱᓕᕆᓂᐅᔪᒥᑦ ᐃᓄᓐᓄᑦ ᐋᓐᓂᖅᓯᕆᓂᑰᔪᓂᑦ ᐊᐃᑉᐸᖏᓐᓂ, ᐊᒻᒪ ᐃᓕᓴᖅᓯᔪᓂᑦ ᐊᓯᔾᔨᕆᐊᖃᕐᓂᖏᓐᓂᒃ 
ᐃᓕᖅᑯᓯᒥᓂ.”336  

ᐸᓯᔭᑦᓴᓕᐅᖅᑕᐅᔪᖃᖅᑎᓪᓗᒍ ᐊᐃᑉᐸᕇᓄᑦ ᐋᓐᓂᖅᓯᕆᓂᕐᒥᑦ ᐸᓖᓯᒃᑯᓐᓄᑦ, ᓯᕗᓪᓕᖅᐹᒥᑦ ᓈᓚᓐᓂᐅᔪᖅ 
ᑕᐃᑲᓃᑎᑕᐅᓲᖅ ᐊᐃᑉᐸᕇᓄᑦ ᐋᓐᓂᖅᓯᕆᓂᕐᒧᑦ ᒪᒥᓴᕐᓂᕐᒧᑦ ᓇᓖᕌᕈᑎᑦᓴᓄᑦ ᐃᖅᑲᖅᑐᐃᕕᒻᒥ. ᑯᕋᐅᓐ ᐊᒻᒪ 
ᓴᐳᓐᓂᐊᖅᑏᑦ ᓴᖑᑎᑦᓯᒍᓐᓇᕐᒥᔪᑦ ᐱᓕᕆᐊᑦᓴᐅᔪᒧᑦ. ᐸᓯᔭᑦᓴᐅᔪᖅ ᐊᓂᑎᑕᐅᓲᖅ ᑎᓕᐅᖅᑕᐅᓪᓗᓂ 
ᖃᐅᔨᒋᐊᖃᑦᑕᕆᐊᓕᒃ ᐱᕋᔭᑦᑕᐅᓕᒪᓂᕐᒧᑦ ᐱᔨᑦᓯᕋᖅᑎᓄᑦ ᐅᓗᕆᐊᓇᕐᓂᖓᓄᑦ ᖃᐅᔨᓴᖅᑕᐅᓂᕐᒥᑦ 
ᓇᓗᓇᐃᖅᓯᓂᕐᒥᑦ ᓈᒻᒪᒻᒪᖔᑦ ᐱᓕᕆᐊᑦᓴᒧᑦ. ᐱᖃᑕᐅᓂᐊᕐᓗᓂ ᐊᐃᑉᐸᕇᓄᑦ ᐋᓐᓂᖅᓯᕆᓂᕐᒧᑦ ᒪᒥᓴᕐᓂᕐᒧᑦ 
ᓇᓖᕌᕈᑎᑦᓴᓄᑦ ᐃᖅᑲᖅᑐᐃᕕᒻᒥ, ᑭᓯᐊᓂ, ᐱᕋᔭᑦᑐᒥᓂ ᐸᓯᔭᑦᓴᐅᓂᕋᕆᐊᓕᒃ ᑖᒃᑯᐊ ᐊᐃᑉᐸᕇᓄᑦ 
ᐋᓐᓂᖅᓯᕆᓂᕐᒧᑦ ᒪᒥᓴᕐᓂᕐᒧᑦ ᓇᓖᕌᕈᑎᑦᓴᓄᑦ ᐃᖅᑲᖅᑐᐃᕕᐅᑉ ᓵᖏᓐᓂ.  

ᐊᖏᖅᑕᐅᑉᐸᑦ, ᐱᕋᔭᑦᑕᐃᓕᔪᓕᕆᔨᒃᑯᑦ ᐱᔨᑦᓯᕋᖅᑏᑦ ᑲᒪᒋᔭᖃᓲᑦ ᐱᖃᑕᐅᔪᒥᑦ 8-ᓂᒃ ᐱᓇᓱᐊᕈᓯᕐᓄᑦ 
ᑲᑎᙵᔪᓂᑦ ᐱᓕᕆᐊᑦᓴᒥᑦ (ᐃᓚᖃᖅᑐᖅ ᒪᕐᕉᓐᓂᒃ ᐃᑲᕐᕌᓐᓂᒃ ᑲᑎᙵᓪᓗᑎ) ᐃᓕᓐᓂᐊᕐᓂᕐᒧᑦ 
ᐊᐃᑉᐸᕇᓂᕐᒧᑦ ᐊᒻᒪ ᐃᑲᔫᑎᑦᓴᓂᑦ ᐋᓐᓂᖅᓯᕆᖃᑦᑕᕐᓂᐊᙱᒻᒪᑕ ᐊᐃᑉᐸᖏᓐᓂᒃ. ᐱᖃᑕᐅᔪᑦ ᖄᒃᑲᓐᓂᐊᒍᑦ 
ᐃᓄᓕᕆᔭᐅᒍᓐᓇᕐᒥᔪᑦ ᐱᓕᕆᓂᕐᒥᑦ ᐊᓯᖏᓐᓂᑦ ᐊᑦᑐᐊᔪᓂᑦ ᐊᐃᑉᐸᕇᓂᖏᓐᓄᑦ, ᓲᕐᓗ ᐃᒥᐊᓗᒻᒥᑦ ᐊᒻᒪ 

ᐋᖓᔮᕐᓇᖅᑐᓂᑦ ᐅᐃᕆᓯᒪᓂᕐᒧᑦ. ᐱᖃᑕᐅᔪᖅ ᒪᓕᑦᓯᐊᙱᑉᐸᑦ ᐱᓕᕆᐊᑦᓴᒧᑦ ᒪᓕᒋᐊᓕᓐᓂᒃ ᐅᕝᕙᓘᓐᓃᑦ 
ᓄᖅᑲᑐᐃᓐᓇᕈᒪᑉᐸ, ᐅᑎᖅᑎᑕᐅᓲᑦ ᐊᐃᑉᐸᕇᓄᑦ ᐋᓐᓂᖅᓯᕆᓂᕐᒧᑦ ᒪᒥᓴᕐᓂᕐᒧᑦ ᓇᓖᕌᕈᑎᑦᓴᓄᑦ 
ᐃᖅᑲᖅᑐᐃᕕᒻᒧᑦ. ᐱᔭᕇᖅᓯᓯᒪᑦᓯᐊᖅᑎᓪᓗᒋᑦ ᐱᓕᕆᐊᑦᓴᒥᑦ, ᐱᖃᑕᐅᔪᖅ ᐃᖅᑲᖅᑐᐃᕕᒻᒨᒋᐊᓕᒃ ᓱᓕ 
ᐃᓂᖅᑎᖅᑕᐅᓂᕐᒧᑦ, ᐃᖅᑲᖅᑐᐃᔨ ᐃᓱᒪᖃᓯᐅᑎᒐᔭᖅᑐᖅ ᐱᕙᓪᓕᐊᓂᕆᔭᖓᓂ ᐱᔭᕇᖅᓯᓂᖓᓄᑦ 
ᐱᓕᕆᐊᑦᓴᒥᑦ, ᐊᑦᑎᓂᖅᓴᒥᑦ ᐃᓂᖅᑎᖅᑕᐅᓕᕋᔭᖅᑐᖅ.  

ᐊᑐᐃᓐᓇᖃᕐᕕᐅᓂᕐᒥᑦ ᐊᐃᑉᐸᕇᓄᑦ ᐋᓐᓂᖅᓯᕆᓂᕐᒧᑦ ᒪᒥᓴᕐᓂᕐᒧᑦ ᓇᓖᕌᕈᑎᑦᓴᐅᑉ ᐱᓕᕆᐊᑦᓴᖓᓄᑦ, 
ᑭᓯᐊᓂ, ᑭᓪᓕᖃᖅᑐᖅ. 2020-ᒥ, ᓲᕐᓗ, ᐊᐃᑉᐸᕇᓄᑦ ᐋᓐᓂᖅᓯᕆᓂᕐᒧᑦ ᒪᒥᓴᕐᓂᕐᒧᑦ ᓇᓖᕌᕈᑎᑦᓴᓄᑦ 
ᐃᖅᑲᖅᑐᐃᕕᑕᖃᓂᐊᓚᐅᖅᑐᖅ ᑭᓯᐊᓂ ᔭᓗᓇᐃᕝᒥ ᐊᒻᒪ ᕼᐊᐃ ᕆᕗᒥᑦ. 

ᓄᓇᑦᓯᐊᕐᒥᑦ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑏᑦ ᐱᓕᕆᐊᑦᓴᖏᑦ 

ᓄᓇᑦᓯᐊᕐᒥᑦ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑏᑦ ᐱᓕᕆᐊᑦᓴᖏᑦ ᐊᑐᐃᓐᓇᐅᑎᑦᓯᓲᑦ “ᐃᓄᓕᕆᔭᐅᓂᕐᒧᑦ, 
ᑐᑭᓯᒋᐊᕈᑎᑦᓴᓂᑦ, ᐃᑲᔪᖅᑕᐅᓂᕐᒥᑦ ᐊᒻᒪ ᐃᑲᔪᖅᓱᓂᕐᒥᑦ ᐱᓂᕐᓗᑦᑕᐅᓯᒪᔪᓄᑦ ᐱᕋᔭᓐᓂᒃᑯᑦ – 
ᐅᖃᐅᓯᐅᓯᒪᔪᓂᑦ ᐊᒻᒪ ᐅᖃᐅᓯᐅᓯᒪᙱᑦᑐᓂᑦ.”336F

337 8-ᓂᒃ ᐱᓕᕆᐊᑦᓴᖅᑕᓕᒃ ᓄᓇᑦᓯᐊᕐᒥᑦ, ᐊᑕᐅᓯᖅ 
ᐃᓅᕕᒻᒦᑦᑐᖅ ᐊᐅᓚᑕᐅᓪᓗᓂ ᐃᓅᕕᒃ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᐊᓪᓚᕝᕕᖓᓂ. ᐃᓅᕕᒻᒥᑦ 
ᐱᓕᕆᐊᑦᓴᖓ ᒪᕐᕉᓐᓂᒃ ᐅᓪᓗᓕᒫᓲᓂᒃ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᖅᑎᓖᒃ ᖃᐅᔨᒋᐊᓲᑦ (ᐅᖄᓚᐅᑎᒃᑰᒡᒍᔪᑦ) 
ᐊᓯᖏᓐᓄᑦ ᐃᓄᕕᐊᓗᒻᒥᑦ ᓄᓇᓕᓐᓄᑦ. ᑖᒃᑯᐊ ᐃᖅᑲᓇᐃᔭᖅᑏᑦ “ᐃᑲᔪᓲᑦ ᐱᓂᕐᓗᑦᑕᐅᓯᒪᔪᓂᑦ 
ᐊᑦᑕᕐᓇᖅᑕᐃᓕᒪᓂᕐᒧᑦ ᐸᕐᓇᐃᓂᕐᒥᑦ, ᐊᒻᒪ ᑲᓲᒪᓪᓗᑎᒃ ᓄᓇᓕᓐᓂ ᐃᑲᔪᖅᓱᕈᑎᓂᑦ, ᐊᒻᒪ ᑕᑯᔭᐅᑎᑦᓯᓲᑦ 
ᐱᔨᑦᓯᕋᖅᑕᐅᔪᓂᒃ ᐃᓕᖅᑯᓯᒻᒧᑦ ᓈᒻᒪᑦᑐᓄᑦ ᐱᔨᑦᓯᕋᐅᑎᓄᑦ.”337F

ᑐᑭᓯᐅᒪᖃᑎᒌᓐᓂᕐᒧᑦ ᐊᖏᕈᑎᒃᑯᑦ ᐸᓖᓯᒃᑯᑦ G ᐱᓕᕆᕝᕕᖓᓂ ᐊᒻᒪ ᓄᓇᑦᓯᐊᕐᒥᑦ ᐃᖅᑲᖅᑐᐃᕕᓕᕆᔨᒃᑯᑦ, 
ᐸᓖᓰᑦ ᐱᓂᕐᓗᑦᑕᐅᓯᒪᔪᓕᒫᓂᑦ ᑕᑯᔭᐅᑎᑦᓯᓲᑦ ᑖᒃᑯᓄᖓ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑎᓄᑦ, 
ᖃᐅᔨᒋᐊᓲᖑᓪᓗᑎᓗ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑎᓂᑦ ᐅᐸᒍᑎᓂᕐᒧᑦ ᐱᓂᕐᓗᑦᑕᐅᓯᒪᔪᖅ ᒫᓐᓇᑦᓴᐅᑎᒋ 
ᐃᑲᔪᖅᑕᐅᒋᐊᖃᖅᑲᑦ. ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑏᑦ ᐃᑲᔪᖅᓱᓕᓲᑦ ᑐᕌᖓᓂᒃᑯᑦ “ᑐᑭᓯᒋᐊᕈᑎᑦᓴᑦ 
ᐃᖅᑲᖅᑐᐃᕕᐅᑉ ᐱᓕᕆᔾᔪᓯᖓᓄᑦ ᐊᒻᒪ ᕿᒫᕕᓐᓂᑦ; ᐃᓄᓕᕆᔭᐅᓂᕐᒧᑦ ᐊᒻᒪ ᐊᓯᖏᑦ ᓄᓇᓕᒻᒥ 
ᐱᔨᑦᓯᕋᐅᑎᐅᔪᑦ; ᐃᑲᔪᕐᓂᕐᒥᑦ ᐱᓂᕐᓗᑦᑕᐅᓯᒪᔪᖅ ᐊᑦᑐᖅᑕᐅᓯᒪᓂᖓᓄᑦ ᑎᑎᖅᑲᕐᒥᑦ ᐊᒻᒪ ᐱᖁᑎᓄᑦ 
ᐊᑲᐅᙱᓕᐅᕈᑕᐅᔪᓂᑦ; ᐊᒻᒪ ᐃᖅᑲᖅᑐᐃᕕᓕᐊᖃᑎᖃᕐᓂᕐᒥᑦ ᐃᑲᔪᖅᓱᖅᑕᐅᓂᕐᒥᓪᓗ.”339 

ᐱᓕᕆᐊᑦᓴᑦ ᒪᓂᒪᑎᑦᓯᑎᓪᓗᒋᑦ ᓄᓇᓕᒻᒥ-ᑐᙵᕕᐅᔪᓂᑦ ᐱᔨᑦᓯᕋᐅᑎᓂᑦ ᓄᓇᓕᓐᓂ ᑲᑐᔾᔨᖃᑎᒌᓄᑦ 
(ᒐᕙᒪᒃᑯᓐᓂᐅᖏᑦᑐᖅ) ᐊᒻᒪ ᒪᓂᒪᑎᑦᓯᓲᑦ ᐱᓂᕐᓗᑦᑕᐅᓯᒪᔪᓂᑦ ᐱᕋᔭᓐᓂᒃᑯᑦ “ᐃᓄᒻᒥᑦ-ᑐᙵᕕᖃᕐᓗᑎᒃ 
ᐃᑉᐱᓐᓂᐊᓂᒃᑯᑦ ᐃᑲᔪᖅᓱᖅᑕᐅᓂᕐᒥᑦ, ᐃᑲᔪᖅᑕᐅᓂᕐᒥᑦ ᐊᒻᒪ ᑕᑯᔭᐅᑎᑕᐅᓂᕐᒥᑦ” ᑕᐃᒪᐃᑦᑐᖅ 
“ᑐᙵᕕᖃᖅᑐᑦ ᐱᔭᐅᒋᐊᓕᓐᓂᒃ ᐃᓄᒻᒧᑦ, ᐃᒫᖑᖏᑦᑐᖅ “ᖃᓄᐃᓐᓂᐅᔪᒧᑦ ᑐᕌᖓᖏᑦᑐᖅ,””340 
ᐃᓱᒫᓘᑕᐅᔪᓂᒃ ᓴᖅᑮᓯᒪᔪᑦ ᒪᓕᒋᐊᓕᓐᓂᒃ ᐱᔨᑦᓯᕋᐅᑎᓄᑦ ᐅᖓᓯᑦᑐᓄᑦ ᐃᓄᕕᐊᓗᐃᑦ ᓄᓇᓕᖏᓐᓂᒃ. 
ᑕᐃᒫᒃ ᐅᖃᐅᓯᐅᓚᐅᕐᖓᑦ ᑲᓇᑕᒥ ᖃᐅᔨᓴᕐᓂᖏᓐᓂᒃ ᐊᓯᐅᔨᔭᐅᖃᔪᓂᒃ ᐊᒻᒪ ᐃᓄᐊᖅᑕᐅᓯᒪᔪᓂᒃ 
ᓄᓇᖃᖅᑳᕐᓯᒪᔪᓂᒃ ᐊᕐᓇᓂᒃ ᐊᒻᒪ ᓂᕕᐊᖅᓵᓂᑦ, “ᐱᓕᕆᐊᑦᓴᓄᑦ ᑮᓇᐅᔭᖃᖅᑎᑕᐅᓂᕐᒧᑦ ᖁᑦᓯᓐᓂᖏᑦ 
ᓈᒻᒪᙱᓗᐊᖅᑐᑦ ᖃᖓᑦᑕᐅᑎᓄᑦ. ᐊᖅᑯᑎᒃᑯᑦ ᐊᒻᒪ ᓯᑯᓯᒪᔪᒃᑯᑦ ᐃᖏᕐᕋᓂᑦ ᐊᔪᕐᓇᖃᑦᑕᖅᑐᖅ ᐃᓛᓐᓂᒃᑯᑦ 
ᐱᓂᕐᓗᑦᑕᐅᓯᒪᔪᖅ ᐅᖄᓚᑎᓪᓗᒋᑦ ᐃᑲᔪᖅᑕᐅᒍᒪᓂᕐᒧᑦ, ᐊᑦᑕᕐᓇᖅᑕᐃᓕᒪᓂᕐᒥᑦ ᐃᓱᒪᒋᐊᖃᖅᑎᓪᓗᒋᑦ. 
ᑲᔪᓯᔪᒥᑦ ᐊᑦᓱᕉᑕᐅᔪᖅ ᐊᑐᐃᓐᓇᐅᑎᑦᓯᓂᕐᒥᑦ ᐊᔾᔨᒌᑦᑐᒥᑦ ᖁᑦᓯᓐᓂᐅᔪᒥᑦ ᐱᓂᕐᓗᑦᑕᐅᓯᒪᔪᓄᑦ 
ᐱᔨᑦᓯᕋᐅᑎᓂᑦ ᐊᕕᑦᑐᖅᓯᒪᔪᒥᑦ, ᐱᓗᐊᖅᑐᒥᑦ ᐅᖓᓯᓐᓂᖅᐹᓂ ᐱᐅᕗᑦ ᑎᐊᓪᑕ ᓄᓇᓕᖏᓐᓂᒃ 
ᓄᓇᑦᓯᐊᕐᒥᑦ.”341 

ᐱᓕᕆᐊᑦᓴᐅᒻᒥᔪᖅ ᑐᐊᕕᕐᓇᖅᑐᒥᑦ ᑮᓇᐅᔭᖃᖅᑎᑦᓯᓲᖅ ᓄᓇᑦᓯᐊᕐᒥᑦ ᐱᓂᕐᓗᑦᑕᐅᓯᒪᔪᓄᑦ 
ᐋᓐᓂᖅᓯᕆᓂᕐᔪᐊᓄᑦ ᑕᐃᑲᙵᐅᔪᖅ ᐱᓂᕐᓗᑦᑕᐅᓯᒪᔪᓄᑦ ᑐᐊᕕᓐᓇᖅᑐᒥᑦ ᑮᓇᐅᔭᑦ. ᑮᓇᐅᔭᑦ ᑐᕌᖓᔪᑦ 

ᑐᐊᕕᕐᓇᖅᑐᒥᑦ ᐊᐅᓪᓚᕐᓂᕐᒧᑦ, ᓂᕿᓄᑦ, ᐊᓐᓄᕌᓄᑦ, ᐸᐃᕆᔨᓄᑦ, ᑐᔪᕐᒥᕕᓐᓄ, ᐃᓄᓕᕆᔭᐅᓂᕐᒧᑦ, 
ᐋᓐᓂᐊᕕᒻᒥ ᐊᑭᓕᐅᑏᑦ (ᓲᕐᓗ ᐃᒡᒐᑖᒃᑲᓐᓂᕆᐊᖃᕐᓂᕐᒥᑦ), ᐊᒻᒪ ᐋᖅᑭᒋᐊᕈᑎᑦᓴᓄᑦ ᐱᓂᕐᓗᑦᑕᐅᓯᒪᔪᖅ 
ᐃᓪᓗᖓ ᐊᑦᑕᕐᓇᖁᓇᒍ. ᐃᓚᒌᓂᑦ ᐋᓐᓂᖅᓯᕆᓂᖅ ᐊᒻᒪ ᑲᑉᐱᐊᓵᕆᓂᖅ ᒪᕐᕉᓪᓗᑎᒃ ᐅᖃᐅᓯᓂᖅᐹᖑᓲᑦ 
ᓄᓇᑦᓯᐊᕐᒥᑦ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑎᓄᑦ.342 ᐊᑯᓐᓂᖏᓐᓂ 2015 ᐊᒻᒪ 2020, ᑮᓇᐅᔭᑦ 
ᐊᑐᐃᓐᓇᐅᑎᑦᓯᓚᐅᖅᑐᑦ ᑲᑎᓪᓗᒋᑦ ᑕᒫᓂᐸᓗᒃ $240,000-ᓂᒃ 330-ᓄᑦ ᐱᓂᕐᓗᑦᑕᐅᔪᓄᑦ.343 

2020-ᒥᑦ ᖃᐅᔨᓴᕐᓂᐅᔪᖅ ᓄᓇᑦᓯᐊᕐᒥᑦ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑏᑦ ᐱᓕᕆᐊᑦᓴᖓᓂ ᖃᐅᔨᒪᐅᖅᑐᑦ 
ᑭᐅᒐᔪᖃᑦᑕᓚᐅᖅᑐᑦ ᐱᓂᕐᓗᑦᑕᐅᓯᒪᔫᑉ ᐱᒋᐊᓕᖏᓐᓂᒃ ᒪᓕᒐᓕᕆᓂᕐᒧᑦ ᐋᖅᑭᑦᓱᖅᓯᒪᔪᒥᑦ 
ᑕᑯᔭᐅᕙᑦᑐᑎᓪᓗ ᓈᒻᒪᑦᑐᓄᑦ ᐱᔨᑦᓯᕋᐅᑎᓄᑦ, ᐊᑐᐃᓐᓇᐅᑎᑦᓯᓂᕐᒥᑦ ᑐᑭᓯᒋᐊᕈᑎᑦᓴᓂᑦ ᐱᔪᓐᓇᐅᑎᖏᓐᓄᑦ 
ᐊᒻᒪ ᒪᓕᒐᓕᕆᓂᕐᒧᑦ ᐋᖅᑭᑦᓱᖅᓯᒪᔪᒥᑦ, ᑭᐅᖃᑦᑕᓂᕐᒥᑦ ᐊᑦᑕᕐᓇᖅᑕᐅᓕᒪᓂᕐᒧᑦ ᐃᓱᒫᓘᑎᒋᔭᖏᓐᓂᒃ ᐊᒻᒪ 
ᐊᑦᑕᕐᓇᖅᑕᐅᓕᒪᓂᕐᒧᑦ ᐸᕐᓇᐃᓂᕐᒥᑦ, ᐊᒻᒪ ᐃᓱᒪᓕᕆᓂᒃᑯᑦ ᐃᑲᔪᖅᓱᓂᕐᒥᑦ.344 ᖃᐅᔨᓴᕐᓂᐅᔪᖅ, ᑭᓯᐊᓂ, 
ᐅᖃᐅᓯᖃᕐᒥᕐᒧᖅ ᐊᒥᒐᓗᐊᕐᓂᖏᓐᓂᒃ ᐃᑲᔪᖅᓱᓂᕐᒥᑦ ᐱᓂᕐᓗᑦᑕᐅᓯᒪᔪᑦ ᐅᖓᓯᑦᑐᒦᓐᓂᖅᓴᓂᑦ ᓄᓇᓕᓐᓂ 
ᕿᓚᒻᒥᐅᔾᔫᒥᔪᒥᓪᓗ ᐊᑐᐃᓐᓇᖃᕐᕕᐅᓂᖏᑦ ᐃᑲᔪᖅᓱᕈᓐᓇᖅᑐᓂᑦ. ᐃᓚᖏᑦ ᐱᓂᕐᓗᑦᑕᐅᓯᒪᔪᓄᑦ 
ᐱᔨᑦᓯᕋᐅᑏᑦ ᐃᖅᑲᓇᐃᔭᖅᑏᑦ ᐊᐱᖅᓱᖅᑕᐅᓚᐅᖅᑐᑦ, ᓲᕐᓗ, ᐅᓂᒃᑳᓚᐅᑦᑐᑦ ᐊᑦᓱᕈᕐᓇᕐᓂᖓᓂ 
ᐃᑲᔪᕋᓱᐊᕐᓂᕐᒥᑦ ᐅᖄᓚᐅᑎᒃᑯᑦ ᑐᐊᕕᕐᓇᖅᑐᒃᑰᖅᑎᓪᓗᒋᑦ. ᐸᓖᓯᒃᑯᑦ ᐸᓖᓰᑦ ᐊᐱᖅᓱᖅᑕᐅᓚᐅᖅᑐᑦ 
ᐅᑉᐱᕈᓱᓚᐅᖅᑐᑦ ᐃᑲᔪᖅᓱᖅᑕᐅᓂᕐᒥᑦ ᐱᔭᐅᒋᐊᖃᓪᓚᕆᓚᐅᖅᑐᖅ ᖃᓄᐃᑦᑐᖃᓚᐅᖅᑐᒥᓂᐅᑎᓪᓗᒍ 
ᐊᐃᑉᐸᕆᔭᒥᓂ ᐋᓐᓂᖅᓱᖅᑕᐅᑎᓪᓗᒋᑦ, ᐱᓂᕐᓗᑦᑕᐅᓯᒪᔪᖅ ᐊᑦᓱᕈᓪᓚᕆᑎᓪᓗᒍ ᐊᒻᒪ 
ᖁᐊᖅᓵᓇᖅᑐᒦᑎᓪᓗᒍ.345  

ᐱᕋᔭᓐᓂᕐᒧᑦ ᒪᓕᒐᓕᕆᓂᖅ ᓄᓇᕕᒻᒥ 

ᓄᓇᕕᒃ (ᑐᑭᖃᖅᑐᖅ “ᓄᓈᓗᒃ” ᐃᓄᒃᑎᑐᑦ) ᐊᖏᓂᖃᖅᑐᖅ 507,000 ᑭᑉᐹᕆᑦᑐᓂᑦ ᑭᓛᒥᑕᓂᑦ 
ᑭᓪᓕᖃᖅᑐᖅ ᑕᓯᐅᔭᕐᔪᐊᕐᒥᑦ ᐱᖓᓐᓇᖓᓄᑦ, ᕼᐊᑦᓴᓐ ᐃᒪᕕᖓᓄᑦ ᐅᐊᓐᓇᖓᓄᑦ, ᐊᒻᒪ ᐅᖓᕙ 
ᑕᓯᐅᔭᕐᔪᐊᖓᓄᑦ ᐊᒻᒪ ᓛᐸᑐᐊᒥᑦ ᑲᓇᓐᓇᖓᓄᑦ. ᐊᕕᑦᑐᖅᓯᒪᓂᖓ ᐊᖏᓂᖃᖅᑐᖅ ᐊᑕᐅᓯᕐᒥᑦ ᐱᖓᓱᓂᑦ 
ᐊᕕᑦᑐᖅᓯᒪᓂᖓ ᑯᐊᐸᒃ. 12,090 ᐃᓄᖁᑎᓂᑦ ᓄᓇᐅᑉ ᐊᕕᑦᑐᖅᓯᒪᓂᖓᓂ, 90% ᐃᓅᔪᑦ ᓄᓇᖃᖅᑐᑦ 
14-ᓂᑦ ᓄᓇᓕᓐᓂᒃ: ᑰᔾᔪᐊᕌᐱᒃ, ᐅᒥᐅᔭᖅ, ᐃᓄᒃᔪᐊᖅ, ᐳᕕᕐᓂᑐᖅ, ᐊᑯᓕᕕᒃ, ᐃᕗᔨᕕᒃ, ᓴᓪᓗᐃᑦ, 
ᑲᖏᕐᓱᔪᐊᖅ, ᖁᐊᕐᑕᖅ, ᑲᖏᕐᓱᒃ, ᐊᐅᐸᓗᒃ, ᑕᓯᐅᔭᖅ, ᑰᔾᔪᐊᖅ, ᐊᒻᒪ ᑲᖏᕐᓱᐊᓗᔾᔪᐊᖅ. 
ᐊᖅᑯᑎᑕᖃᙱᑦᑐᖅ ᑲᓲᒪᑎᑦᓯᔪᓂᑦ ᓄᓇᓕᓐᓂ ᐅᕝᕙᓘᓐᓃᑦ ᑯᐊᐸᒃ ᓂᒋᐊᓂ.346 ᓄᓇᕕᒻᒥᐅᓕᒫᑲᓴᑦ (99%) 
ᐃᓄᒃᑎᑑᕈᓐᓇᖅᑐᑦ; 98% ᐃᓄᒃᑎᑐᑦ ᐅᖃᐅᓯᖃᙵᐅᑎᔪᑦ.347 

ᒪᓕᒐᓕᕆᓂᒃᑯᑦ, ᓄᓇᕕᒃ ᓴᖅᑭᓚᐅᖅᑐᖅ ᐊᑎᓕᐅᖅᓚᐅᖅᑎᓪᓗᒋᑦ ᔭᐃᒻᔅ ᐸᐃ ᑯᐊᐸᒃ ᑕᕐᕋᖓᓂ ᐊᖏᕈᑎᒥ 
1975-ᒥ. ᑖᒃᑯᐊ ᑲᑎᕕᒃ ᒐᕙᒪᖓ ᓴᖅᑭᑕᐅᓚᐅᖅᑐᖅ 1978-ᒥ ᐃᓄᓕᒫᓄᑦ ᐱᔨᑦᓯᕋᕐᓂᕐᒥᑦ ᓄᓇᕕᒻᒥᐅᓂ, 
ᑖᒃᑯᐊ ᐊᑐᓂ 14-ᓂᑦ ᓄᓇᓕᓐᓂ ᐱᔨᑦᓯᕋᕐᓗᑎ ᑕᒪᒃᑯᓂᖓ ᐋᓐᓂᐊᖃᖅᑕᐃᓕᒪᓂᕐᒧᑦ ᐊᒻᒪ ᓴᓗᒪᓂᕐᒧᑦ, 
ᓄᓇᓕᓐᓂ ᐸᕐᓇᐃᓂᖅ ᐊᒻᒪ ᓄᓇᒥ ᐱᕙᓪᓕᐊᑎᑦᓯᓂᕐᒥᑦ, ᐃᓄᓕᒫᓄᑦ ᐱᔨᑦᓯᕋᕐᓂᕐᒥᑦ, ᓄᓇᓯᐅᑎᓄᑦ ᐊᒻᒪ 
ᐃᖏᕐᕋᔪᓕᕆᓂᕐᒧᑦ, ᐱᙳᐊᖅᑐᓕᕆᓂᕐᒧᑦ, ᐊᒻᒪ ᐃᓕᖅᑯᓯᓕᕆᓂᕐᒧᑦ. ᒪᑭᕕᒃ ᑯᐊᐳᕇᓴᓐ, ᑰᔾᔪᐊᕐᒦᑦᑐᖅ, 
ᐊᐅᓪᓚᑦᓯᔨᐅᔪᖅ ᓄᓇᕕᒻᒥ, ᑭᒡᒐᖅᑐᐃᔪᑦ ᐃᓄᓐᓂᒃ ᑯᐊᐸᒃ ᑕᕐᕋᖓᓂ ᐊᒻᒪ ᐱᔭᑦᓴᖃᖅᑐᑦ ᐊᐅᓚᑦᓯᓂᕐᒥᑦ 
ᑮᓇᐅᔭᖅᑖᖏᓐᓂᒃ ᐊᖏᕈᑎᒥᑦ ᑭᒡᒐᖅᑐᐃᓪᓗᑎᒃ ᐃᓄᓐᓂᑦ ᐊᑎᖃᖃᑕᐅᔪᓂᑦ.348 ᑯᐊᐳᕇᓴᐅᑉ 
ᐱᓇᓱᐊᖅᑕᖓ ᐃᓚᖃᖅᑐᖅ ᐊᐅᓪᓚᑦᓯᓂᕐᒥᑦ ᓇᒻᒥᓂᖃᕐᓂᕐᒥᑦ ᐊᒻᒪ ᐃᖅᑲᓇᐃᔮᑦᓴᓕᐅᕐᓂᕐᒥᑦ, 
ᐱᖃᑕᐅᑎᑦᓯᓂᕐᒥᑦ ᐃᓅᓯᕐᒧᑦ ᑮᓇᐅᔾᔭᓴᕐᓂᕐᒥᑦ, ᐱᐅᓯᕚᓪᓕᖅᑎᑦᓯᓂᕐᒥᑦ ᐃᓪᓗᐃᑦ ᖃᓄᐃᓕᖓᓂᖏᓐᓂᒃ, 
ᐊᒻᒪ ᓴᐳᔾᔨᓂᕐᒥᑦ ᐃᓄᐃᑦ ᐅᖃᐅᓯᖓᓂ ᐃᓕᖅᑯᓯᖓᓂᓪᓗ.349  

ᐸᓖᓯᓕᕆᓂᖅ ᓄᓇᕕᒻᒥ ᑲᔪᓯᔭᐅᓲᖅ ᓄᓇᕕᒃ ᐸᓖᓯᒃᑯᖏᓐᓄᑦ (ᑖᒃᑯᐊᖑᓚᐅᖅᑑᒐᓗᐊᑦ ᑲᑎᕕᒃ ᐸᓖᓯᒃᑯᑦ) 
ᐊᒻᒪ Sûreté du Québec. ᒪᓕᒐᓕᕆᓂᕐᒧᑦ ᐱᔨᑦᓯᕋᐅᑏᑦ ᐊᑐᖅᑕᐅᓲᑦ ᐊᑕᖏᐅᒪᔪᓄᑦ ᐃᖅᑲᖅᑐᐃᓂᕐᒥᑦ 
ᐆᑦᑑᑎᒥᑦ. ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑏᑦ, ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ, ᐊᒻᒪ ᓴᐳᒻᒥᔩᑦ 

ᐱᕋᔭᑦᑕᐅᓯᒪᔪᓄᑦ ᐃᑲᔪᖅᓱᓂᕐᒧᑦ ᑐᑦᑕᕐᕕᒃ ᐊᑐᐃᓐᓇᐅᑎᑦᓯᓲᑦ ᐃᑲᔪᖅᓱᓂᕐᒥᑦ ᓄᓇᕕᒻᒥᐅᓂᒃ 
ᐱᕋᔭᑦᑕᐅᓯᒪᔪᓄᑦ ᐊᒻᒪ ᐋᓐᓂᖅᓱᖅᑕᐅᓯᒪᔪᓄᑦ. 2019-ᒥᑦ ᑲᒥᓴᒃᑯᑦ ᐃᓅᖃᑎᒌᓐᓂᖏᓐᓄᑦ ᓄᓇᖃᖅᑳᓯᒪᔪᓂᑦ 
ᐊᒻᒪ ᐃᓚᖏᓐᓂᒃ ᐃᓄᓕᒫᓄᑦ ᐱᔨᑦᓯᕋᐅᑎᓂᑦ ᑯᐊᐸᒃᒥᑦ ᐅᓂᒃᑳᓕᐊᖓᓂ ᓴᖅᑮᓚᐅᖅᑐᑦ.350 ᐅᓂᒃᑳᓕᐊᖑᔪᖅ 
ᐊᑑᑎᖃᖅᑎᓪᓗᒍ ᑎᑎᖅᓯᓂᕐᒥᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐱᔨᑦᓯᕋᐅᑎᓂᑦ ᐊᑐᐃᓐᓇᐅᔪᓂᑦ 
ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓄᑦ ᑯᐊᐸᒃᒥᑦ, ᐃᓚᓕᐅᑎᓗᒍ ᓄᓇᕕᒃ, ᐊᑐᐃᓐᓇᐅᑎᑦᓯᒻᒥᔪᖅ ᓱᓕᔪᓂᑦ 
ᐋᖅᑭᑦᓱᖅᓯᒪᔪᒥᑦ ᐊᑭᕋᖅᑐᓂᕐᒥᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ, ᐃᓚᓕᐅᑎᓗᒍ ᑭᐅᔾᔪᑎᖓ 
ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ. 

ᐸᓖᓯᓕᕆᓂᖅ 

ᐊᑎᓕᐅᖅᑕᐅᓚᐅᖅᑎᓪᓗᒍ ᔭᐃᒻᔅ ᐸᐃ ᐊᒻᒪ ᑯᐊᐸᒃ ᑕᕐᕋᖓᓂ ᐊᖏᕈᑎᒥ, ᐊᖏᖃᑎᒌᓚᐅᖅᑐᑦ Sûreté du 
Québec-ᒥᑦ (SQ) ᐊᒻᒪ ᓄᓇᖃᖅᑳᖅᓯᒪᔪᑦ ᓄᓇᓖᑦ ᐊᑐᓕᖅᑎᑦᓯᓂᕐᒥᑦ ᓄᓇᖃᖅᑳᖅᓯᒪᔪᓂᑦ ᐸᓖᓯᓂᑦ 
ᐱᓕᕆᐊᑦᓴᒥᑦ. ᓄᓇᖃᖅᑳᖅᓯᒪᔪᑦ ᐱᔭᕇᖅᓯᑦᓯᐊᖅᑐᑦ ᐱᓕᕆᐊᑦᓴᒥᑦ ᐸᓖᓯᙳᐊᖑᓚᐅᖅᑐᑦ Sûreté du 
Québec-ᒥᑦ. 1996-ᒥ, ᐊᑐᓕᖅᑎᑦᓯᓂᕐᒥᑦ ᐊᓪᓚᓄᑦ ᐸᓖᓯᓕᕆᓂᕐᒧᑦ ᐊᑐᐊᒐᕐᒥᑦ (ᑲᒪᒋᔭᐅᓪᓗᓂ ᐃᓄᓕᒫᓄᑦ 
ᐊᑦᑕᕐᓇᖅᑕᐃᓕᒪᓂᕐᒧᑦ ᑲᓇᑕᒥ), ᑲᑎᕕᒃ ᐸᓖᓯᒃᑯᑦ (KRPF) ᓴᖅᑭᑕᐅᓚᐅᖅᑐᑦ. ᐊᑦᑎᖅᑕᐅᒃᑲᓐᓂᓚᐅᖅᑐᖅ 
ᓄᓇᕕᒻᒥ ᐸᓖᓯᓕᕆᔨᒃᑯᑦ (NPS) 2021-ᒥ, ᓄᓇᕕᒻᒥ ᐸᓖᓯᓕᕆᔨᒃᑯᑦ ᑲᒪᓲᑦ ᐸᓖᓯᓕᕆᓂᕐᒨᖓᔪᓂᑦ 14-ᓄᑦ 
ᓄᓇᓕᓐᓄᑦ ᓄᓇᕕᒻᒥ (KRPF n.d.). Sûreté du Québec ᐱᔭᑦᓴᖃᐃᓐᓇᖅᑐᑦ ᑐᐊᕕᕐᓇᖅᑐᓕᕆᓂᕐᒧᑦ 
(ᓲᕐᓗ ᖁᑭᐅᓯᔭᖅᑐᒥᑦ) ᐊᒻᒪ ᖃᐅᔨᓴᕐᓂᕐᒥᑦ ᐱᕋᔭᓐᓂᕐᔪᐊᖑᔪᓂᑦ (ᓲᕐᓗ ᐃᓄᐊᖅᓯᔪᒥᑦ). ᐸᓖᓯᒃᑯᕕᖃᖅᑐᑦ 
ᑰᔾᔪᐊᕐᒥᑦ, ᐃᓂᒋᔭᐅᔪᖅ Sûreté du Québec ᖃᐅᔨᓴᖅᑎᓂᑦ ᐊᒻᒪ ᓄᓇᖃᖅᑳᖅᓯᒪᔪᓄᑦ ᐃᓄᓕᕆᔨᒥᑦ, 
ᐱᓕᕆᖃᑎᖃᑦᓯᐊᓲᑦ ᓄᓇᕕᒻᒥ ᐸᓖᓯᓕᕆᔨᒃᑯᓐᓂ.351  

ᐸᓖᓯᓕᕆᔾᔪᓯᖏᑦ ᓄᓇᕕᒻᒥ ᐱᓗᐊᓂᕋᖅᑕᐅᓯᒪᓕᖅᑐᖅ ᐊᒥᓱᓄᑦ. ᖃᐅᔨᓴᕐᓂᕐᒧᑦ ᐃᓚᓕᐅᔾᔭᐅᓯᒪᓪᓗᑎ 
ᑐᕌᖓᓕᓐᓂᒃ ᑲᓇᑕᒥ ᖃᐅᔨᓴᕐᓂᖏᓐᓂᒃ ᐊᓯᐅᔨᔭᐅᖃᔪᓂᒃ ᐊᒻᒪ ᐃᓄᐊᖅᑕᐅᓯᒪᔪᓂᒃ ᓄᓇᖃᖅᑳᕐᓯᒪᔪᓂᒃ 
ᐊᕐᓇᓂᒃ ᐊᒻᒪ ᓂᕕᐊᖅᓵᓂᑦ, ᓴᑐᕐᕖᑦ ᐃᓄᐃᑦ ᐊᕐᓇᐃᑦ ᑲᑐᔾᔨᖃᑎᒌᖏᑦ ᓄᓇᕕᒻᒥ ᑲᑎᖃᑎᒌᑎᑦᓯᓚᐅᖅᑐᑦ 
ᐱᓂᕐᓗᑦᑕᐅᓯᒪᔪᑦ ᐃᓚᒋᔭᖏᓐᓂᒃ ᐊᒻᒪ ᐊᕕᑦᑐᖅᓯᒪᔪᓂᑦ ᑭᒡᒐᖅᑐᐃᔨᓂᑦ ᐄᐳᓗ 2016-ᒥᑦ. ᑲᑎᓐᓂᐅᔪᒥᑦ, 
ᐃᓱᒫᓘᑎᓂᑦ ᓴᖅᑭᑦᑐᖃᓚᐅᖅᑐᖅ ᐸᓖᓯᒃᑯᑦ ᐃᑉᐱᒍᓱᑦᓯᐊᙱᓐᓂᖏᓐᓂᒃ ᐊᒻᒪ ᐃᖅᑲᖅᑐᐃᓪᓗᑎᒃ ᐊᒻᒪ 
“ᐸᓖᓯᓕᒫᐸᓗᑦ ᐅᑭᐅᖅᑕᖅᑐᒨᓲᑦ ᐃᓱᒪᓂᕐᓗᕙᒌᖅᓱᑎᒃ ᐃᓄᓐᓂᒃ, ᑕᐃᒫᒃ ᑕᑯᑦᓴᐅᑎᑦᓯᓲᑦ ᐊᑭᕋᖅᑐᕐᓂᕐᒥᓂ 
ᐱᔨᑦᓯᕋᑦᓯᐊᕈᓐᓇᐃᓕᓗᑎᒃ ᓄᓇᓕᒻᒥ.”352 ᐱᖃᑕᐅᔪᑦ ᐅᑉᐱᕈᓱᓚᐅᕐᒥᔪᑦ, “ᐸᓕᓰᑦ ᑎᑭᑉᐸᓕᐊᔪᑦ ᓄᓇᕕᒻᒧᑦ 
ᐊᒥᒐᓗᐊᖅᑐᑦ ᐊᔪᙱᓐᓂᐅᔪᓂᑦ ᐊᒻᒪ ᖃᐅᔨᒪᓂᕐᒥᑦ ᐃᖅᑲᓇᐃᔭᕐᓂᕐᒥᑦ ᐅᑭᐅᖅᑕᖅᑐᒥ. ᑕᒪᕐᒥᑲᓴᑦ 
ᐃᓅᓱᑦᑑᔪᑦ ᐃᓅᓯᕐᒥᑦ ᐊᒻᒪ ᐃᖅᑲᓇᐃᔭᓕᒪᖏᑦᑐᑦ ᐱᓕᕆᑦᓯᐊᕈᓐᓇᙱᑦᑐᑦ ᓄᓇᓕᓐᓂ ᐊᑦᓱᕐᔪᐊᕌᓗᒃ 
ᐃᓅᓯᕐᒧᑦ ᐊᑲᐅᙱᓕᐅᕈᑎᖃᖅᑐᓄᑦ.”353 ᐊᒥᓱᐊᖅᑎ ᐊᓯᔾᔨᖃᑦᑕᕐᓂᖏᑦ, ᐸᓖᓰᑦ 
ᐃᓚᓕᐅᔾᔨᓗᐊᖃᑦᑕᙱᓐᓂᖏᑦ ᓄᓇᓕᓐᓄᑦ, ᓱᒃᑲᐃᑦᑐᒥᑦ ᐅᐸᖃᑦᑕᕐᓂᖏᑦ, ᐊᒻᒪ ᐅᖃᐅᓯᖃᑎᒌᙱᓐᓂᖅ 
ᖃᐅᔨᔭᐅᓚᐅᕐᒥᔪᑦ ᐊᑲᐅᙱᓕᐅᕈᑕᐅᕗᖅ ᐸᓖᓯᓕᕆᔾᔪᓯᕐᓄᑦ ᐊᑐᐃᓐᓇᐅᔪᓂᑦ. ᑖᒃᑯᐊᑦᓴᐃᓐᓇᑦ ᐃᓱᒫᓘᑏᑦ 
ᓴᖅᑭᑕᐅᓚᐅᖅᑐᑦ ᖃᐅᔨᓴᕐᓂᐅᔪᒥᑦ ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ ᑲᓇᑕᒥ ᐃᓚᖃᓚᐅᖅᑐᖅ ᐊᐱᖅᓱᕐᓂᕐᒥᑦ 
11-ᓂᒃ ᐃᓄᓐᓂᒃ ᐊᕐᓇᓂᑦ ᐊᒻᒪ ᐱᖓᓲᔪᖅᑎᓂᑦ ᐱᔨᑦᓯᕋᖅᑎᓂᑦ ᓄᓇᕕᒻᒥ.354  

ᐊᑕᐅᓯᖅ ᐱᓕᕆᐊᖑᑦᓯᐊᖅᓯᒪᔪᖅ ᓄᓇᕕᒻᒥ ᐸᓖᓯᓕᕆᔨᒃᑯᑦ ᐱᖃᑕᐅᓂᕐᒥᑦ ᐳᕕᕐᓂᑐᖅ ᐊᐅᓪᓚᖃᑦᑕᖅᑐᑦ 
ᐱᓕᕆᔨᐅᖃᑎᒌᑦ (MIT). ᐱᒋᐊᕈᑕᐅᓚᐅᖅᑐᖅ ᒪᐃ 2019-ᒥᑦ, ᐱᓕᕆᐊᑦᓴᖅ ᐱᒋᐊᕈᑕᐅᕗᖅ ᓴᕿᔪᖅ 
(ᑐᑭᖃᖅᑐᖅ “ᐊᓄᕆ ᓇᑭᙶᕐᓂᖓ ᓴᕿᔪᖅ” ᐃᓄᒃᑎᑐᑦ), ᓴᖅᑮᒍᒪᓪᓗᑎᒃ ᑲᑐᔾᔨᖃᑎᒌᓐᓂᒃᑯᑦ 
ᖃᓄᐃᓕᐅᕆᐊᕐᓂᕐᒥᑦ ᓄᓇᓕᒻᒥ ᐊᒻᒪ ᐱᕋᔭᓐᓂᕐᒧᑦ ᒪᓕᒐᓕᕆᓂᕐᒧᑦ ᐱᔨᑦᓯᕋᐅᑎᓄᑦ ᐃᒥᐊᓗᒻᒥᑦ ᐊᒻᒪ 
ᐋᖓᔮᕐᓇᖅᑐᓂᒃ ᐊᑐᙱᓐᓂᖅᓴᐅᓂᕐᒧᑦ ᓄᓇᕕᒻᒥ ᑕᐅᑐᙳᐊᕐᓗᑎᒃ ᐱᕋᔭᙱᓐᓂᖅᓴᐅᓕᕐᓗᑎ ᐊᒻᒪ 
ᐋᓐᓂᖅᓯᕆᙱᓐᓂᐊᓴᐅᓕᕐᓗᑎ ᐱᕋᔭᓗᐊᕌᓗᒍᓐᓃᕐᓗᑎ ᓄᓇᕕᒻᒥᐅᑦ.  

ᐊᐅᓪᓚᖃᑦᑕᖅᑐᑦ ᐱᓕᕆᔨᐅᖃᑎᒌᑦ ᑲᑎᖃᑎᖃᖅᑎᑦᓯᓲᑦ ᐸᓖᓯᒥᑦ ᐊᒻᒪ ᐃᓱᒪᓕᕆᓂᕐᒧᑦ ᐃᑲᔪᕈᓐᓴᖅᑐᒥᑦ 
ᑐᐊᕕᕐᓇᖅᑐᒥᑦ ᐅᓗᕆᐊᓇᖅᑐᒥᑦ ᐋᓐᓂᖅᓯᕆᓂᕐᒧᑦ, ᓴᐃᒪᔾᔫᒥᑎᑦᓯᓂᒃᑯᑦ ᐊᒻᒪ ᑲᒪᑦᓯᐊᕋᓱᐊᕐᓂᒃᑯᑦ. 
ᖄᒃᑲᓐᓂᐊᒍᑦ ᑎᒍᔭᐅᑎᑦᓯᑦᑕᐃᓕᒪᓂᕐᒥᑦ ᐊᒻᒪ ᑎᒍᔭᐅᒪᕕᓐᓂ ᐱᔨᑦᓯᕋᐅᑎᖃᕆᐊᖃᕐᓂᖓᓄᑦ, 
ᐊᐅᓪᓚᖃᑦᑕᖅᑐᑦ ᐱᓕᕆᔨᐅᖃᑎᒌᑦ ᐱᕚᓪᓕᕈᑎᑦᓴᖃᖅᑐᑦ ᐱᐅᓯᕚᓪᓕᖅᑎᑦᓯᓂᕐᒥᑦ ᓄᓇᕕᒻᒥ 
ᐸᓖᓯᓕᕆᓂᕐᒧᑦ ᐸᓖᓯᓂᑦ ᖃᐅᔨᒪᓂᕆᔭᐅᔪᓂᑦ ᐃᑲᔪᖅᑐᓂᑦ ᐃᖅᑲᓇᐃᔭᖅᑎᓂ ᐊᓂᒍᐃᑦᑎᑦᓯᓂᕐᒥᑦ 
ᖁᐊᖅᓵᕐᓇᖅᑐᒃᑰᕈᑕᐅᔪᓂᒃ ᐋᓐᓂᖅᓯᕆᓂᐅᖏᑦᑐᒃᑯᑦ. ᖃᐅᔨᓴᕐᓂᐅᔪᖅ ᐱᓕᕆᐊᑦᓴᒧᑦ ᖃᐅᔨᓚᐅᖅᑐᖅ 
ᐱᖓᓱᓪᓗᐊᑕᕐᓂᒃ ᓱᒋᐊᕐᓂᕐᒧᑦ: ᐃᒻᒥᓃᕈᒪᔪᓄᑦ ᑐᐊᕕᕐᓇᖅᑐᓕᕆᓂᖅ (35%) ᐊᐃᑉᐸᕇᓄᑦ ᐅᕝᕙᓘᓐᓃᑦ 
ᐃᓚᒌᓂᑦ ᐋᓐᓂᖅᓯᕆᓂᖅ (14%); ᐊᒻᒪ ᓱᕈᓰᑦ ᐅᓗᕆᐊᓇᖅᑐᒦᑦᑐᑦ (11%). 7-ᓂᒃ 10-ᔪᓂᒃ ᐱᔨᑦᓯᕋᖅᑕᐅᔪᑦ 
(69%) ᐊᕐᓇᐅᔪᑦ. ᑐᑦᓯᕋᐅᑎᓕᐅᖅᑐᑦ ᑕᐅᑐᓚᐅᖅᑐᑦ ᐊᐅᓪᓚᖃᑦᑕᖅᑐᑦ ᐱᓕᕆᔨᐅᖃᑎᒌᑦ 
ᐱᐅᓯᕚᓪᓕᖅᓯᒪᔪᖅ ᐸᓖᓯᓕᕆᓂᕐᒧᑦ ᐱᔨᑦᓯᕋᐅᑎᓂᑦ ᑕᑎᖃᑦᓯᐊᓂᕐᒧᑦ ᐊᒻᒪ ᐱᓕᕆᖃᑎᖃᕐᓂᕐᒥᑦ 
ᓄᓇᓕᒻᒥ.355 

ᑯᐊᐸᒃ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ 

ᑯᐊᐸᒃ ᐃᖅᑲᖅᑐᐃᕕᖓ ᐊᕕᑦᑐᖅᓯᒪᔪᖅ ᐱᖓᓱᓄᑦ ᐱᓕᕆᕝᕕᓄᑦ: ᐃᓄᓕᕆᓂᕐᒧᑦ, ᐱᕋᔭᓐᓂᕐᒧᑦ ᐊᒻᒪ 
ᐃᓂᖅᑎᕆᓂᕐᒧᑦ, ᐊᒻᒪ ᐃᓅᓱᑦᑐᓄᑦ. ᐱᕋᔭᑦᓴᓄᑦ ᐊᒻᒪ ᐃᓂᖅᑎᕆᓂᕐᒧᑦ ᐱᓕᕆᕝᕕᖓ ᐃᖅᑲᖅᑐᐃᕕᒻᒥ 
ᓈᓚᓲᑦ ᐱᕋᔭᕈᑕᐅᔪᓕᒫᓂᑦ – ᑖᒃᑯᐊᖑᖏᑦᑐᑦ ᐃᖅᑲᖅᑐᐃᔨᐅᑉ ᐊᒻᒪ ᓈᓚᑦᑏᑦ ᓵᖏᓐᓂ ᐱᕋᔭᕐᓂᕐᔪᐊᓄᑦ 
(ᓲᕐᓗ ᐃᓄᐊᖅᓯᓂᕐᒥᑦ) ᐃᓱᒪᒋᔭᐅᓲᑦ ᐃᖅᑲᖅᑐᐃᕕᔾᔪᐊᒥᑦ – ᐊᒻᒪ ᐃᓂᖅᑎᕆᔾᔪᑎᓂᑦ ᐱᕋᔭᓐᓂᐅᔪᓄᑦ 
ᕼᐋᒻᒪᓚᓄᑦ ᐊᒻᒪ ᓂᒋᐊᓂ ᐊᕕᑦᑐᖅᓯᒪᔪᓂᑦ.  

ᓄᓇᕕᒻᒥ, ᐃᖅᑲᖅᑐᐃᓃᑦ ᐊᐅᓚᓂᖃᓲᑦ ᐊᑐᖅᓱᑎᒃ “ᐊᑕᖏᐅᒪᔪᓄᑦ ᐃᖅᑲᖅᑐᐃᑎᓂᕐᒧᑦ ᐆᑦᑑᑎᖓᓂ.”356 
ᐃᑦᓯᕙᐅᑕᕆᔭᐅᔪᖅ ᓂᕈᐊᕐᕕᐅᓲᒥᑦ ᐊᐃᒫᔅ. ᐃᖅᑲᖅᑐᐃᔨᒃᑯᑦ ᐅᐸᒍᑎᓲᑦ 9-ᓂᒃ ᓄᓇᕕᒻᒥ ᓄᓇᓕᐅᔪᓂᑦ. 
ᑰᔾᔪᐊᕐᒥᑦ ᐊᒻᒪ ᐳᕕᕐᓂᑐᒥ ᐃᓂᖃᐃᓐᓇᕋᓗᐊᖅᑎᓪᓗᒋᑦ ᐃᖅᑲᖅᑐᐃᔨᓄᑦ, ᐊᑕᖏᐅᒪᔪᓄᑦ ᐃᖅᑲᖅᑐᐃᓂᖅ 
ᐊᑐᖅᑐᐊᕐᕕᓐᓃᓲᑦ ᐊᓯᖏᓐᓂᒃ ᓄᓇᓕᓐᓂ. ᐃᖅᑲᖅᑐᐃᕕᔾᔪᐊᖅ ᐊᐱᖅᓱᕐᓂᖃᑐᐃᓐᓇᕆᐊᖃᕐᒥᔪᑦ 
ᐃᖅᑲᖅᑐᐃᔨᒥᑦ ᐊᒻᒪ ᓈᓚᑦᑎᓂᑦ ᑰᔾᔪᐊᕌᐱᒻᒥ, ᑰᔾᔪᐊᕐᒥ, ᐊᒻᒪ ᐳᕕᕐᓂᑐᒥ.357  

ᐃᖅᑲᖅᑐᐃᔨᐅᔪᑦ ᑯᐊᐸᒃ ᐃᖅᑲᖅᑐᐃᕕᖓᓂ ᐱᔨᑦᓯᕋᓲᑦ ᐊᑕᖏᐅᒪᔪᓄᑦ ᐃᖅᑲᖅᑐᐃᑎᓪᓗᒋᑦ. 2016/17-ᒥ, 
16 ᐃᖅᑲᖅᑐᐃᔩᑦ ᑎᓕᔭᐅᓚᐅᖅᑐᑦ ᓄᓇᕕᒻᒥ ᑲᒪᓂᕐᒧᑦ.358 ᑕᐃᒪᐃᒐᔪᑦᑐᖅ, ᑖᒃᑯᐊ ᐊᑕᖏᐅᒪᔪᓄᑦ 
ᐃᖅᑲᖅᑐᐃᓂᕐᒥᑦ ᑎᑭᓲᑦ ᐊᑐᓂ ᐊᕕᑦᑐᖅᓯᒪᔪᒧᑦ ᐱᓇᓱᐊᕈᓯᓕᒫᒧᑦ, ᐃᑦᓯᕚᓲᑦ ᐊᑕᐅᓯᕐᒧᑦ ᒪᕐᕉᓐᓂᓘᓐᓃᑦ 
ᐅᓪᓗᓂᑦ ᓄᓇᓕᒻᒥ ᐊᐅᓪᓚᓚᐅᙱᓐᓂᖏᓐᓂ ᐊᓯᖏᓐᓄᑦ ᓄᓇᓕᓐᓄᑦ ᑕᐃᑲᓂᑦᓴᐃᓐᓇᖅ ᐊᕕᑦᑐᖅᓯᒪᔪᒥᑦ.  

ᔭᐃᒻᔅ ᐸᐃ ᐊᒻᒪ ᑯᐊᐸᒃ ᑕᕐᕋᖓᓂ ᐊᖏᕈᑎᖓ ᐊᑲᐅᙱᓕᐅᕈᑎᖃᓚᐅᖅᑐᖅ ᐊᐅᓚᑦᓯᓂᕐᒥᑦ ᐱᕋᔭᑦᑐᓄᑦ 
ᒪᓕᒐᓕᕆᓂᕐᒥᑦ ᐊᕕᑦᑐᖅᓯᒪᔪᒥᑦ. ᐊᖏᕈᑎ ᓇᓗᓇᐃᖅᓯᔪᖅ ᐃᖅᑲᖅᑐᐃᔩᑦ ᐊᒻᒪ ᐊᓯᓕᒫᖏᑦ ᐃᓄᐃᑦ 
ᑎᓕᔭᐅᓯᒪᔪᑦ ᒪᓕᒐᓕᕆᓂᕐᒧᑦ ᓄᓇᖓᓂ ᖃᐅᔨᒪᔾᔫᒥᒋᐊᓖᑦ ᐃᓄᐃᑦ ᐊᑐᖃᑦᑕᖅᑕᖏᓐᓂ, 
ᐃᓅᓯᕆᔭᖏᓐᓂᓪᓗ. ᒪᓕᒐᑦ ᐱᓕᕆᓂᕐᒧᑦ ᐊᒻᒪ ᐃᓂᖅᑎᕆᓂᕐᒧᑦ ᐃᓱᒪᒋᔭᐅᖃᓯᐅᑎᒋᐊᓖᑦ, 
ᑐᓵᔨᖃᑦᓯᐊᓂᕐᒥᓪᓗ ᐊᒻᒪ ᑎᑎᖅᓯᓂᕐᒥᑦ ᑐᓵᔨᓄᑦ ᐱᔨᑦᓯᕋᖅᑕᐅᔪᓂᑦ ᐃᓄᒃᑎᑐᑦ.359 ᑕᐃᒪᐃᒻᒪᑦ, 
ᐊᑕᖏᐅᒪᔪᓄᑦ ᐃᖅᑲᖅᑐᐃᓂᕐᒥᑦ, “ᑐᓵᔩᑦ ᑐᑭᓕᐅᕆᓲᑦ ᐅᖃᐅᓯᕆᔭᐅᔪᓂᑦ ᐱᖃᑕᐅᔪᓂᑦ, ᐋᖅᑭᑦᓱᖅᓯᒪᔪᒃᑯᑦ 
ᐅᕝᕙᓘᓐᓃᑦ ᑐᑦᓯᕌᖑᑉᐸᑦ ᐱᖃᑕᐅᔪᒧᑦ.”360  

ᐅᓂᒃᑳᓕᐊᖅ ᑖᒃᑯᓄᖓ ᑯᐊᐸᒃ ᒪᓕᒐᓕᕆᔨᓄᑦ ᑲᑐᔾᔨᖃᑎᒌᓄᑦ ᐊᑕᖏᐅᒪᔪᓄᑦ ᐃᖅᑲᖅᑐᐃᓂᕐᒥᑦ, ᑭᓯᐊᓂ, 
ᖃᐅᔨᓚᐅᖅᑐᑦ “ᐃᓄᒋᐊᓗᐊᕌᓗᑦ ᐃᖅᑲᖅᑐᕋᑦᓴᐅᔪᑦ ᐊᒻᒪ ᓈᒻᒪᙱᓗᐊᖅᑐᓂᑦ ᐃᖅᑲᓇᐃᔭᖅᑎᖃᕐᓂᕐᒥᑦ 
ᑲᔪᓯᑎᑦᓯᓂᕐᒥᑦ ᐃᖅᑲᖅᑐᖅᑕᐅᒋᐊᓕᓐᓂᒃ.”361 ᐊᒥᓲᓂᖅᓴᐅᒐᓗᐊᖅᑎᓪᓗᒋᑦ ᐃᖅᑲᖅᑐᐃᕕᒻᒧᑦ 
ᐅᓪᓗᖅᓯᐅᑎᖏᑦ 36-ᓂᑦ 47-ᒧᑦ ᐱᓇᓱᐊᕈᓯᕐᓄᑦ ᐊᕐᕌᒍᑕᒫᑦ, ᓈᓚᓐᓂᕐᒧᑦ ᑭᖑᕙᖓᔾᔪᑏᑦ 
ᐊᑲᐅᙱᓕᐅᕈᑕᐅᓚᐅᖅᑐᑦ ᓱᓕ. ᓯᓚᐅᑉ ᖃᓄᐃᓐᓂᖓ ᐱᔾᔪᑕᐅᓲᖑᒻᒥᔪᖅ ᑭᖑᕙᓂᕐᒧᑦ. “ᐃᓚᖏᓐᓂ 

ᓄᓇᕕᒃ ᓄᓇᓕᖏᓐᓂ, ᓯᓚ ᐱᔾᔪᑕᐅᓪᓗᓂ ᐃᖅᑲᖅᑐᐃᔨᒃᑯᑦ ᑎᑭᒍᓐᓇᐃᓪᓕᑲᐃᓐᓇᓲᑦ ᑕᖅᑭᕋᓴᓐᓄᑦ, 
ᐊᕐᕌᒍᒐᓴᓐᓄᓪᓗ, ᑕᐃᒪᐃᓲᑦ.” ᐅᓂᒃᑳᓕᐊᖅ ᐅᖃᐅᓯᖃᕐᓂᕐᒥᔪᖅ ᓈᒻᒪᙱᓗᐊᖅᑐᓂᑦ ᐊᒥᓲᓂᖏᑦ 
ᐃᖅᑲᖅᑐᐃᕕᒻᒥ ᑐᓵᔨᐅᔪᑦ ᐊᒻᒪ ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑎᐅᔪᑦ.362 

ᑯᕋᐅᓐ ᐸᓯᔭᑦᓴᓯᐅᖅᑏᑦ 

ᐸᓯᔭᑦᓴᓯᐅᕐᓂᖏᑦ ᑖᒃᑯᓄᖓ ᐱᕋᔭᑦᑐᓄᑦ ᓇᓗᓇᐃᒃᑯᑕᓂᑦ ᐱᕋᔭᓐᓂᐅᔪᓄᑦ ᑯᐊᐸᒃᒥᑦ ᐱᔭᑦᓴᕆᔭᐅᔪᖅ 
ᑐᑭᒧᐊᖅᑎᑦᓯᔨᒧᑦ ᐱᕋᔭᓐᓂᕐᒧᑦ ᐊᒻᒪ ᐊᓄᓪᓚᑦᓰᓂᕐᒧᑦ ᐸᓯᔭᑦᓴᓯᐅᖅᑐᓄᑦ (DCPP), ᐊᐅᓚᓂᖃᖅᑐᑦ ᑯᐊᐸᒃ 
ᐊᑑᓂ ᔭᓇᕋᓪᑎᒍᑦ ᐊᒻᒪ ᒥᓂᔅᑕ ᒪᓕᒐᓕᕆᓂᕐᒧᑦ. 2016/2017-ᒥ, 11 ᐸᓯᔭᑦᓴᓯᐅᖅᑏᑦ ᑎᓕᔭᐅᓚᐅᖅᑐᑦ 
ᑲᒪᓂᕐᒥᑦ ᓄᓇᕕᒻᒥ ᐊᒻᒪ ᐄᔫ (ᑯᕇ) ᓄᓇᖏᓐᓂ.363 ᑯᐊᐸᒃ ᑲᒥᓴᖓ, ᑭᓯᐊᓂ, ᐅᖃᐅᓯᖃᓚᐅᖅᑐᖅ 
ᐊᑲᐅᙱᓕᐅᕈᑕᐅᔪᒥᑦ ᐊᓯᔾᔨᖅᓴᕋᐃᓂᖏᑦ ᐊᒻᒪ ᐱᓕᕆᓂᑰᑦᓯᐊᖏᓗᐊᕐᓂᖏᑦ ᐸᓯᔭᑦᓴᓯᐅᖅᑎᐅᔪᑦ. 
ᐊᑯᓐᓂᖏᓐᓂ 2005 ᐊᒻᒪ 2018, 116 ᐸᓯᔭᑦᓴᓯᐅᖅᑏᑦ ᐱᓕᕆᓚᐅᖅᑐᑦ ᐊᑕᖏᐅᒪᔪᓄᑦ ᐃᖅᑲᖅᑐᐃᑎᓪᓗᒋᑦ 
ᑯᐊᐸᒃ ᐅᐊᓐᓇᖓᓂ. ᐃᖅᑲᓇᐃᔮᖓᓃᒐᔪᓲᑦ 16.5 ᑕᖅᑭᓄᑦ, ᐊᑐᓂ ᐳᓚᕋᓲᑦ ᓄᓇᓕᖃᕐᕕᒻᒥ ᐱᖓᓲᔪᖅᑐᓄᑦ 
ᑐᖔᓂ. ᐊᒥᓲᓂᖅᓴᑦ ᐸᓯᔭᑦᓴᓯᐅᖅᑏᑦ ᐃᓚᒋᔭᐅᓯᒪᔪᑦ ᒪᓕᒐᓕᕆᓂᕐᒧᑦ ᐊᕐᕌᒍᑦ ᑕᓪᓕᒪᑦ ᑐᖔᓂ.364 ᑎᓯᐱᕆ 
2018-ᒥᑦ ᐃᓱᒪᓕᐅᖅᑕᐅᓂᖓ ᐲᖅᓯᓂᕐᒥᑦ ᐸᓯᔭᑦᓴᓯᐅᖅᑎᑐᐊᖅ ᐃᓂᖓ ᓄᓇᕕᒻᒥ. ᐱᖓᓱᑦ ᐸᓯᔭᑦᓴᓯᐅᖅᑏᑦ 
ᐊᐱᑎ ᓄᓇᖓᓂ ᑖᒃᑯᓂᖓ ᐱᔨᑦᓯᕋᖅᑎᐅᓕᖅᑐᑦ.365  

ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᖅ  

ᓄᓇᓕᒻᒥ ᒪᓕᒐᓕᕆᓂᕐᒧᑦ ᑐᑦᑕᕐᕕᒃ ᐊᐱᑎᐱ−ᑕᒥᔅᑲᒥᖑ ᑲᒪᓲᑦ ᓄᓇᖁᑎᒋᔭᐅᔪᒥᑦ ᑯᐊᐸᒃ ᑕᕐᕋᖓᓂ. 
ᑐᑦᑕᕐᕕᒃ ᐊᓪᓚᕝᕕᖃᖅᑎᓪᓗᒍ ᑰᔾᔪᐊᕐᒥ, ᒪᑐᔭᐅᓚᐅᖅᑐᖅ ᒫᑦᓯ, 2019-ᒥ ᓴᐳᓐᓂᐊᖅᑎ ᕿᒪᐃᑎᓪᓗᒍ 
ᐃᓂᒥᓂ ᐃᓐᓄᑦᑕᐅᒍᓐᓇᓚᐅᙱᒻᒪᑦ. ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᖅ ᐊᑐᐃᓐᓇᐅᑎᑕᐅᓲᖅ 
ᐃᖅᑲᓇᐃᔭᖅᑎᓄᑦ ᑖᕙᓂ ᕚᓪᑐᐊ, 1300 ᑭᓛᒥᑕᓂ ᐅᖓᓯᓐᓂᓖᑦ, ᑎᑭᖃᖅᑕᖅᑐᑦ ᐊᒻᒪ 
ᖃᐅᔨᒋᐊᕐᕕᐅᒍᓐᓇᖅᑐᑦ ᐅᖄᓚᐅᑎᒃᑯᑦ. ᒪᓕᒐᓕᕆᓂᕐᒧᑦ ᐃᑲᔪᖅᑕᐅᓂᕐᒧᑦ ᓴᐳᓐᓂᐊᖅᑏᑦ ᑎᑭᖃᑕᐅᕙᒻᒥᔪᑦ 
ᐃᖅᑲᖅᑐᐃᔩᑦ ᐊᐅᓪᓚᕋᐃᒻᒪᑕ ᓄᓇᕕᒻᒧ..366  

ᓴᐳᓐᓂᐊᖅᑏᑦ ᐊᐱᖅᓱᖅᑕᐅᔪᑦ ᑯᐊᐸᒃ ᑲᒥᓴᒃᑯᖏᓐᓄᑦ ᐅᖃᓚᐅᖅᑐᑦ ᐱᓕᕆᓂᖓ ᒪᓕᒐᓕᕆᓂᕐᒧᑦ 
ᐃᑲᔪᖅᑕᐅᒐᓱᐊᕐᓂᕐᒥᑦ ᐊᑲᐅᙱᓕᐅᕈᑕᐅᒋᐊᖓ ᓄᓇᖃᖅᑳᖅᓯᒪᔪᓄᑦ, ᐱᓗᐊᖅᑐᒥᑦ 
ᐅᖃᐅᓯᖃᑎᒌᙱᑎᓪᓗᒋᑦ, ᐅᖓᓯᓐᓂᖓᓄᑦ ᐊᐅᓪᓚᕆᐊᖃᕐᓂᖓᓄᑦ ᐃᑲᔪᖅᑕᐅᒍᒪᔪᖅ, ᐊᒻᒪ ᐊᑦᓱᕈᕐᓂᖏᑦ 
ᐊᑐᐃᓐᓇᐅᑎᑦᓯᓂᕐᒥᑦ ᑎᑎᖅᑲᓂᑦ ᐃᑲᔪᖅᓱᓂᕐᒧᑦ.367  

Services parajudiciaires autochtones du Québec (ᓄᓇᖃᖅᑳᖅᓯᒪᔪᓄᑦ ᒪᓕᒐᓕᕆᓂᕐᒧᑦ 
ᐱᔨᑦᓯᕋᐅᑏᑦ ᑯᐊᐸᒃᒥ)  
ᓄᓇᖃᖅᑳᖅᓯᒪᔪᓄᑦ ᒪᓕᒐᓕᕆᓂᕐᒧᑦ ᐱᔨᑦᓯᕋᐅᑏᑦ ᑯᐊᐸᒃᒥ (SPAQ) ᓴᖅᑭᑕᐅᓚᐅᖅᑐᑦ 
ᐋᔩᖃᑎᒌᓚᐅᖅᑎᓪᓗᒋᑦ ᑯᐊᐸᒃ ᒐᕙᒪᖓ, ᐊᓪᓚᐃᑦ, ᐊᓪᓚᖓᔪᑦ, ᐊᒻᒪ ᐃᓄᐃᑦ ᐊᕐᕌᒍ 35 ᐅᖓᑖᓂ 
ᐊᓂᒍᖅᓯᒪᔪᓂ.368 ᑲᑐᔾᔨᖃᑎᒌᖑᔪᑦ ᐃᓚᖃᖅᑐᑦ 9-ᓂᒃ ᑲᑐᔾᔨᖃᑎᒌᕋᓛᓂᑦ, ᐃᓚᒋᔭᐅᓪᓗᑎᒃ ᑲᑎᕕᒃ 
ᒐᕙᒪᒃᑯᑦ ᓄᓇᕕᒻᒥ. ᓄᓇᖃᖅᑳᖅᓯᒪᔪᓄᑦ ᒪᓕᒐᓕᕆᓂᕐᒧᑦ ᐱᔨᑦᓯᕋᐅᑏᑦ ᑯᐊᐸᒃᒥ ᒪᕐᕉᓐᓂᒃ ᐱᓕᕆᐊᑦᓴᓖᑦ: 
ᓄᓇᖃᖅᑳᖅᓯᒪᔪᑦ ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑏᑦ ᐊᒻᒪ ᓄᓇᖃᖅᑳᖅᓯᒪᔪᑦ ᓄᓇᓕᒻᒥ ᐃᓚᓕᐅᑎᓂᕐᒧᑦ 
ᐱᓕᕆᔩᑦ.  

ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑏᑦ ᒪᓕᒐᑦᑎᒍᑦ ᐃᑲᔪᓲᑦ ᓄᓇᖃᖅᑳᖅᓯᒪᔪᓂᑦ ᐃᓐᓇᕐᓂᒃ ᐊᒻᒪ ᐃᓅᓱᑦᑐᓂᑦ 
ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓂ ᐱᓂᕐᓗᑦᑕᐅᓯᒪᓂᕐᒧᑦ, ᑕᐅᑐᓐᓂᕐᒧᑦ, ᐅᕝᕙᓘᓐᓃᑦ 
ᐸᓯᔭᑦᓴᐅᓂᕐᒧᑦ. ᐃᓅᓯᓕᕆᔩᑦ ᐅᖃᐅᔾᔪᐃᓲᑦ ᐊᒻᒪ ᐃᑲᔪᓲᑦ “ᖃᐅᔨᒪᑦᓯᐊᕆᐊᕐᓂᕐᒥᑦ ᓈᒻᒪᑦᑐᒥᑦ ᑲᒪᒋᔭᐅᓗᑎ 
ᐃᖅᑲᖅᑐᐃᕕᒃᑯᑦ ᓱᖏᐅᑎᓯᒪᙱᑕᒥᓂ ᐱᐅᓯᕆᔭᐅᔪᒃᑯᑦ ᐊᑐᖅᑕᐅᓲᓂᓪᓗ ᓄᓇᖃᖅᑳᖅᓯᒪᔪᓄᑦ.”369 
ᐱᓕᕆᖃᑎᖃᓲᑦ ᐸᓯᔭᑦᓴᓯᐅᖅᑎᓂᑦ ᐊᒻᒪ ᓴᐳᔾᔨᔨᓂᑦ ᐅᖄᓚᕕᐅᑐᐃᓇᕆᐊᖃᕐᒥᔪᑦ ᐊᑐᐃᓐᓇᐅᑎᑦᓯᓂᕐᒥᑦ 

ᐃᖅᑲᖅᑐᐃᔨᓂᑦ ᑐᑭᓯᒋᐊᕈᑎᑦᓴᓂᑦ ᐃᑲᔫᑎᑦᓴᓂᑦ ᐊᑐᐃᓐᓇᐅᔪᓂᑦ ᓄᓇᓕᓐᓂ. ᐃᖅᑲᓇᐃᔭᖅᑏᑦ 
ᑎᑎᕋᕆᐊᙵᕈᓐᓇᕐᒥᔪᑦ ᒐᓛᑑ ᐅᓂᒃᑳᓕᐊᓂᑦ (Gladue Reports) ᐊᒻᒪ ᐃᑲᔪᕐᓗᑎᒃ ᐃᓕᓐᓂᐊᖅᑎᑦᓯᓂᕐᒥᑦ 
ᐊᒻᒪ ᖃᐅᔨᓴᕐᓂᕐᒥᑦ ᒪᓕᒐᓕᕆᓂᕐᒧᑦ ᐃᖅᑲᓇᐃᔭᖅᑎᓂᑦ ᖃᓄᖅ ᑎᑎᕋᕆᐊᙵᕈᓐᓇᕐᒪᖔᑦ ᐅᓂᒃᑳᓕᐊᓂᑦ.370 
ᓄᓇᕕᒻᒥ, ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑏᑦ ᑖᕙᓃᑦᑐᑦ ᑰᔾᔪᐊᕐᒥᑦ ᐊᒻᒪ ᑰᔾᔪᐊᕌᐱᒻᒥ.371 

ᓄᓇᓕᒻᒥ ᐃᓚᓕᐅᑎᓂᕐᒧᑦ ᐱᓕᕆᔩᑦ ᐃᖅᑲᓇᐃᔭᖃᑎᖃᓲᑦ ᓄᓇᖃᖅᑳᖅᓯᒪᔪᓂᑦ ᑎᒍᔭᐅᒪᔪᓂᑦ 
ᓄᓇᓕᖏᓐᓂ, ᐃᑲᔪᖅᑕᐅᔪᑦ ᑎᑭᐅᒪᑦᓯᐊᕋᓗᐊᕐᒪᖔᑦᑕ ᐋᖅᑭᒋᐊᕐᓂᕐᒧᑦ ᐸᕐᓇᐅᑎᖓᓂ.372 ᓄᓇᕕᒻᒥ, 
ᐃᓚᓕᐅᔾᔨᓯᒪᔪᑦ ᐸᓖᓰᑦ ᑖᕙᓃᑦᑐᑦ ᑰᔾᔪᐊᖅ, ᓴᓪᓗᐃᑦ, ᐳᕕᕐᓂᑐᖅ, ᐊᒻᒪ ᑰᔾᔪᐊᕌᐱᒃ.373 

ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ  

ᑕᐃᒪᙵᓂ 2000-ᒥ, ᒪᑭᕕᒃ ᑯᐊᐳᕇᓴᓐ ᐱᕙᓪᓕᐊᑎᑦᓯᓯᒪᔪᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓂᑦ 
ᓄᓇᕕᒻᒥ. ᑲᑎᒪᔨᕋᓛᑦ ᐊᒥᓲᓂᖏᑦ ᐃᓚᒋᐊᖅᓯᒪᔪᑦ ᐱᖓᓲᔪᖅᑐᓂᑦ – ᓄᓇᓕᐅᔪᓂᑦ ᑰᔾᔪᐊᕌᐱᒃ, ᓴᓪᓗᐃᑦ, 
ᐳᕕᕐᓂᑐᖅ, ᖁᐊᖅᑕᖅ, ᑲᖏᕐᓱᒃ, ᐊᒻᒪ ᐊᐅᐸᓗᒃ – ᖁᓕᓄᑦ – ᐃᓄᒃᔪᐊᒃ, ᑰᔾᔪᐊᖅ, ᑲᖏᖅᓱᐊᓗᔾᔪᐊᖅ, 
ᑲᖏᖅᓱᔪᐊᖅ, ᐊᒻᒪ ᐊᑯᓕᕕᒃ ᐊᑎᓕᐅᖃᑕᐅᓪᓗᑎ. ᒪᑭᕕᒃ ᒪᓕᒐᓕᕆᓂᕐᒧᑦ ᐱᓕᕆᐊᑦᓴᖓ ᑲᒪᓲᑦ ᑖᒃᑯᓂᖓ 
ᖁᓕᓂᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓂᑦ, ᐃᓚᖃᖅᑐᑦ ᐊᑯᓐᓂᖏᓐᓂᒃ 5 ᐊᒻᒪ 8 ᓄᓇᓕᒻᒥ 
ᑎᒃᑯᐊᖅᑕᐅᓯᒪᔪᓂᑦ ᑲᑎᒪᔨᓂᑦ, ᐊᑕᐅᓯᕐᒥᑦ ᑲᒪᔨᒥᑦ “ᐱᔭᑦᓴᖃᖅᑐᖅ ᑐᓐᓂᕆᔭᐅᕙᓪᓕᐊᔪᓂᑦ, ᐊᐅᓚᑦᓯᓂᕐᒥᑦ, 
ᑐᕌᖓᓂᐅᔪᓂᑦ ᐃᖅᑲᖅᑐᐃᕕᒻᒧᑦ ᐊᒻᒪ ᓄᓇᓕᒻᒥ ᐃᑲᔫᑎᑦᓴᓂᑦ, ᐋᒻᒪ ᐋᖅᑭᑦᓱᐃᓂᕐᒥᑦ ᑕᒪᐃᓐᓂᒃ 
ᖃᓄᐃᓕᐅᕈᑎᑦᓴᓂᑦ ᑲᑎᒪᔨᕋᓛᓄᑦ.”374  

ᑐᕌᒐᕆᔭᐅᔪᑦ ᒪᑭᕕᒃ ᒪᓕᒐᓕᕆᓂᕐᒧᑦ ᐱᓕᕆᐊᑦᓴᖓᓄᑦ ᐃᒪᐃᓕᐅᕐᓂᕐᒧᑦ: 

• ᐃᑲᔪᕐᓂᕐᒥᑦ ᐊᐅᓚᑦᓯᓂᕐᒥᑦ ᒪᓕᒐᓕᕆᓂᕐᒥᑦ ᐊᑐᕐᓗᓂ ᐃᓕᖅᑯᓯᕐᒨᖓᑦᓯᐊᖅᑐᓂᑦ ᐱᓕᕆᓂᐅᔪᓂᑦ, 
ᒪᒥᓴᐃᓂᕐᒥᑦ ᐃᓄᓐᓂᑦ, ᐃᓚᒌᓂᑦ, ᐊᒻᒪ ᓄᓇᓕᒻᒥ ᐊᒻᒪ ᑲᒪᓂᕐᒥᑦ ᐱᔾᔪᑎᓪᓗᐊᑕᕐᓂᒃ ᐱᕋᔭᓐᓂᕐᒧᑦ 
(ᐃᓅᓱᑦᑐᓄᑦ ᐊᒻᒪ ᐃᓐᓇᕐᓄᑦ); 

• ᑭᐅᖃᑦᑕᓂᕐᒥᑦ ᐱᕋᔭᓐᓂᐅᔪᓄᑦ ᐊᒻᒪ ᐊᑲᐅᙱᓕᐅᕈᑕᐅᔪᓂᑦ ᐃᓕᓴᖅᓯᓂᒃᑯᑦ ᐃᓄᐃᑦ ᐃᓕᖅᑯᓯᖓᓂ, 
ᐱᒻᒪᕆᐅᒋᔭᖓᓂ, ᐱᓕᕆᔾᔪᓯᖏᓐᓂ, ᐊᒻᒪ ᖃᐅᔨᒪᔭᖏᓐᓂ; 

• ᓴᙱᓂᖅᑖᑎᑦᓯᓂᕐᒥᑦ ᐃᓄᓐᓂᒃ ᐊᑦᑐᖅᑕᐅᓯᒪᔪᓂᑦ ᐱᕋᔭᓐᓂᕐᒧᑦ ᐅᕝᕙᓘᓐᓃᑦ ᐊᑲᐅᙱᓕᐅᕈᑎᓄᑦ 
(ᐱᓂᕐᓗᑦᑕᐅᔪᑦ, ᐃᓚᒌᑦ, ᐱᕋᔭᑦᑐᑦ, ᓄᓇᓕ) ᐃᑲᔪᕋᓱᐊᖅᑐᑦ ᐋᖅᑭᒋᐊᕈᑎᑦᓴᓂᓪᓗ ᐊᓂᒍᐃᓂᕐᒥᑦ, 
ᐃᑉᐱᒍᓱᑦᓯᐊᕐᓂᕐᒥᑦ, ᐊᒻᒪ ᓄᓇᓕᐅᑉ ᐊᑦᑕᕐᓇᖅᑐᒦᒋᐊᖃᙱᓐᓂᖓᓂ.375 

ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ “ᒪᓕᒐᓕᕆᔨᑐᐊᖑᔪᑦ ᓄᓇᕕᒻᒥ ᐱᓕᕆᖃᑎᖃᓲᓂᑦ ᐃᓚᐅᔪᓕᒫᓂᑦ 
ᐱᕋᔭᓐᓂᕐᒧᑦ ᐊᑲᐅᙱᓕᐅᕈᑕᐅᔪᒧᓪᓘᓐᓃᑦ (ᐱᓂᕐᓗᑦᑕᐅᔪᑦ, ᐱᕋᔭᑦᑐᑦ, ᐃᓚᒋᔭᖏᑦ ᐊᒻᒪ ᐃᑲᔫᑎᑦᓴᐅᔪᑦ).”376 
ᐱᔭᑦᓴᕆᔭᐅᔪᑦ ᐊᒻᒪ ᑲᒪᒋᔭᐅᒋᐊᓖᑦ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ ᐊᔾᔨᒌᙱᑐᐃᓐᓇᕆᐊᓖᑦ ᐱᔾᔪᑎᖃᕐᓗᑎ 
ᐱᔭᐅᔭᕆᐊᓕᓐᓂᒃ ᐊᒻᒪ ᓯᕗᓪᓕᐅᔾᔭᐅᖁᔭᐅᔪᑦ ᐊᑐᓂ ᓄᓇᓕᒻᒥ, “ᑐᕌᒐᕆᔭᖓ ᐊᑐᐃᓐᓇᐅᑎᑦᓯᓂᕐᒥᑦ 
ᐊᓯᐊᒎᖔᕈᑎᒥᑦ ᐅᕝᕙᓘᓐᓃᑦ ᐊᑕᖃᐅᓯᑎᓂᕐᒧᑦ ᐋᖅᑭᑦᓱᖅᓯᒪᔾᔪᑎᓂᑦ ᓴᖅᑭᔮᕙᒌᖅᑐᒥᑦ 
ᐋᖅᑭᑦᓱᖅᓯᒪᓂᖓᓂ.”377  

ᑲᑎᒪᔨᕋᓛᑦ ᐃᓚᐅᔪᑦ ᐊᔾᔨᒌᙱᑦᑐᒃᑯᑦ ᐱᕋᔭᓐᓂᕐᒧᑦ ᒪᓕᒐᓕᕆᓂᕐᒧᑦ ᐃᖏᕐᕋᓂᐅᔪᒥᑦ: 

ᓴᖑᑎᑦᓯᓂᖅ: ᐊᓯᐊᒍᖔᖅ ᐱᓕᕆᓂᕐᒧᑦ ᐱᓕᕆᐊᑦᓴᖅ (AMP) ᓴᖅᑭᑕᐅᓚᐅᖅᑐᖅ 2001-ᒥᑦ ᐊᒻᒪ 
ᐋᖅᑭᒋᐊᖅᑕᐅᓪᓗᓂ 2015-ᒥᑦ.378 “ᑖᓐᓇ ᐱᓕᕆᐊᑦᓴᖅ ᑐᕌᖓᔪᖅ ᓄᓇᖃᖅᑳᖅᓯᒪᔪᓄᑦ ᑯᐊᐸᒃᒥᑦ ᐊᒻᒪ 
ᐱᕕᖃᖅᑎᑦᓯᓲᖅ ᐃᓄᓐᓂᒃ ᐸᓯᔭᑦᓴᐅᔪᓂᒃ ᐱᕋᔭᓐᓂᕐᒧᑦ ᐱᖃᑕᐅᒍᓐᓇᕐᓗᑎ, ᐊᖏᖅᑲᑕ, ᖃᐅᔨᓴᖅᑎᖃᕐᓗᑎ 
ᓴᐃᒻᒪᖃᑎᒌᓐᓂᕐᒧᑦ ᐊᒻᒪ ᐋᖅᑭᒋᐊᕐᓂᕐᒧᑦ ᐱᓕᕆᓂᒃᑯᑦ.” ᑐᕌᒐᕆᔭᐅᔪᑦ ᐱᓕᕆᐊᑦᓴᒧᑦ “ᓴᖅᑮᓂᕐᒥᑦ ᓄᓇᓕ 

ᐃᓚᐅᓂᖅᓴᐅᓗᓂ ᐊᐅᓚᑦᓯᓂᕐᒥᑦ ᒪᓕᒐᓕᕆᓂᕐᒥᑦ” ᐊᒻᒪ “ᐱᕕᖃᖅᑎᑦᓯᓂᕐᒥᑦ ᓄᓇᓖᑦ 
ᐋᖅᑭᑦᓱᐃᒃᑲᓐᓂᕈᓐᓇᕐᓗᑎ ᐱᖅᑯᓯᑐᖃᒃᑯᑦ ᑲᒪᓂᕐᒥᑦ ᐱᐅᓯᑎᒍᑦ ᓄᓇᓕᒻᒥᐅᑕᓄᑦ.”379 

ᓄᓇᕕᒻᒥ ᒪᓕᒐᓕᕆᓂᕐᒧᑦ ᐱᒻᒪᕆᐅᔪᒥᑦ ᐱᔭᑦᓴᖃᖅᑐᑦ ᐊᑐᓕᖅᑎᑦᓯᓂᕐᒥᑦ ᑖᑦᓱᒥᖓ ᐱᓕᕆᐊᑦᓴᒥᑦ. 
ᑐᕌᒐᕆᔭᖓ “ᑲᒪᓂᕐᒥᑦ ᐱᕋᔭᓐᓂᐅᔪᒥᑦ ᐱᖃᑕᐅᑎᑦᓯᓗᑎ ᐱᓂᕐᓗᑦᑕᐅᓯᒪᔪᒥᑦ ᐊᔪᕐᓇᖏᑉᐸᑦ ᐃᑲᔪᖅᑕᐅᓗᑎ 
ᐊᒻᒪ ᐃᓄᓕᕆᔭᐅᓗᑎ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᑲᑎᒪᔨᖏᓐᓄᑦ ᐃᓚᐅᑎᑦᓯᓗᑎᓗ ᐱᕋᔭᑦᑐᒥᓂᕐᒥᑦ 
ᓄᓇᓕᒻᒥ ᖃᓄᐃᓕᐅᕐᓂᐅᔪᓂᑦ ᐋᖅᑭᑦᓯᓂᕐᒥᑦ ᓱᕋᕈᑕᐅᔪᒥᑦ ᐱᓂᕐᓗᑦᑕᐅᓯᒪᔪᒧᑦ ᐊᒻᒪ ᓄᓇᓕᒻᒥ.”380 
 
ᐱᒍᓐᓇᕐᓗᓂ ᑐᓂᔭᐅᓂᕐᒧᑦ, ᐸᓯᔭᑦᓴᐅᔪᖅ ᐊᖏᕆᐊᓕᒃ ᐱᓕᕆᓚᐅᖅᑕᖓᓂ ᖃᓄᐃᓕᐅᖅᑕᒥᓄᑦ 
ᐃᑲᔪᖅᑕᐅᒍᒪᓗᓂ ᑲᒪᓂᕐᒥᑦ ᐱᔾᔪᑕᐅᔪᓄᑦ ᐱᕋᔭᓐᓂᕐᒧᑦ. ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᐋᖅᑭᑦᓱᐃᓲᑦ 
ᐊᔾᔨᒌᙱᑦᑐᓂᑦ ᖃᓄᐃᓕᐅᕈᑎᑦᓴᓂᑦ ᐃᑲᔪᕐᓂᕐᒧᑦ ᐃᓄᒻᒥᑦ ᑖᑦᓱᒧᖓ ᐱᓕᕆᓂᐅᔪᒥᑦ, ᒥᖅᓱᖃᑎᒌᓲᓪᓗ, 
ᖃᓄᐃᓕᐅᕈᑎᑦᓴᓂᑦ ᓄᓇᒥ, ᐃᖃᓪᓕᐊᓂᕐᒥᑦ ᐊᒻᒪ ᓄᓂᕙᒋᐊᕐᓂᕐᒥᑦ ᐃᑲᔪᖅᓱᓂᕐᒥᑦ ᓄᓇᓕᒻᒥᐅᑕᕐᓂᒃ, 
ᑲᑎᖃᑎᖃᕐᓂᕐᒥᑦ ᐱᓂᕐᓗᑦᑕᐅᓯᒪᔪᒥᑦ ᐅᖃᐅᓯᖃᕐᓂᕐᒥᑦ ᖃᓄᐃᔾᔪᑕᐅᔪᒥᑦ ᐊᒻᒪ ᒪᒥᐊᓐᓂᕐᒧᑦ, ᐊᒻᒪ 
ᐱᖅᑯᓯᑐᖃᒃᑯᑦ ᐃᑲᔪᖅᑕᐅᓂᕐᒥᑦ ᑲᒪᓂᕐᒧᑦ ᐱᔾᔪᑕᐅᔪᓂᑦ ᖃᓄᐃᓕᐅᕐᓂᕆᔭᖏᓐᓄᑦ.381 ᐸᓯᔭᑦᓴᓕᐊᖑᓯᒪᔪᑦ 
ᓄᖅᑲᖓᑎᑕᐅᓲᑦ ᑯᕋᐅᓐ ᐸᓯᔭᑦᓴᓯᐅᖅᑎᒧᑦ ᐱᓕᕆᓂᐅᔪᖅ ᑲᒪᒋᔭᐅᓂᖓᓂ. ᐸᓯᔭᑦᓴᐅᔪᖅ ᐱᔭᕇᖅᓯᒪᓕᖅᑲᑦ 
ᒪᓕᒋᐊᓕᓐᓂᒃ ᐊᑐᖁᔭᐅᔪᓂᑦ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓗᑦ, ᐸᓯᔭᑦᓴᓕᐊᖏᑦ ᐲᖅᑕᐅᓲᑦ.  
 
ᑖᒃᑯᐊ ᐸᓯᔭᑦᓴᐅᔪᑦ ᖁᓄᔪᓐᓂᐊᕐᓂᕐᒧᑦ ᑭᑭᑕᐅᓯᒪᔪᑦ ᐱᓕᕆᐊᑦᓴᒥᑦ, ᐃᓚᖏᑦ ᒪᓕᒋᐊᓖᑦ ᐃᓚᐅᑎᑦᓯᓂᕐᒥᑦ 
ᐊᐃᑉᐸᕇᓂᑦ ᐋᓐᓂᖅᓱᕐᓂᒧᑦ ᐱᕋᔭᓐᓂᐅᔪᓂᑦ.382 ᓲᕐᓗ, “ᐊᐃᑉᐸᕇᖑᔪᑦ ᐊᑦᓱᕈᖅᑲᑕ ᐋᓐᓂᖅᓯᕆᓂᕐᒧᑦ 
ᐊᐃᑉᐸᕇᖑᓪᓗᑎᒃ ᐃᖅᑲᖅᑐᐃᕕᒃᑰᕈᒪᖏᑉᐸᑕᓗ, ᒪᓕᒐᓕᕆᓂᕐᒧᑦ ᑲᑎᒪᔨᕋᓛᒃᑰᕈᓐᓇᖅᑐᑦ 
ᐱᓕᕆᖃᑎᒋᔭᐅᓗᑎ.”383  
 
ᐊᑕᐅᓯᖅ ᐃᓱᒫᓗᓐᓇᖅᑐᖅ ᑐᓂᓯᓂᕐᒧᑦ ᐱᓕᕆᐊᑦᓴᑦ ᑕᐃᒪᐃᒍᑕᓲᑦ ᑐᓂᔭᐅᑎᓪᓗᒋᑦ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓄᑦ; “ᑖᒃᑯᐊᖑᔪᑦ ᑐᑭᒧᐊᖅᑎᑦᓯᔨᒧᑦ ᐱᕋᔭᓐᓂᕐᒧᑦ ᐊᒻᒪ ᐊᓄᓪᓚᑦᓰᓂᕐᒧᑦ 
ᐸᓯᔭᑦᓴᓯᐅᖅᑐᓄᑦ ᐃᓱᒪᓕᐅᕆᓲᑦ ᐸᓯᔭᑦᓴᐅᔪᖅ ᑐᓂᔭᐅᒐᔭᕐᒪᖔᖅ ᐊᓯᐊᒍᖔᖅ ᐱᓕᕆᓂᕐᒧᑦ ᐱᓕᕆᐊᑦᓴᒧᑦ 
ᐊᒻᒪ ᐊᖏᖅᑕᐅᒐᔭᕐᒪᖔᑦ ᐱᓕᕆᓂᕐᒧᑦ ᐅᖃᐅᓯᐅᔪᓂᑦ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ.”384 2016-17-ᒥ, 
ᓲᕐᓗ, 39-ᑐᐊᑦ ᐃᖅᑲᖅᑐᐃᕕᒃᑰᕈᔾᔭᐅᔪᑦ 13,000-ᓂᒃ ᐸᓯᔭᑦᓴᓕᐊᓂᒃ ᑐᓂᔭᐅᓚᐅᖅᑐᑦ ᒪᓕᒐᓕᕆᓂᕐᒧᑦ 
ᑲᑎᒪᔨᕋᓛᓄᑦ ᓄᓇᕕᒻᒥ. ᐊᒥᓲᓗᐊᙱᓐᓂᖏᑦ ᑐᓂᔭᐅᔪᑦ ᓇᓗᓴᐃᖅᑕᐅᓯᒪᔪᖅ ᑭᓪᓕᖃᖅᑐᒥᑦ 
ᐱᕋᔭᓐᓂᐅᔪᓄᑦ ᑐᓂᔭᐅᒍᓐᓇᖅᑐᓂᑦ ᑲᑎᒪᔨᕋᓛᓄᑦ (ᓲᕐᓗ ᐊᐅᓚᑦᓯᓂᕐᒥᑦ ᒪᓕᒐᓕᕆᓂᕐᒧᑦ ᐱᕋᔭᓐᓂᐅᔪᓂᑦ, 
ᐊᒥᓲᔪᑦ ᓄᓇᕕᒻᒥ, ᑐᓂᔭᐅᙱᑐᐃᓐᓇᕐᓂᒃᑰᖏᑦᑐᑦ) ᐊᒻᒪ ᐊᒥᓲᓂᖏᑦ ᐊᓯᔾᔨᖃᑦᑕᕐᓂᖏᑦ ᒪᓕᒐᓕᕆᓂᕐᒧᑦ 
ᑲᑎᒪᔨᕋᓛᑦ ᑲᑎᒪᔨᖏᑦ.385  
 
ᐃᓂᖅᑎᕆᓂᖅ: ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᑲᑎᖃᑎᖃᓲᑦ ᐸᓯᔭᑦᓴᐅᔪᒥᑦ ᐊᒻᒪ ᐱᓂᕐᓗᑦᑕᐅᓯᒪᔪᒥᑦ 
ᐃᓂᖅᑎᕆᓚᐅᙱᓐᓂᕐᓂ. ᓄᓇᓖᑦ ᐃᓚᖏᓐᓂ (ᐃᓄᒃᔪᐊᒃ ᐊᒻᒪ ᐊᐅᐸᓗᒃ) ᑲᑎᒪᔨᕋᓛᑦ ᐊᐱᕆᔭᐅᓯᒪᔪᑦ 
ᐃᓂᖅᑎᕆᓂᕐᒧᑦ ᐃᓱᒪᓕᖁᔭᐅᓪᓗᑎ, ᑐᕌᖓᓂᖃᖅᑐᓂᑦ “ᐃᓚᓕᐅᔾᔨᓂᕐᒥᑦ, ᑕᐃᒪᐃᓕᐅᒃᑲᓐᓂᖏᓐᓂᕐᒥᑦ 
ᒪᒥᓴᕐᓂᕐᒥᑦ ᐊᒻᒪ ᐃᓱᒪᖃᓯᐅᑎᔪᖅ ᓄᓇᓕᐅᑉ ᐊᑦᑕᕐᓇᔾᔭᐃᖅᓯᒪᒋᐊᖃᕐᓂᖓᓂ.”386 ᒪᓕᒐᓕᕆᓂᕐᒧᑦ 
ᑲᑎᒪᔨᕋᓛᑦ ᐱᖃᑕᐅᓲᖑᒻᒥᔪᑦ ᐱᕙᒌᔭᐃᓂᕐᒥᑦ ᒐᓛᑑ ᐅᓂᒃᑳᓕᐊᓂᑦ (Gladue Reports) ᐃᑲᔪᕐᓂᕐᒧᑦ 
ᐃᓂᖅᑎᖅᑕᐅᓂᐊᖅᑎᓪᓗᒍ. ᒪᑭᕕᒃ ᑯᐊᐳᕇᓴᓐ ᑳᓐᑐᓛᒃᑕᐅᓯᒪᔪᑦ ᐃᖅᑲᖅᑐᐃᕕᓕᕆᔨᒃᑯᑦ ᑯᐊᐸᒃᒥᑦ 
ᐱᕙᒌᔭᐃᓂᕐᒧᑦ ᒐᓛᑑ ᐅᓂᒃᑳᓕᐊᓂᑦ (Gladue Reports) ᓄᓇᕕᒻᒥᑦ ᐱᕋᔭᑦᑐᓄᑦ, ᐃᓄᒃᑎᑑᓲᓂᒃ 
ᑎᑎᕋᖅᑎᑖᓲᑦ ᐊᒻᒪ ᐃᓕᓐᓂᐊᖅᑎᑕᐅᓲᖑᓪᓗᑎᒃ.387 ᑕᐃᒫᒃ ᐅᖃᖅᓯᒪᒻᒪᑎᒃ ᓕᓐ ᓴᐃᓐᑦ ᓗᐃ ᐊᒻᒪ ᕕᕕᐊᓐ 
ᑲᕐᓕ:  

ᒐᓛᑑ ᐅᓂᒃᑳᓕᐊᑦ (Gladue Reports) ᐱᒻᒪᕆᐅᔪᑦ ᐱᕕᖃᖅᑎᑦᓯᓲᖑᒻᒪᑕ ᒪᓕᒐᓕᕆᓂᕐᒧᑦ 
ᑲᑎᒪᔨᕋᓛᓂᑦ ᓇᓗᓇᐃᖅᓯᔪᓐᓇᕐᓂᐊᕐᒪᑕ ᐃᑲᔫᑎᑦᓴᓂᑦ ᐃᑲᔪᕈᑕᐅᒐᔭᖅᑐᓂᑦ ᐸᓯᔭᑦᓴᐅᔪᒧᑦ 

ᑲᒪᓂᐊᕐᒪᑦ ᐊᑲᐅᙱᓕᐅᕈᑎᖏᓐᓂᒃ ᐊᖑᑎᐅᑉ/ᐊᕐᓇᐅᑉ ᐱᕋᔭᕈᑎᖏᓐᓂᒃ, ᑲᔪᖏᖅᓴᐃᓲᖅ 
ᐃᖅᑲᖅᑐᐃᔨᓂᑦ ᐃᓱᒪᖃᓯᐅᑎᓂᕐᒧᑦ ᐃᓅᓯᕐᒧᑦ ᐊᑲᐅᙱᓕᐅᕈᑕᐅᔪᓂᑦ ᑐᕌᖓᓂᓕᓐᓂᒃ ᐱᕋᔭᓐᓂᕐᒧᑦ 
ᐃᓕᖅᑯᓯᕐᒥᑦ ᐊᒻᒪ ᕿᓂᕐᓂᕐᒥᑦ “ᐃᓱᒪᑦᓴᖅᓯᐅᕈᑕᐅᓯᒪᔪᓂᒃ” ᐃᓂᖅᑎᕆᔾᔪᑎᓂᑦ ᐃᑲᔪᕋᔭᖅᑐᓂᑦ 
ᐸᓯᔭᑦᓴᐅᔪᖅ ᐊᖑᑎ/ᐊᕐᓇᖅ ᐊᑐᖅᓯᒪᔭᖏᓐᓂᒃ ᐱᕋᔭᒃᑲᓐᓂᕐᓂᐊᖏᒻᒪᑦ. ᐃᓚᒋᐊᖅᓯᔪᖅ 
ᖃᐅᔨᒪᔭᐅᔪᓂᑦ ᐊᒻᒪ ᑐᑭᓯᐅᒪᓂᕐᒥᑦ ᐃᓄᐃᑦ ᐊᑐᖅᓯᒪᔭᖏᓐᓂᒃ ᐊᒻᒪ ᐊᑦᑐᖅᑕᐅᓂᖏᑦ ᐊᑐᐊᒐᕐᓄᑦ 
ᐊᐅᓚᑕᐅᕙᓪᓕᐊᓂᕐᒧᑦ.388 

2016-ᒥᑦ ᒐᓛᑑ ᐅᓂᒃᑳᓕᐊᑦ (Gladue Reports) ᑎᓕᐅᕆᔾᔪᑕᐅᓚᐅᖅᑐᑦ 60-ᓂᒃ ᓄᓇᕕᒻᒥ 
ᐃᖅᑲᖅᑐᐃᕕᒃᑰᖅᑐᓂᑦ. 90% ᑖᒃᑯᓇᙵᑦ ᐅᖃᐅᓯᐅᔪᓂᑦ, “ᐱᕋᔭᑦᑐᒥᓃᑦ ᐃᖅᑲᐅᒪᔪᑦ 
ᖁᓄᔪᓐᓂᐊᖅᑕᐅᓯᒪᓂᖏᓐᓂᒃ ᐅᕝᕙᓘᓐᓃᑦ ᐋᓐᓂᖅᓱᖅᑕᐅᓂᑰᔪᑦ. 85% ᐅᓂᒃᑳᓕᐊᓂᑦ, ᓯᕗᓪᓕᐊᖅᐹᖑᔪᖅ 
ᐃᓄᒃ ᐅᖃᐅᓯᖃᖅᓯᒪᔪᖅ ᐋᓐᓂᖅᓱᖅᑕᐅᓂᕐᒥᑦ.”389 
 
ᑯᐊᐸᒃ ᑲᒥᓴᖓ, ᑭᓯᐊᓂ, ᐅᖃᐅᓯᖃᓚᐅᖅᑐᖅ ᐊᑲᐅᙱᓕᐅᕈᑕᐅᓂᖓ ᐊᑐᖅᑕᐅᙱᓗᐊᕐᓂᖏᑦ ᒐᓛᑑ 
ᐅᓂᒃᑳᓕᐊᑦ (Gladue Reports) ᑯᐊᐸᒃᒥᑦ. ᒪᕐᕈᓐᓂᑦ ᑎᓴᒪᓄᑦ ᑕᖅᑭᓄᑦ ᐅᓂᒃᑳᓕᐅᕐᓇᖅᑐᖅ, 
ᐱᔭᐅᒍᒪᓲᖑᖏᑦᑐᑦ ᑭᓯᐊᓂ ᐃᓂᖅᑎᕆᔾᔪᑎ ᑎᓴᒪᑦ ᑕᖅᑭᓄᑦ ᐅᖓᑖᓅᖓᓂᐊᕈᓂ. ᐅᐱᓐᓇᕋᓂ ᐊᒥᓲᓂᖅᓴᖅ 
ᓄᓇᖃᖅᑳᖅᓯᒪᔪᑦ ᐱᕋᔭᖃᑦᑕᖅᑐᑦ ᐃᓂᖅᑎᖅᑕᐅᓕᖅᑭᖃᑦᑕᕐᖓᑕ ᐱᕋᔭᕐᓂᐅᓗᐊᙱᑦᑐᓄᑦ ᓇᐃᓐᓂᖅᓴᓂᑦ 
ᐃᓂᖅᑎᖅᑕᐅᕙᑦᑐᑎᒃ, “ᒐᓛᑑ ᐅᓂᒃᑳᓕᐊᑦ (Gladue Reports) ᐊᑑᑎᖃᙱᑦᑐᑦ” ᑖᒃᑯᓄᖓ.390 
ᑕᐅᑐᑦᑐᒥᓃᑦ ᑲᒪᓴᒃᑯᓐᓃᑦᑐᑦ ᐅᖃᐅᓯᖃᓚᐅᕐᒥᔪᑦ ᐃᓱᒫᓗᓐᓇᖅᑐᓂᑦ ᐅᓂᒃᑳᓂᑦ ᑎᑎᕋᖅᑏᑦ 
ᐊᑭᓕᖅᑕᐅᙱᓗᐊᖅᑐᑦ ᐊᒻᒪ ᐃᓕᓐᓂᐊᓯᒪᑦᓯᐊᙱᓗᐊᖅᑐᑦ.391 
 
ᐃᓂᖅᑎᕆᓚᐅᙱᓐᓂᕐᓂ: ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᐱᖃᑕᐅᓲᑦ ᐃᓂᖅᑎᕆᒌᖅᑲᑕ ᐊᑐᐃᓐᓇᐅᑎᑦᓯᓂᕐᒥᑦ 
“ᐃᓄᓕᕆᔭᐅᓂᕐᒥᑦ, ᐱᖅᑯᓯᑐᖃᒃᑯᑦ ᖃᓄᐃᓕᐅᕈᑎᑦᓴᓂᑦ ᐊᒻᒪ ᐃᑲᔪᕐᓂᕐᒥᑦ” ᑕᐃᒃᑯᓄᖓ ᐱᕋᔭᑦᑕᐃᓕᔪᓄᑦ 
ᐅᕝᕙᓘᓐᓃᑦ ᐊᖏᕐᕋᒥᑦ ᑎᒍᔭᐅᒪᔪᓂᑦ.392 ᐃᑲᔪᖃᑦᑕᕐᒥᔪᑦ ᑕᐃᒃᑯᓂᖓ ᐊᓂᑎᑕᐅᔪᓂᑦ ᑎᒍᔭᐅᒪᕕᓐᓂ. 
“ᐱᕋᔭᑦᓯᒪᔪᑦ ᐋᖅᑭᑦᓱᐃᒋᐊᓖᑦ ᐃᓅᓯᕐᒧᑦ ᐸᕐᓇᐅᑎᒥᑦ ᐃᑲᔪᕋᔭᖅᑐᒥᑦ ᐃᓅᓯᑦᓯᐊᕆᓂᖅᓴᐅᓂᕐᒧᑦ ᐊᒻᒪ 
ᑲᒪᒋᔭᖃᕐᓂᕐᒥᑦ ᐊᑲᐅᙱᓕᐅᕈᑕᐅᔪᓂᑦ ᐃᖅᑲᖅᑐᐃᕕᒻᒨᕈᑕᐅᔪᓂᑦ.”393  

ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᑕᐅᑐᑦᑕᐅᔪᖅ ᐱᒻᒪᕆᐅᔪᒥᑦ ᐱᔭᑦᓴᖃᖅᑐᑦ ᓄᓇᓕᒻᒥ ᐊᐅᓚᔾᔭᐃᓂᕐᒥᑦ ᐊᒻᒪ 
ᐱᕋᔭᑦᑕᐅᓕᒪᑎᑦᓯᓂᕐᒥᑦ ᐱᔾᔪᑎᖃᖅᑐᑦ “ᐅᑎᖅᑏᓂᕐᒥᑦ ᐱᔭᑦᓴᖃᕐᔪᐊᕐᓂᕐᒥᑦ ᐱᖅᑯᓯᑐᖃᕐᓂᒃ ᐅᑎᖅᑏᓂᒃᑯᑦ 
ᑲᒪᓂᕐᒥᑦ ᐱᕋᔭᑦᑐᓂᑦ ᐊᒻᒪ ᐊᑲᐅᙱᓕᐅᕈᑎᓂᑦ ᑲᓲᒪᑎᑦᓯᔪᓂᑦ ᐃᓄᓐᓂᒃ.”394 ᓕᓐ ᓴᐃᓐᑦ ᓗᐃ ᐊᒻᒪ ᐲᐱ 
ᐊᑕᒍᑦᑖᓗᒃ ᐅᖃᐅᓯᖃᖅᑐᑦ ᐃᓚᖏᓐᓂᑦ ᐃᓚᓕᐅᔾᔭᐅᔪᓂᑦ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ 
ᑲᔪᓯᓂᖃᑦᓯᐊᕐᓂᖅᓴᐅᓂᖏᓐᓂᒃ ᓯᕗᒧᐊᖅᑎᑦᓯᓂᕐᒥᑦ ᐃᓄᓐᓂᒃ ᓄᓇᓕᒻᒥᐅᑕᕐᓂᒃ ᐊᑲᐅᙱᓕᐅᕈᑎᖃᖅᑐᓂᑦ 
ᒪᓕᒐᕐᓂᒃ ᐊᖅᑯᑎᑦᓯᐊᕙᒻᒨᖁᓪᓗᒋᑦ: 

• ᓲᖑᓂᕐᒥᑦ ᓴᙱᓂᖃᙱᑦᑐᑦ. ᓇᓕᒧᖃᖃᑕᐅᔪᑦ. ᐃᓄᐃᑦ ᐃᓕᕋᓱᒡᒍᒻᒪᑕ ᐊᖏᔪᖅᑲᐅᑎᐅᔪᓂᑦ. 
• ᖁᐊᖅᓵᓗᐊᖅᓯᒪᔪᒃᑰᖅᓯᒪᔪᑦ, ᐊᑐᖃᑦᑕᕐᓯᒪᔪᑦ ᖁᐊᖅᓵᓗᐊᖅᓯᒪᓂᕐᒥᑦ. 
• ᐊᕙᑎᖃᖅᑎᑦᓯᔪᑦ ᑕᑎᖃᑦᓯᐊᓂᕐᒥᑦ ᐊᒻᒪ ᐊᑦᑕᕐᓇᙱᑦᑐᒥᑦ. 
• ᐃᓅᓯᓕᕆᓲᑦ ᓇᒻᒥᓂᖅ ᐅᖃᐅᓯᖓᑎᑐᑦ (ᐃᓄᒃᑎᑐᑦ). 
• ᐃᑲᔪᕈᑕᐅᔪᑦ ᐊᒻᒪ ᓯᕗᒧᐊᕈᑕᐅᔪᑦ, ᑭᓯᐊᓂ ᑎᓕᐅᕆᖏᑦᑐᑦ. ᐅᖃᐅᓯᑦᓯᐊᕙᓐᓂᑦ ᑐᓴᖅᑎᑦᓯᓲᑦ 

ᑭᓯᐊᓂ ᐃᑉᐱᒍᓱᓲᑦ ᑭᓇᐅᓂᕐᒥᓂ ᐊᒻᒪ ᖃᐅᔨᔭᐅᑦᑕᐃᓕᒪᑎᑦᓯᓲᑦ ᐱᔨᑦᓯᕋᖅᑕᐅᔪᒥᑦ. 
• ᐱᔨᑦᓯᕋᖅᑕᐅᔪᑦ ᐅᓂᒃᑳᖅᑎᑕᐅᓲᑦ ᑭᓇᐅᓂᕐᒥᓂ ᐊᒻᒪ ᓈᓚᑦᓯᐊᓲᑦ ᐅᓚᕕᓴᐃᒐᑎ, ᐃᓄᐃᑦ 

ᑐᓴᕈᓐᓇᕐᓂᐊᕐᒪᑕ ᓇᒻᒥᓂᖅ ᐅᓂᒃᑳᖅᑕᒥᓂ ᓇᓗᓇᐃᖅᓯᕙᓪᓕᐊᓗᑎᓗ ᓇᐅᒃᑯ ᐃᑲᔪᕆᐊᖃᕐᒪᖔᑦ. 
• ᓈᓚᖃᑦᑕᖅᑐᑦ ᐃᖅᑲᖅᑐᐃᒐᑎ ᐅᕝᕙᓘᓐᓃᑦ ᐸᓯᑦᓯᒐᑎ. 
• ᐱᖃᑕᐅᓲᑦ ᐃᓄᒻᒧᑦ ᕿᓂᕐᓂᕐᒥᑦ ᐋᖅᑭᒋᐊᕈᑕᐅᓪᓚᕆᓂᐊᖅᑐᓂᑦ, ᓂᓇᓯᔾᔪᔾᔭᐅᔪᓐᓇᙱᑦᑐᑦ. 

• ᐅᑉᐱᕈᓱᑦᑐᑦ ᐊᑐᓕᖅᑭᓂᕐᒥᑦ ᑲᑕᓐᓂᐅᖏᑦᑐᖅ. ᑭᖑᒨᕈᑕᐅᑲᐃᓐᓇᖅᑐᖅ ᓯᕗᒧᐊᓂᐊᕐᓗᓂ 
ᖃᐅᔨᒪᓂᖅᓴᐅᓂᒃᑯᑦ. ᐅᑉᐱᕈᓱᑦᑐᑦ ᒪᑭᒪᑦᓯᐊᓕᖅᑲᑕ ᐃᓕᓐᓂᐊᕈᑎᖃᕐᓗᑎᓗ ᑲᑐᒍᑎᒋᔭᒥᓂ, 
ᖃᓄᐃᒍᓐᓃᕐᓂᐊᖅᑐᑦ ᐊᒻᒪ ᓴᙱᓂᖅᓴᐅᓕᕐᓗᑎ. 

• ᐅᓂᒃᑳᓂᑦ ᐊᒻᒪ ᐅᖃᐅᓯᑐᖃᓂᑦ ᐊᑐᓲᑦ ᐃᓕᓐᓂᐊᖅᑎᑦᓯᓂᕐᒧᑦ. 
• ᐱᕕᖃᖅᑎᑦᓯᓲᑦ ᐊᒻᒪ ᐃᓄᓕᖅᑕᓂ ᓂᕆᖃᑎᖃᓲᑦ, ᓄᓇᒥᑦ. ᐃᑲᔪᓪᓚᕆᓲᑦ. 
• ᐅᓪᓗᒥ ᐊᑐᖅᑐᓂᑦ ᑲᒪᓲᑦ, ᐃᖅᑲᖅᑐᐃᓂᖅ ᑲᔪᓯᒐᓗᐊᕈᓂ ᐊᓂᒍᖅᓯᒪᒐᓗᐊᕈᓂᓘᓐᓃ.395 

ᑕᐃᒪᐃᑉᐳᖅ, ᑲᑎᒪᔩᑦ ᐊᑦᓱᕉᑎᖃᓲᖑᒻᒥᔪᑦ. ᐊᑕᐅᓯᕐᒧᑦ, “ᑲᔪᓰᓐᓇᖅᑐᒥᑦ ᓇᓗᓇᐃᔭᐃᒋᐊᓖᑦ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓄᑦ ᑕᐃᒪᐃᑦᑐᖅ [sic] ᑕᑎᒋᔭᐅᓂᖓᓄᑦ.”396 ᑖᓐᓇ ᐊᑦᓱᕈᕐᓂᖓ 
ᐊᑦᓱᕈᕐᓇᖅᑐᖅ ᐃᖅᑲᓇᐃᔭᖅᑏᑦ ᐊᓯᔾᔨᖃᑦᑕᕐᓂᖏᓐᓄᑦ ᒪᓕᒐᓕᕆᓂᕐᒧᑦ ᐊᒻᒪ ᑎᒍᔭᐅᒪᕕᓐᓂ ᓂᒋᐊᓂ 
ᐊᕕᑦᑐᖅᓯᒪᔪᒥᑦ ᑐᓴᐅᒪᖃᑦᑕᐅᑎᙱᓗᐊᕐᓂᖏᓪᓗ ᑖᒃᑯᐊ ᐊᑕᖏᐅᒪᔪᓄᑦ ᐃᖅᑲᖅᑐᐃᓂᕐᒥᑦ 
(ᐱᕕᑭᓕᐊᕐᓂᖏᑦ ᐅᓪᓗᖅᓯᐅᑎᖏᑦ) ᐊᒻᒪ ᑲᑎᒪᔨᕋᓛᑦ.397 

ᐊᑦᓱᕉᑕᐅᒻᒥᔪᖅ ᑮᓇᐅᔭᖃᖅᑎᑕᐅᙱᓗᐊᕐᓂᖏᑦ ᑲᑎᒪᔨᕋᓛᑦ. ᑕᐃᒫᒃ ᐅᖃᖅᓯᒪᒻᒪᑕ ᑯᐊᐸᒃ ᑲᒥᓴᖓᑦ, 
ᑲᑎᓪᓗᒋᑦ ᑮᓇᐅᔭᑦ ᐊᑐᖅᑐᑦᓴᑦ ᓴᓂᕐᕙᑦᑕᐅᓯᒪᔪᑦ ᑯᐊᐸᒃ ᒥᓂᔅᑕᖓᓄᑦ ᒪᓕᒐᓕᕆᓂᕐᒧᑦ 26-ᓄᑦ 
ᓴᖅᑭᔮᖅᑐᓄᑦ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ ᓂᒋᐊᓂ ᐊᕕᑦᑐᖅᓯᒪᔪᒥᑦ, ᐃᓚᒋᔭᐅᒐᑎ ᐄᔫ (ᑯᕇ) ᐊᓪᓚᐃᑦ, 
ᐊᓯᔾᔨᓚᐅᙱᑦᑐᖅ ᐊᑯᓐᓂᖏᓐᓂ 2008-2009 ᐊᒻᒪ 2014-2015. ᐃᓚᙵᖅᑕᐅᕌᕐᔪᓚᐅᖅᑐᑦ 
ᐃᓚᔭᐅᒃᑲᓐᓂᓚᐅᙱᑎᓪᓗᒋᑦ $734,500-ᒧᑦ 2017-2018-ᒥ.398 ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᖄᒃᑲᓐᓂᐊᒍᑦ 
ᑮᓇᐅᔭᕐᓂᒃ ᐊᑐᖅᑐᑦᓴᓂᑦ ᑐᓂᔭᐅᔪᑦ ᐃᖅᑲᖅᑐᐃᕕᓕᕆᔨᕐᔪᐊᒃᑯᑦ ᑲᓇᑕᒥ. 2017-2018-ᒥᑦ, ᑮᓇᐅᔭᑦ 
ᐊᑐᖅᑐᑦᓴᑦ ᓴᓂᕐᕙᑦᑕᐅᓯᒪᔪᑦ ᑕᒪᒃᑮᓐᓄᑦ ᖁᑦᓯᓐᓂᐅᔪᓄᑦ ᒐᕙᒪᓄᑦ ᑲᑎᓪᓗᒋᑦ $2.4 ᒥᓕᐊᓐ. ᓄᓇᕕᐅᑉ 
ᖁᓖᑦ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᖏᑦ ᐊᑐᖃᑎᒌᓚᐅᖅᑐᑦ ᑲᑎᓪᓗᒍ ᐊᕐᕌᒍᑕᒫᑦ ᑮᓇᐅᔭᕐᓂᒃ ᐊᑐᖅᑐᑦᓴᓂᑦ 
$1.35 ᒥᓕᐊᓐᓂᒃ 2017-2018-ᒥ. ᑖᒃᑯᐊ ᑮᓇᐅᔭᑦ ᐊᑐᖅᑐᑦᓴᑦ ᑐᕌᖓᕆᐊᖃᓚᐅᖅᑐᑦ ᑲᒪᔨᐅᑉ 
ᐊᑭᓕᐅᑎᑦᓴᖏᓐᓂᒃ ᐊᒻᒪ ᑲᑎᒪᔨᕋᓛᑦ ᖃᓄᐃᓕᐅᕈᑎᑦᓴᓕᒫᖏᓐᓂᒃ, ᐊᑭᖃᓚᐅᖅᑐᖅ $134,800 ᐊᑐᓂ 
ᒪᓕᒐᓕᕆᔨᒃᑯᑦ ᑲᑎᒪᔨᕋᓛᖏᓐᓄᑦ.399 

ᓴᑐᕐᕖᒃ ᐃᓄᐃᑦ ᐊᕐᓇᐃᑦ ᑲᑐᔾᔨᖃᑎᒌᖏᑦ ᐅᖃᓚᕐᒥᔪᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ 
“ᐊᐅᓚᑦᓯᔨᐅᒋᐊᖃᙱᑦᑐᑦ ᖃᓪᓗᓈᑦ ᒪᓕᒐᓕᕆᔾᔪᓯᖏᓐᓂᒃ” ᐊᒻᒪ “ᐃᓄᐃᑦ ᐊᕐᓇᐃᑦ ᐱᔭᑦᓴᖃᕐᔪᐊᖅᑐᑦ 
ᐃᓅᓯᕐᒥᑦ ᐃᓅᑦᓯᐊᖃᑎᒌᓐᓂᕐᒧᑦ, ᖃᐅᔨᒪᓂᖏᑦ ᐊᒻᒪ ᐊᔪᙱᓐᓂᖏᑦ ᐃᓕᓴᕆᔭᐅᒋᐊᓖᑦ, ᐱᒻᒪᕆᐅᒋᔭᐅᓗᑎ, 
ᐊᒻᒪ ᐊᑐᖅᑕᐅᓗᑎ.”400 
 
ᐱᕋᔭᑦᑕᐅᓯᒪᔪᓄᑦ ᐱᓂᕐᓗᑦᑕᐅᓯᒪᔪᑦ ᐃᑲᔪᖅᑕᐅᕕᖏᑦ 

ᐱᕋᔭᑦᑕᐅᓯᒪᔪᓄᑦ ᐱᓂᕐᓗᑦᑕᐅᓯᒪᔪᑦ ᐃᑲᔪᖅᑕᐅᕕᖏᑦ (CAVAC) ᑮᓇᐅᔾᔭᕋᓱᐊᙱᑦᑐᑦ ᑲᑐᔾᔨᖃᑎᒌᑦ 
ᐊᐅᓚᑕᐅᔪᑦ ᐱᖁᔭᕐᒧᑦ ᐃᑉᐱᒍᓱᓐᓂᕐᒥᑦ ᐃᑲᔪᕐᓂᕐᒥᑦ ᐱᓂᕐᓗᑦᑕᐅᓯᒪᔪᓄᑦ ᐱᕋᔭᓐᓂᒃᑯᑦ.401 ᐊᑭᖃᙱᑦᑐᖅ, 
ᖃᐅᔨᔭᐅᓐᓇᖏᑦᑐᖅ ᐱᔨᑦᓯᕋᐅᑎᖏᑦ ᐊᑐᐃᓐᓇᐅᑎᑕᐅᓲᑦ ᐱᓂᕐᓗᑦᑕᐅᓯᒪᔪᓄᑦ ᐱᕋᔭᓐᓂᕐᒧᑦ ᖃᓂᒋᔭᖏᓪᓗ, 
ᐱᓂᕐᓗᑦᑕᐅᓯᒪᓂᖏᑦ ᑲᒪᒋᔭᐅᓯᒪᑉᐸᑕ ᐋᒡᒐᓘᓐᓃᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓄᑦ. 
ᑕᐅᑐᑦᑐᒥᓃᑦ ᐱᕋᔭᓐᓂᕐᒥᑦ ᐱᕚᓪᓕᕈᑎᖃᕈᓐᓇᕐᒥᔪᑦ ᐃᑲᔪᖅᑕᐅᓂᕐᒥᑦ ᑖᒃᑯᓂᖓ ᑲᑐᔾᔨᖃᑎᒌᖑᔪᓂᑦ.402 

ᓄᓇᕕᒻᒥ ᓴᐳᒻᒥᔩᑦ ᐱᕋᔭᑦᑕᐅᔪᓄᑦ ᐱᓂᕐᓗᑦᑕᐅᔪᓄᑦ ᐃᑲᔪᕐᓂᕐᒧᑦ ᐃᑲᔪᖅᑕᐅᕕᖏᑦ CVAC ᐊᓪᓚᕝᕕᓖᑦ 
ᑰᔾᔪᐊᕐᒥ, ᓴᓪᓗᐃᑦᒥ, ᑰᔾᔪᐊᕌᐱᒻᒥ, ᐃᓄᒃᔪᐊᕐᒥ, ᐊᒻᒪ ᐳᕕᕐᓂᑐᒥ. ᑭᒡᒐᖅᑐᐃᔩᑦ ᐊᐅᓪᓚᖃᑦᑕᕐᒥᔪᑦ ᐊᓯᖏᓐᓄᑦ 
ᓄᓇᓕᓐᓄᑦ ᐊᕕᑦᑐᖅᓯᒪᔪᒥᑦ ᐅᐸᒍᑎᕙᑦᑐᑎᒃ ᑎᑭᖃᑦᑕᖅᑐᓂᑦ ᐃᖅᑲᖅᑐᐃᔪᓂᑦ. ᐱᔭᑦᓴᕆᔭᖏᑦ 
ᐱᓂᕐᓗᑦᑕᐅᓯᒪᔪᓄᑦ ᐃᑲᔪᖅᑎᒋᔭᐅᔪᑦ ᐃᒪᐃᓕᐅᕐᓂᕐᒧᑦ: 

• ᑐᓴᐅᒪᑎᑦᓯᓂᕐᒥᑦ ᐱᓂᕐᓗᑦᑕᐅᓯᒪᔪᓂᑦ ᐱᔪᓐᓇᐅᑎᖏᓐᓂ, ᐃᑲᔫᑎᑦᓴᓂᑦ, ᐊᒻᒪ ᐊᑭᓕᖅᑕᐅᓂᕐᒧᑦ 
ᐱᓕᕆᐊᑦᓴᓂᑦ; 

• ᐱᖃᑎᒋᓗᒋᑦ ᐱᓂᕐᓗᑦᑕᐅᓯᒪᔪᑦ ᐃᖅᑲᖅᑐᐃᕕᒃᑯᑦ ᐱᓕᕆᓂᒃᑯᑦ ᐊᒻᒪ ᐱᕙᒌᔭᕐᓗᒋᑦ 
ᐊᐱᖅᓱᖅᑕᐅᓂᐊᖅᑎᓪᓗᒋᑦ ᐃᖅᑲᖅᑐᐃᕕᒻᒥ; 

• ᐊᑐᐃᓐᓇᐅᑎᑦᓯᓗᑎ ᐱᔭᕆᐊᑐᓂᖓᓄᑦ ᐃᑲᔪᕐᓂᕐᒥᑦ ᑕᑕᑎᕆᓂᕐᒥᑦ ᐊᒻᒪ ᑕᑯᔭᐅᑎᑦᓯᓂᕐᒥᑦ 
ᐊᔾᔨᐅᙱᑦᑐᓄᑦ ᐊᒻᒪ ᓄᓇᓕᒻᒥ ᐃᑲᔫᑎᑦᓴᓄᑦ; 

• ᐅᐸᒍᑎᓂᕐᒥᑦ ᐃᑦᓯᕚᖅᑎᓪᓗᒋᑦ ᐊᑕᖏᐅᒪᔪᓄᑦ ᐃᖅᑲᖅᑐᐃᑎᓪᓗᒋᑦ; 
• ᐃᑲᔪᕐᓂᕐᒥᑦ ᐃᓪᓗᒥᑦ ᐊᑐᖅᑐᐊᕐᓂᕐᒥᑦ ᐱᔾᔪᑎᖃᕐᓗᓂ ᐋᓐᓂᖅᓱᖅᑕᐅᓂᕐᒥᑦ ᐅᕝᕙᓘᓐᓃᑦ 

ᖁᓄᔪᓐᓂᐊᖅᑕᐅᓂᕐᒥᑦ.403 

ᑕᒪᐃᓐᓂᒃ ᓴᐳᒻᒥᔩᑦ ᑭᒡᒐᖅᑐᐃᔨᖏᑦ ᐃᓅᔪᑦ ᐊᒻᒪ ᐱᔨᑦᓯᕋᓲᑦ ᐃᓄᒃᑎᑐᑦ ᖃᓪᓗᓈᑎᑐᓪᓗ. ᐅᑐᐱᕆ 2017-ᒥ 
ᑲᑎᕕᒃ ᐸᓖᓯᒃᑯᑦ (ᓄᓇᕕᒻᒥ ᐸᓖᓯᓕᕆᔨᐅᓕᖅᑐᑦ) ᐊᖏᕈᑎᒥ ᐊᑎᓕᐅᓚᐅᖅᑐᑦ ᑐᑦᑕᕐᕕᐅᔪᒥᑦ 
ᖃᐅᔨᒪᑦᓯᐊᕆᐊᕐᓂᕐᒥᑦ ᐸᓖᓰᑦ ᖃᐅᔨᒃᑲᐃᕙᓪᓗᑎ ᐱᓂᕐᓗᑦᑕᐅᓯᒪᔪᓂᑦ ᐱᔨᑦᓯᕋᐅᑎᒋᔭᖏᓐᓂᒃ.404  

ᐋᖅᑭᑦᓱᖅᓯᒪᓂᖓᓄᑦ ᐊᑭᕋᖅᑐᓂᕐᒥᑦ  

ᑲᒥᓴᖓ ᐱᓕᕆᓂᕐᒧᑦ ᓄᓇᖃᖅᑳᖅᓯᒪᔪᓂᑦ ᐃᓚᖏᓪᓗ ᐃᓄᓕᒪᓄᑦ ᐱᔨᑦᓯᕋᐅᑏᑦ ᑯᐊᐸᒃᒥᑦ ᐊᐅᓚᔾᔭᓚᐅᖅᑐᑦ 
ᐅᓂᒃᑳᓕᐊᓄᑦ ᐊᒥᓱᓄᑦ ᓄᓇᖃᖅᑳᖅᓯᒪᔪᓄᑦ ᐊᕐᓇᓄᑦ ᕚᓪ ᑐᐊ, ᑯᐊᐸᒃᒥᑦ, ᑎᒥᒃᑯᑦ ᐋᓐᓂᖅᓱᖅᑕᐅᓂᑰᓪᓗᑎ 
ᐊᒻᒪ ᖁᓄᔪᓐᓂᐊᖅᑕᐅᓂᑰᓪᓗᑎ ᐃᓚᒋᔭᐅᔪᓄᑦ Sûreté du Québec-ᒥᑦ.405 ᐱᓇᓱᐊᖅᑕᐅᔪᖅ ᑲᒥᓴᒃᑯᓐᓄᑦ 
ᐊᑲᐅᓈᖅᑎᑦᓯᒋᐊᕐᓂᕐᒥᑦ ᐊᑲᐅᙱᓕᐅᕈᑕᐅᔪᓂᒃ ᑲᓲᒪᓂᖏᓐᓄᑦ ᓄᓇᖃᖅᑳᖅᓯᒪᔪᓂᑦ ᐊᒻᒪ ᐱᔨᑦᓯᕋᖅᑎᓂᑦ 
ᐃᓚᖏᓐᓂᒃ ᐃᓄᓕᒫᓄᑦ ᐱᔨᑦᓯᕋᐅᑎᓂᓄᑦ, ᐃᓚᒋᓪᓗᓂᐅᒃ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ, 
ᑯᐊᐸᒃᒥᑦ.406 ᑲᒥᓴᓇ ᕙᐃᓐᔅ (Viens) ᐅᖃᖅᑐᖅ:  

ᐱᓪᓚᑦᑖᒃᑯᑦ ᐅᖃᐅᓯᒃᑯᑦ, ᐱᓇᓱᐊᖅᑕᐅᔪᖅ ᐃᓚᖃᓚᐅᖅᑐᖅ ᖃᐅᔨᓴᕐᓂᕐᒥᑦ ᑲᒪᒋᔭᐅᓂᖏᑦ 
ᓄᓇᖃᖅᑳᖅᓯᒪᔪᑦ ᐃᓄᓕᒫᓄᑦ ᐱᔨᑦᓯᕋᐅᑎᓂᑦ ᐋᓐᓂᖅᓯᕆᓂᒃᑰᓚᐅᕈᓂ ᐅᕝᕙᓘᓐᓃᑦ 
ᐃᓚᐃᓐᓈᕐᓂᒃᑯᑦ ᐱᐅᓯᒃᑯᑦ. ᐊᐱᖅᑯᑎᓪᓗᐊᑕᐅᔪᖅ ᓇᓗᓇᐃᖅᓯᓂᕐᒥᑦ ᑖᒃᑯᐊ ᓄᓇᖃᖅᑳᖅᓯᒪᔪᑦ 
ᑲᒪᒋᔭᐅᓚᐅᕐᒪᖔᑦ ᐊᔾᔨᐅᙱᑦᑐᒃᑯᑦ ᐃᓄᓕᒫᓄᑦ ᐱᔨᑦᓯᕋᐅᑎᓄᑦ ᐊᔾᔨᐅᙱᓐᓂᖏᓐᓄᑦ, ᑕᒪᓐᓇᓗ 
ᒪᓕᒐᓕᕆᑦᓯᐊᕙᐅᓚᐅᙱᒻᒪᖔᖅ, ᐱᓗᐊᖅᑐᒥᑦ ᐱᔨᑦᓯᕋᐅᑎᓄᑦ ᐊᑐᐃᓐᓇᐅᔪᓄᑦ, ᐊᒻᒪ 
ᐱᔪᓐᓇᐅᑎᖏᓐᓂᒃ ᐊᑐᕈᓐᓇᕐᓂᖏᓐᓄᑦ.407 

488-ᒪᑉᐱᖅᑐᒐᑦ ᐅᓂᒃᑳᓕᐊᖓᓂ, ᑲᒥᓴᓇ ᐅᖃᓚᐅᖅᑐᖅ ᓇᓗᓇᐃᖅᓯᓂᕐᒥᑦ ᑐᕌᖓᓂᓕᒻᒥ, 
ᑐᕌᖓᓂᖃᙱᑦᑐᒥᑦ, ᐊᒻᒪ ᐋᖅᑭᑦᓱᖅᓯᒪᓂᖓᓄᑦ ᐊᑭᕋᖅᑐᓂᕐᒥᑦ. ᑐᕌᖓᓂᖃᖅᑐᒥᑦ ᐃᓚᐃᓐᓈᖅᑕᐅᓂᖅ 
ᑖᓐᓇᐅᔪᖅ “ᐱᐅᙱᑦᑐᒥᑦ ᑲᒪᓂᕐᒥᑦ ᐃᓄᒻᒥᑦ ᑐᙵᕕᖃᕐᓂᒃᑯᑦ ᐊᖑᑎ ᐊᕐᓇᓘᓐᓃᑦ ᖃᓄᐃᓕᖓᓂᖓ 
ᐃᓅᓯᕐᒧᑦ ᑲᑎᙵᔪᓂᑦ, ᐊᒻᒪ ᑕᒪᐅᓇ, ᐊᑭᕋᖅᑐᓂᕐᒥᑦ ᐅᕝᕙᓘᓐᓃᑦ ᐊᔾᔨᒌᑎᑦᓯᓂᕐᒥᑦ ᑐᕌᖓᓂᖃᖅᑐᒥᑦ, 
ᐃᓱᒪᑦᓴᖅᓯᐅᕈᑕᐅᔪᒃᑯᑦ ᐅᕝᕙᓘᓐᓃᑦ ᐃᓱᒪᑦᓴᖅᓯᐅᕈᑕᐅᙱᑦᑐᒃᑯᑦ, ᑖᒃᑯᓄᖓ ᑲᑎᙵᔪᓄᑦ.” 
ᑐᕌᖓᓂᖃᓪᓚᕆᙱᑦᑐᒥᑦ ᐊᑭᕋᖅᑐᕐᓂᖅ ᑐᕌᖓᓂᓕ “ᐊᑦᑐᐃᓂᐅᔪᓂᑦ ᐊᑐᕐᓂᕐᒥᑦ “ᓇᓕᐅᓐᓅᖓᖏᑦᑐᓂᑦ” 
ᒪᓕᒐᕐᓂᒃ, ᐊᑐᐊᒐᕐᓂᑦ, ᐊᑐᖅᑕᐅᓲᓂᑦ ᐊᒻᒪ ᑎᒍᔭᐅᒪᕕᓐᓂ ᐱᐅᓯᐅᔪᓂᑦ ᐃᓄᒻᒧᑦ ᐅᕝᕙᓘᓐᓃᑦ ᑲᑎᙵᔪᓄᑦ 
ᐃᓄᓐᓄᑦ.” ᐋᖅᑭᑦᓱᖅᓯᒪᓂᖓᓄᑦ ᐊᑭᕋᖅᑐᓂᕐᒥᑦ ᐃᓚᖃᖅᑐᖅ ᑕᒪᒃᑮᓐᓂ ᑐᕌᖓᓂᓕᒻᒥ ᐊᒻᒪ 
ᑐᕌᖓᓂᖃᙱᑦᑐᒥᑦ ᐊᑭᕋᖅᑐᓂᕐᒥᑦ “ᓇᓗᓇᐃᖅᑕᐅᔪᖅ ᐊᒥᓱᓂᑦ ᐊᒻᒪ ᑎᒍᔭᐅᒪᕕᓐᓂ ᐃᓅᓯᕐᒧᑦ 
ᐱᐅᓯᕆᔭᐅᔪᑦ, ᐊᑐᐊᒐᑦ, ᐊᒻᒪ ᐃᓕᖅᑯᓯᖅ.” ᐃᓚᒃᑲᓐᓂᕐᓗᒍ, “ᐋᖅᑭᑦᓱᖅᓯᒪᓂᖓᓄᑦ ᐊᑭᕋᖅᑐᓂᕐᒥᑦ 
ᐊᑦᑐᐊᒍᓐᓇᖅᑐᑦ ᐃᓄᓐᓄᑦ ᐃᓅᓯᓕᒫᖏᓐᓄᑦ ᐊᒻᒪ ᐊᑦᑐᐃᓂᖃᕈᓐᓇᖅᑐᑦ ᐊᒥᓱᐊᓗᓐᓄᑦ ᑭᖑᕚᖑᔪᓄᑦ.”408 

ᑐᙵᕕᖃᖅᓱᑎᒃ ᖃᐅᔨᓴᕐᓂᐅᔪᒥᑦ ᓈᓚᓚᐅᖅᑐᑦ 765-ᓂᒃ ᑕᐅᑐᑦᑐᒥᓂᕐᓂᒃ, ᑲᒥᓴᓇ ᕙᐃᓐᔅ (Viens) 
ᐃᓱᓕᕝᕕᖃᖅᓱᓂ “ᒪᓕᒐᓕᕆᓂᕐᒧᑦ ᐋᖅᑭᑦᓱᖅᓯᒪᓂᖓ ᑎᑭᐅᑎᓯᒪᙱᑦᑐᖅ ᑲᒪᒋᔭᕆᐊᖃᖅᑕᖏᓐᓂᒃ 
ᓄᓇᖃᖅᑳᖅᓯᒪᔪᓂᑦ”; “ᐃᓚᐃᓐᓈᖅᑐᖅ ᓄᓇᖃᖅᑳᖅᓯᒪᔪᓂᑦ ᐋᖅᑭᑦᓱᖅᓯᒪᔪᒃᑯᑦ, ᐱᓂᕐᓗᑦᑕᐅᓯᒪᑉᐸᑕ 
ᐅᕝᕙᓘᓐᓃᑦ ᐸᓯᔭᑦᓴᐅᑉᐸᑕ.”409  



64 
 

ᐋᖅᑭᑦᓱᖅᓯᒪᓂᖓᓄᑦ ᐊᑭᕋᖅᑐᓂᕐᒥᑦ ᓴᖅᑭᔮᓚᐅᖅᑐᖅ ᐊᔾᔨᒌᙱᑦᑐᒃᑯᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ 
ᐃᖏᕐᕋᓂᖓᓄᑦ, ᐃᓚᒋᔭᐅᓪᓗᑎ: 

ᐊᑐᐃᓐᓇᖃᕐᕕᐅᓂᕐᒥᑦ ᐃᖅᑲᖅᑐᖅᑕᐅᓂᕐᒥᑦ: “ᐅᖃᐅᓯᖃᑎᒌᙱᓐᓂᖏᓐᓄᑦ ᐊᕝᕕᐊᕈᑕᐅᔪᑦ, 
ᑐᓵᔨᑕᖃᑦᓯᐊᙱᓐᓂᖓ, ᐃᓱᒪᒋᔭᐅᙱᓐᓂᖓᓗ ᒪᓕᒐᓕᕆᓂᕐᒧᑦ ᐋᖅᑭᑦᓯᒪᔪᒥᑦ ᐊᑐᕐᓂᑰᔪᓂᑦ ᐊᒻᒪ 
ᐃᓕᖅᑯᓯᖓᓂ ᓄᓇᖃᖅᑳᖅᓯᒪᔪᓂᑦ” ᐊᑦᓱᕉᑕᐅᓪᓚᕆᑦᑐᑦ ᐊᑐᐃᓐᓇᖃᕐᕕᐅᑎᑦᓯᓂᕐᒥᑦ ᐱᔨᑦᓯᕋᐅᑎᓂᑦ 
ᓄᓇᖃᖅᑳᖅᓯᒪᔪᓄᑦ.410 

ᐊᐱᖅᓱᖅᑕᐅᓚᐅᙱᑎᓪᓗᒍ ᑎᒍᔭᐅᒪᓂᖅ: ᐊᓂᑕᐅᓂᖓ ᐸᓯᔭᑦᓴᐅᔪᖅ ᐊᐱᖅᓱᖅᑕᐅᔪᖃᓚᐅᙱᓐᓂᖓᓂ 
ᐃᖅᑲᖅᑐᐃᕕᒻᒥ ᒪᓕᒐᕆᔭᐅᔪᖅ ᑲᓇᑕᒥ ᒪᓕᒐᕐᓂᒃ, ᓄᓇᖃᖅᑳᖅᓯᒪᔪᑦ ᑎᒍᔭᐅᓯᒪᐃᓐᓇᒐᔪᓲᑦ 
ᓴᖅᑭᓂᐊᖅᑎᓪᓗᒋᑦ ᐅᕝᕙᓘᓐᓃᑦ ᐊᓂᑕᐅᓂᕐᒧᑦ ᓈᓚᓐᓂᖃᓚᐅᖅᑎᓪᓗᒋᑦ. ᐊᒥᓲᓗᐊᖅᑐᑦ 
ᐊᐱᖅᓱᖅᑕᐅᓚᐅᙱᓐᓂᕐᓂ ᑎᒍᔭᐅᒪᓲᑦ ᐊᒻᒪ ᐊᑯᓂᐅᓂᖅᓴᒥᑦ ᑎᒍᔭᐅᒪᓲᑦ ᐊᐱᖅᓱᕐᓂᖅᑕᖃᓚᐅᙱᑎᓪᓗᒍ. 
ᓄᓇᕕᒻᒥ, ᐊᐱᖅᓱᖅᑕᐅᓚᐅᙱᓐᓂᖏᓐᓂ ᑎᒍᔭᐅᒪᓂᖏᑦ ᐊᒥᓲᓂᖏᑦ ᑎᑭᓲᑦ 30%-ᒥᑦ ᑕᑯᖃᓯᐅᑎᓗᒍ 
10.5% ᖃᓪᓗᓈᓄᑦ ᐸᓯᔭᑦᓴᐅᔪᓂᑦ ᓂᒋᐊᓂ ᐊᕕᑦᑐᖅᓯᒪᔪᒥᑦ.411 ᑕᐃᒃᑯᐊ ᑎᒍᔭᐅᔪᑦ ᐊᐅᓪᒪᖅᑎᑕᐅᓲᑦ 
ᓄᓇᕕᒻᒥ ᐊᐃᒫᔅᒧᑦ, “ᐊᑯᓂᐅᑎᒋᒍᓐᓇᖅᑐᖅ 8-ᓂᑦ 10-ᓄᑦ ᐅᓪᓗᓂᑦ” ᑕᐃᒪᙵᓂ ᑎᒍᔭᐅᑎᓪᓗᒋᑦ. 
ᐱᕋᔭᑦᑐᓄᑦ ᓇᓗᓇᐃᒃᑯᑕᓂᑦ, ᑭᓯᐊᓂ, ᓇᓗᓇᐃᕆᔪᖅ ᐊᓂᒐᓱᐊᖅᑐᓄᑦ ᓈᓚᓐᓂᐅᔪᑦ ᑕᐃᒪᐃᒍᑕᐅᒋᐊᓖᑦ 
ᐅᓪᓗᐃᑦ ᐱᖓᓱᑦ ᐃᓗᐊᓂ.412  

ᓴᓇᓂᕐᒥᑦ ᐊᓂᑎᑕᐅᓴᕋᐃᓂᕐᒧᑦ ᐊᒻᒪ ᐊᓂᓂᐊᕐᓂᕐᒧᑦ ᒪᓕᒋᐊᓕᓐᓂᒃ: ᐃᓄᒃ ᐱᕋᔭᓕᒪᑎᓪᓗᒍ, ᐃᖅᑲᖅᑐᔨ 
ᐃᓱᒪᑐᐃᓐᓇᕆᐊᓕᒃ ᐊᓂᑎᓪᓗᓂᐅᒃ ᒪᓕᒋᐊᖃᕐᓗᓂ, ᓲᕐᓗ ᐃᓯᖅᓯᒪᓴᕋᐃᓗᓂ ᐅᕝᕙᓘᓐᓃᑦ 
ᐃᒥᐊᓗᕆᐊᖃᖏᓪᓗᓂ. ᐸᓯᔭᑦᓴᐅᔪᖅ ᓯᖁᒥᑦᓯᑉᐸ ᒪᓕᒋᐊᓕᖏᓐᓂᒃ, ᑎᒍᔭᐅᓕᓲᑦ ᑲᒪᒋᔭᐅᓇᓱᓐᓂᓕᒫᖓᓂ, 
ᐸᓯᔭᑦᓴᐅᓕᒃᑲᓐᓂᓲᖅ ᐱᕋᔭᓐᓂᕐᒧᑦ, ᑮᓇᐅᔭᕐᓂᓘᓐᓃᑦ ᐊᑭᓕᕆᐊᓕᒃ ᑐᓂᔭᐅᓚᐅᖅᑐᓂᑦ 
ᐊᓂᑎᑕᐅᓴᕋᐃᑎᓪᓗᒍ. ᐃᓄᐃᑦ ᐊᓂᑎᑕᐅᒐᔪᙱᑦᑐᑦ ᐊᓂᑎᑕᐅᙵᕋᓱᐊᖅᑎᓪᓗᒋᑦ (54% ᑕᑯᖃᓯᐅᑎᓗᒋᑦ 
68% ᖃᓪᓗᓈᓄᑦ) ᐊᒻᒪ ᒪᓕᒋᐊᓖᑦ ᐊᓂᑎᑕᐅᖅᑲᑕ “ᓈᒻᒪᙱᓗᐊᖃᑦᑕᖅᑐᑦ, ᐱᓪᓚᑦᑖᖑᔫᔮᕋᑎ.” ᓲᕐᓗ, 
ᐸᓯᔭᑦᓴᐅᔪᖅ ᖃᓂᒋᔭᖃᕆᐊᖃᖏᓪᓗᓂ ᐱᓂᕐᓗᑦᑕᐅᓯᒪᔪᒥᑦ ᐊᑦᓱᕈᓐᓇᓪᓚᕆᑦᑐᖅ ᓄᓇᓕᕋᓛᖑᓂᖅᓴᐅᔪᓂᑦ, 
ᑕᐃᒫᑦᑕᐅᖅ ᒪᓕᑦᓯᐊᓂᕐᒥᑦ ᐋᖓᔮᕐᓇᖅᑐᓂᑦ ᐊᒻᒪ ᐃᒥᐊᓗᒻᒥᑦ ᑭᓪᓕᒋᔭᐅᔪᓂᑦ ᐃᑲᔫᑎᑦᓴᖅᑕᖃᑦᓯᐊᖅᑎᓐᓇᒍ 
ᐸᓯᔭᑦᓴᐅᔫᑉ ᓄᓇᓕᖓᓂ.413 ᐊᑲᐅᙱᓕᐅᕈᑕᐅᓪᓗᓂ, ᐊᐅᓚᑦᓯᓂᕐᒥᑦ ᒪᓕᒐᓕᕆᓂᕐᒧᑦ ᐱᕋᔭᓐᓂᐅᔪᓂᑦ 
35% ᐸᓯᔭᑦᓴᓕᐊᓄᑦ ᓄᓇᖃᖅᑳᖅᓯᒪᔪᓄᑦ ᑯᐊᐸᒃᒥᑦ 2016-ᒥᑦ; ᓯᖁᒥᑦᓯᓂᕐᒥᑦ ᒪᓕᒋᐊᓕᓐᓂᒃ 
ᐃᓚᖃᓚᐅᖅᑐᑦ ᐃᓄᓐᓂᒃ 52%-ᒥᑦ ᑕᐃᒃᑯᓂᖓ ᐸᓯᔭᑦᓴᓕᐊᓂᑦ.414 

ᐸᓯᔭᑦᓴᐅᓂᕋᐃᓃᑦ: ᑕᐃᒫᒃ ᐅᖃᖅᓯᒪᒻᒪᑕ ᐊᒥᓱᑦ ᑲᒥᓴᒃᑯᑦ ᑕᐅᑐᑦᑐᒥᓃᑦ, ᓄᓇᖃᖅᑳᖅᓯᒪᔪᑦ ᑎᓕᐅᕆᔭᐅᓲᑦ 
ᐸᓯᔭᑦᓴᐅᓂᕋᖅᑕᐅᖁᔭᐅᓪᓗᑎᒃ. “ᐊᒥᓱᑦ ᐋᖅᑭᑦᓯᖅᓯᒪᔪᒧᑦ ᐃᓚᓕᐅᑎᓯᒪᔪᑦ ᑕᐃᒪᐃᒍᑕᐅᓲᑦ; 
ᐱᓗᐊᖃᑦᑕᖅᑐᖅ ᐃᑉᐱᒍᓱᙱᓐᓂᖏᑦ ᐱᔪᓐᓇᐅᑎᖏᓐᓂᒃ.”415 ᐊᓂᑕᐅᒍᒪᓪᓗᑎᒃ ᑎᒍᔭᐅᒪᕕᓐᓂ, 
ᓴᐳᓐᓂᐊᖅᑏᑦ ᐅᖃᓲᑦ ᐊᑏ ᐸᓯᔭᑦᓴᐅᓂᕋᕆᑦ ᐱᔭᕆᐊᑭᓐᓂᖅᓴᖅ, ᐊᒻᒪ ᑐᑭᓯᓐᓂᕐᓗᓐᓂᕐᒥᑦ 
ᐸᓯᔭᑦᓴᐅᓂᕋᐃᓂᕐᒥᑦ ᑐᑭᖃᕐᒪᖔᖅ (ᑕᐃᒪᐃᓕᐅᓚᐅᖅᑮ?) ᐊᓯᖏᓪᓗ.416 

ᑎᒍᔭᐅᒪᕕᓐᓂ ᐱᔨᑦᓯᕋᐅᑏᑦ: ᓄᓇᖃᖅᑳᖅᓯᒪᔪᑦ ᐱᕋᔭᓐᓂᑰᔪᑦ ᑎᒍᔭᐅᓯᒪᒐᔪᓲᑦ ᑕᐅᓴᓐᑎᓂ ᑭᓛᒥᑕᓂ 
ᐃᓚᒋᔭᒥᓂ ᓄᓇᓕᖓᓂᓗ ᐃᓕᖅᑯᓯᕐᒧᑦ ᐅᖃᐅᓯᕐᒧᓪᓗ ᐊᕝᕕᐊᕈᑎᖃᓲᖅ, ᐊᒻᒪ ᑭᓪᓕᖃᖅᑐᓂᑦ 
ᐱᓕᕆᐊᑦᓴᓂᑦ ᐱᔨᑦᓯᕋᐅᑎᓂᓪᓗ. ᖃᓄᐃᓕᖓᓂᖓ ᐃᓱᒫᓗᓇᓪᓚᕆᑦᑐᖅ ᐃᓄᓐᓄᑦ. ᐊᒥᓲᓂᖏᑦ ᐃᓄᐃᑦ 
ᑎᒍᔭᐅᒪᔪᑦ 64-ᖑᓚᐅᖅᑐᑦ ᐊᑐᓂ 1,000 ᐃᓄᓐᓂᒃ ᑕᐃᑲᓂ 2015-2016, 16-ᖏᖅᓱᕐᓗᒍ ᐊᒥᓲᓂᖅᓴᐅᔪᑦ 
ᓈᓴᐅᑎᖓᓂ ᖃᓪᓗᓈᓄᑦ (4 ᐊᑐᓂ 1,000) ᑕᐃᑲᓂᑦᓴᐃᓐᓇᖅ. ᐃᓄᐃᑦ ᐊᒥᓲᓂᖏᑦ ᐊᕝᕙᖏᑕ ᐅᖓᑖᓄᑦ 
(59.4%) ᐊᑯᓐᓂᖅᓱᖅᑐᒥᑦ ᓄᓇᖃᖅᑳᖅᓯᒪᔪᑦ ᖃᐅᑕᒫᑦ ᐊᒥᓲᓂᖏᓐᓂᒃ ᑯᐊᐸᒃ ᑎᒍᔭᐅᒪᕕᖏᓐᓂ 
2015-2016-ᒥ.417 ᖃᓄᐃᓕᖓᓂᐅᔪᖅ ᐱᓗᐊᓪᓚᕆᑦᑐᖅ ᐃᓄᓐᓄᑦ ᐊᕐᓇᓄᑦ. ᑕᐃᑲᓂ ᓕᒃᓘᒃ 
ᑎᒍᔭᐅᒪᕕᖓᓂ ᐊᕐᓇᓄᑦ, “ᑕᒪᕐᒥᐸᓗᑦ ᐃᓄᐃᑦ ᐊᕐᓇᐃᑦ ᖃᓪᓗᓈᑎᑑᕈᓐᓇᙱᑦᑐᑦ ᐅᕝᕙᓘᓐᓃᑦ 

ᐅᐃᕖᑎᑑᕈᓐᓇᙱᑦᑐᑦ. ᐃᓄᒃᑎᑐᑐᐊᖅ ᐅᖃᕈᓐᓇᖅᓱᑦ, ᐃᓄᑑᑎᑕᐅᓂᖏᑦ ᐊᑦᓱᕈᓪᓚᕆᓲᑦ ᐃᓱᒪᒃᑯᑦ.” 
ᖁᓕᓂᑦ ᐃᒻᒥᓃᓚᐅᖅᑐᓂᑦ ᓕ ᒃᓘᒃᒥᑦ ᐊᕐᕌᒍᓂᑦ ᐱᖓᓱᓂᑦ, ᐊᕝᕙᓪᓗᐊᖏᑦ ᐃᓅᓪᓗᑎ ᐊᕐᓇᐅᓚᐅᖅᑐᑦ.418 

ᐊᑐᑲᐃᓐᓇᖅᑐᑦ ᐃᓂᖅᑎᕆᔾᔪᑏᑦ: ᐃᓂᖅᑎᕆᓂᕐᒥᑦ ᐊᑐᖅᑕᐅᒋᐊᓕᓐᓂ ᐱᓇᓱᐊᕈᓯᐅᑉ ᓄᙳᐊᓂ 
ᐱᔪᓐᓇᖅᑎᑦᓯᔪᖅ ᐱᕋᔭᖅᓯᒪᔪᖅ ᓄᓇᓕᖓᓃᕈᓐᓇᕐᓗᓂ ᐊᒻᒪ ᑕᑯᖃᑦᑕᕈᓐᓇᕐᓗᓂ ᐃᓚᒋᔭᒥᓂ 
ᕿᑐᕐᖓᖏᓐᓂᓪᓗ. ᐱᑕᖃᙱᓗᐊᕐᓂᖓ ᐃᓂᑦᓴᒥᑦ ᐱᓇᓱᐊᕈᓯᐅᑉ ᓄᙳᖏᓐᓂ ᐊᓄᓪᓚᑦᓯᕆᐊᖃᖅᑎᓪᓗᒋᑦ, 
ᑭᓯᐊᓂ, “ᐊᔪᕐᓇᑲᓴᓪᓚᕆᑦᑐᖅ ᓄᓇᕕᒻᒥᐅᑕᕐᓄᑦ ᐱᕚᓪᓕᕈᑎᖃᕐᓗᑎᑦ ᑖᑦᓱᒥᖓ ᐊᑐᕈᓐᓇᖅᑐᒥᑦ.”419 

ᓅᑎᑕᐅᓂᖅ: ᓄᓇᖃᖅᑳᖅᓯᒪᔪᑦ ᑎᒍᔭᐅᔪᔪᑦ ᐊᒥᓱᐊᖅᑎᐊᓗᒃ ᓄᑦᑎᖅᑎᑕᐅᖃᑦᑕᖅᑐᑦ ᑎᒍᔭᐅᒪᕕᒻᒥᑦ 
ᑎᒍᔭᐅᒪᕕᒻᒧᑦ ᑕᑯᖃᓯᐅᑎᓗᒋᑦ ᖃᓪᓗᓈᑦ ᑎᒍᔭᐅᒪᔪᑦ ᑎᒍᔭᐅᓯᒪᓂᖏᓐᓂᒃ; 19% ᐃᓄᐃᑦ ᑎᒍᔭᐅᒪᔪᑦ 
ᓄᑦᑎᓚᐅᖅᑐᑦ ᑎᓴᒪᐃᖅᓱᑦᑐᑎᒃ ᐅᖓᑖᓄᓘᓐᓃᑦ ᑎᒍᔭᐅᓯᒪᓂᓕᒫᖏᓐᓂᒃ.420 ᐊᐅᓪᓚᕐᓂᕐᒧᑦ ᐊᓯᖔᖓᓄᑦ 
ᑎᒍᔭᐅᒪᕕᒻᒧᑦ ᑐᑭᖃᖅᑐᖅ ᐊᓐᓄᕋᐃᙶᕐᓗᓂ ᕿᓂᕐᕕᐅᓂᕐᒥᑦ ᐊᓂᓂᐊᕐᓗᓂ ᑎᒍᔭᐅᒪᕕᒻᒥ ᐊᒻᒪ 
ᑕᐃᒫᒃᑲᓐᓂᖅ ᐃᓯᓕᕈᓂ ᐊᐅᑉᐸᖓᓄᑦ, ᐃᖏᕐᕋᕈᔾᔭᐅᓂᕐᒥᑦ ᖃᐅᔨᓴᕐᓂᕐᒧᑦ ᐃᖏᕐᕋᔾᔪᑎᒃᑯᑦ ᑕᒪᒃᑮᒃ ᐊᒡᒑᒃ 
ᐊᒻᒪ ᐃᓯᒑᒃ ᐊᑦᑐᖏᖅᓯᒪᓗᑎ, ᐅᓗᕆᐊᓇᖅᑐᒦᓪᓚᕆᑦᑐᑦ ᐊᓯᐅᔨᓂᕐᒥᑦ ᓇᒻᒥᓂᖁᑎᖏᓐᓂᑦ ᓄᑦᑎᕐᓂᖓᓂ, 
ᓱᖏᐅᑎᒋᐊᖃᓕᕐᓂᖓ ᓄᑖᒥᑦ ᐃᓂᒥᑦ, ᓄᑖᓂᑦ ᑎᒋᔭᐅᒪᕕᒻᒥ ᐃᖅᑲᓇᐃᔭᖅᑎᓂᑦ, ᓄᑖᓂᑦ ᒪᓕᒐᕐᓂᒃ ᐊᒻᒪ 
ᐱᓕᕆᔾᔪᓯᕐᓂᒃ, ᓄᑖᓂᓪᓗ ᐃᓪᓗᕈᓯᕐᒥᐅᑕᕐᓂᒃ.421 

ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅ: ᑎᑎᖅᓯᑎᓪᓗᒋᑦ ᓱᓕᔪᓂᑦ ᖃᐅᔨᔭᐅᔪᓂᑦ ᐋᖅᑭᑦᓱᖅᓯᒪᔪᖅ 
ᐊᑭᕋᖅᑐᓐᓂᖓᓂ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓂ ᑯᐊᐸᒃᒥᑦ, ᑲᒥᓴᒃᑯᑦ ᐅᖃᓚᐅᖅᑐᑦ 
ᐊᑲᐅᙱᓕᐅᕈᑕᐅᔪᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ, ᓴᖅᑭᑕᐅᓚᐅᖅᑐᖅ ᑕᐅᑐᑦᑐᒥᓂᕐᓄᑦ 
ᑲᒥᓴᒃᑯᓐᓄᑦ “ᐱᔭᕆᐊᑐᓪᓗᓂ ᐊᖏᔪᕐᔪᐊᖑᓪᓗᓂ ᐊᑲᐅᙱᓕᐅᕈᑎ” ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂ.422 
ᑲᒥᓴᓇ ᕙᐃᓐᔅ (Viens) ᐅᖃᖅᑐᖅ, ᑭᓯᐊᓂ, “ᒫᓐᓇᓕᓴᕐᓂᒃ ᓄᐊᑕᐅᓯᒪᔪᖃᙱᑦᑐᖅ ᐃᓚᒌᖑᔪᓂᑦ 
ᐋᓐᓂᖅᓯᕆᓂᕐᒥᑦ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂᒃ ᑯᐊᐸᒃᒥᑦ.”423 ᑕᐃᒪᑦᑕᐅᖅ, “ᐅᖓᓯᓐᓂᑕᖃᓪᓚᕆᑦᑐᖅ 
ᖃᑦᓯᐅᓂᖏᓐᓂᒃ ᖁᓄᔪᓐᓂᐊᕈᑕᐅᓪᓚᕆᑦᑐᓂᑦ ᐊᒻᒪ ᖃᑦᓯᐅᓂᖏᑦ ᐅᖃᐅᓯᐅᖃᑦᑕᖅᑐᑦ.”424  
 
ᐊᒥᓱᑦ ᐱᔾᔪᑎᓂᑦ ᓴᖅᑭᑦᑐᖃᓚᐅᖅᑐᖅ ᐅᖃᐅᓯᐅᙱᓗᐊᖃᑦᑕᕐᓂᖏᓐᓄᑦ ᐊᕐᓇᐅᓂᕐᒥᓄᑦ 
ᐋᓐᓂᖅᓱᖅᑕᐅᓂᕐᒥᑦ, ᐊᑕᐅᓯᖅ ᑖᓐᓇᐅᓪᓗᓂ “ᑕᑎᖃᙱᓗᐊᕐᓂᖏᓐᓂᒃ” ᐃᖅᑲᖅᑐᐃᕕᓕᕆᓂᐅᔪᒥᑦ 
ᐊᑐᖅᑕᐅᓲᒥᑦ. “ᓄᓇᖃᖅᑳᖅᓯᒪᔪᑦ ᐃᔨᖏᓐᓄᑦ, ᐋᖅᑭᑦᓱᖅᓯᒪᓂᖓ ᑐᑭᖃᖅᑎᑕᐅᔪᖅ ᐊᓂᒍᐃᓂᕐᒥᑦ 
ᐊᑲᐅᙱᓕᐅᕈᑕᐅᔪᓂᒃ ᐊᒻᒪ ᐃᑲᔪᖅᓱᓂᕐᒥᑦ ᐱᓂᕐᓗᑦᑕᐅᓯᒪᔪᓂᑦ. ᑕᐃᒪᒐᔪᓲᑦ ᐊᐃᑉᐸᕇᓄᑦ 
ᐋᓐᓂᖅᓯᕆᓂᕐᒧᑦ ᐊᒻᒪ ᖁᓄᔪᓐᓂᐊᕐᓂᕐᒧᑦ.”425 ᐅᖃᐅᓯᐅᔪᖃᕋᓗᐊᖅᑎᓪᓗᒍ ᐸᓖᓯᒃᑯᓐᓄᑦ, 
“ᐋᖅᑭᑦᓱᖅᓯᒪᓂᖓ ᑎᑭᐅᒪᖏᑦᑐᖅ ᐱᔭᐅᒋᐊᓕᓐᓂᒃ ᐅᕝᕙᓘᓐᓃᑦ ᓈᒻᒪᑦᑐᒥᑦ ᐋᖅᑭᒋᐊᖅᓯᖃᑦᑕᖏᑦᑐᖅ. 
ᐱᓗᐊᖅᑐᒥ, ᐋᖅᑭᑦᓱᖅᓯᒪᓂᖓ ᖁᐊᖅᓵᓗᐊᖅᑎᑦᓯᒃᑲᓂᓲᖅ ᐊᑯᓂᐊᓗᒃ ᐃᖅᑲᖅᑐᐃᕕ ᑭᖑᕙᖓᓂᖓᓄᑦ, 
ᐊᒥᓱᑦ ᓈᓚᓐᓂᕐᒧᑦ ᐅᓪᓗᖏᑦ ᐅᖓᕙᕆᐊᖅᑕᐅᓂᖏᓐᓄᑦ ᐊᒻᒪ ᐅᖓᓯᑦᑐᒦᓐᓂᖏᓐᓄᑦ ᐱᔨᑦᓯᕋᐅᑏᑦ.”426 
ᐊᑖᓂ, ᑲᒥᓴᓇ ᕙᐃᓐᔅ (Viens) ᐅᖃᐃᓐᓇᖅᑐᖅ ᐱᓂᕐᓗᑦᑕᐅᓯᒪᔪᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ 
“ᐊᑦᑕᕐᓇᖅᑐᒦᑦᑑᔮᖅᑐᑦ ᐊᐱᖅᓱᖅᑕᐅᓂᐊᖅᑎᓪᓗᒋᑦ ᐋᖅᑭᑦᓱᖅᓯᒪᔪᒥᑦ ᑐᑭᓯᐅᒪᖏᑕᖓᑎᒍᑦ ᐊᒻᒪ 
ᖃᐅᔨᒪᙱᑕᖓᓂ.”427 

ᑲᒥᓴᓇ ᓇᓗᓇᐃᖅᓯᓚᐅᕐᒥᔪᖅ “ᐋᖅᑭᑦᓱᖅᓯᒪᔪᒃᑯᑦ ᐃᓚᐃᓐᓈᖅᓯᓂᕐᒥᑦ” ᑲᓇᑕᒥ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᐊᒻᒪ ᓄᓇᖃᖅᑳᖅᓯᒪᔪᑦ ᐃᓱᒪᒋᔭᖏᑦ ᐃᖅᑲᖅᑐᐃᓂᕐᒧᑦ ᐅᖃᐅᓯᐅᓯᒪᔪᑦ. 
ᓲᕐᓗ, ᓄᓇᖃᖅᑳᖅᓯᒪᔪᑦ ᐱᓕᕆᔾᔪᓯᖏᑦ ᐊᓂᒍᐃᑎᑦᓯᓂᕐᒥᑦ ᐊᑲᐅᙱᓕᐅᕈᑎᓂᑦ ᑐᙵᕕᖃᕐᓗᑎᒃ 
ᑐᑭᓯᐅᒪᑦᓯᐊᕐᓂᖏᓐᓂᒃ “ᓵᑕᐅᒍᓐᓇᕐᓂᕐᒧᑦ, ᐊᓂᒍᐃᓂᕐᒥᑦ ᐊᒻᒪ ᒪᒥᓴᕐᓂᕐᒥᑦ ᐊᓄᓪᓚᑦᓰᖏᓪᓗᑎ, 
ᑕᐃᒪᐃᒍᑕᐅᖔᖅᑐᕐᓕ ᒐᕙᒪᒃᑯᑦ ᒪᓕᒐᓕᕆᓂᕐᒧᑦ ᐋᖅᑭᑦᓱᖅᓯᒪᓂᖓᓂ.” ᑕᐃᒪᑦᑕᐅᖅ, ᓄᓇᖃᖅᑳᖅᓯᒪᔪᑦ 
ᐊᑲᐅᙱᓕᐅᕈᑎᓂᑦ ᐊᓂᒍᐃᓂᕐᒥᑦ ᑐᕌᖓᓂᓕᒃ “ᐅᖃᖃᑎᒌᓐᓂᕐᒥᑦ, ᐃᑉᐱᒍᓱᑦᓯᐊᕐᓂᕐᒥᑦ, ᐊᖏᖃᑎᒌᓐᓂᕐᒥᑦ 

ᐃᖅᑲᖅᑐᐃᖏᓐᓂᕐᒥᓪᓗ” ᐊᒻᒪ ᐃᓐᓇᓪᓚᕆᑦ, ᐃᓚᒌᖑᔪᑦ, ᐊᓯᖏᓪᓗ ᓄᓇᓕᒻᒥᐅᑕᑦ ᐱᒻᒪᕆᐅᖃᑕᐅᔪᑦ 
ᐱᓕᕆᔾᔪᓯᖓᓄᑦ. ᐃᓚᒃᑲᓐᓂᕐᓗᒍ, ᑖᒃᑯᐊ ᓄᓇᖃᖅᑳᖅᓯᒪᔪᑦ ᐃᓱᒪᒋᔭᖏᑦ ᒪᓕᒐᓕᕆᓂᕐᒧᑦ ᑐᕌᖓᓂᖃᖅᑐᑦ 
“ᐃᓛᒃᑰᖓᔪᓂᑦ ᐊᒻᒪ ᐃᓗᐃᑦᑐᒥᑦ ᓵᑕᐅᒍᓐᓇᕐᓂᕐᒥᑦ,” ᑲᓇᑕᒥ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ 
ᐋᖅᑭᑦᓱᖅᓯᒪᓂᖓᓄᑦ “ᐃᓱᒫᓗᑦᑐᑦ ᑭᓯᐊᓂ ᐃᓛᒃᑰᖓᔫᑉ ᐱᔭᑦᓴᕆᖓᓂ.”428 

ᓄᐊᑦᓯᓂᕐᒥᑦ ᑭᓱᑕᖃᕐᒪᖔᖅ 

ᑲᓇᑕᒥ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᐱᔭᑦᓴᖃᖅᑎᑕᐅᓯᒪᔪᖅ ᐱᓕᕆᓂᕐᒥᑦ 
ᐊᒥᓱᕐᔪᐊᖑᓂᖏᓐᓂᒃ ᐱᕋᔭᑦᑐᓂᑦ ᐊᒻᒪ ᐋᓐᓂᖅᓯᕆᔪᓂᑦ ᐃᓄᐃᑦ ᓄᓇᖓᓂ, ᐊᒥᓲᓂᖏᑦ 
ᐊᑲᐅᙱᓕᐅᕈᑕᐅᔪᑦ ᐃᑎᓂᖅᓴᒧᑦ ᐃᓅᓯᕐᒧᑦ ᐊᒻᒪ ᑮᓇᐅᔾᔭᓴᕐᓂᕐᒧᑦ ᐊᑲᐅᙱᓕᐅᕈᑕᐅᔪᓂᒃ ᓴᖅᑭᑕᐅᔪᓂᑦ 
ᖃᓪᓗᓈᓄᑦ ᐊᐅᓚᑕᐅᓂᖏᓐᓄᑦ ᑕᑯᖃᑦᑕᕐᓂᖏᓐᓂᑦ ᑖᒃᑯᓂᖓ ᖃᓪᓗᓈᑦ. ᐊᐅᓚᓂᕆᔭᖓ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᐅᑭᐅᖅᑕᖅᑐᒥᑦ ᑕᐃᒫᑦᓴᐃᓐᓇᐸᓘᔪᖅ ᑲᓇᑕᐅᑉ ᓂᒋᐊᓂ, 
ᐊᓯᔾᔩᒍᒪᔫᒐᓗᐊᑦ ᑐᕌᖓᓂᖃᖅᑐᓂᑦ ᖃᓄᐃᓕᖓᓂᖏᓐᓂᒃ ᐊᒻᒪ ᐱᔭᐅᒋᐊᓕᓐᓂᒃ ᐃᓄᓐᓄᑦ, ᐱᓗᐊᖅᑐᒥᑦ 
ᐃᓄᓐᓂᒃ ᐃᖅᑲᖅᑐᐃᕕᒻᒥᑦ ᐃᖅᑲᓇᐃᔭᖅᑎᖃᕐᓗᑎ, ᐃᖅᑲᖅᑐᐃᔨᕋᓛᓂᑦ, ᐱᓯᔭᑦᓴᓯᐅᖅᑎᓄᑦ 
ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔨᓂᑦ, ᐊᒻᒪ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓂᑦ. ᑖᒃᑯᐊ, 
ᖃᓄᐃᓕᐅᕈᑎᑦᓴᑦ, ᑭᓯᐊᓂ, ᐊᑲᐅᙱᓕᐅᕈᑎᖃᖅᓯᒪᔪᑦ ᐊᒻᒪ ᐊᑦᓱᕉᑕᐅᓯᒪᔪᑦ.  

ᐊᒥᓱᐊᖅᑎ ᐊᓯᔾᔨᖃᑦᑕᕐᓂᖏᑦ ᐸᓖᓰᑦ, ᐸᓖᓰᑦ ᐃᓚᓕᐅᔾᔨᓗᐊᖃᑦᑕᙱᓐᓂᖏᑦ ᓄᓇᓕᓐᓄᑦ, ᓱᒃᑲᐃᑦᑐᒥᑦ 
ᐅᐸᖃᑦᑕᕐᓂᖏᑦ, ᐊᒻᒪ ᐅᖃᐅᓯᖃᑎᒌᙱᓐᓂᖅ ᐊᑲᐅᙱᓕᐅᕈᑕᐅᕗᖅ ᐸᓖᓯᓕᕆᔾᔪᓯᖏᓐᓂᒃ. ᑎᑭᖃᑦᑕᖅᑐᑦ 
ᐅᕝᕙᓘᓐᓃᑦ ᐊᑕᖏᐅᒪᔪᓄᑦ ᐃᖅᑲᖅᑐᐃᓂᕐᒥᑦ ᐊᑦᓱᕉᑎᖃᓲᑦ ᑎᑭᐅᒪᓂᕐᒥᑦ ᐅᖓᓯᑦᑐᒦᑦᑐᓂᑦ ᓄᓇᓕᓐᓂ ᐊᒻᒪ 
ᐅᖃᐅᓯᕐᒧᑦ ᐃᓕᖅᑯᓯᕐᒧᓪᓗ ᐊᕝᕕᐊᕈᑎᓂᑦ ᐱᔭᕇᖅᓯᕋᓱᐊᓯᓐᓈᑦ ᐃᓄᒋᐊᕐᔪᐊᓂᑦ ᐃᖅᑲᖅᑐᖅᑕᐅᒋᐊᓕᓐᓂᒃ 
ᕿᓚᒥᑯᓗᒃ ᐅᓪᓗᖅᐅᑎᒃᑯᑦ. ᐊᑲᐅᙱᓕᐅᕈᑏᑦ ᐱᒐᓱᐊᕐᓂᕐᒥᑦ ᐊᒻᒪ ᐱᓯᒪᑦᓰᓐᓇᓂᕐᒥᑦ ᐃᖅᑲᖅᑐᐃᕕᒻᒥ 
ᐃᖅᑲᓇᐃᔭᖅᑎᓂᑦ (ᐃᖅᑲᖅᑐᐃᔩᑦ, ᐸᓯᔭᑦᓴᓯᐅᖅᑏᑦ, ᐊᒻᒪ ᓴᐳᓐᓂᐊᖅᑏᑦ) ᐊᔪᕐᓇᕈᑕᐅᕗᖅ ᐃᖅᑲᖅᑐᐃᕖᑦ 
ᐃᓕᖅᑯᓯᑐᖃᒃᑯᑦ ᐃᑲᔫᑎᑦᓴᖃᕐᓂᖏᓐᓄᑦ ᐊᒻᒪ ᐱᔨᑦᓯᕋᐅᑎᓂᑦ. ᐃᖅᑲᖅᑐᐃᔨᕋᓛᑦ, ᐃᖅᑲᖅᑐᐃᕕᒻᒥ 
ᐃᖅᑲᓇᐃᔭᖅᑏᑦ, ᐊᒻᒪ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᐃᓕᓐᓂᐊᖅᓯᒪᙱᓗᐊᖅᑐᑦ, 
ᐃᑲᔫᑎᑦᓴᖃᙱᓗᐊᖅᑐᑦ, ᐊᒻᒪ ᐊᑐᖅᑕᐅᙱᓗᐊᖅᑐᑦ. ᒪᓕᒐᓕᕆᓂᖅ ᑲᒪᒋᔭᐅᒐᔪᓲᖅ “ᐅᖓᓯᑦᑐᒥᑦ” 
ᓴᐳᓐᓂᐊᖅᑏᑦ, ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑏᑦ, ᐊᒻᒪ ᐱᓂᕐᓗᑦᑕᐅᔪᓄᑦ ᐱᔨᑦᓯᕋᐅᑏᑦ ᐃᑲᔪᓲᖑᓪᓗᑎ 
ᐅᖄᓚᐅᑎᒃᑯᑦ ᐅᐸᒍᑎᓯᒪᖃᑦᑕᐅᑎᒐᑎ. ᐃᓚᓕᐅᔾᔭᐅᓗᓂ ᑲᑎᙵᔪᓄᑦ, ᐊᑭᖓ ᒪᓕᒐᓕᕆᓂᕐᒧᑦ 
ᐊᑭᑐᓂᖅᓴᕐᔪᐊᖑᔪᑦ ᐅᑭᐅᖅᑕᖅᑐᒥ ᐊᒥᒍᓗᐊᓪᓚᕆᑦᑐᑎᓪᓗ ᓄᓇᓕᒻᒥ ᐃᑲᔫᑎᑦᓴᓂᑦ ᐊᒻᒪ ᐱᓕᕆᐊᑦᓴᓂᑦ, 
ᑎᑎᕋᖅᑏᑦ ᐃᓚᖏᑦ ᐅᖃᖃᑦᑕᖅᑐᑦ ᐃᓄᖃᑎᒋᔭᐅᔪᑦ ᐃᓄᐃᑦ ᓄᓇᖓᓂ “ᑕᐃᒫᑦᓴᐃᓐᓇᖅ ᖁᑦᑎᓐᓂᐅᔪᒥᑦ 
ᒪᓕᒐᓕᕆᓂᕐᒧᑦ ᐱᔨᑦᓯᕋᐅᑎᓂᑦ” ᒪᓂᒪᕝᕕᐅᙱᑦᑐᑦ ᑲᓇᑕᓕᒫᑎᑐᑦ429 ᐊᒻᒪ ᓄᓇᖃᖅᑳᖅᓯᒪᔪᑦ 
ᐊᑭᕋᖅᑐᖅᑕᐅᖃᑦᑕᖅᑐᑦ ᑲᓇᑕᒥ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓂ.430 ᐃᓚᒃᑲᓐᓂᕐᓗᒍ, 
ᐊᑦᓱᕈᕋᓗᐊᖅᑎᓪᓗᒋᑦ ᐃᓚᓕᐅᑎᓂᕐᒥᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐱᕋᔭᑦᑐᓄᑦ ᒪᓕᒐᓕᕆᓂᕐᒧᑦ 
ᐱᓕᕆᓂᕐᒧᑦ ᐱᐅᓯᕐᓄᓪᓗ, ᐃᓱᒫᓘᑎᓂᑦ ᓴᖅᑮᓯᒪᔪᑦ “ᑲᓲᒪᖃᑦᑕᐅᑎᙱᓐᓂᖏᑦ” ᑲᓇᑕᒥ ᐱᕋᔭᑦᑐᓄᑦ 
ᒪᓕᒐᓕᕆᓂᕐᒥᑦ ᐊᒻᒪ ᓄᓇᖃᖅᑳᖅᓯᒪᔪᑦ ᐃᓱᒪᒋᔭᖏᑦ ᒪᓕᒐᓕᕆᓂᕐᒧᑦ.431 

ᑖᒃᑯᐊ ᐊᑲᐅᙱᓕᐅᕈᑏᑦ ᐊᒻᒪ ᐊᑦᓱᕈᓐᓇᖅᑐᑦ ᐱᓗᐊᙳᐊᖅᐸᑦᑐᑦ ᐊᑲᐅᙱᓕᐅᕈᑕᐅᔪᑦ ᐊᕐᓇᐅᓂᕐᒥᓄᑦ 
ᐋᓐᓂᖅᓯᕆᓂᕐᒧᑦ ᐃᓚᓕᐅᔾᔭᐅᑎᓪᓗᒍ. ᐊᒥᓱᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᕐᒧᑦ ᐊᑐᖅᑕᐅᔪᑦ – ᓲᕐᓗ 
ᒐᓛᑑ ᐅᓂᒃᑳᓕᐊᑦ (Gladue Reports) ᐊᒻᒪ ᖃᓄᐃᙱᑦᓯᐊᕐᓂᕐᒧᑦ ᐃᖅᑲᖅᑐᐃᕖᑦ – ᑐᕌᖓᓂᖃᖅᓯᒪᔪᑦ 
ᑲᒪᓂᕐᒥᑦ ᖃᓄᐃᓕᖓᕈᑕᐅᔪᓂᒃ ᐱᕋᔭᑦᑐᓄᑦ ᑖᓐᓇᐅᙱᖔᖅᑐᖅ ᐱᓂᕐᓗᑦᑕᐅᓯᒪᔪᑦ ᐱᕋᔭᓐᓂᒃᑯᑦ. 
ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ, ᓱᓕᓪᓗᑎᒃ ᐃᓚᓕᐅᑎᓂᕐᒥᑦ ᐃᓄᐃᑦ ᐱᐅᓯᖏᓐᓂᒃ ᐱᕋᔭᓐᓂᕐᒧᑦ 
ᒪᓕᒐᓕᕆᓂᕐᒧᑦ ᐃᓱᒪᓕᐅᕆᓂᕐᒧᑦ, ᐃᓱᒪᖃᓯᐅᑎᒐᔪᙱᑦᑐᑦ ᐱᕋᔭᓐᓂᐅᔪᓂᑦ ᐊᕐᓇᐅᓂᕐᒥᓄᑦ 
ᐋᓐᓂᖅᓱᖅᑕᐅᓂᕐᒥᑦ, ᓲᕐᓗ ᖁᓗᔪᓐᓂᐊᕐᓂᕐᒥᑦ ᐊᒻᒪ ᐊᐃᑉᐸᕆᔭᒥᓂ ᐋᓐᓂᖅᓯᕆᓂᕐᒥᑦ. ᐊᒥᓱᑦ ᓄᓇᓕᖃᕐᕖᑦ 

ᖄᖐᓯᒪᔪᑦ ᒪᓕᒐᕐᓂᒃ, ᑐᕌᖓᓂᖃᓪᓗᐊᑕᖅᑐᓂᑦ ᐊᐃᑉᐸᕇᓄᑦ ᐋᓐᓂᖅᓯᕆᓂᕐᒥᑦ ᐃᖅᑲᖅᑐᐃᕕᓂᑦ, ᐊᒻᒪ 
ᐋᖅᑭᑦᓱᐃᓯᒪᔪᑦ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑎᓂᑦ ᑲᒪᓂᕐᒧᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ. 
ᑭᓯᐊᓂ, ᐊᑐᐃᓐᓇᖃᕐᕕᐅᓂᕐᒥᑦ ᐊᔾᔨᐅᙱᑦᑐᒥᑦ ᐃᖅᑲᖅᑐᐃᕕᓂᑦ ᑐᕌᖓᓂᓖᑦ ᐃᓄᓐᓄᑦ ᐊᕐᓇᓄᑦ, 
ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑏᑦ ᐊᒻᒪ ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑏᑦ 
ᐊᑐᖅᑕᐅᙱᓗᐊᖅᑐᑦ ᐊᒻᒪ ᐊᑦᓱᕈᓐᓇᖅᑐᑦ ᐊᑐᓕᖅᑎᒋᐊᖏᑦ ᐃᓄᑭᓐᓂᖅᓴᓂᑦ ᓄᓇᓕᓐᓂ, ᐊᒻᒪ ᐊᕐᓇᐃᑦ 
ᐅᖓᓯᑦᑐᕐᒥᐅᑕᑦ ᓄᓇᓕᓐᓂ ᐊᑦᓱᕈᓲᑦ ᐊᑐᐃᓐᓇᖃᕋᓱᐊᕐᓂᕐᒥᑦ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑎᓂᑦ 
ᑕᐃᒪᐃᒋᐊᖃᖅᑎᓪᓗᒋᑦ. ᐃᒥᒐᓗᐊᕐᓂᖏᑦ ᓄᓇᓕᓐᓂ-ᑐᙵᕕᐅᔪᓂᑦ ᐃᑲᔫᑎᑦᓴᓂᑦ ᐊᒻᒪ 
ᖁᐊᖅᓵᕐᓇᖅᑐᒃᑰᖅᑐᓄᑦ ᐱᐅᓯᕐᓂᒃ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓂ 
ᐊᑲᐅᙱᓕᐅᕈᑕᐅᓂᕋᕐᒥᔪᖅ, ᑖᓐᓇᓗ “ᑕᑎᖃᕈᓐᓇᙱᓐᓂᖅ” ᓴᖅᑭᔮᖅᑐᖅ, ᐃᓄᐃᑦ ᐊᕐᓇᐃᑦ 
ᐅᖃᐅᓯᖃᕈᒪᙱᓐᓂᖏᓐᓄᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ.432 

ᑕᒪᓐᓇ ᐊᕙᑎᓕᒫᒥᑦ ᕿᒥᕐᕈᐊᕐᓂᖅ ᓴᖅᑭᔮᖅᑎᑦᓯᔪᖅ ᐃᓚᖏᓐᓂᒃ ᐊᑲᐅᙱᓕᐅᕈᑕᐅᔪᓂᑦ ᐊᒻᒪ 
ᐊᑦᓱᕈᕈᑕᐅᔪᓂᑦ ᐊᐅᓚᑦᓯᓂᕆᔭᖏᓐᓂ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓂ ᓄᓇᕗᒻᒥ, 
ᐃᓄᕕᐊᓗᒻᒥ, ᐊᒻᒪ ᓄᓇᕕᒻᒥ, ᖃᐅᔨᒋᐊᒃᑲᓐᓂᕆᐊᖃᖅᑐᒍᑦ. ᐱᓗᐊᖅᑐᒥᑦ, ᐃᓕᓐᓂᐊᕈᑎᒋᒋᐊᖃᖅᑕᕗᑦ 
ᐃᓄᐃᑦ ᐊᕐᓇᐃᑦ ᓵᖃᑦᑕᖅᑐᓄᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓄᑦ ᐊᕐᓇᐅᓂᕐᒥᓄᑦ 
ᐋᓐᓂᖅᓱᖅᑕᐅᖃᑦᑕᖅᑎᓪᓗᒋᑦ. ᑕᕝᕘᓇ ᑭᓱᓂ ᐱᒋᐊᖃᕐᒪᑕ? ᑭᓱᓂ ᐊᑦᓱᕈᓐᓇᖅᑐᓂᑦ ᐅᕝᕙᓘᓐᓃᑦ 
ᐊᕝᕕᐊᕈᑕᐅᔪᓂᑦ ᐊᑐᖅᓯᒪᕙᑦ? ᑭᓱᓂ ᐱᒋᐊᖃᕐᒪᑕ ᒪᒥᓴᕐᓂᕐᒧᑦ ᖁᐊᖅᓵᓗᐊᖅᓯᒪᓂᖏᓐᓄᑦ ᐊᒻᒪ 
ᓯᕗᒧᐊᓂᐊᕐᒪᑕ ᐃᓅᓯᖏᓐᓂ? 

III. ᐃᓕᓐᓂᐊᕐᓂᖅ ᐊᕐᓇᓂᒃ  

38 ᐃᓄᐃᑦ ᐊᕐᓇᐃᑦ ᐱᓯᒪᔪᑦ ᐃᓄᕕᐊᓗᓐᓂᑦ, ᓄᓇᕗᒻᒥᑦ, ᐊᒻᒪ ᓄᓇᕕᒻᒥᒃ ᐅᖃᐅᓯᖃᓚᐅᖅᑐᑦ 
ᐊᑐᕐᓯᒪᔭᕐᒥᓂᒃ ᐋᓐᓂᑎᖅᑕᐅᕙᓐᓂᕐᒥᑦ ᐱᔾᔪᑎᐅᓗᑎᒃ ᓱᓇᐅᓂᖏᑦ. ᐅᓂᑳᑦᓴᖏᑦ ᐅᕙᑦᑎᓐᓂᑦ ᑕᑯᑎᑦᑎᔪᑦ 
ᖃᓄᐃᑦᑑᓂᖓᓂᑦ ᐊᒻᒪ ᖃᓄᑎᒋᑦ ᐊᑐᖅᑕᐅᕙᓐᓂᐊᓂᖓᑦ ᐊᑲᐅᖏᓕᐅᕈᑎᐅᔫᑉ ᐊᒻᒪ ᖁᐊᕐᓵᕈᑎᐅᕙᓐᓂᑦ 
ᖃᓄᖅ ᐊᑦᑐᐃᓯᒪᔪᒻᒪᕆᐅᑉ ᑕᒪᒃᑯᐊ ᐊᕐᓇᐃᑦ ᐃᓅᓯᖏᓐᓂᑦ. ᐊᕐᓇᐃᑦ ᐅᖃᐅᓯᖃᓚᐅᕐᒥᔪᑦ ᓱᓇᓂᒃ 
ᑭᖕᖒᒪᑦᓯᕙᓚᐅᕐᓂᖏᓐᓂᑦ ᑭᖑᓂᐊᒍᑦ ᐋᓐᓂᑎᖅᑕᐅᓂᐅᑉ, ᐊᒻᒪ ᐃᖅᑲᖅᑐᐃᕕᓕᕆᔨᓄᑦ ᐱᓕᕆᐊᖑᓯᒪᔪᑦ 
ᓈᒻᒪᐸᓐᓂᕋᓗᐊᕐᒪᖔᑕ ᓴᖅᑮᓂᒃᑯᑦ ᑭᖕᖒᒪᔭᖏᓐᓂᑦ ᑕᒪᒃᑯᐊ. 

ᐊᒥᓱᓄᑦ ᐊᕐᓇᓄᑦ, ᐊᒥᓱᐊᖅᑎᖅᑐᑎᒃ ᐊᑐᖅᐸᓚᐅᖅᑕᖏᑦ ᑕᒪᒃᑯᐊ ᐱᔾᔪᑎᐅᓗᑎᒃ ᓱᓇᐅᓂᖏᓐᓂᑦ 
ᐋᓐᓂᑎᖅᑕᐅᔾᔪᑎᒋᕙᓚᐅᖅᑕᖏᑦ ᖁᐊᕐᓵᕈᑎᐅᓯᒪᔪᓂᑦ ᖁᓕᕇᓕᕈᑎᐅᓯᒪᓕᖅᑐᑦ. ᖁᐊᕐᓵᕈᑎᒋᓯᒪᔭᖏᑦ 
ᓇᓗᓇᖅᐸᓚᐅᖏᓯᐊᖅᑐᑦ ᓂᐱᖏᓐᓂ ᐅᖃᐅᓯᖃᓕᕋᐃᒻᒪᑕ ᖃᓄᐃᑦᑐᖃᖅᐸᓚᐅᕐᓂᖓᓂᑦ ᐊᒻᒪ ᖃᓄᖅ 
ᐊᑦᑐᐃᓯᒪᓂᖏᓐᓂᑦ ᐃᓅᓯᖏᑎᒍᑦ ᐊᒻᒪ ᑭᓇᐅᓂᖏᑎᒍᑦ. ᑭᓯᐊᓂ, ᐃᓘᓐᓇᑎᒃ ᐊᑐᖅᑕᐅᕙᓚᐅᖅᑐᑦ 
ᐅᖃᐅᓯᐅᓯᒪᖏᓯᐊᖅᑐᑦ ᐱᔪᓐᓇᐅᑎᓕᓐᓄᑦ ᖃᓄᐃᓕᐅᕆᔪᓐᓇᓂᕐᒥᑦ. ᐃᓚᖏᑦ ᐊᕐᓇᐃᑦ 
ᐅᖃᐅᓯᖃᕈᒪᕙᓚᐅᖏᑦᑐᑦ ᐱᔾᔪᑎᖃᖅᑐᑎᒃ ᐅᓗᕆᐊᑦᓵᕆᔭᐅᕙᓐᓂᖏᓐᓂᑦ ᐱᑦᑎᐊᐸᖕᖏᑦᑐᓂᑦ. ᐃᓚᖏᑦ 
ᐊᕐᓇᐃᑦ ᐅᖃᐅᓯᖃᖅᐸᒃᑲᓗᐊᕋᒥᒃ, ᐸᓖᓯᒃᑯᓐᓂᑦ ᐅᑉᐱᕆᔭᐅᕙᓚᐅᖏᑦᑐᑦ ᐅᕝᕙᓘᓐᓃᑦ ᐱᓕᕆᔾᔪᑎᒍᑦ 
ᖃᓄᐃᓕᔭᐅᕙᒐᑎᒃ. ᐃᓚᖏᒍᑦ, ᐊᕐᓇᐃᑦ ᑎᒍᔭᐅᖔᖅᐸᓚᐅᖅᑐᑦ ᐊᒻᒪ ᐃᖅᑲᖅᑐᕋᑦᓴᕈᖅᑎᑕᐅᓗᑎᒃ 
ᐋᓐᓂᖅᑎᕆᔪᕕᓂᐅᓂᖏᓐᓂᑦ.  

ᐃᓚᖏᑦ ᐊᕐᓇᐃᑦ ᓈᒻᒪᓴᖅᐸᑦᑑᒐᓗᐊᑦ ᐃᖅᑲᖅᑐᐃᕕᓕᕆᔨᒃᑯᑦ ᐱᓕᕆᐊᖏᓐᓂᑦ, ᐊᒥᓱᑲᓪᓚᐃᑦ 
ᓈᒻᒪᓴᕐᓯᒪᖏᑦᑐᑦ. ᐊᒥᓲᓗᐊᖅᑐᓂ, ᐱᓕᕆᔾᔪᑎᐅᔪᑦ ᓈᒻᒪᖏᑦᑐᒻᒪᕆᐊᓘᔮᖅᐸᓚᐅᖅᑐᑦ. ᐊᕐᓇᓂᒃ 
ᐅᓗᕆᐊᓇᖅᑐᒦᓐᓂᖏᓐᓂᑦ ᑲᔪᓯᑎᑦᑎᑐᐃᓐᓇᐸᑦᑐᑎᒃ – ᐊᒻᒪ ᐃᓚᖓᒍᑦ ᐊᕐᓇᐅᑉ ᐃᓚᖓᑦ 
ᐃᓅᔪᓐᓃᓚᐅᖅᑐᖅ ᐊᐃᑉᐸᖓᑕ ᐊᒡᒐᖏᓐᓄᑦ.  

ᐊᑐᖅᑕᐅᓯᒪᔪᑦ ᓄᓕᐊᕐᓂᒃᑯᑦ ᐋᓐᓂᑎᖅᑕᐅᓯᒪᓪᓗᑎᒃ ᓱᕈᓯᐅᓂᖏᓐᓂ ᐊᒻᒪ ᒪᒃᑯᓐᓂᖏᓐᓂ 

ᐳᐃᒍᕈᒪᑦᑎᐊᐸᑦᑕᒃᑲ ᑕᐃᒃᑯᐊ ᐅᕙᓐᓂᒃ ᐋᓐᓂᖅᑎᕆᔾᔪᑎᐅᕙᓚᐅᖅᑐᑦ. ᓴᒃᑯᒍᒪᔭᒃᑲ. 
ᐅᕙᓐᓃᖁᒍᓐᓃᖅᑐᕋᓗᐊᒃᑲ. ᓇᖏᕐᓯᒍᒪᓕᕋᒪ ᐱᐅᓂᕐᓴᒥᑦ ᐃᓅᓯᖃᓕᕐᓗᖓ. 

ᐊᒥᓱᐊᓗᓐᓄᑦ ᑕᒪᒃᑯᓄᖓ ᐊᕐᓇᓄᑦ, ᓄᓕᐊᕐᓂᒃᑯᑦ ᐱᑦᑎᐊᖅᑕᐅᕙᓚᐅᖏᑦᑐᑦ ᐊᑐᖅᐸᓕᖅᑐᑎᒃ 
ᓄᑲᑉᐱᐊᖑᑎᓪᓗᒋᑦ ᓱᓕ, ᐃᓛᓐᓂᒃᑯᑦ ᐃᓚᖏᑦ ᓱᓕ ᖁᑦᑕᕕᑦᓯᒪᖃᑦᑕᑎᓪᓗᒋᑦ ᓱᓕ ᐱᐊᕋᐅᓗᐊᒧᑦ. 
ᓄᓕᐊᕐᓂᒃᑯᑦ ᐱᑦᑎᐊᖅᐸᓚᐅᖏᑦᑐᑦ ᐃᓘᓐᓇᐸᓗᖏᓐᓂ ᐃᓚᒋᔭᐅᕙᓚᐅᖅᑐᑦ: ᐊᑖᑕᐃᑦ, ᐊᓂᒋᔭᐃᑦ, 
ᐊᒃᑲᐃᑦ/ᐊᖓᐃᑦ, ᐊᒻᒪ ᖃᑕᖕᖑᑎᑦᓴᐃᑦ. ᓄᓕᐊᕐᓂᒃᑯᑦ ᐱᑦᑎᐊᖅᑕᐅᕙᓚᐅᖏᑦᑐᑦ ᒪᒃᑯᓯᒻᒪᕆᑉᐸᑦᑐᑎᒃ 
ᑕᐃᒪᐃᓕᐅᖅᑕᐅᖏᓐᓇᖅᑐᑎᒃ. ᐃᓚᖏᑦ ᐊᕐᓇᐃᑦ ᐊᑐᖅᐸᓚᐅᖅᑐᑦ ᓄᓕᐊᕐᓂᒃᑯᑦ ᐱᑦᑎᐊᖅᑕᐅᕙᖏᓂᕐᒥᑦ 
ᐃᓕᓐᓂᐊᖅᑎᐅᓗᑎᒃ ᑐᔪᕐᒥᕕᓕᓐᓂᑦ ᐃᓕᓐᓂᐊᕐᕕᓐᓂ; ᐃᓚᖏᑦ ᖁᓄᔪᕐᓂᐊᖅᑕᐅᕙᑦᑐᑎᒃ ᐊᖑᑎᓄᑦ ᐊᒻᒪ 
ᐊᖑᑎᓄᑦ ᐃᓐᓇᕐᓄᑦ ᓄᓇᓕᖏᓐᓂ.  

ᒪᕐᕉᒃ ᐊᕐᓈᒃ ᓄᓕᐊᕐᓂᒃᑯᑦ ᐱᑦᑎᐊᖅᑕᐅᕙᓚᐅᖏᑦᑐᑦ ᓱᕈᓯᐅᑎᓪᓗᒋᒃ ᐅᖃᐅᓯᖃᓚᐅᖅᑑᒃ 
ᐱᑦᑎᐊᖅᑎᒋᕙᓚᐅᖏᑕᒥᓂᒃ ᐃᓱᒫᓗᖓᐃᕐᕕᖃᕈᓐᓇᕐᓯᒪᔫᒃ. ᐊᑕᐅᓯᖅ ᐊᕐᓇᖅ ᐅᖃᓚᐅᖅᑐᖅ, 
“ᓱᕈᓯᐅᑎᓪᓗᑕ, ᐊᓂᒐ ᐅᕙᓐᓂᒃ ᐱᑦᑎᐊᕋᓱᑉᐸᓚᐅᖏᑦᑐᖅ ᓯᓂᑦᑎᓪᓗᖓ. ᐊᒻᒪ ᐊᖏᔪᒪ ᐱᖃᓐᓈᖓ 
ᑕᐃᒪᐃᓕᐅᕆᕙᓚᐅᕐᒥᔪᖅ ᐅᕙᓐᓂᒃ. ᐅᕙᑦᑎᓐᓂ ᐃᓄᑑᓕᕋᐃᒐᒪ ᑕᐃᒪᐃᓕᐅᖅᐸᓚᐅᖅᑑᒃ ᐊᖏᔪᖅᑳᒃᑲ 
ᓄᓇᒧᑦ ᐊᐅᓪᓚᐃᓇᖅᐸᓚᐅᕐᒪᑎᒃ. ᑭᓯᐊᓂ ᑕᒪᒃᑮᒃ ᐃᓱᒫᓗᖓᐃᕐᕕᒋᓯᒪᔭᐃᓐᓈᒃᑲ. ᑕᐃᒫᒃ ᑭᓯᐊᓂᐅᒻᒪᑦ.” 
ᐊᐃᑉᐸᖓ ᐊᕐᓇᐅᑉ ᖁᓄᔪᓐᓂᐊᖅᑕᐅᓚᐅᕐᓯᒪᔪᖅ ᐊᓂᐊᓄᑦ ᐊᕐᕌᒍᖃᖅᑎᓪᓗᒍ ᐊᓂᐊ 13-ᓂᒃ ᐊᒻᒪ ᐊᕐᓇᖅ 
ᐊᕐᕌᒍᖃᖅᑎᓪᓗᒍ 12-ᓂᑦ. ᐊᓈᓇᑦᑎᐊᖓ ᐃᑲᔪᕆᐊᓚᐅᕐᓯᒪᔪᖅ, ᐅᖃᐅᔾᔪᖅᑐᓂᐅᒃ ᐊᓂᐊ ᐊᒻᒪ 
ᐃᓪᓗᕈᓯᖓᓄᑦ ᐊᕐᓇᖅ ᓄᑦᑎᖅᑐᓂᐅᒃ ᓴᐳᒻᒥᖃᑦᑕᕐᓂᐊᕋᒥᐅᒃ. “ᐃᓪᓗᕈᓯᖓᓂ ᓯᓂᑉᐸᓚᐅᖅᑐᖓ, ᐅᖓᑖᓂ 

ᓯᓂᕝᕕᖓᑕ. ᐃᖅᑯᒪᕋᐃᒐᒪ, ᐅᕕᓂᓐᓂᐊᖅᐸᓚᐅᖅᑐᖓ. ᐅᓪᓛᕈᒥᑕᓚᐅᖅᑐᓄᒃ, ᐊᓈᓇᑦᑎᐊᕋ ᐅᕙᓐᓂᒃ 
ᐊᐱᕆᕙᓚᐅᖅᑐᖅ, “ᐃᓕᓐᓂᐊᕐᕕᒻᒧᑦ ᐱᓱᖃᑎᒋᓚᒌᑦ?” ᐃᓄᑑᑎᕙᓚᐅᖏᓯᐊᖅᑖᖓ. ᐊᒻᒪ 
ᐅᖃᐅᑎᕙᓚᐅᖅᑕᕋ, “ᐊᓈᓇᑦᑎᐊᒃ ᖁᔭᓐᓇᒦᒃ ᐸᐃᕆᑦᑎᐊᐸᒃᑲᕕᖕᖓ.” ᖁᔭᒋᕙᓚᐅᖅᑕᕋ ᐊᒻᒪ 
ᐅᖃᐅᑎᕙᑦᑐᓂᖓ, “ᐸᓃᒋᒐᒃᑭᑦ. ᓇᓪᓕᒋᒻᒪᕆᒃᑲᒃᑭᑦ.” ᐊᓂᐊ ᐅᖃᐅᓯᐅᓚᐅᕐᓯᒪᖕᖏᑦᑐᖅ ᐊᒻᒪ 
ᐃᖅᑲᖅᑐᕋᑦᓴᕈᓚᐅᕐᓯᒪᒐᓂ. ᐊᕐᕌᒍᖃᓕᖅᑎᓪᓗᒍ 23-ᓂᑦ, ᐊᓂᐊ ᒪᒥᐊᓚᐅᕐᓯᒪᔪᖅ. “ᐊᓂᒐ ᖃᐃᓚᐅᕐᓯᒪᔪᖅ 
ᐊᒻᒪ ᐃᓱᒫᓘᖓᐃᖅᑕᐅᔪᒪᓪᓗᓂ ᐅᕙᓐᓄᑦ. ᐊᒻᒪ ᐊᐱᕆᓕᓚᐅᖅᑕᕋ, “ᖃᓄᐃᒻᒪᑦ ᑕᐃᒪᐃᓚᐅᖅᐱᖕᖓ?” ᐊᒻᒪ 
ᐅᖃᓚᐅᖅᑐᖅ, “ᒪᒥᐊᓇᖅ ᖁᓄᔪᕐᓂᐊᓚᐅᕋᒃᑭᑦ. ᑕᒻᒪᓚᐅᕋᒪ. ᐊᒻᒪ ᐱᐅᖏᑦᑐᓂᑦ ᓂᕈᐊᒐᖃᓚᐅᕋᒪ. 
ᒪᒥᐊᓇᕐᔪᐊᕌᓗᒃ ᓇᔭᕋᓛᒃ.” ᐊᒻᒪ ᑭᐅᓚᐅᖅᑕᕋ ᐃᒫᒃ, “ᐃᓱᒫᓗᖓᐃᕐᕕᒋᕙᒋᑦ ᐊᓃᒃ. ᐊᑏ 
ᓯᕗᒧᐊᒋᐊᖔᓕᖅᑕ ᐊᒻᒪ ᐃᓱᒪᒋᔪᓐᓃᕐᓗ. ᐅᕙᑦᓯᐊᕈᓐᓂᑕᐅᓕᕐᒪᑕ ᐊᒻᒪ ᐅᑎᖅᑕᕈᒪᒍᓐᓃᕋᒪ ᐅᕙᑦᓯᐊᕈᒧᑦ.” 
ᐊᒻᒪ, ᐅᖃᐅᑎᓕᓚᐅᖅᑕᕋ ᒪᒥᐊᓚᐅᖅᑎᓪᓗᒍ ᐅᖃᐅᓯᐅᖃᑦᑕᖁᒍᓐᓃᖅᑐᒍ.”  

ᐊᓯᖏᑦ ᐊᕐᓇᐃᑦ, ᑭᓯᐊᓂ, ᐱᔭᕆᐊᑐᑦᓴᐸᑦᑐᑦ ᐃᓱᒫᓗᖓᐃᕐᕕᖃᕈᓐᓇᕋᑎᒃ ᐱᑦᑎᐊᖅᑎᒋᕙᓐᓂᖏᑕᒥᓂᒃ ᐊᒻᒪ 
ᒪᒥᓴᖅᐸᒐᑎᒃ, ᑕᐃᒪᖕᖓᓕᒫᖅ ᐃᑉᐱᒋᓯᒪᓕᖅᑐᒍ. ᐊᑕᐅᓯᖅ ᐊᕐᓇᖅ ᖁᓄᔪᓐᓂᐊᖅᑕᐅᓚᐅᕐᓂᑯ ᐊᑖᑕᒥᓄᑦ 
ᐊᕐᕌᒍᖃᖅᑎᓪᓗᒍ ᑕᓪᓕᒪᓂᑦ. ᐅᖃᐅᓯᕆᓚᐅᕐᓯᒪᖕᖏᑕᖓ ᑭᓇᑐᐃᓐᓇᕐᒧᑦ ᑕᐃᑦᓱᒪᓂᐅᑎᓪᓗᒍ ᐅᐱᓐᓇᕋᓂ 
“ᐋᓐᓂᑎᖅᑕᐅᔾᔭᖕᖒᓚᐅᕋᒪ.” ᐊᓈᓇᒥᓄᑦ ᐅᖃᐅᓯᕆᒐᓱᓚᐅᕐᓯᒪᔭᕋᓗᐊᖓ ᐊᕐᕌᒍᖃᓕᕋᒥ 7-ᓂᒃ, “ᑭᓯᐊᓂ 
ᐅᕙᓐᓄᑦ ᓂᖕᖓᑐᐃᓐᓇᓚᐅᕐᓯᒪᔪᖅ.” ᐱᑦᑎᐊᖅᑕᐅᖃᑦᑕᖏᓐᓂᕐᒥᓂᒃ ᐊᒻᒪ ᐊᓈᓇᖓᑕ ᑭᐅᔾᔪᑎᒋᓚᐅᕐᒪᔭᖓ 
ᐱᓪᓗᒋᑦ ᐃᓚᒥᓄᑦ ᖃᓪᓕᐅᑎᒍᓐᓇᖅᐸᓚᐅᖏᑦᑐᖅ. “ᐱᕈᖅᑑᔮᓚᐅᖅᑐᖓ ᐃᑉᐱᒋᕙᑦᑐᖓ 
ᐃᓚᒋᔭᐅᖕᖏᒋᐊᑦᓴᖅ.” ᐱᔭᕆᐊᑐᑦᓴᐸᒻᒥᔪᖅ “ᐊᓯᒥᓂᒃ ᐃᓱᒫᓗᖓᐃᕐᕕᖃᕋᓱᒋᐊᑦᓴᖅ. ᐊᑦᓱᕉᓴᑉᐸᑦᑐᖓ 
ᐃᓅᓯᒃᑯᑦ ᐊᒻᒪ ᐃᓅᓯᕐᓂᒃ ᑭᐱᒋᒐᓱᓐᓂᑰᔪᖓ ᐃᒻᒥᓃᕋᓱᑦᑐᖓ ᐅᕙᑦᓯᐊᕈ... ᓂᖕᖓᐅᒪᒋᕐᔪᐊᖅᑕᕋ ᐊᑖᑕᒐ 
ᐱᔾᔪᑎᒋᓪᓗᒍ ᐊᕐᕌᒍᖃᖅᑎᓪᓗᖓ ᑕᓪᓕᒪᓂᒃ ᖁᓄᔪᓐᓂᐊᓚᐅᕐᓯᒪᒻᒫᖓ. ᐊᒻᒪ ᐅᓪᓗᒥ ᓱᓕ ᖃᐅᔨᒪᖕᖏᑦᑐᖓ 
ᑭᓇᐅᓪᓚᑦᑖᓂᕐᓂᒃ.” ᐊᐱᕆᔭᐅᒐᒥ ᓱᓇᓂᒃ ᑭᖕᖒᒪᑦᓯᒻᒪᖔᖅ, ᑭᐅᓚᐅᖅᑐᖅ: “ᓇᓪᓕᓂᕐᒥᑦ. 
ᓇᓪᓕᒋᔭᐅᒋᐊᖃᓚᐅᕋᒪ. ᐊᒻᒪ ᓱᓕ ᐱᔪᒪᔭᕋ. ᓱᓕ ᐊᑦᓱᕈᓴᑉᐸᑦᑐᖓ ᐃᓱᒪᓪᓗᖓ ᓇᓪᓕᓇᖕᖏᓐᓇᒪ.”  

ᐊᓯᐊᓂᑦ ᐊᕐᓇᒥᑦ ᐅᖃᐅᓯᖃᖅᑐᖃᓚᐅᕐᒥᔪᖅ ᐊᑯᓂᐊᓗᒃ ᐊᑦᑐᖅᑕᐅᓯᒪᓂᖃᕐᓂᕐᒥᑦ 
ᐱᑦᑎᐊᖅᑕᐅᖃᑦᑕᓚᐅᖏᓂᕐᒥᓂᒃ ᓱᕈᓯᐅᑎᓪᓗᒍ. “ᐊᓂᒐ ᐊᒻᒪ ᒪᕐᕉᒃ ᖃᑕᖕᖑᑎᑦᓵᒃᑲ, ᐅᕙᓐᓂᒃ 
ᖃᓄᐃᓕᐅᓚᐅᕐᓯᒪᒻᒪᑕ ᓱᕈᓯᑯᓘᑎᓪᓗᖓ.” ᐃᖅᑲᐅᒪᓂᕋᖅᑐᖅ ᐅᓐᓄᐊᒃᑯᑦ ᐃᖅᑯᒪᓚᐅᕐᓯᒪᓐᓂᕐᒥᓂᒃ 
ᐃᓚᖓᓐᓄᑦ ᑯᔭᑦᑕᐅᑎᓪᓗᒍ. “ᐃᖅᑲᖅᑐᕋᑦᓴᐅᑎᓇᓱᓚᐅᕐᓯᒪᔭᕋᓗᐊᒃᑲ, ᑭᓯᐊᓂ ᐅᖃᐅᔾᔭᐅᓚᐅᕐᓯᒪᒐᒪ 
ᖁᔭᓈᖁᔭᐅᓗᖓ ᖁᔭᓈᓕᓚᐅᕐᓯᒪᔭᒃᑲ.” ᑕᒪᒃᑯᐊ ᐊᑐᖅᐸᓚᐅᖅᑕᖏᑦ ᓱᕈᓯᐅᑎᓪᓗᒍ 
ᐃᑉᐱᒍᓲᑎᒌᓐᓇᓕᕐᓯᒪᔭᖏᑦ “ᕿᓄᖓᓂᕐᒥᑦ ᐊᒻᒪ ᓱᓇᑐᐃᓐᓇᕐᓂᑦ ᖃᑭᐊᕐᓰᓐᓇᓂᕐᒥᑦ. 
ᓂᖕᖓᐅᑎᒍᒪᔪᐊᓗᑐᐃᓐᓇᐅᔪᔪᖓ ᐊᓯᓐᓂᒃ.” ᐊᒻᒪ, ᑕᐃᒪᐃᒃᑲᒥ, ᐊᓯᒥᓄᑦ ᕿᓄᖓᕙᑦᑐᖅ. 
“ᑎᒍᔭᐅᖃᑦᑕᕐᓂᐅᔪᖓ ᐊᓯᓐᓄᑦ ᓂᖕᖓᒐᐃᒐᒪ ᐊᒻᒪ ᐋᓐᓂᖅᑎᓕᕐᓂᕋᐃᒐᒃᑭᑦ.” ᐊᕐᓇᐅᔪᖅ 
ᓵᓚᖃᕈᒪᓪᓚᕆᓚᐅᖅᑐᖅ ᐊᑐᖅᑕᒥᓂᒃ ᐊᑯᓂᐊᓗᒃ ᖁᐊᕐᓵᕈᑎᒋᓯᒪᔭᕐᒥᓂᒃ. “ᐳᐃᒍᕈᒪᔭᕋᓗᐊᒃᑲ ᑕᐃᒃᑯᐊ 
ᐅᕙᓐᓂᒃ ᐋᓐᖅᑐᐃᓯᒪᔪᑦ. ᓴᒃᑯᒍᒪᔭᒃᑲ. ᐅᕙᓐᓃᖁᒍᓐᓃᖅᑐᕋᓗᐊᒃᑲ. ᓇᖏᕐᓯᒍᒪᓕᕋᒪ ᐊᒻᒪ ᐱᐅᓂᕐᓴᒥᒃ 
ᐃᓅᓯᖃᓕᕐᓗᖓ.” 

ᐊᕐᓇᖅ ᐊᕐᕌᒍᖃᓕᖅᑐᖅ 60-ᖏᓐᓃᑦᑐᓂᑦ ᐊᑐᕐᓯᒪᒻᒥᔪᖅ ᓄᓕᐊᖅᑕᐅᓂᒃᑯᑦ ᐱᑦᑎᐊᖅᑕᐅᖏᓂᕐᒥᒃ 
ᐊᑖᑕᒥᓄᑦ ᐱᕈᖅᐸᓪᓕᐊᑎᓪᓗᒍ. ᐊᑐᓚᐅᖅᑕᕋ “ᖃᑦᑎᐊᑎᖅᑐᓂ ᑕᐃᒪᐃᓚᐅᖅᑐᖅ ᐃᖅᑲᐅᒪᔭᒃᑯᑦ, 
ᓇᓚᑎᑕᐅᓗᖓ ᐊᒻᒪ ᓇᔪᒻᒥᔭᐅᓗᖓ ᐊᐅᓚᒐᓱᒃᑲᓗᐊᖅᑐᖓ. ᐊᐅᓚᔾᔭᒍᓐᓇᖏᑦᑐᖓ ᐅᐱᓐᓇᕋᓂ 
ᓇᔪᒻᒥᒑᖓ ᐊᒻᒪ ᐃᕿᒻᒥᒐᓱᑦᑑᔮᖅᑐᓂ.” ᑭᓯᐊᓂ “ᐳᐃᒍᕐᓯᒪᔭᖏᑦ. ᐃᖅᑲᐅᒪᑦᑎᐊᖏᑕᒃᑲ. ᐊᒻᒪ ᐸᓖᓯᒃᑯᓐᓄᑦ 
ᐅᖄᓚᐅᑎᒋᓚᐅᕐᓯᒪᖕᖏᑕᕋ. ᑭᓇᑐᐃᓐᓇᕐᒧᑦ ᐅᖃᓚᐅᕐᓯᒪᖕᖏᑎᐊᖅᑕᕋ.” ᐊᑖᑕᖓ ᐱᒻᒪᕆᐅᒻᒪᑦ 
ᓄᓇᓕᖏᑕ ᐃᓗᐊᓂ “ᐊᖑᑎᐅᔭᕆᐊᓕᐅᒐᓗᐊᖅ ᓄᓇᓕᖏᑕ ᐃᓗᐊᓂ. ᑲᑕᑦᑎᒍᒪᓚᐅᖏᓇᒃᑯ ᐅᕝᕙᓘᓐᓃᑦ 
ᖃᓄᑐᐃᓐᓇᖅ. ᑕᐃᒪᐃᓐᓂᖓᓄᑦ, ᖃᓄᐃᓕᓚᐅᕐᓯᒪᖕᖏᑦᑐᖓ.” ᐊᕐᓇᐅᔪᖅ ᐊᓈᓇᒥᓅᕈᓐᓇᓚᐅᖏᑦᑐᖅ 
ᐃᑲᔪᖅᑕᐅᔪᒪᒐᓗᐊᕈᓂ. ᐊᓈᓇᖓᑦᑕᐅᖅ ᐊᑖᑕᖓᑕ ᐱᑦᑎᐊᖅᐸᓚᐅᖏᒻᒥᔭᖓ. “ᐃᖅᑲᐅᒪᔪᖓ ᐊᓈᓇ 

ᓄᔭᐃᓐᓇᖏᒍᑦ ᐅᓂᐊᖅᑕᐅᑎᓪᓗᒍ, ᑎᓪᓗᐊᔭᐅᓗᓂ, ᖃᓄᑐᐃᓐᓇᑦᑎᐊᖅ.” ᖃᑕᖕᖑᑎᖏᑦ 
ᐱᑦᑎᐊᖅᑕᐅᕙᓚᐅᖏᒻᒥᔪᑦ ᐊᑖᑕᖓᓄᑦ. ᐱᑦᑎᐊᖅᑕᐅᕙᖕᖏᓐᓂᐅᔪᖅ ᐱᔾᔪᑎᒋᓪᓗᒍ ᐃᓅᓯᒥᒍᑦ 
ᐊᓯᔾᔨᖅᑕᐅᓯᒪᑦᑎᐊᖅᑐᑦ ᓱᕈᓰᑦ. “ᐊᑕᐅᓯᑯᓗᒃ ᑕᐃᒪᐃᒐᓂ, ᐃᒥᐊᓗᑦᑎᑐᐃᓐᓇᐅᔪᒍᑦ ᐅᕝᕙᓘᓐᓃᑦ 
ᐋᖓᔮᕐᓇᖅᑐᑎᑐᐃᓐᓇᐅᔪᒍᑦ ᐅᓪᓗᒥ ᐱᔾᔪᑎᒋᓪᓗᒍ ᖃᓄᐃᓕᐅᖅᑕᐅᕙᓚᐅᕐᓂᑎᓐᓂᒃ. 
ᓵᖕᖓᓚᐅᕐᓯᒪᖏᑕᕗᑦ. ᑕᐃᒪᐃᒻᒪᑦ, ᐃᒥᕋᓚᑐᐃᓐᓇᐸᑦᑐᒍᑦ ᐊᒻᒪ ᓱᐴᖅᑐᖅᑐᑕ ᐊᒻᒪ ᐳᐃᒍᕋᓱᑦᑐᒍᖃᐃ, 
ᓱᑦᓴᐅᔪᖅ.” 

ᐊᓯᐊ ᐊᕐᓇᖅ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓚᐅᖅᑐᖅ ᐊᕐᕌᒍᖃᖅᑎᓪᓗᒍ 9-ᓂᒃ. “ᐊᖑᑎᑕᖃᓚᐅᕐᒪᑦ 
ᐊᑐᖅᐸᓚᐅᖅᑐᒥᑦ ᓄᓕᐊᕐᒥᓂᒃ ᐊᒻᒪ ᕿᑐᖕᖓᒥᓂᒃ ᖃᐃᑎᑦᑎᕙᑦᑐᑎᒃ ᐊᕐᓇᓗᑲᕐᓂᒃ ᓄᑲᑉᐱᐊᓂᒃ. 
ᐅᐱᓐᓇᕋᓂ ᕼᐊᑦᓴᓐ ᐸᐃᒃᑯᑦ ᑕᐅᓇᓃᑉᐸᓚᐅᕐᒪᑕ, ᐊᕐᓇᒥᒃ ᓴᓂᐊᒎᖅᑐᖃᓕᕋᐃᒻᒪᑦ, “ᖃᐃᒋᑦ, 
ᑏᑐᕆᐊᖅᑐᕆᑦ ᐊᒻᒪ ᑲᐃᑐᕐᓗᑎᒃ.” ᐅᐸᒐᐃᒐᑦᑎᒍ ᐃᓯᕋᐃᒐᑦᑕ ᓴᓐᓂᕈᐊᖅᐸᓚᐅᖅᑕᖓ ᒪᑐ. 7-ᓂᒃ 
ᕿᑐᕐᖓᖃᓚᐅᖅᑐᑦ, ᑲᑉᐱᐊᓱᐊᔪᓂᑦ, ᓄᓕᐊᖓ ᑲᑉᐱᐊᓱᐊᔪᒻᒪᕆᐅᓗᓂ, ᐋᓐᓂᑎᖅᑕᐅᓯᒪᔪᑦ. 
ᐃᓪᓗᕈᓯᕐᒨᕈᔾᔨᕙᓚᐅᖅᑐᖅ ᐅᕙᓐᓂᒃ ᐊᒻᒪ ᓄᓕᐊᕐᓂᒃᑯᑦ ᖁᓄᔪᓐᓂᐊᓕᖅᑐᓂᖓ.” ᐅᖃᓚᐅᖅᑐᖅ 
ᑕᐃᒪᖕᖓᓂᒃ, “ᐊᖑᑎᓂᒃ ᑲᑉᐱᐊᓱᓕᕐᓯᒪᔪᖓ.” 

ᐸᓯᐅᕆᓂᖅ ᐊᒻᒪ ᑲᖕᖑᓵᕆᓂᖅ – ᐊᒻᒪ ᐅᑉᐱᕆᔭᐅᖏᓐᓂᖅ 

ᐊᒥᓱᓄᑦ ᐃᓚᓐᓈᓐᓄᑦ ᐸᓯᐅᖅᑕᐅᓚᐅᖅᑐᖓ ᐊᒻᒪ ᐃᑲᔪᕐᓯᖅᐸᓚᐅᖅᑐᑦ ᐅᕝᕙᓘᓐᓃᑦ ᓯᕐᓈᖅᑐᑎᒃ 
ᐊᖑᑎᒥᑦ. ᐸᓖᓯᒃᑯᓐᓅᕋᓱᓚᐅᖏᑦᑐᖓᓘᓐᓃᑦ. ᑲᖕᖑᓱᓗᐊᓚᐅᕐᓯᒪᔪᖓ ᐅᕝᕙᓘᓐᓃᑦ 
ᒥᑭᔪᕈᓘᔮᓕᖅᑐᖓ. 

ᐃᓚᖏᑦ ᐊᕐᓇᐃᑦ ᐸᓯᔭᐅᖔᖅᐸᓚᐅᖅᑐᑦ ᐊᒻᒪ ᑲᖕᖑᓵᖅᑕᐅᕙᓕᖅᑐᑎᒃ ᑭᖑᓂᐊᒍᑦ 
ᖃᓄᐃᓕᔭᐅᓚᐅᖅᑎᓪᓗᒋᑦ. ᐊᑕᐅᓯᖅ ᐊᕐᓇᖅ ᐅᖃᐅᓯᖃᓚᐅᖅᑐᖅ ᓄᓕᐊᕐᓂᒃᑯᑦ 
ᖁᓄᔪᓐᓂᐊᖅᑕᐅᓂᒥᓂᕐᒥᓂᒃ ᐊᒃᑲᒻᒥᓄᑦ ᐊᕐᕌᒍᖃᖅᑎᓪᓗᒍ 14-ᓂᒃ. ᐅᖃᐅᓯᖃᓚᐅᖅᑐᖅ 
ᖃᓄᐃᓕᐅᖅᑐᖃᓚᐅᕐᒪᖔᖅ: “ᒧᒥᕐᕕᐅᑉ ᐊᕙᑎᐊᓃᕋᔭᑐᐃᓐᓇᖅᐸᓚᐅᖅᑐᒍᒃ ᓂᔾᔭᐅᑎᓂᑦ ᓈᓚᑦᑐᓄᑦ 
ᑭᓯᐊᓂ ᓄᑲᑉᐱᐊᖑᓗᐊᒧᑦ ᐃᓯᕈᓐᓇᓚᐅᖏᓇᓐᓄᒃ. ᐅᕙᓐᓄᑦ ᐅᓪᓚᑦᓯᓚᐅᕐᓯᒪᔪᖅ. ᐃᒥᐊᓗᑦᓯᒪᓚᐅᖅᑐᖅ, 
ᐊᐅᖃᑎᒐ ᐃᓚᒐ. ᐅᕙᓐᓂᒃ ᐅᓪᓛᖃᓚᐅᖅᑐᖅ. ᐅᓪᓚᓚᐅᕋᓗᐊᖅᑐᖓ ᑭᓯᐊᓂ ᐹᓚᒻᒪᕆᓚᐅᕐᒥᒐᒪ. ᐊᒻᒪ 
ᐹᓚᒃᑲᒪ ᐅᕙᓐᓂᒃ ᓄᓕᐊᕐᓂᒃᑯᑦ ᖁᓄᔪᕐᓂᐊᓕᑦᑕᐅᑎᒋᓚᐅᖅᑐᖅ.” ᐃᓚᒥᓄᑦ ᐅᖃᓚᐅᖅᑑᒐᓗᐊᖅ 
ᖃᓄᐃᑕᐅᓂᒥᓂᕐᒥᓂᒃ ᑭᓯᐊᓂ “ᐅᑉᐱᕆᔭᐅᓚᐅᖏᑦᑐᖓ. ᐅᖃᑐᐃᓐᓇᖅᐸᓚᐅᖅᑐᑦ ᑕᐸᓱᓐᓂᕋᒃᑯ.” 
ᓇᔾᔨᓕᓚᐅᖅᑐᖅ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓚᐅᖅᑎᓪᓗᒍ. “ᖃᐅᔨᑦᑕᐅᑎᒋᓚᐅᖏᑦᑐᖓ ᐅᑉᐱᓐᓇᕋᓂ 
ᖃᐅᔨᒪᓚᐅᖏᑦᑐᖓ ᖃᓄᖅ ᓇᔾᔨᓕᓲᖑᒻᒪᖔᑕ ᐊᕐᓇᐃᑦ. ᑭᓯᐊᓂ ᐊᐅᓈᖅᐸᓚᐅᕈᓐᓃᕋ, ᐊᔭᒐ 
ᐅᖃᐅᑎᓕᓚᐅᖅᑕᕋ. ᐊᒻᒪ ᐅᖃᖅᑐᓂ, “ᓇᔾᔨᕙᓪᓚᐃᔪᑎᑦ.” ᐊᒻᒪ ᖃᐅᔨᒪᓚᐅᖏᓯᐊᖅᑐᖓ ᖃᓄᖅ ᐊᕐᓇᐃᑦ 
ᓇᔾᔨᓕᓲᖑᒻᒪᖔᑕ. ᐊᒥᓱᓄᑦ ᐃᓚᓐᓈᓐᓄᑦ ᐸᓯᐅᖅᑕᐅᓚᐅᖅᑐᖓ ᐊᒻᒪ ᐃᑲᔪᕐᓯᖅᐸᓚᐅᖅᑐᑦ ᐅᕝᕙᓘᓐᓃᑦ 
ᓯᕐᓈᖅᑐᑎᒃ ᐊᖑᑎᒥᑦ. ᐸᓖᓯᒃᑯᓐᓅᕋᓱᓚᐅᖏᑦᑐᖓᓘᓐᓃᑦ. ᑲᖕᖑᓱᓗᐊᓕᓚᐅᕋᒪ ᐅᕝᕙᓘᓐᓃᑦ 
ᒥᑭᔪᕈᓘᔮᓕᖅᑐᖓ.” ᐃᕐᓂᐊᕋ ᑎᒍᐊᖅᑕᐅᓚᐅᖅᑐᖅ: “ᐊᑖᑕᑦᓯᐊᒪ ᐱᓚᐅᖅᑐᖓ. ᐃᓚᒌᑦ ᐋᔩᖃᑎᒌᓚᐅᖅᑐᑦ 
ᑭᓇᒧᑦ ᐱᔭᐅᓂᐊᕐᓂᖓᓂᑦ ᐱᐊᕋᖅ, ᑭᓯᐊᓂ ᐊᑖᑦᑕᑦᓯᐊᒪ ᑎᒍᓚᐅᖅᑕᖓ.” ᐊᐱᕆᔭᐅᒐᒥ ᓱᓇᒥᑦ 
ᑭᖕᖒᒪᑦᓯᓗᐊᓚᐅᕐᒪᖔᖅ ᑕᐃᑦᓱᒪᓂ ᑭᐅᓚᐅᖅᑐᖅ: “ᐃᑲᔪᕐᓯᖅᑕᐅᔪᒪᓚᐅᕋᓗᐊᖅᑐᖓ. 
ᐅᖃᐅᔾᔭᐅᔪᒪᔪᒥᓂᐅᒐᓗᐊᖅᑐᖓ ᓇᒧᖕᖓᕆᐊᑦᓴᖅ ᐃᑲᔪᕐᓯᖅᑕᐅᔪᒪᒍᒪ. ᑭᓯᐊᓂ ᑲᖕᖑᑦᑕᕈᓚᐅᖅᑐᖓ, 
ᑲᖕᖑᓱᓕᖅᑐᖓ. ᑕᐃᒪᐃᒻᒪᑦ, ᓴᒃᑯᑐᐃᓐᓇᓕᓚᐅᖅᑕᒃᑲ ᓱᓇᑦ.” 

ᐊᕐᓇᖅ ᐊᕐᕌᒍᖃᓕᖅᑐᖅ 50-ᖏᓐᓃᑦᑐᓂᑦ ᐅᖃᐅᓯᖃᓚᐅᖅᑐᖅ ᖃᓄᐃᑕᐅᓂᒥᓂᕐᒥᓂᒃ ᒪᒃᑯᑎᓪᓗᒍ. 
ᐅᑕᖅᑭᐊᖃᖅᑎᓪᓗᒍ ᐊᖏᔪᒥᓂᒃ ᓯᓚᑖᓃᑦᑐᓂ ᓄᓇᓕᓐᓂ ᐱᖕᖑᐊᕐᕕᐅᑉ ᐅᐸᕝᕕᐅᑉ, “ᐊᒻᒪ ᐊᖑᒻᒥᑦ 
ᓴᖅᑭᖅᑐᖃᑲᓪᓚᖅᑐᒥᓂᖅ.” ᐊᐱᕆᔭᐅᓗᓂ, “ᓇᔪᕐᓯᕆᐊᖅᑐᕈᒪᕖᑦ ᑮᓇᐅᔭᖅᑖᕐᓂᐊᕋᕕᑦ?” ᑭᐅᓗᓂ, “ᐄᖕ, 
ᐋᕼᐊᑕᑰ.” ᐱᓱᒋᐊᓕᓚᐅᖅᑑᒃ ᐊᒻᒪ ᐃᑦᑎᕐᕕᐅᔭᐸᐅᔭᓅᕋᒥᒃ, “ᐅᕙᓐᓂᒃ ᓄᖅᑲᑎᑦᑎᓕᓚᐅᖅᑐᖅ ᐊᒻᒪ 

ᐱᖑᓪᓗᓂᖓ ᐃᑦᑎᕐᕕᐅᔭᐃᑦ ᒥᑦᓵᓄᑦ ᖁᓕᕇᑦ.” ᓇᓪᓚᑎᑦᑐᓂᐅᒃ ᓅᒍᓐᓇᐃᓕᑎᓚᐅᖅᑕᖓ ᐊᒻᒪ 
ᓄᓕᐊᕋᓱᓕᖅᑐᓂᐅᒃ. “ᑲᑉᐱᐊᓇᓪᓚᕆᓚᐅᖅᑐᖅ. ᐊᕐᕌᒍᖃᓚᐅᕋᒪ 14-ᑐᐃᓐᓇᕐᓂᒃ ᐊᒻᒪ 
ᖃᐅᔨᒪᓚᐅᖏᓯᐊᖅᑐᖓ ᐊᖑᑎᓕᕆᓂᕐᒥᑦ, ᐊᑯᓛᕐᒥᐅᑕᖏᓐᓂᒃ. ᐊᒻᒪ ᐊᖑᑎᒦᓚᐅᕐᓯᒪᓇᖓ ᓱᓕ.” 
ᖁᓄᓚᐅᖅᑕᖓ ᐊᒻᒪ “ᕿᒫᒍᓐᓇᕐᓯᑐᐊᕋᒃᑯ, ᕿᒫᓚᐅᖅᑕᕋ. ᕿᒫᑎᓪᓗᖓ ᑭᖑᒧᑦ ᑕᑯᓂᐊᕋᒪ 
ᑎᒍᑲᓴᑦᓯᐊᓚᐅᖅᑖᖓ ᐅᖓᑎᓐᓂᒃ. ᐊᒻᒪ ᐅᓪᓚᓚᐅᖅᑐᖓ.” ᐊᕐᕌᒍᒐᓴᐅᓕᕋᓗᐊᕐᒪᑕ ᐊᒥᓱᐃᑦ ᐊᓂᒍᓕᖅᑐᑦ, 
ᐅᖃᓚᐅᖅᑐᖅ ᐊᕐᓇᖅ, “ᓱᓕ ᖁᕝᕕᐅᐸᑦᑐᖓ ᐃᓱᒪᒋᑐᐃᓐᓇᖅᑐᒍ.” ᐊᕐᕌᒍᓂ ᐊᓂᒍᖅᐸᓪᓕᐊᔪᓂ, 
“ᐊᑕᐅᓯᐊᕐᓇᖓ ᐃᓱᒪᒋᓇᓱᐊᖅᐸᖏᑦᑕᕋᓗᐊᕋ ᑭᓯᐊᓂ ᐃᖅᑲᐃᔫᒥᕙᑦᑕᕋ.” ᐅᖃᐅᓯᕆᓚᐅᕐᓯᒪᖏᑕᖓ 
ᐱᑦᑎᐊᖅᑕᐅᖏᔾᔪᑎᒥᓂᕐᓂ. “ᑲᖕᖑᓱᓗᐊᓚᐅᕋᒪ ᐅᖃᐅᓯᕆᒋᐊᖓ, ᐅᕙᖓ ᐃᓚᖏᓐᓅᒐᓗᐊᖅ. ᐅᐱᓐᓇᕋᓂ 
ᐸᓯᔭᑦᓴᑑᓱᕆᓚᐅᕋᒪ ᑕᐃᒪᐃᑕᐅᑎᑦᑐᖓ ᐃᖕᒥᓂᒃ. ᒪᓕᓚᐅᖏᑯᒃᑯ. ᐊᒻᒪ ᑲᖕᖑᓇᖅ.”  

ᐊᓯᖏᑦ ᐊᕐᓇᐃᑦ ᐃᓚᒥᓄᑦ ᐅᖃᐅᓯᖃᕋᓱᑦᓯᒪᔫᒐᓗᐊᑦ ᖃᓄᐃᑕᐅᓯᒪᓂᕐᒥᓂᒃ ᑭᓯᐊᓂ 
ᐅᑉᐱᕆᔭᐅᖃᑦᑕᕐᓯᒪᖏᑦᑐᑦ. ᐊᑕᐅᓯᖅ ᐊᕐᓇᖅ 20-ᖏᓐᓃᑦᑐᖅ ᐊᕐᕌᒍᒃᑯᑦ ᐅᖃᓚᐅᖅᑐᖅ ᒪᒃᑯᑎᓪᓗᒍ 
ᐊᓈᓇᑦᓯᐊᑯᒥᓃᓚᐅᕐᒪᑦ, ᓯᓂᑦᑐᓂ ᐊᒃᑲᖓᑕ ᐃᓪᓗᕈᓯᖓᓂ ᐊᐃᑉᐸᕆᓪᓗᓂᐅᒃ ᐸᓂᕋᓛᓂ ᐱᐊᕋᖅ. 
“ᐅᖃᓚᐅᕐᓯᒪᒻᒪᑦ ᑕᐃᑲᓃᒍᓐᓇᓂᕐᓂᒃ. ᐊᒻᒪ ᐳᓛᕐᕕᒻᒦᑎᓪᓗᒍ, ᐃᒥᕋᓚᖃᑎᖃᖅᑐᓂ ᐃᓚᖏᓐᓂᑦ ᐅᕙᖓ 
ᐊᒻᒪ ᐊᓯᖏᓐᓂᒃ. ᐊᒻᒪ ᐱᐊᕋᕋᓗ ᓯᓂᑐᐃᓐᓇᑎᓪᓗᓄᒃ. ᐊᒻᒪ ᐃᓪᓗᕈᓯᕐᒨᑐᐃᓐᓇᓚᐅᕐᓯᒪᔪᖅ ᐊᒻᒪ 
ᖃᓪᓕᖏᑦᑐᓂ ᐊᒻᒪ ᐅᕙᓐᓂᒃ ᐸᕝᕕᓴᓕᖅᑐᓂ. ᐅᕙᓐᓂᒃ ᓇᒧᑐᐃᓐᓇᖅ ᐅᖃᖁᔨᓚᐅᖏᑦᑐᖅ.” ᑭᓯᐊᓂ 
ᐊᓈᓇᒥᓄᑦ ᐅᖃᓚᐅᖅᑐᖅ. “ᐊᒻᒪ ᐅᖃᓚᐅᖅᑐᖅ ᐅᕙᓐᓂᒃ ᐅᑉᐱᕈᓱᖏᓐᓇᒥ.” ᐊᑖᑕᒥᓄᑦ ᐅᖃᓚᐅᕐᒥᔪᖅ. 
“ᐊᒻᒪ ᐅᕙᓐᓄᑦ ᐅᖃᑐᐃᓐᓇᓚᐅᖅᑐᖅ ᐅᑉᐱᓇᖏᓐᓇᒪ.” ᐊᒻᒪᑦᑕᐅᖅ, “ᐅᖃᓚᐅᖅᑐᖓ ᐃᓄᓕᕆᔨᒃᑯᓐᓄᑦ. 
ᑭᓯᐊᓂ ᖃᓄᐃᓕᐅᓚᐅᖏᑦᑐᑦ.” 

ᐊᕐᓇᖅ ᐊᕐᕌᒍᖃᓕᖅᑐᖅ 40-ᖏᓐᓃᑦᑐᓂᑦ ᑎᒥᒃᑯᑦ ᐊᒻᒪ ᓄᓕᐊᕐᓂᒃᑯᑦ ᖁᓄᔪᓐᓂᐊᖅᑕᐅᕙᓚᐅᕋᒥ 
ᐊᒃᑲᒻᒥᓄᑦ ᐊᒻᒪ ᖃᑕᖕᖑᑎᑦᓴᒥᓄᑦ ᒪᒃᑯᑎᓪᓗᒍ. ᕿᓚᑦᑐᖅᑕᐅᓗᓂ ᐊᒻᒪ ᐊᓂᑎᑕᐅᑦᑕᐃᓕᒪᕙᑦᑐᓂ ᒪᑐᒥᑦ 
ᓴᓐᓂᕈᐊᖅᑎᑦᓯᕙᑦᑐᑎᒃ, ᐅᓪᓗᓄᑦ ᖁᓕᓄᑦ ᐱᑦᑎᐊᖅᑕᐅᖏᑦᑐᒻᒪᕆᐅᓗᓂ. ᐃᓚᓕᐅᑎᓪᓗᒍ ᓄᓕᐊᕐᓂᒃᑯᑦ 
ᖁᓄᔪᕐᓂᐊᖅᑕᐅᓂᕐᒧᑦ, “ᑎᓪᓗᐊᔭᐅᕙᓚᐅᖅᑐᖅ ᐊᑦᓱᐊᓗᒃ, ᑭᓇᒃᑯᑦ ᐃᔩᒃᑲ ᑕᑯᓐᓇᕈᓐᓃᒻᒪᕆᑉᐸᑦᑐᑎᒃ.” 
ᐊᓯᖏᓐᓄᑦ ᐃᓚᖏᓐᓄᑦ ᐅᖃᕋᓱᒐᐃᒐᓗᐊᕋᒥ, ᐅᖃᑐᐃᓐᓇᐸᑦᑐᒥᓃᑦ, “ᑕᐃᒪᐃᓕᐅᖅᑕᐅᓯᒪᖏᑦᑐᑎᒃ.” 
ᐅᖃᑐᐃᓐᓇᐸᑦᑐᒥᓃᑦ ᐃᔪᒃᑳᓐᓂᕆᐊᖓ ᒪᔪᕋᐅᑎᒃᑯᑦ ᑎᓪᓘᔭᖏᓐᓂᑦ ᐅᖃᐅᓯᖃᖅᑐᑎᒃ. ᐊᕐᓇᖅ 
ᐅᖃᓚᐅᖅᑐᖅ, “ᐃᓅᔪᒪᓚᐅᖏᑦᓯᐊᓕᖅᑐᖓ ᐊᑦᓱᐊᓄᒃ ᐋᓐᓂᓚᐅᕋᒪ. ᐅᑉᐱᕆᔭᐅᓚᐅᖏᓯᐊᖅᑐᖓ 
ᑭᓇᑐᐃᓐᓇᕐᒧᑦ. ᓈᓚᑦᑕᐅᔪᓐᓇᓚᐅᖏᓯᐊᖅᑐᖓ.” ᐊᑐᓚᐅᖅᑕᖓ ᐊᑯᓂᐊᓘᖅᑐᒥᑦ ᐊᑦᑐᐃᓯᒪᔪᖅ. 
“ᐱᑦᑎᐊᖏᑦᑐᒻᒪᕆᐅᕙᓕᓚᐅᖅᑐᖓ ᐱᔾᔪᑎᒋᓪᓗᒍ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓯᒪᓂᕐᓂᒃ.” ᐊᑯᓂᐊᓗᒃ 
ᐃᒥᐊᓗᒍᓐᓃᖅᑐᖅ, “ᑭᓯᐊᓂ ᐃᒥᓚᐅᕐᓇᖓ, ᖁᕕᐊᓇᖏᑦᑐᒦᖏᓐᓇᓚᐅᖅᑐᖓ. ᑎᒍᔭᐅᖅᑲᐃᓐᓇᐸᑦᑐᖓ.” 

ᒪᕐᕉᒃ ᐊᕐᓈᒃ ᐅᖃᐅᓯᖃᓚᐅᖅᑑᒃ ᐊᑐᖅᐸᓚᐅᖅᑕᒥᓂᒃ ᑐᔪᕐᒥᕕᓕᒻᒥ ᐃᓕᓐᓂᐊᖅᑎᐅᓗᑎᒃ. ᐊᐃᑉᐸᖓ 
ᐊᕐᓇᖅ ᐊᐅᓪᓚᖅᑎᑕᐅᓚᐅᕐᓯᒪᔪᖅ ᑐᔪᕐᒥᕕᓕᒻᒧᑦ ᐃᓕᓐᓂᐊᕐᕕᒻᒧᑦ ᐊᕐᕌᒍᖃᖅᑎᓪᓗᒍ 14-ᓂᒃ ᐊᓈᓇᖓ 
ᐃᓅᔪᓐᓃᓚᐅᖅᑎᓪᓗᒍ. “ᐊᒻᒪ ᐃᒻᒪᖄ, ᐆ, 400-ᖏᓐᓃᓚᐅᖅᑐᑦ ᐃᓕᓐᓂᐊᕆᐊᕐᓯᒪᔪᑦ ᐃᓚᒋᔭᐅᓗᑎᒃ 
ᖃᐅᔨᓴᖅᑏᑦ ᐃᓕᓐᓂᐊᖅᑎᓂᑦ, ᐱᓕᕆᔩᑦ. ᐱᔭᕆᐊᑐᕙᓚᐅᖅᑐᖅ ᐅᐱᓐᓇᕋᓂ ᓄᑲᑉᐱᐊᖑᓪᓗᓂ 
ᖃᐅᔨᑎᑕᐅᕙᓚᐅᕋᑦᑕ ᐃᒥᐊᓗᒻᒥᑦ, ᐄᖕ. ᐊᒻᒪᑦᑕᐅᖅ, ᐃᓛᑎᒍᑦ, ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᕙᑦᑐᑕ. 
ᖃᐅᔨᒪᖕᖏᑦᑐᖓ ᐃᓘᓐᓇᑎᐅᓚᐅᕐᒪᖔᑕ ᐃᓕᓐᓂᐊᖅᑏᑦ, ᑭᓯᐊᓂ ᐃᓛᑎᒍᑦ ᐊᑐᓚᐅᖅᑕᕗᑦ.” ᐊᐃᑉᐸᖓ 
ᐊᕐᓇᐅᑉ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓚᐅᕐᓯᒪᔪᖅ ᐊᕐᕌᒍᖃᑦᑎᓪᓗᒍ ᐊᖑᓐᓂᖏᓐᓂ 13 ᐊᒻᒪ 15 ᓱᕈᓯᕐᓄᑦ 
ᑐᔪᕐᒥᕕᓕᒻᒥ ᐃᓕᓐᓂᐊᕐᕕᒻᒦᑎᓪᓗᒋᑦ. “ᐊᑦᑐᐃᕙᓚᐅᖅᑐᑦ ᐃᕕᐊᖏᖏᓐᓂᒃ ᐅᕙᖓ ᐊᒻᒪ ᐊᑯᓛᓐᓂᒃ 
ᐊᑦᑐᐃᓇᓱᐊᖅᐸᑦᑐᑎᒃ ᐊᒻᒪ ᑕᐃᒫᒐᓚᒃ.” ᖃᓄᐃᓕᐅᕆᓪᓚᕆᑉᐸᓚᐅᖅᑐᖅ, ᑭᓯᐊᓂ, ᐃᓚᒋᓚᐅᖅᑕᖓᑦ 
ᐃᓕᓴᐃᔨᐅᔪᑦ ᐃᓕᓐᓂᐊᕐᕕᒻᒥ. “ᖃᐅᔨᒪᔪᖓ ᐱᑦᑎᐊᖅᑕᐅᕙᓚᐅᖏᒻᒪᑕ ᐃᓕᓴᐃᔨᒧᑦ ᐊᒻᒪ ᐅᕙᓐᓂᒃ 
ᐱᑦᑎᐊᖅᐸᓚᐅᖏᒻᒪᑕᑦᑕᐅᖅ. ᓯᓚᐃᑦᑐᑯᓘᓚᐅᖅᑐᖓ ᐊᖏᕐᕋᓐᓂ ... ᐊᒻᒪ ᑭᓯᐊᓂ ᐃᓕᓐᓂᐊᕐᕕᒻᒥ 
ᐱᑦᑎᐊᖅᑕᐅᓚᐅᖏᑦᑐᖓ ᐊᖑᑎᓄᑦ, ᐃᓘᓐᓇᑎᒃ ᐊᖑᑏᑦ ᐱᑦᑎᐊᖅᑕᐅᓚᐅᖏᑦᑐᑦ ᐃᓕᓐᓂᐊᕐᕕᒻᒥ.” ᓱᕈᓰᑦ 

ᐊᑕᐅᑦᑎᒃᑯᑦ ᐅᕕᓂᓐᓂᐊᖅᑎᑕᐅᕙᓚᐅᖅᑐᑦ. “ᐊᒻᒪ ᑕᑯᕙᓚᐅᖅᑐᖓ ᓱᕈᓯᕐᓂᒃ ᕿᐊᔪᓂᒃ, 
ᐅᕕᓂᓐᓂᐊᕐᕕᒻᒨᐸᑦᑐᓂᒃ ᑭᐊᔪᓂᒃ, ᐋᓐᓂᖅᑕᐅᓯᒪᓪᓗᑎᒃ. ᓄᓕᐊᒃᓂᒃᑯᑦ ᖁᓄᔪᕐᓂᐊᖅᑕᐅᓯᒪᔪᑦ. 
ᑕᑯᕙᓚᐅᖅᑕᒃᑲ ᕿᐊᑎᓪᓗᒋᑦ ᑭᓯᐊᓂ ᖃᐅᔨᒪᓚᐅᖏᑦᑐᖓ ᑕᐃᑦᓱᒧᖓ ᐃᓕᓴᐃᔨᒧᑦ ᓄᓕᐊᒃᓂᒃᑯᑦ 
ᖁᓄᔪᕐᓂᐊᖅᑕᐅᓯᒪᓂᖏᓐᓂᑦ, ᑕᐃᒃᑯᐊᓕᒫᑦ ᐊᖑᑏᑦ. ᑕᑯᓯᒪᔭᒃᑲ, ᑕᑯᓯᒪᔭᒃᑲ ᐊᖑᑏᑦ ᕿᐊᔪᑦ, 
ᐋᓐᓂᖅᑕᐅᓯᒪᔪᑦ. ᖃᐅᔨᒪᖕᖏᑦᑐᖓ ᖃᓄᐃᒻᒪᑦ ᐊᕐᓇᐃᑦ ᐊᒻᒪ ᐊᖑᑏᑦ ᑲᑎᒪᑎᑦᑐᓂᒋᑦ 
ᐅᕕᓂᓐᓂᐊᖅᐸᓚᐅᕐᒪᖔᑕ, ᐃᓕᓴᐃᔨᐅᑉ.” 

ᐊᒥᓱᓄᑦ ᐊᕐᓇᓄᑦ, ᓄᓕᐊᒃᓂᒃᑯᑦ ᖁᓄᔪᕐᓂᐊᖅᑕᐅᕙᓚᐅᖅᑐᑦ ᓄᑲᑉᐱᐊᑯᓘᑎᓪᓗᒋᑦ ᐊᑯᓂᐊᓗᒃ 
ᐊᑦᑐᖅᑕᐅᔾᔪᑎᒋᓯᒪᔭᖏᑦ ᐃᓅᓯᖏᒍᑦ ᐊᒻᒪ ᑭᓇᐅᓂᕐᒥᒍᑦ. ᐃᓚᖏᓐᓄᑦ, ᐱᑦᑎᐊᖅᑕᐅᕙᓚᐅᖏᓐᓂᐅᔪᖅ 
ᐅᕙᑦᓯᐊᕈᑲᓪᓚᐅᓕᕋᓗᐊᕐᒪᑦ, ᓱᓕ ᖁᕕᐊᓇᓚᐅᖏᑦᑐᖅ ᐊᕐᓇᓄᑦ ᐅᖃᐅᓯᖃᕆᐊᑦᓴᖅ 
ᖃᓄᐃᓕᐅᖅᑕᐅᕙᓚᐅᕐᓂᕐᒥᓂᒃ. ᐃᓚᐃᓐᓇᑯᓗᖏᑦ ᐊᕐᓇᐃᑦ ᐃᑲᔪᕐᓯᖅᑕᐅᓯᒪᒐᓗᐊᕐᒪᑕ ᐊᒻᒪ 
ᐅᑉᐱᕆᔭᐅᕙᑦᑐᑎᒃ ᐅᖃᕋᐃᒐᒥᒃ, ᐊᒥᓲᓂᕐᓴᐃᑦ ᐅᑉᐱᕆᔭᐅᕙᓚᐅᖏᑦᑐᑦ ᖃᓄᐃᓕᐅᖅᑕᐅᓯᒪᓂᖏᓐᓂᑦ 
ᐅᕝᕙᓘᓐᓃᑦ ᐅᖃᐅᔭᐃᓯᒪᑐᐃᓐᓇᖅᑐᑦ ᐸᓯᔭᑦᓴᐅᓂᖏᓐᓂᑦ. ᐱᑦᑎᐊᖏᓐᓂᒻᒪᕆᐅᔪᖅ, ᑭᓯᐊᓂ, 
ᓄᖅᑲᓚᐅᖏᑦᑐᖅ ᓱᕈᓯᐅᑎᓪᓗᒋᑦ ᓱᓕ ᑭᓯᐊᓂᑦᑕᐅᖅ ᑲᔪᓯᔭᐅᑐᐃᓐᓇᐸᑦᑐᑦ ᐃᓐᓇᐅᓕᕋᓗᐊᕋᒥᒃ. 

ᐊᑐᖅᑕᐅᕙᓚᐅᖅᑐᑦ ᐱᑦᑎᐊᖅᑕᐅᖏᓐᓂᕐᒥᑦ ᐃᓐᓇᐅᓕᖅᑐᓄᑦ 

ᐃᓅᓯᖃᕐᓯᒪᓕᖅᑐᖓ ᖁᐊᕐᓵᖃᑦᑕᕐᓯᒪᓪᓗᖓ ᐊᑦᓱᐊᓗᒃ. ᑕᖃᔪᖓᓕ ᑎᓪᓗᐊᒐᐅᔭᕆᐊᑦᓴᖅ. ᐊᕐᓇᐃᑦ 
ᐃᓅᓯᒪᒻᒪᑕ ᐋᓐᓂᖅᑎᒐᐅᓗᑎᒃ. ᐃᖅᑲᐅᒪᓕᕋᐃᒐᒃᑯ ᐊᑐᖅᐸᓚᐅᖅᑕᕋ, ᖁᐊᕐᓵᕐᓂᕆᓚᐅᖅᑕᕋ 
ᐃᑉᐱᒋᕙᒃᑲᒃᑯᑦ ᓱᓕ ᐃᒥᐊᓗᑉᐸᑦᑐᖓ, ᐃᑉᐱᒋᓪᓗᖓ ᖃᓄᐃᓕᐅᕈᓐᓇᖏᓂᕐᓂᒃ. 

ᐃᓐᓇᐅᓕᖅᑐᑎᒃ, ᐊᕐᓇᐃᑦ ᐊᑐᖅᐸᑦᑐᑦ ᑎᒥᒃᑯᑦ ᐊᒻᒪ ᓄᓕᐊᕐᓂᒃᑯᑦ ᐱᑦᑎᐊᖅᑕᐅᖏᓂᕐᒥᒃ ᐱᖃᓐᓈᖏᓐᓂᑦ, 
ᐊᐃᑉᐸᖏᓐᓂᑦ, ᐊᒻᒪ ᐅᐃᖏᓐᓂᒃ. ᐊᓯᖏᑦ ᐃᓐᓇᐅᓂᕐᓴᐃᑦ ᐅᖃᐅᓯᖃᖅᐸᑎᓪᓗᒋᑦ ᐅᕙᑦᓯᐊᕈᑲᓪᓚᐅᓕᖅᑐᖅ 
ᐊᑐᕐᓯᒪᔭᕐᒥᓂᒃ, ᓱᓕ ᐊᑐᖅᐸᓚᐅᖅᑕᖏᑦ ᓄᑑᖑᑐᐃᓐᓇᓯᐊᖅᑐᑦ ᐃᓱᒪᖏᓐᓂ. ᓄᑲᖅᑎᐅᓂᕐᓴᐃᑦ ᐊᕐᓇᐃᑦ 
ᐅᖃᐅᓯᖃᖅᐸᓚᐅᖅᑐᑦ ᐋᓐᓂᑎᖅᑕᐅᓂᕐᒥᒃ ᐊᑐᕐᓯᒪᔭᕐᒥᓂᒃ ᒫᓐᓇᕈᓗᒃ ᐅᕝᕙᓘᓐᓃᑦ ᓱᓕ ᐊᑐᖅᐸᑦᑕᒥᓂᒃ. 
ᐃᓚᒋᔭᐅᓗᓂ ᐊᖏᕐᕋᒥ ᐱᑦᑎᐊᖏᓐᓂᕐᒧᑦ, ᐊᕐᓇᐃᑦ ᑎᒥᒃᑯᑦ ᐊᒻᒪ ᓄᓕᐊᕐᓂᒃᑯᑦ ᐹᔭᐅᓯᒪᔪᑦ ᐊᖑᑎᓄᑦ 
ᓄᓇᓕᖏᓐᓂ. 

ᐊᐃᑉᐸᖏᓐᓄᑦ ᐱᑦᑎᐊᖅᑕᐅᔪᓐᓃᕋᐃᒐᒥᒃ, ᐊᕐᓇᐃᑦ ᐱᑦᑎᐊᖅᑕᐅᕙᖕᖏᑦᑐᑦ ᐊᐃᑉᐸᕐᒥᓄᑦ ᓇᒧᑐᐃᓐᓇᖅ 
ᐅᖃᖁᔭᐅᕙᓚᐅᖏᑦᑐᑦ. ᐊᒥᓱᑲᓪᓚᐃᑦ ᐊᕐᓇᐃᑦ ᐅᖃᐅᓯᖃᖅᐸᓚᐅᖅᑐᑦ ᑲᑉᐱᐊᓱᖃᑦᑕᕐᓂᕋᖅᑐᑎᒃ 
ᐃᑲᔪᖅᑕᐅᔪᒪᒋᐊᑦᓴᖅ ᐋᓐᓂᐊᓯᐅᖅᑎᓄᑦ ᐅᕝᕙᓘᓐᓃᑦ ᐸᓖᓯᒃᑯᓐᓄᑦ ᐅᖄᓚᒋᐊᑦᓴᖅ 
ᐅᓗᕆᐊᑦᓵᖅᑕᐅᕙᓚᐅᕋᒥᒃ ᐊᐃᑉᐸᕐᒥᓄᑦ. ᐊᑕᐅᓯᖅ ᐊᕐᓇᖅ ᐊᕐᕌᒍᓕᒃ 40-ᖏᓐᓃᑦᑐᓂᑦ ᑎᒥᒃᑯᑦ 
ᐋᓐᓂᑎᖅᑕᐅᕙᓚᐅᖅᑐᖅ ᐊᐃᑉᐸᕐᒥᓄᑦ ᐊᕐᕌᒍᐃᑦ 1990-ᖏᓐᓃᑎᓪᓗᒋᑦ. “ᐊᐃᑉᐸᕇᓕᕋᑖᖅᑐᓄᑦ 
ᖃᓄᐃᑉᐸᓚᐅᖏᓯᐊᖅᑐᒍᒃ. ᑭᓯᐊᓂ ᐅᕙᑦᓯᐊᕈᒐᓚᐅᓕᖅᑎᓪᓗᒍ, ᐃᒥᕋᓚᓯᕙᓚᐅᖅᑐᒍᒃ ᖁᕕᐊᓱᓐᓂᐊᕋᓐᓄᑦ 
ᑭᓯᐊᓂ ᑕᐃᒪᐃᑉᐸᓚᐅᖏᑦᑐᒍᒃ. ᐃᒥᐊᓗᑦᓯᒪᓕᕋᐃᒐᒥ ᐅᕙᓐᓂᒃ ᐋᓐᓂᖅᑎᕆᕙᓚᐅᖅᑐᖅ. ᑕᒪᒃᑮᒃ ᐃᔩᒃᑲ 
ᐳᕕᑦᑐᐊᓘᕙᓚᐅᖅᑑᒃ, ᑕᒪᒃᑮᒃ ᓂᐅᒃᑲ ᓵᒃᑲ ᑎᓪᓘᔭᓕᑦᑐᑎᒃ. ᐊᑭᓐᓇᕐᒥᒃ ᑭᓯᐊᓂ ᐊᑦᑐᐊᖅᑐᖓ ᐊᒡᒐᓐᓄᑦ 
ᐊᓈᕐᕕᓕᐊᖅᐸᓚᐅᖅᑐᖓ ᐃᔩᒃᑲ ᐳᕕᓗᐊᕋᐃᒻᒪᑎᒃ. ᐃᖅᑲᓇᐃᔭᕆᐊᕈᓐᓇᖅᐸᓚᐅᖏᑦᑐᖓ ᐅᕝᕙᓘᓐᓃᑦ 
ᓇᒧᖕᖓᕈᓐᓇᐸᓐᓇᖓ ᑕᐃᒪᐃᓕᕋᐃᒐᒪ.” ᐋᓐᓂᑎᖅᑕᐅᕙᓚᐅᖅᑐᖅ “ᐊᒥᓱᐊᖅᑎᖅᑐᓂ, ᖁᑭᐅᒻᒥᑦ 
ᐊᑐᒻᒪᕆᑉᐸᑦᑐᓂᓗ. ᖁᑭᐅᒻᒥᑦ ᐊᑐᖅᐸᓚᐅᕐᒥᔪᑦᑕᐅᖅ. ᐅᕙᓐᓂᒃ ᐊᑦᓱᐊᓗᒃ ᐋᓐᓂᖅᑎᕆᕙᓚᐅᖅᑐᖅ.” 
ᑭᓯᐊᓂᑦᑕᐅᖅ, ᐅᖃᓚᐅᖅᑐᖅ “ᐋᓐᓂᐊᕕᒻᒧᑦ ᐃᑲᔪᖅᑕᐅᑎᒋᐊᖁᔭᐅᕙᒐᓂ. ᐅᖃᖅᐸᓚᐅᖅᑐᑦ, 
“ᐋᓐᓂᐊᕕᓕᐊᕈᕕᑦ ᐸᓖᓯᒃᑯᓐᓄᑦ ᐅᖄᓚᓂᐊᖅᑐᑦ.” ᑕᐃᒪᐃᒻᒪᑦ, ᐅᕙᓐᓂᒃ ᒪᒥᓴᕈᓘᔭᖅᐸᓕᓚᐅᖅᑐᖓ 
ᐊᖏᕐᕋᓐᓂ. ᖃᐅᔨᓴᖅᐸᓚᐅᖅᑐᖅ ᐋᓐᓂᐊᕕᓕᐊᓕᖕᖏᒃᑲᓗᐊᕐᒪᖔᕐᒪ.” 

ᐊᓯᐊᓂᒃ ᐊᕐᓇᒥᒃ ᒪᕐᕈᐊᑎᖅᑐᓂ ᖁᕕᐊᓇᖏᑦᑐᓂ ᐱᖃᑎᖃᕐᓯᒪᓕᖅᑐᖅ, 1980-ᖏᓐᓃᑎᓪᓗᒋᑦ ᐊᕐᕌᒍᐃᑦ. 
ᐅᖃᐅᓯᕆᓚᐅᖅᑕᖓ ᓯᕗᓪᓕᐅᓚᐅᖅᑐᖅ: “ᐃᒥᐊᓗᑦᓯᒪᒐᓂ ᐱᐅᒋᕙᓚᐅᖅᑕᕋ. ᑭᓯᐊᓂ ᐃᒥᐊᓗᑦᓯᒪᓕᕋᐃᒐᒥ 
ᐊᓯᔾᔨᖅᐸᓚᐅᖅᑐᖅ. ᑲᑉᐱᓇᕐᓯᕙᓚᐅᖅᑐᖅ. ᑎᓪᓗᐊᑦᓯᕙᓚᐅᖅᑐᖅ ᐅᕙᓐᓂᒃ ᐊᒡᒐᒻᒥᓄᑦ ᐊᒻᒪ ᑯᔭᓕᖅᐸᑦᑐᖓ. 
ᕿᒫᒐᓱᒐᐃᒐᓗᐊᕋᒃᑯ ᐅᕙᓐᓂᒃ ᐊᖑᔮᖃᖅᑐᓂ ᐅᑎᖅᑎᑦᓯᕙᓚᐅᖅᑐᖅ. ᐊᖑᒐᐃᒻᒫᖓ ᓄᔭᒃᑲ 
ᑎᒍᕙᓚᐅᖅᑐᖏᑦ.” ᐅᖄᓚᓚᐅᕐᓯᒪᖕᖏᑦᑐᖅ ᐸᓖᓯᒃᑯᓐᓄᑦ ᐊᕐᓇᖅ. “ᑲᑉᐱᐊᒋᓗᐊᓚᐅᕋᒃᑯ 
ᐱᑦᑎᐊᖅᑎᒋᓚᐅᖏᑕᕋ.” ᐊᐃᑉᐸᖅᑖᕋᓗᐊᕋᒥᒃ ᐊᓯᐊᓂᒃ ᐱᑦᑎᐊᖅᐸᓚᐅᖏᒻᒥᔪᖅ. 
“ᐊᖑᓇᓱᑦᑎᒻᒪᕆᐅᓚᐅᖅᑐᖅ, ᐱᓕᕆᒃᑳᓘᓪᓗᓂ, ᐊᖑᑎᒻᒪᕆᐅᓗᒃ. ᑭᓯᐊᓂ ᐃᒥᐊᓗᑦᓯᒪᓕᕋᐃᒐᒥ, 
ᑕᐃᒫᑦᑕᐅᖅ ᓯᕗᓪᓕᑎᑐᑦ ᓂᖕᖓᐅᒪᔪᐊᓘᕙᓚᐅᖅᑐᖅ ᐊᒻᒪ ᑲᑉᐱᐊᓇᕐᓯᕙᑦᑐᓂ, ᑭᓯᐊᓂ 
ᐱᓂᕐᓴᒻᒪᕆᐊᓘᓚᐅᖅᑐᖅ ᓯᕗᓪᓕᕐᒥᒃ.” ᓂᖕᖓᐅᑎᓚᐅᖅᑎᓪᓗᖓ ᐃᓚᖓᓂ, “ᐊᕐᕌᒍᓕᒻᒥᒃ ᐊᑕᐅᓯᕐᒥᒃ 
ᕿᑐᕐᖓᖃᓚᐅᖅᑐᖓ ᑕᐃᑦᓱᒪᓂ ᐊᒻᒪ ᕿᒪᑐᐃᓐᓇᔪᔭᕋ. ᐊᓂᓚᐅᖅᑐᖓ ᐃᓪᓗᒥᒃ ᐊᒻᒪ ᕿᒪᑦᑐᒍ ᐅᕙᓐᓂᒃ 
ᐱᑦᑎᐊᐸᖕᖏᑦᑐᒧᑦ, ᖃᐅᔨᒪᓇᖓ ᖃᓄᐃᑦᑐᖃᕐᓂᐊᕐᓂᖓᓂᑦ. ᐃᒪᐃᓚᐅᕋᒪ, “ᐅᑎᕐᓂᐊᖅᑯᖓ 
ᕿᑐᕐᖓᓐᓄᑦ?” ᑕᐃᑦᓱᒪᓂᐅᓚᐅᖅᑐᖅ ᐅᕙᓐᓄᑦ ᑲᑉᐱᓇᕐᓂᖅᐹᖑᓚᐅᖅᑐᖅ, ᐃᓱᒪᑦᓴᓯᐅᖅᑐᖓ ᐅᑎᕈᒪ 
ᖃᓄᖅ ᐃᓯᕐᓂᐊᕆᐊᑦᓴᖅ.” ᐅᑎᓕᖅᑐᒥᓂᖅ ᐊᖏᕐᕋᒥᓄᑦ ᑭᓯᐊᓂ “ᐊᓂᓚᐅᖅᑎᓪᓗᒍ ᐊᖑᑎ. ᐅᖓᓯᑦᑐᒥᑦ 
ᖃᐅᔨᓴᓚᐅᖅᑐᖓ. ᐅᕙᓐᓂᒃ ᐋᓐᓂᖅᑎᕆᓂᐅᓴᑐᐃᓐᓇᓚᐅᕐᒪᑦ ᑕᑯᒐᓗᐊᕈᓂᖓ.” ᐊᒻᒪᐃᓛᒃ, 
ᐅᖄᓚᓚᐅᖏᑦᑐᖅ ᐸᓖᓯᒃᑯᓐᓄᑦ. “ᑲᑉᐱᐊᓱᓗᐊᓚᐅᕋᒪ.”  

ᐱᖓᔪᐊᑦ ᐊᕐᓇᖅ ᐃᑲᔪᖅᑕᐅᓇᓱᓚᐅᖅᑑᒐᓗᐊᖅ ᐸᓖᓯᒃᑯᓐᓄᑦ ᐱᖃᓐᓈᖓᑕ ᐋᓐᓂᓚᐅᖅᑎᓪᓗᓂᐅᒃ. 
“ᐃᖅᑲᖅᑐᕋᑦᓴᐅᑎᑉᐸᓚᐅᕋᓗᐊᖅᑐᒍ ᑭᓯᐊᓂ ᖁᔭᓈᖅᐸᓚᐅᖅᑐᖅ ᐅᖃᐅᔾᔭᐅᕙᓚᐅᕋᒪ ᖁᔭᓈᕐᓯᖁᔭᐅᓗᖓ 
ᐅᕙᓐᓂᒃ ᐱᑦᑎᐊᐸᖕᖏᑦᑐᒧᑦ. ᒪᕐᕉᓐᓂᒃ ᕿᑐᖕᖓᖃᕋᒥ ᐊᒻᒪ ᐸᐃᕆᔨᑦᓴᖃᖏᒻᒪᑎᒃ.” 
ᐋᓐᓂᑎᖅᑕᐅᖏᓐᓇᖅᑐᓂ, ᕿᒫᒐᓱᑉᐸᓚᐅᖅᑑᒐᓗᐊᖅ. “ᐃᔨᕋᓱᑉᐸᓚᐅᕋᓗᐊᖅᑐᖓ ᑭᓯᐊᓂ ᕿᓚᒥᐊᓗᒃ 
ᓇᓂᕙᓚᐅᕌᖓ.” ᐅᖃᓚᐅᖅᑐᖅ “ᑲᑉᐱᐊᓱᓗᐊᓚᐅᕋᒥ” ᖃᐅᔨᒋᐊᕆᐊᑦᓴᖅ ᐃᓄᓕᕆᔨᒃᑯᓐᓄᑦ. ᐱᔾᔪᑎᒋᓪᓗᒋᑦ 
ᖃᓄᐃᑲᒻᒪᒍᑎᒥᓂᒃ, ᐊᑕᐅᓯᖅ ᐊᑐᕈᓐᓇᓚᐅᖅᑕᖓ “ᖃᓄᐃᓕᐅᕈᓘᔭᕐᓂᖅ ᐊᓄᓪᓚᑦᓰᕕᒻᒨᓚᕿᒍᒪᒧᑦ 
ᕿᒫᓯᒪᓂᐊᕋᒥᐅᒃ ᐊᖑᑎ. ᓄᓇᒃᑰᔫᑐᐃᓐᓇᖅᐸᓚᐅᖅᑐᖓ ᖃᐅᔨᒪᓪᓗᖓ ᐊᖁᒋᐊᖃᖏᓂᕐᓂᒃ. 
ᑕᐃᒪᐃᓚᐅᕋᒪ, ᐊᓪᓚᐃᑦ ᓄᓇᖏᓐᓅᖅᑕᐅᓚᐅᖅᑐᖓ ᐊᕐᓇᕐᓄᑦ ᐊᓄᓪᓚᑦᓰᕕᒻᒧᑦ. ᑕᐃᒫᑦᓴᑑᓚᐅᕐᒪᑦ ᑭᓯᐊᓂ 
ᐊᓂᒍᓐᓇᓚᐅᕋᒪ ᐱᖃᑎᒋᔭᕐᓂᒃ.” ᐊᕐᓇᖅ ᐅᖃᓚᐅᖅᑐᖅ, “ᐃᓅᓯᕐᓂ ᖁᐊᕐᓵᓇᖅᑐᓂᑦ ᐊᑐᕐᓯᒪᔪᖓ. 
ᑕᖃᔪᖓᓕ ᑎᓪᓗᐊᒐᐅᔭᕆᐊᑦᓴᖅ. ᐊᕐᓇᐃᑦ ᐃᓅᓯᒪᒻᒪᑕ ᐋᓐᓂᖅᑎᒐᐅᓗᑎᒃ. ᐃᓱᒪᒋᓕᕋᐃᒐᒃᑯ ᐊᑐᓚᐅᖅᑕᕋ, 
ᖁᐊᕐᓵᑲᓐᓂᐸᑦᑐᖓ ᑕᐃᒫᒃ ᐃᒥᕋᓚᓚᕿᕙᑦᑐᖓ, ᓴᐱᓕᕐᓯᒪᓪᓗᖓ.” 

ᐃᓚᖏᓐᓂ, ᐊᕐᓇᐃᑦ ᐅᖃᐅᓯᖃᖅᐸᓚᐅᖏᑦᑐᑦ ᐱᑦᑎᐊᖅᑕᐅᖏᓂᕐᒥᓂᒃ ᐸᓖᓯᒃᑯᓐᓄᑦ ᐱᔾᔪᑎᒋᓪᓗᒋᑦ 
ᐱᑦᑎᐊᐸᖕᖏᑦᑐᑦ ᐃᓅᓯᕐᒥᓂᒃ ᑭᐱᓯᓂᐊᕐᓂᕋᖅᐸᑦᑐᑦ ᐃᖕᒥᓂᒃ ᐅᖃᐅᓯᐅᒍᑎᒃ. ᐊᑕᐅᓯᖅ ᐊᕐᓇᖅ 
ᐅᖃᓚᐅᕐᒪᑦ, “ᐃᓅᓯᕐᒥᓂᒃ ᑭᐱᓯᓂᐊᕐᓂᕋᖅᐸᑦᑐᖅ ᐃᖕᒥᓂᒃ ᐃᖅᑲᖅᑐᕋᑦᓴᐅᑎᓐᓂᕈᒃᑯ. ᐅᕙᓐᓄᓕ ᑕᐃᒫᒃ 
ᐱᐅᓂᑐᒻᒪᕆᐅᒻᒪᑦ. ᖃᐅᔨᒪᔮᖃᖅᑐᖓ ᐊᒥᓱᐊᓗᓐᓂᒃ ᑕᐃᒫᓪᓗᐊᖅ ᐅᓗᕆᐊᑦᓵᖅᑕᐅᕙᑦᑐᓂᑦ ᐅᓪᓗᒥ.” 
ᐊᕐᓇᐃᑦ ᐅᖃᐅᓯᖃᖅᐸᖏᒻᒥᔪᑦ ᐱᑦᑎᐊᖅᑕᐅᖏᓂᕐᒥᓂᒃ ᐱᔾᔪᑎᖃᖅᑐᑎᒃ ᕿᑐᕐᖓᒥᓂᒃ 
ᐊᕐᓵᖅᑕᐅᔭᖕᖑᐸᑦᑐᑎᒃ. “ᐊᒻᒪ ᐅᕙᖓᓕ ᐱᐅᒋᓗᐊᓚᐅᕐᓯᒪᖏᓇᒃᑭᑦ ᐃᓄᓕᕆᔨᒃᑯᑦ ᐱᔾᔪᑎᒋᓪᓗᒋᑦ 
ᕿᑐᕐᖓᒃᑲᓂᒃ ᐊᕐᓵᖅᑕᐅᔭᖕᖒᖅᑐᖓ. ᐊᒻᒪ ᑕᐃᒪᐃᓲᖑᓱᕆᒐᒃᑭᑦ ᓱᕈᓯᕐᓂᒃ ᑎᒍᓯᓲᖑᒋᐊᖏᓐᓂᒃ.” 

ᐊᑕᐅᓯᖅ ᐊᕐᓇᓄᑦ ᐊᑐᖅᑕᐅᔪᓐᓇᖅᑐᖅ ᕿᒫᓗᑎᒃ ᐊᖏᕐᕋᒥ ᐱᑦᑎᐊᖅᑕᐅᕙᖏᓂᕐᒥᒃ ᕿᒪᐃᑐᐃᓐᓇᕐᓗᑎᒃ 
ᐊᐃᑉᐸᕐᒥᓂᒃ. ᑕᕝᕘᓇᓕ ᐃᓱᒪᓇᖕᖑᐊᖅᑐᖅ ᓇᒧᖕᖓᕕᑦᓴᖃᕋᒥᒃ ᑭᓯᐊᓂ ᓄᓇᓕᓐᓂ ᐊᖏᓗᐊᖏᑦᑐᒥ 
ᐃᓪᓗᖃᕐᕕᑦᓴᑦᓯᐊᕙᒻᒥ. ᐊᑕᐅᓯᖅ ᐊᕐᓇᖅ ᐅᖃᓚᐅᕐᒪᑦ, ᕿᒪᐃᓚᐅᕐᓯᒪᖕᖏᑦᑐᖅ ᐊᐃᑉᐸᕐᒥᓂᒃ ᐱᔾᔪᑎᖃᖅᑐᓂ 
“ᐃᓱᒪᒍᒪᓚᐅᕋᒪ ᖃᓄᐃᒍᓐᓃᓛᕐᓂᑎᓐᓂᒃ ᖃᖓᑐᐃᓐᓇᒃᑯᑦ ᐊᒻᒪ ᕿᑐᕐᖓᒃᑲ ᐊᑖᑕᖓᓃᖁᓪᓗᒋᑦ. ᐊᒻᒪ 
ᓇᒧᖕᖓᕕᑦᓴᖃᓗᐊᓚᐅᖏᓐᓇᒪ ᐅᐸᒍᓐᓇᑕᓐᓂᒃ.” ᐃᓚᖓ ᐱᔾᔪᑎᐅᓗᐊᖅᐸᓚᐅᖅᑐᖅ ᓱᒻᒪᑦ ᐊᕐᓇᐃᑦ 
ᕿᒪᐃᕙᖕᖏᒻᒪᖔᑕ ᐅᓗᕆᐊᕐᓵᖅᑕᐅᕙᓐᓂᖏᑦ ᐱᑦᑎᐊᖏᑦᑐᓄᑦ. ᐊᑕᐅᓯᖅ ᐊᕐᓇᖅ 
ᐋᓐᓂᑎᖅᑕᐅᖏᓐᓇᖅᐸᓚᐅᖅᑐᖅ ᐊᐃᑉᐸᕐᒥᓄᑦ ᖃᐅᑕᒫᑦ. “ᐊᒻᒪ ᓱᖏᐅᑎᒥᑦ 



74 
 

ᐱᓯᒪᑦᑏᓐᓇᑦᑎᐊᖅᐸᓚᐅᖅᑐᖅ.” ᕿᒪᒐᓱᒃᑲᓗᐊᕈᓂᐅᒃ “ᐅᖃᖅᐸᑦᑐᖅ ᐅᕙᓐᓂᒃ ᕿᓂᖅᑐᒻᒪᕆᐅᒐᔭᕐᓂᕐᒥᓂᒃ.” 
ᐃᓅᓯᕐᒥᓂᒃ ᑭᐱᓯᓂᐊᕐᓂᕋᖅᐸᓐᓂᖅ ᐃᖕᒥᓂᒃ ᐅᓗᕆᐊᓇᕐᓵᕈᑎᐅᕙᒻᒥᔪᖅ ᐊᕐᓇᐃᑦ ᕿᒪᐃᒐᓱᒃᑲᓗᐊᕋᒥᒃ. 
ᐃᓚᖓ ᐱᖃᑕᐅᔪᖅ ᐅᖃᐅᓯᖃᓚᐅᖅᑐᖅ ᒪᒃᑯᑦᑐᒥᑦ ᐊᕐᓇᒥᑦ ᖃᐅᔨᒪᔭᕐᒥᓂᒃ ᐱᖃᓐᓈᖓᓄᑦ 
ᐋᓐᓂᑎᖅᑕᐅᕙᑦᑐᒥᑦ. “ᐱᖃᓐᓈᖓ ᐅᖃᖅᐸᑦᑐᖅ ᐊᕕᑕᐅᓇᓱᒃᑲᓗᐊᕈᓂ, ᐃᓅᓯᕐᒥᓂᒃ ᑭᐱᓯᓂᐊᕐᓂᕋᖅᐸᒻᒪᑕ 
ᐃᖕᒥᓂᒃ ᐊᒻᒪ ᐅᖃᐅᓯᕆᓐᓇᓯᐊᖅᑕᖓ ᐊᕐᓇᒧᑦ. ᑕᐃᒪᐃᒻᒪᑦ, ᐊᕐᓇᖅ ᐅᖃᓚᐅᖅᑐᖅ “ᐊᐱᒍᓐᓇᖏᑕᕋ 
ᐅᐱᓐᓇᕋᓂ ᐃᓅᓯᕐᒥᓂᒃ ᑭᐱᓯᖁᖏᓐᓇᒥᐅᒃ ᐃᖕᒥᓂᒃ.” ᐅᖃᐅᓯᕆᓚᐅᖅᑕᖓ. “ᑕᐃᒪᐃᒻᒪᑦ, 
ᖃᓄᐃᓕᐅᔾᔮᖏᑦᑐᖓ ᒫᓐᓇᒃᑯᑦ” ᑲᑉᐱᐊᓱᑉᐸᒃᑲᒥ ᐃᓅᓯᕐᒥᓂᒃ ᑭᐱᓯᓂᐊᕆᐊᖓᓂᒃ ᐃᖕᒥᓂᒃ.” 
ᐃᓱᒪᒋᔭᖏᒍᑦ ᐱᖃᑕᐅᓚᐅᖅᑑᑉ, “ᖃᐅᔨᒪᔪᖓ ᐊᒥᓱᐊᓗᓐᓂᒃ ᐊᕐᓇᓂᒃ ᑕᐃᒪᐃᑦᑐᓂᑦ ᐊᑐᖅᑐᓂᑦ ᐅᓪᓗᒥ.”  

ᖁᓕᕇᓕᕈᓐᓇᕐᓂᖏᑦ ᖁᐊᕐᓵᕈᑎᐅᕙᑦᑐᑦ 

ᑕᑎᒋᔪᒪᓚᐅᖅᑕᒃᑲ. ᐅᑉᐱᕆᔭᐅᔪᒪᓚᐅᖅᑐᖓ ᑖᒃᑯᓄᖓ. ᐅᕙᓐᓄᑦ ᐅᖃᖁᓚᐅᕋᒃᑭᑦ ᐅᕙᓐᓂᒃ 
ᐃᑲᔪᕐᓯᓂᐊᕐᓂᕋᕐᓗᑎᒃ. ᐅᓗᕆᐊᓇᖅᑐᒦᒍᓐᓃᓂᕐᓂᒃ ᐃᑉᐱᒍᓱᒍᒪᓚᐅᕋᒪ. ᐊᒻᒪ ᐅᕙᓐᓂᒃ 
ᐅᓗᕆᐊᓇᖅᑐᒦᒋᐊᑦᓴᒪ ᓱᓕ ᐃᑉᐱᒋᓚᐅᖅᑕᕋ. ᐅᕙᓐᓂᑦᑕᐅᖅ ᐱᑦᑎᐊᖏᑦᑑᔮᖅᑐᑦᑕᐅᖅ.  

ᐊᒥᓱᐊᓗᓐᓄᑦ ᐊᕐᓇᓄᑦ, ᐱᑦᑎᐊᖅᑕᐅᔪᓐᓃᕆᐊᖅᐸᑦᑐᑦ ᓱᕈᓯᐅᑎᓪᓗᒋᑦ ᐃᓐᓇᐅᓕᕋᓗᐊᕋᒥᒃ ᓱᓕ 
ᐃᓅᓯᖏᓐᓃᐸᑦᑐᑦ, ᖁᐊᕐᓵᕈᑎᐅᕙᑦᑐᑦ ᖁᓪᓕᕇᓕᖅᐸᑦᑐᑎᒃ. ᐊᑕᐅᓯᐅᑉ ᐃᓅᑉ ᐊᕐᓇᐅᑉ ᐅᓂᒃᑳᖓ 
ᐆᑦᑑᑎᒻᒪᕆᐅᔪᖅ ᐊᑐᖅᑕᐅᓯᒪᔪᓂᑦ ᖁᓕᕇᓕᕐᓯᒪᓂᑦ – ᐊᒻᒪ ᐊᕐᓇᐃᑦ ᐅᑉᐱᕆᔭᐅᖃᑦᑕᕈᒪᓂᖏᑦ 
ᐃᑲᔪᖅᑕᐅᒍᒪᓕᕋᐃᒐᒥᒃ ᖁᕕᐊᓇᖕᖏᑦᑐᓂᒃ ᐊᑐᕐᓯᒪᔭᖏᓐᓂᑦ.  

ᐊᕐᓇᐅᑉ ᖁᐊᕐᓵᕈᑎᓂ ᐱᒋᐊᓚᐅᕐᓯᒪᔪᖅ ᓱᕈᓯᐅᑎᓪᓗᒍ ᑎᒥᒃᑯᑦ ᐋᓐᓂᑎᖅᑕᐅᕙᑦᑐᓂ ᐊᑖᑕᒥᓄᑦ. ᐊᑖᑕᖓ 
ᑐᔪᕐᒥᕕᓕᒻᒥᑦ ᐃᓕᓐᓂᐊᖅᑎᐅᓚᐅᖅᑐᖅ ᐊᓐᓇᐅᒪᓯᒪᓪᓗᓂ “ᖁᓄᔪᕐᓂᐊᖅᑕᐅᕙᑦᑐᓂ ᐊᒻᒪ 
ᐋᓐᓂᑎᖅᑕᐅᕙᑦᑐᓂ ᒪᕐᕉᓐᓄᑦ ᐃᕐᓯᕋᕐᔪᐊᓐᓄᑦ ᐊᔪᕆᕐᓱᐃᔩᓐᓄᑦ. ᑕᐃᒪᐃᒻᒪᑦ, ᐃᓅᓯᖃᓚᐅᖅᑐᒍᑦ 
ᐃᓕᓐᓂᐊᕐᕕᒻᒦᑦᑑᔮᖅᑐᑕ. ᐅᕙᑦᑎᓐᓂᒃ ᐋᓐᓂᖅᑎᕆᓕᕋᐃᒐᒥ, ᓯᐊᒋᐊᖃᖅᐸᓚᐅᖅᑐᒍᑦ, ᐅᕙᖓ, ᐊᓂᒐ, ᐊᒻᒪ 
ᒪᕐᕉᒃ ᓄᑳᒃᑲ, ᐊᒻᒪ ᑯᓂᒋᐊᖃᖅᐸᑦᑐᑎᒍ ᐊᒻᒪ ᖁᔭᓐᓇᒦᕐᓗᒍ. ᐃᑦᓯᕚᖅᐸᓚᐅᖅᑐᖅ ᐅᕙᑦᑎᓐᓂᒃ 
ᐋᓐᓂᖅᑎᕆᓚᐅᖅᑐᓂ ᐊᒻᒪ ᖁᔭᒋᒋᐊᖃᖅᐸᓚᐅᖅᑕᕗᑦ ᐊᒻᒪ ᐅᖃᖅᐸᓪᓗᑕ ᓱᓇᒥᒃ 
ᐃᓕᓐᓂᐊᖅᑐᒥᓂᐅᒋᐊᑦᓴᖅ. ᐅᓪᓗᒥᒧᑦ, ᓱᓕ ᖃᐅᔨᒪᖕᖏᑦᑐᖓ ᓱᓇᒥᑦ ᐃᓕᓐᓂᐊᖅᑐᒥᓂᐅᒋᐊᑦᓴᖅ. 
ᐃᓕᓚᐅᖅᑐᖓ ᐱᑦᑎᐊᖏᓐᓂᐅᔪᖅ ᐱᑕᖃᕐᓂᖓᓂᑦ.” 

ᐅᐸᑦᓯᒪᓪᓗᓂ ᑲᑎᒪᑎᑦᑎᑎᓪᓗᒋᑦ ᓱᓕᔪᓄᑦ ᐊᒻᒪ ᓴᐃᒻᒪᖃᑎᒌᓂᕐᒧᑦ ᖃᐅᔨᓴᖅᑏᑦ ᓄᓇᓕᖓᓐᓂ ᐊᕐᓇᖅ 
ᐃᓚᖓ ᐃᓱᒪᓕᖅᑎᑕᐅᓚᐅᖅᑐᖅ ᐊᑖᑕᖓᑕ ᐊᑐᕐᓯᒪᔭᖏᓐᓂᑦ. ᓇᓗᓚᐅᖅᑐᖅ ᖃᓄᐃᒻᒪᑦ 
ᑲᑎᒪᔪᓅᕈᒪᓯᓐᓂᕐᒪᖔᖅ. “ᐃᐱᓐᓇᕋᓂ ᑐᔪᕐᒥᕕᓕᒻᒧᑦ ᐃᓕᓐᓂᐊᕆᐊᓚᐅᕐᓯᒪᖕᖏᑦᑐᖓ. ᑭᓯᐊᓂ 
ᐃᒪᐃᓕᐅᖅᑕᐅᖏᓐᓇᖅᑑᔮᓚᐅᖅᑐᖓ “ᑲᑎᒪᔪᓅᕆᑦ. ᑲᑎᒪᔪᓅᕆᑦ.”” ᐅᓪᓗᖓᓂ ᑭᖑᓪᓕᖅᐹᕐᓱᓕᖅᑎᓪᓗᒋᑦ 
ᐅᐸᓚᐅᖅᑐᖅ ᐊᒻᒪ ᓈᓚᓕᓚᐅᖅᑐᖅ ᑲᑎᒪᔪᓂᑦ. “ᑕᒪᒃᑯᐊ ᑕᑯᓚᐅᕐᓯᒪᖏᑕᒃᑲ ᐃᓅᓯᕐᓂ 
ᐅᓂᒃᑳᖃᖅᐸᓚᐅᖅᑐᑦ ᐅᕙᖓ ᐅᓂᒃᑳᖏᓐᓂᒃ. ᑕᑯᓐᓇᖅᑐᐊᓘᔮᓚᐅᖅᑐᑦ ᐃᒐᓛᑦᑎᒍᑦ. 
ᐅᖃᐅᓯᖃᖅᐸᓚᐅᖅᑐᑦ ᑕᐃᒫᓪᓗᐊᖅ ᐊᑖᑕᑦᑕ ᐊᑐᖅᐸᓚᐅᖅᑕᖏᓐᓂᑦ ᐅᕙᑦᑎᓐᓄᑦ ᓱᕈᓯᐅᑎᓪᓗᑕ.” 
ᐃᓱᒪᓕᕋᒥ ᑭᓯᐊᓂ ᓂᓪᓕᕐᓗᓂᐅᓕᕐᒪᑦ, ᑲᑎᒪᖃᑎᒥᓄᑦ ᐅᖃᓕᒪᓕᓚᐅᖅᑐᖅ, ᐅᖃᐅᑎᓪᓗᓂᒋᑦ ᐅᐸᑦᓯᒪᔪᑦ: 
“ᖃᐅᔨᒪᖕᖏᑦᑐᖓ ᓱᓇᒥᒃ ᐅᕗᖕᖓᕈᑎᖃᕐᒪᖔᕐᒪ. ᓈᓚᓚᐅᖅᑐᖓ ᐃᑲᕐᕋᒥᒃ ᒪᕐᕉᓂᓪᓘᓐᓃᑦ, ᐃᓄᐃᑦ 
ᖃᐅᔨᒪᖏᓯᐊᖅᑕᒃᑲ ᑭᓯᐊᓂ ᐅᕙᖓ ᐅᓂᒃᑳᖏᓐᓂᒃ ᐅᓂᒃᑳᓖᑦ. ᒫᓐᓇ ᑐᑭᓯᓕᖅᑐᖓ. ᐊᑖᑕᒐ ᐃᓅᓯᕐᒥᓂᒃ 
ᑭᐱᓯᓚᐅᕐᓯᒪᔪᖅ ᐃᖕᒥᓂᒃ. ᐃᓗᕕᖅᑕᐅᑎᓪᓗᒍ ᐅᐸᒍᓐᓇᓚᐅᖏᑦᑐᖓ ᐱᔾᔪᑎᒋᓪᓗᒍ 
ᐱᑦᑎᐊᖅᐸᓚᐅᖏᓐᓂᖓ ᐅᕙᓐᓂᒃ ᐱᕈᖅᐸᓪᓕᐊᑎᓪᓗᖓ.” ᐅᖃᐅᑎᓚᐅᖅᑕᖏᑦ ᓯᕗᓕᖅᑎᐅᔪᑦ ᐅᐸᑦᓯᒪᔪᑦ: 
“ᓱᕈᓯᕈᓗᒻᒥᑦ ᑎᒍᓯᓚᐅᕋᑦᓯ ᐊᓈᓇᑦᓯᐊᓐᓂᒃ, ᐊᒻᒪ ᐊᖏᕐᕋᒥᓄᑦ ᐅᑎᖅᑎᑦᑐᒍ ᑐᖕᖔᓗᒻᒥᑦ 
ᓄᓕᐊᓂᓚᐅᖅᑐᒥᑦ ᖃᓪᓗᓈᒥᒃ ᐊᓈᓐᓇᓂᒃ ᐊᒻᒪ ᑕᐃᒫᓪᓗᐊᖅ ᐱᓕᕆᐊᕆᕙᑦᑐᒍ ᑕᐃᒫᓪᓗᐊᖅ 

ᐱᓕᕆᐊᖑᕙᓚᐅᕋᒥ. ᐅᕙᑦᑎᓐᓄᑦ ᓱᓇᑕᖃᓚᐅᖏᑦᑐᖅ. ᓵᕝᕕᑦᓴᖅᑕᖃᕋᓂᓗ. ᐊᓈᓇᒐ ᐃᓅᓯᕐᒥᓂᒃ 
ᑭᐱᓯᓚᐅᕐᓯᒪᔪᖅ ᐃᖕᒥᓂᒃ ᓯᕗᓪᓕᕐᒥ ᐊᒻᒪ ᐊᑖᑕᒐ ᐊᕐᕌᒍᐃᑦ ᖁᓕᑦ ᐊᓂᒍᕐᒪᑕ ᑕᐃᒪᐃᑦᑕᕆᕗᖅ.” 

ᒪᒃᑯᑦᑐᕈᑐᐃᓐᓇᓚᐅᖅᑐᖅ ᐱᑦᑎᐊᖅᑕᐅᓕᓚᐅᕐᓯᒪᑎᓐᓇᒍ. 13-ᖑᑎᓪᓗᒍ ᓂᓕᐊᕐᓂᒃᑯᑦ 
ᖁᓄᔪᕐᓂᐊᖅᑕᐅᓚᐅᕐᓯᒪᔪᖅ ᐊᖏᔪᐊᑕ ᐱᖃᓐᓈᖓᓄᑦ. “ᓇᓪᓕᐅᑎᑎᓪᓗᖓ. ᐊᖑᑎᒥᑦ 
ᐊᐃᑉᐸᖃᓚᐅᕐᓯᒪᖕᖏᑦᑐᖓ ᓯᕗᓂᐊᒍᑦ. ᐅᕙᓐᓂᒃ ᓄᓕᐊᕐᓂᒃᑯᑦ ᖁᓄᔪᕐᓂᐊᓚᐅᕐᓯᒪᔪᖅ. ᑕᒪᓐᓇᖃᐃ 
ᐱᔾᔪᑎᒋᓪᓗᒍ, ᐊᖑᑎᓂᒃ ᐱᖃᑎᖃᕈᓐᓇᖏᑦᑐᖓ ᑕᐃᒫᒃ, ᓯᕗᓪᓕᖅᐹᒥ ᐊᑐᓚᐅᕐᓯᒪᔭᕋ ᐱᓪᓗᒍ. ᐊᒻᒪ 
ᐊᕐᕌᒍᒐᓵᓗᐃᑦ ᑭᓯᐊᓂ ᐊᓂᒍᖅᑕᕐᒪᑕ ᐅᖃᕈᓐᓇᕐᓯᔪᖓ ᑲᖕᖑᓱᓗᐊᖅᐸᓚᐅᕋᒪ ᐅᖃᕆᐊᖅ.” 
ᐅᖃᕈᓐᓇᓯᑦᑕᓯᓐᓇᓕᕋᒥ, “ᐊᓯᒃᑲ ᐊᕐᓇᐃᑦ ᑕᐃᒫᓪᓗᐊᖅ ᐊᕐᕌᒍᖃᑎᒃᑲ ᓄᓇᖃᑎᒋᓪᓗᒋᑦ ᐅᐸᓚᐅᖅᑐᑦ ᐊᒻᒪ 
ᑕᐃᑦᓱᒥᖓᑦᓴᐃᓐᓇᖅ ᐅᖃᐅᓯᖃᖅᑐᑎᒃ ᐱᓚᐅᖅᑐᑦ. ᐊᑯᓂᐊᓗᒃ ᑕᐃᒪᐃᓕᐅᓚᐅᖅᑎᓪᓗᒍ 
ᐅᖃᐅᓯᐅᑦᑕᓯᓐᓇᓕᓚᐅᖅᑐᖅ ᐅᐱᓐᓇᕋᓂ ᐊᖑᑎᒥᑦ ᓄᖅᑲᖅᑎᒻᒪᕆᐅᓚᐅᖅᑐᑦ.” 

ᖁᐊᕐᓵᕐᓯᒪᐃᓐᓇᓚᐅᖅᑐᖅ ᐃᓐᓇᐅᓂᕐᒥᓄᑦ. ᐊᕐᕌᒍᖃᖅᑎᓪᓗᒍ 30-ᖏᓐᓃᑦᑐᓂᑦ, ᐊᐃᑉᐸᖃᓚᐅᖅᑐᖅ 
ᐊᕐᕌᒍᓄᑦ 12-ᓂᑦ, “ᐊᒻᒪ ᖁᕕᐊᓇᓚᐅᖏᑐᒻᒪᕆᐅᔪᖅ ᐊᐃᑉᐸᕇᓐᓂᖅ.” ᐃᓚᖓᒍᑦ, “ᐊᖏᕐᕋᓚᐅᕐᓯᒪᔪᖅ 
ᓱᕐᕋᓯᒪᕐᔪᐊᖅᑐᓂ ᐋᖓᔮᕐᓇᖅᑐᓄᑦ ᐊᒻᒪ ᐃᒥᐊᓗᒻᒧᑦ, ᐊᒻᒪ ᓂᖕᖓᐅᑎᔪᐊᓘᓕᓚᐅᖅᑐᒍᒃ ᐊᒻᒪ ᐅᕙᓐᓂᒃ 
ᐋᓐᓂᖅᑎᕆᓕᖅᑐᓂ ᐊᑦᓱᐊᓗᒃ. ᐊᒻᒪ ᐅᕙᓐᓂᒃ ᐅᖃᐅᔾᔨᓚᐅᕐᓯᒪᔪᖅ, ᑐᑭᓯᔪᓐᓇᖏᑕᕋ ᐅᖃᐅᓯᖅ 
ᑐᓴᓚᐅᕐᓇᒍ [ᐅᖃᖅᑐᓂᐅᒃ ᐃᓄᑦᑎᑐᑦ], “ᑐᖁᓛᖅᑕᒋᑦ ᐊᒻᒪ ᐃᓅᓯᕐᓂᒃ ᑭᐱᓯᓗᖓ ᐃᖕᒥᓂᒃ.” ᐊᒻᒪ 
ᐋᓐᓂᑎᖅᑕᒻᒪᕆᐅᓕᖅᑐᖓ. ᐊᒻᒪ ᐅᕙᓐᓂᒃ ᓄᔮᖅᑐᐃᔪᒻᒪᕆᐅᓚᐅᖅᑐᖅ, ᐊᓇᕐᕕᒻᒧᑦ ᓄᓱᐊᖅᑐᖓ 
ᐊᓂᕕᖃᕐᓂᐊᖏᓐᓇᒪ. ᖃᐅᔨᒪᔭᑎᑦ ᑕᐃᒃᑯᐊ ᐃᓪᓗᐃᑦ? ᐊᓂᕕᖃᕐᓂᐊᓚᐅᖏᑦᑐᖓ. ᐅᕙᖓ 
ᑐᖁᕕᒋᓂᐊᖅᑕᖓᓅᕈᑎᓚᐅᖅᑖᖓ.” ᖃᓄᑭᐊᖅ, ᑎᒍᓯᓐᓂᕋᒥ ᓴᕕᒻᒥᑦ, “ᐊᒻᒪ ᑲᐱᓚᐅᖅᑕᕋ ᐊᑕᐅᓯᐊᖅᑐᒍ 
ᓄᖅᑲᓇᕿᓚᐅᖅᑐᖅ.” ᐋᓐᓂᐊᕕᓕᐊᕈᑎᓕᖅᑕᒥᓂᖓ. “ᖃᐅᔨᒪᓚᐅᖏᑦᑐᖓ ᐋᓐᓂᑎᖅᑕᐅᓯᒪᕐᔪᐊᓂᕐᓂᒃ. 
ᑕᑯᓐᓇᖅᑕᑐᐊᕆᓚᐅᕋᒃᑯᑦ.” ᓗᑦᑖᓄᑦ ᑲᒪᒋᔭᐅᓚᐅᖅᑎᓪᓗᒍ, ᑕᑯᓴᖅᑕᐅᓗᓂ ᐊᕐᓇᖅ ᐅᖃᐅᔾᔭᒥᓂᖅ, 
“ᐃᑲᔪᖅᑕᐅᒋᐊᖃᕐᒥᔪᑎᑦ.” ᐸᓖᓯᒃᑯᓐᓄᑦ ᐅᖄᓚᓚᐅᕐᒥᔪᖅ ᐊᒻᒪ ᐅᖃᐅᑎᓪᓗᓂᒋᑦ ᖃᓄᐃᑦᑐᖃᓚᐅᕐᒪᖔᖅ. 
ᑭᓯᐊᓂ ᐸᓖᓯᒃᑯᓐᓄᑦ ᑎᒍᔭᐅᖔᓚᐅᖅᑐᖅ, ᐊᒻᒪ ᐃᖅᑲᖅᑐᕋᑦᓴᕈᖅᑎᑕᐅᓗᑎᒃ ᐃᓄᐊᕋᓱᓐᓂᒥᓂᖓᓄᖅ. 
“ᐊᒻᒪ ᐸᓖᓯᒃᑯᑦ ᐅᕙᓐᓂᒃ ᑎᒍᓯᓚᐅᖅᑐᑦ, ᐃᕐᓂᕋ ᐱᐊᕋᑯᓘᓚᐅᕐᓯᒪᔪᖅ ᑕᐃᑦᓱᒪᓂ, ᐅᕙᓐᓄᑦ 
ᐅᖃᓚᐅᕐᓯᒪᔪᖅ ᐃᕐᓂᕋ ᑕᑯᓚᐅᕐᓯᒪᔾᔮᔪᓐᓃᕋᒃᑯᒎᖅ.” ᐱᖓᓱᓂᑦ ᑕᖅᑭᓂᑦ ᐊᓄᓪᓚᑦᓯᐊᖑᓚᐅᖅᑐᖅ 
ᖃᐅᔨᓴᕐᓂᖏᓐᓂ, ᐃᖅᑲᖅᑐᕋᑦᓴᐅᑎᑕᐅᓚᐅᖅᑐᑦ ᖁᔭᓈᖅᑕᐅᓕᖅᑐᑎᒃ ᓇᓗᓇᕈᓐᓃᕐᒪᑦ ᐃᖕᒥᓂᒃ 
ᓴᐳᒻᒥᒐᓱᑐᐃᓐᓇᕐᓂᕋᒥ ᐱᒋᐊᖅᑕᐅᓇᓱᐊᖅᑎᓪᓗᒍ.  

ᐊᓂᑎᑕᐅᓚᐅᖅᑎᓪᓗᒍ ᐊᓄᓪᓚᑦᓰᕕᒻᒥᑦ ᓂᐅᕕᕐᕕᓕᐊᓕᓚᐅᖅᑐᖅ, ᓂᕿᑦᓴᓂᑦᑐᓂ, ᑲᑎᓕᕐᓂᖅᑐᓂᐅᒃ 
ᐱᑦᑎᐊᖅᐸᓚᐅᖏᑦᑐᖅ. ᓂᐅᕕᕐᕕᒻᒥᑦ ᐊᓂᑎᓚᐅᖅᑕᖓ “ᐊᒻᒪ ᓇᔪᖅᑕᒥᓅᕈᑎᓪᓗᖓ, ᐊᒻᒪ ᐅᓪᓗᓄᑦ ᐊᒻᒪ 
ᐅᓐᓄᓄᑦ ᐱᖓᓱᓄᑦ ᓄᓕᐊᕐᓂᒃᑯᑦ ᖁᓄᔪᓐᓂᐊᓚᐅᕌᖓ. ᐃᓪᓗᕈᓯᕐᒦᑎᓚᐅᕐᓯᒪᔮᖓ, 
ᐅᕕᓂᕐᓂᐊᓚᐅᕐᓯᒪᓇᖓ, ᐃᓪᓕᖓ ᓱᕈᐊᓘᓪᓗᓂ, ᓂᕿᖃᕋᓂ, ᓱᓇᑕᖃᖏᑦᑐᒥ. ᓯᓂᓕᑦᑕᓯᓐᓇᕐᒪᑦ, 
ᐊᓂᓵᓚᐅᕐᓯᒪᔪᖓ ᖁᑦᓯᓂᕐᓴᒃᑯᑦ ᐃᒐᓛᒃᑯᑦ, ᐊᓐᓄᕌᕐᓯᒪᑦᑎᐊᕐᓇᖓ. ᑕᐃᑦᓱᒪᓂ 
ᑎᒍᔭᐅᑦᑕᓯᓐᓇᓕᓚᐅᕐᓯᒪᔪᖅ.” ᑭᓯᐊᓂ ᐱᕋᔭᖅᑐᓕᕆᓂᕐᒥᑦ ᐱᓕᕆᔾᔪᑎᐅᔪᖅ, ᐅᖃᓚᐅᖅᑐᖅ 
“ᐱᖕᖑᐊᑐᐃᓐᓇᐅᔪᖅ” ᐅᐱᓐᓇᕋᓂ “ᑎᒍᔭᐅᓯᒪᓂᕐᓴᐅᔪᖅ ᐱᔾᔪᑎᒋᓪᓗᒍ ᐱᑦᑎᐊᖅᑕᐅᖃᑦᑕᖏᓐᓂᖓ 
ᐊᖑᑎᐅᑉ ᓴᓂᐊᓂ ᐅᕙᓐᓂᒃ ᐃᓄᐊᕋᓱᑉᐸᓚᐅᕋᓗᐊᖅᑎᓪᓗᒍ.”  

ᑕᐃᒃᑯᐊ ᐊᑐᕐᓯᒪᔭᖏᑦ ᖁᐊᕐᓵᕈᑎᒋᓯᒪᔭᖏᑦ ᖁᓱᔾᔪᑎᒋᒻᒪᕆᑉᐸᑦᑕᖏᑦ ᐊᒻᒪ ᐃᓄᑑᖏᓐᓇᐸᑦᑐᓂ. 
“ᐃᓄᑑᑏᓐᓇᐸᑦᑐᖓ. ᐃᓱᒫᓗᓕᖅᐸᑦᑐᖓ. ᐅᐃᒪᔮᓕᖅᐸᑦᑐᖓ. ᐃᓛᓐᓂᒃᑯᑦ ᐅᓪᓗᒐᓚᐃᑦ ᐊᓂᒍᖅᐸᑦᑐᑦ 
ᐊᓂᓚᐅᕐᓯᒪᑎᓐᓇᖓ ᐃᓗᓐᓂᒃ. ᐃᓛᓐᓂᒃᑯᑦ ᐅᓪᓗᒐᓚᐃᑦ ᐊᓂᒍᖅᐸᑦᑐᑦ ᑕᓗᐃᓚᐅᕐᓯᒪᑎᓐᓇᖓ.” ᐊᖑᒻᒥᑦ 
ᐱᖃᑎᖃᓚᐅᕐᓯᒪᓚᐅᕈᓐᓃᖅᑐᖅ ᐊᕐᕌᒍᓂᑦ 15-ᓂᑦ ᐱᑦᑎᐊᖅᑕᐅᕙᓚᐅᖏᓐᓂᖓ ᐱᓪᓗᒍ. ᑭᓯᐊᓂ ᐊᕐᕌᒎᒃ 
ᒪᕐᕉᒃ ᐊᓂᒍᓕᖅᑑᒃ, ᓄᓇᕐᔪᐊᓂ ᒪᑐᐃᕆᐊᓂᓚᐅᕐᓯᒪᔭᖓ ᐊᒻᒪ ᖁᕕᐊᓱᕝᕕᒃ ᐱᓪᓗᒍ 

ᓇᓪᓕᐅᓂᕐᓯᐅᕆᐊᖃᑕᐅᓕᓚᐅᕐᓯᒪᔪᖅ, “ᐊᒻᒪ ᐊᐱᕆᓪᓗᒍ ᐊᕐᓇᖅ ᐱᖃᓐᓂᕆᔭᕋ ᐅᕙᓐᓂᒃ ᕿᒪᐃᖁᓇᒍ. 
ᓯᕗᓪᓕᐹᑦᓯᐊᒥᑦ ᐃᓄᒋᐊᓐᓅᖃᑕᐅᓚᐅᖅᑐᖓ. ᖃᐅᔨᒪᔪᑎᑦ, ᐃᓱᒪᒋᔭᐅᔪᑦ ᖃᓄᐃᓐᓂᐊᓂᕐᒥᑦ 
ᐊᑐᖅᑕᐅᖏᓐᓇᐸᖕᖏᒻᒪᑕ. ᑕᐃᑯᖕᖓᕆᐊᖃᕐᓂᖏᒃᑲᓗᐊᖅᑐᖓ.” ᓄᓕᐊᕐᓂᒃᑯᑦ 
ᖁᓄᔪᓐᓂᐊᖅᑕᐅᓚᐅᕐᓯᒪᔪᖅ ᐊᖑᑎᒧᑦ ᖃᐅᔨᒪᖏᑕᒥᓄᑦ ᐹᑎᖅᑐᓃᓚᐅᕐᒥᔪᒧᑦ. 
“ᓇᒥᑐᐃᓐᓈᖃᑎᒋᒐᔭᖕᖏᑕᕋ. ᓄᑲᑉᐱᐊᕈᓗᒃ, ᐃᒻᒪᖄ ᐸᓂᒻᒪᖃᐃ ᐊᕐᕌᒍᖃᑎᒐᓚᖓ, ᑕᒪᓐᓇ ᐱᓪᓗᒍ 
ᐅᕙᓐᓄᓪᓕ ᓄᑲᑉᐱᐊᕈᓘᒻᒪᑦ.” ᐃᖅᑲᖅᑐᕋᑦᓴᕈᖅᑎᑕᐅᓚᐅᖅᑐᖅ ᐊᖑᑎ, “ᐊᒻᒪ ᓱᓕ ᐃᖅᑲᖅᑐᐃᕕᒃᑰᐸᑦᑐᒍᑦ.” 
ᑭᓯᐊᓂ ᐅᖃᓕᒪᒍᒪᓚᐅᖏᑦᑐᖅ ᐃᖅᑲᖅᑐᐃᕕᒻᒥ. “ᐊᕐᕌᒍᖃᕋᒪ 54-ᓂᒃ ᐊᒻᒪ ᐊᓈᓇᑦᓯᐊᖑᓕᖅᑐᖓ ᐊᒻᒪ 
ᖃᐅᔨᒪᔭᐅᒍᒪᖏᓐᓇᒪ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓚᐅᕐᓂᕐᓂᒃ ᐋᓯᑦ.”  

ᑭᖑᓂᐊᒍᑦ ᖁᓄᔪᕐᓂᐊᖅᑕᐅᓚᐅᖅᑎᓪᓗᒍ, ᐊᕐᓇᒧᑦ ᐸᓖᓯᒧᑦ ᖃᐅᔨᒋᐊᖅᑎᑕᐅᓚᐅᖅᑐᖅ ᐃᓄᓕᕆᔨᒥᑦ. 
“ᑕᐃᑦᓱᒪᓂ ᓂᖕᖓᐅᒪᓚᐅᕋᒪ. ᐱᐅᒋᔪᓐᓃᓚᐅᖅᑕᒃᑲ ᑭᒃᑯᑐᐃᓐᓇᑦᑎᐊᑦ. ᐅᖃᓕᒪᕕᐅᒍᒪᖕᖏᑦᑎᐊᓕᖅᑐᖓ 
ᐱᓚᐅᖅᑐᖓ. ᐱᔪᒪᓚᐅᖏᓐᓇᒪ, ᑲᖑᓱᓚᐅᕋᒪ. ᑕᐃᒪᐃᒻᒪᑦ, ᐅᖃᐅᑎᓕᓚᐅᖅᑕᒃᑲ ᐊᑐᒃᑲᓐᓂᕈᒪᒍᓐᓃᕋᒃᑭᑦ 
ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓯᒪᓂᒃᑲ ᐊᒻᒪ ᐱᑦᑎᐊᖅᑕᐅᖏᔾᔪᑎᒥᓂᒃᑲ. ᐃᓄᑑᒍᒪᑐᐃᓐᓇᖅᑐᖓᓕ. 
ᐊᕐᕌᒍᖃᖅᑐᖓ 54-ᓂᑦ, ᓱᓕ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᖅ. ᖃᓄᑎᒋ ᑲᖕᖑᓲᑎᓇᖅᐸ? ᑕᐃᒪᐃᒻᒪᑦ, 
ᐅᕙᓐᓂᒃ ᑲᒪᒋᓇᓱᐊᕈᓘᔭᖅᐸᑦᑕᕋ. ᑭᓯᐊᓂ ᐱᔭᕆᐊᑭᑦᑐᑯᓘᖏᑦᑐᖅ ᐊᖅᑯᑎᖓ.” ᐃᖕᒥᓃᓐᓇᖅ 
ᑲᒪᒋᓇᓱᐊᖅᑐᓂᐅᒃ ᑐᑭᖃᖅᑐᖅ, “ᖃᐅᑕᒫᑦ ᐃᓅᓯᖃᖅᐸᑦᑐᖓ ᑲᖕᖑᓱᑦᑐᖓ. ᐊᕐᕌᒎᓐᓂ ᒪᕐᕉᓐᓂ 
ᐊᓂᒍᓕᖅᑑᓐᓂᒃ ᓱᒃᑲᐃᑦᑐᑯᓗᒻᒥᒃ, ᐃᑉᐱᒋᕙᑦᑐᖓ ᓴᐱᓕᓕᕆᐊᑦᓴᖅ ᐃᓅᓯᕐᒥᒃ. ᐃᓚᓐᓅᕐᓯᒪᔭᐃᓐᓇᒃᑲ ᐊᒻᒪ 
ᐱᖃᓐᓂᕆᔭᓐᓄᑦ ᓱᓇᑐᐃᓐᓇᐃᑦ ᐊᓐᓂᓇᖅᑐᑦ ᐅᕙᓐᓄᑦ. ᐅᕙᑦᑎᓃᑦᑐᑦ ᐱᓯᒪᔭᒃᑲ ᐊᑐᕆᐊᓕᑐᐊᒃᑲ 
ᐊᓐᓇᐅᒪᔾᔪᑎᒋᓗᒋᑦ. ᑭᓱᖃᕈᓐᓃᖅᑐᖓ ᐱᖁᑎᓂᒃ.” ᑕᐅᑦᑐᒥᓂᒃ ᐊᓪᓛᑦ ᐊᓯᔾᔩᓇᓱᐊᕐᓯᒪᔫᒐᓗᐊᖅ 
ᐊᑐᕈᒪᒍᓐᓃᕋᒥ ᐱᑦᑎᐊᖅᑕᐅᖏᓂᕐᒥᒃ:  

ᓄᔭᒃᑲ ᑕᑯᒃᑭᑦ. ᑭᐱᓚᐅᖅᑕᒃᑲ ᑕᑯᒥᓇᕐᓂᐊᖏᓐᓇᒪ ᐊᖑᑎᓄᑦ ᑕᑯᓴᖅᑕᐅᖃᑦᑕᓂᐊᖏᓐᓇᒪ, 
ᑕᑯᒥᓇᕐᓂᐊᖏᓐᓇᒪ. ᐊᓐᓄᕌᑦᑎᐊᕙᓐᓂᒃ ᐊᑐᕈᓐᓇᐃᓕᓚᐅᖅᑐᖓ ᐅᐱᓐᓇᕋᓂ ᐊᓐᓄᕌᑦᑎᐊᕙᓐᓂᒃ 
ᐊᑐᕋᓗᐊᕈᒪ, ᐅᕙᓐᓂᒃ ᑕᑯᓂᐅᓴᑐᐃᓐᓇᕐᒪᑕ ᐊᒻᒪ ᐸᓯᔭᑦᓴᑑᒐᔭᕋᒪ. ᐊᓱᐃᓪᓛᒃ, 
ᐊᓐᓄᕌᖅᐸᓕᓚᐅᖅᑐᖓ ᖃᓄᐃᑦᓴᖏᑦᑐᑎᑐᑦ ᐊᒻᒪ ᑕᐅᑦᑐᖃᓕᖅᑐᖓ ᑕᐃᒫᒃ. ᐅᕙᓐᓂᓪᓗ 
ᖃᐅᔨᒪᔪᑦ, ᑕᑯᓯᒪᔪᑦ ᐊᓯᔾᔨᕐᓯᒪᓂᕐᓂᒃ. ᐃᒪᐃᓕᖓᕙᑦᑐᑦ, “ᐊᓐᓄᕌᑦᑎᐊᖅᓯᒪᕙᓚᐅᕋᓗᐊᖅᑐᑎᑦ 
ᐱᐅᔫᑎᐊᓗᓐᓂᑦ. ᐃᓯᒐᐅᔭᕐᓯᒪᕙᑦᑐᑎᑦ ᑭᒻᒥᑯᑖᓖᓐᓂᒃ. ᓄᔭᑦᑎᐊᕆᑉᐸᔪᔪᑎᑦ. ᐱᐅᓴᕐᓯᒪᕙᔪᔪᑎᓪᓗ.” 
ᑕᐃᓐᓇᐅᕙᔪᒐᓗᐊᕋᒪ [ᐊᑎᖓ]. ᒫᓐᓇᓕ, ᖃᐅᔨᒪᒍᓐᓃᖅᑐᖓ ᓱᓇᐅᓂᕐᓂᒃ, ᓄᓕᐊᕐᓂᒃᑯᑦ 
ᖁᓄᔪᕐᓂᐊᒐᑐᐃᓐᓇᑦᑎᐊᖅ ᐅᑦᑑᒃ, ᒪᒥᐊᓇᐅᒐᓗᐊᖅ ᐅᖃᐅᓯᕋᓂᒃ, ᑭᓯᐊᓂ ᑕᐃᒫᒃ 
ᐃᑉᐱᓐᓂᐊᓕᕋᒪ. 

ᖁᐊᕐᓵᕈᑎᒋᓯᒪᔭᖏᓐᓄᑦ ᖁᓕᐅᔾᔨᓯᒪᒻᒥᔪᖅ, “ᑕᖅᑭᐅᔪᔪᒥ ᓄᖅᑲᑎᑦᑎᔪᔪᖓ ᐊᖑᑎᒥᑦ ᓄᓕᐊᕐᓂᒃᑯᑦ 
ᖁᓄᔪᕐᓂᐊᕋᓱᑦᑐᒥᑦ ᐱᖃᑎᓐᓂᒃ. ᐊᒻᒪ ᐅᕙᓐᓂᒃ ᐋᓐᓂᖅᑎᕆᔪᒻᒪᕆᐅᔪᔪᖅ. ᐅᕙᓐᓂᒃ ᕿᒥᑦᓯᒐᓱᑦᑐᓂ ᐊᒻᒪ 
ᐊᑭᓐᓇᕐᒧᑦ ᓇᕿᑦᑐᓂᖓ ᐊᒻᒪ ᑮᓇᒃᑯᑦ ᑎᓪᓗᐊᓪᓗᖓ ᐊᒻᒪ ᐃᒋᑦᑐᓂᖓ ᒪᔪᕋᐅᑎᒃᑯᑦ ᐅᓄᖓᑲᓪᓚᒃ ᐊᒻᒪ 
ᖃᐅᔨᒪᒍᓐᓃᓂᖅᑐᖓ. ᐊᒻᒪ ᐅᕙᖓ ᓂᐊᖁᖓᓂᒃ ᑐᒃᑲᓕᕐᓂᖅᑐᓂ ᐅᖃᐅᔾᔭᐅᔪᔪᖓ. ᖃᐅᔨᒐᒪ ᓂᐊᖁᒃᑯᑦ 
ᐋᓐᓂᕐᓯᒪᔪᒻᒪᕆᐅᓚᐅᖅᑐᖓ.” ᐅᖃᐅᓯᕆᓚᐅᖅᑕᖓ ᐋᓐᓂᖅᑕᐅᓂᒥᓂᕐᒥᓂᒃ ᐸᓖᓯᒃᑯᓐᓄᑦ. “ᐸᓖᓯᒃᑯᓐᓂᒃ 
ᐃᑲᔪᖅᑕᐅᒍᒪᓕᓚᐅᖅᑐᖓ ᐊᒻᒪ ᐃᑲᔪᓚᐅᖏᒻᒪᕆᑦᑐᑦ. ᐅᓂᒃᑳᒃᑲᓂᒃ ᑎᑎᕋᓚᐅᖏᑦᑐᑦ, ᓱᓚᐅᖏᓯᐊᖅᑐᑦ.” 
ᓂᖕᖓᐅᔭᐅᓚᐅᖅᑎᓪᓗᒍ ᑭᖑᓂᐊᒍᑦ ᐃᖅᑲᓇᐃᔭᕈᓐᓇᐃᓕᓚᐅᖅᑐᖅ. “ᑕᖅᑮᓄᑦ ᒪᕐᕉᓐᓄᑦ 
ᐃᓅᔾᔪᑎᖃᓚᐅᖅᑐᖓ $60-ᓂᑦ. ᐅᓪᓘᕙᓚᐅᖅᑐᑦ ᑳᓕᖅᑐᒻᒪᕆᐅᕙᑦᑐᖓ ᑭᓯᐊᓂ ᑲᖕᖑᓱᓗᐊᓚᐅᖅᑐᖓ 
ᐊᓂᔭᕆᐊᑦᓴᖅ. ᐃᖅᑲᓇᐃᔮᓐᓄᑦ ᖁᕕᐊᒋᓪᓚᕆᑦᑕᓄᑦ ᐅᑎᕈᓐᓇᓚᐅᖏᑦᑐᖓ. ᐅᑎᕈᓐᓇᓚᐅᖏᑦᑐᖓ 
ᐅᐱᓐᓇᕋᓂ ᑮᓇᕋ ᓱᕋᑦᓯᒪᑎᓪᓗᒍ ᑐᖕᖓᓱᑦᑎᑦᑎᔨᐅᔪᓐᓇᓚᐅᖏᑦᑐᖓ. ᑕᒪᓐᓇ ᐱᔾᔪᑎᒋᓪᓗᒍ 
ᓱᓚᐅᖏᓯᐊᖅᑐᖓ ᐊᑯᓂᑲᓪᓚᒻᒪᕆᒃ.” 

ᑭᓯᐊᓂ ᐅᓗᕆᐊᓇᖅᑐᒦᓚᐅᖅᑐᖅ ᐊᖏᕐᕋᒥᓂ. ᐊᑕᐅᓯᕐᒥ ᐅᓐᓄᕐᒥ ᐊᖑᒻᒥᑦ “ᐃᓵᖅᑐᖃᕋᓱᓚᐅᕐᓯᒪᔪᖅ 
ᐊᖏᕐᕋᓐᓄᑦ ᐅᓐᓄᐊᒃᑯᑦ 1:30-ᑎᓪᓗᒍ.” ᐸᓖᓯᒃᑯᓐᓄᑦ ᐅᖄᓚᓕᓚᐅᖅᑐᖅ ᐃᑲᔪᖅᑕᐅᒍᒪᓪᓗᓂ. 
“ᐃᑲᕐᕋᐅᓗᐊᒥᑦ ᖃᐃᒐᓱᓚᐅᕐᓯᒪᔪᑦ, ᕿᓚᒥᐅᓂᕐᓴᐅᒍᓐᓇᓚᐅᖅᑑᒐᓗᐊᑦ, ᐃᒻᒪᖄ 10, 15 ᒪᓇᑦᓯᓂᖅᑲᐃ.” 
ᑕᐃᒪᖕᖓᓕᒫᖅ, ᐃᖅᑲᐃᓯᒪᓚᐅᖅᑐᖅ ᖃᓄᐃᒍᑎᐅᓚᐅᕐᓯᒪᔪᒥᑦ ᐊᐅᔭᐅᑎᓪᓗᒍ. “ᐊᕐᓇᒥᒃ 
ᑐᖁᑕᐅᔪᖃᓚᐅᖅᑐᖅ ᐊᒻᒪ ᓄᓕᐊᕐᓂᒃᑯᑦ ᖁᓄᔪᓐᓂᐊᖅᑕᐅᓗᓂ ᓄᑲᑉᐱᐊᒧᑦ ᑐᖁᑕᐅᓚᐅᖅᑎᓪᓗᒍ. 
ᓄᓕᐊᕐᓂᒃᑯᑦ ᖁᓄᔪᓐᓂᐊᓚᐅᖅᑕᖓ ᑐᖁᖓᓕᖅᑎᓪᓗᒍ. ᐊᒻᒪ ᑕᕝᕙᐅᕗᖓ ᐃᓄᑐᐊᑦᑎᐊᖅ ᐊᖏᕐᕋᓐᓂ. 
ᑕᐃᓐᓇ ᐃᖅᑲᐃᔭᑐᐊᑦᑎᐊᕆᓚᐅᖅᑕᕋ. ᐋᖓᔮᕐᓇᖅᑐᕐᓯᒪᔪᑦᓴᐅᒐᒥ ᐊᒻᒪ ᐅᕙᓐᓂᒃ ᐃᓄᐊᕐᓂᐊᓕᖅᑐᖅ ᐊᒻᒪ 
ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᑐᐃᓐᓇᕐᓂᐊᓕᕐᒥᔪᖓ.” ᐸᓖᓯᒃᑯᑦ ᖃᐃᑦᑕᓯᓐᓇᓕᕐᒪᑕ “ᐅᖃᐅᑎᓚᐅᖅᑕᒃᑲ 
ᖃᓄᖅ ᐊᖑᑎ ᐱᓲᓯᖃᓚᐅᕐᒪᖔᖅ. ᐊᒻᒪ ᖃᐅᑉᐸᕈᒻᒪᑦ ᐅᕙᓐᓄᑦ ᐅᖃᓚᐅᖅᑐᑦ – ᐅᐱᓐᓇᕋᓂ 
ᐅᖄᓚᕕᒌᓐᓇᓚᐅᖅᑕᒃᑲ ᐃᒫᒃ, “ᑎᒍᓚᐅᖅᑭᓯᐅᒃ? ᑎᒍᓚᐅᖅᑭᓯᐅᒃ?” – ᐊᖏᕐᕋᐅᔾᔮᓗᑐᐃᓐᓇᐅᓚᐅᖅᑐᖅ! 
ᐃᓱᒪᐃᓐᓇᕿᓕᖅᑎᑕᐅᓚᐅᖅᑐᖅ ᑭᖑᓪᓕᕐᒥᒃ ᐊᕐᓇᒥᑦ ᓄᓕᐊᕐᓂᒃᑯᑦ ᖁᓄᔪᓐᓂᐊᕈᓐᓇᖁᓪᓗᒍ.” 

ᐃᓚᓕᐅᑎᓪᓗᓂ ᓇᒻᒪᒐᖓᓄᑦ ᐊᑦᓱᕉᓴᐅᑎᒥᓄᑦ, ᐃᖅᑲᖅᑐᕋᑦᓴᐅᓚᐅᖅᑐᖅ ᓱᕐᕋᓯᒪᓪᓗᓂ ᓄᓇᒃᑰᔫᕐᓂᕋᒥ. 
ᐅᖃᐅᓯᖃᓚᐅᖅᑐᖅ ᖃᓄᐃᓕᐅᖅᑐᖃᓚᐅᕐᒪᖔᖅ:  

ᑕᐃᑦᓱᒪᓂ ᐅᓐᓅᑎᓪᓗᒍ ᐊᖑᑎᒥᑦ ᐃᓵᖅᑐᖃᓚᐅᕐᒪᑦ ᕿᒫᓚᐅᖅᑐᖓ ᐅᕙᑦᑎᓐᓂᒃ ᐅᓪᓗᓄᑦ 
ᑎᓴᒪᓄᑦ, ᑕᓪᓕᒪᓄᓪᓗᑭᐊᖅ. ᐊᒻᒪ ᓄᓇᒃᑰᔫᕋ ᑐᓂᓪᓗᒍ ᐅᕙᓐᓂᒃ ᓇᓂᓯᔪᓐᓇᕐᓂᐊᖏᒻᒪᑦ. ᑭᓯᐊᓂ 
ᐊᖏᕐᕋᕈᒪᓕᓚᐅᕋᒪ. ᐊᓱᐃᓪᓛᒃ, ᓄᓇᒃᑰᔫᕋ ᐊᐃᓕᓚᐅᖅᑕᕋ. ᐊᒻᒪ ᐃᒥᕐᓯᒪᒐᓛᓚᐅᖅᑐᖓ, ᑭᓯᐊᓂ 
ᐋᖓᔮᕐᓇᖓ. ᐃᓅᓯᕋ ᐅᑎᖅᑎᒍᒪᑐᐃᓐᓇᓕᓚᐅᕋᒃᑯ. ᐸᓖᓯᒃᑯᓐᓄᑦ ᐅᖄᓚᔪᖃᕐᓂᖅᑐᓂ ᐊᒻᒪ 
ᖃᐃᓚᐅᖅᑐᑦ ᕿᓚᒥᓪᓚᕆᐊᓗᒃ ᐊᒻᒪ ᐅᕙᓐᓂᒃ ᑎᒍᓯᓪᓗᑎᒃ, ᑎᒍᓯᔾᔪᑏᓐᓂᒃ ᐋᖅᑭᑦᓯᕕᐅᓗᖓ 
ᐊᒡᒐᐅᒥᒃᑯᑦ, ᐸᓖᓯᒃᑯᓐᓅᕈᔾᔭᐅᓕᖅᑐᖓ.  

ᑕᑯᓚᐅᖅᑕᖓ ᐊᑲᐅᑦᑎᐊᖏᓐᓂᖓ ᖃᓄᐃᒍᑎᐅᔫᑉ. ᐸᓖᓯᒃᑯᑦ, ᐅᖃᓚᐅᖅᑐᖅ, “ᐅᕙᓐᓂᒃ 
ᐃᑲᔪᕈᓐᓇᖅᐸᓚᐅᖏᑦᑐᑦ ᐅᖄᓚᒐᐃᒐᓗᐊᕋᒪ, ᑭᓯᐊᓂ ᐱᑲᒻᒪᒐᓛᑐᐊᕋᒪ” ᐸᓖᓯᒃᑯᑦ ᖃᓄᐃᓕᐅᕐᓇᓵᖏᓚᑦ. 
ᒫᓐᓇᐅᓕᖅᑐᕐᓕ, “ᑲᑉᐱᐊᒋᓂᕐᓴᕆᓕᖅᑕᒃᑲ ᐸᓖᓯᒃᑯᑦ ᐱᑦᑎᐊᐸᖏᑦᑐᖅ ᐅᕙᓐᓂᒃ ᑲᑉᐱᒋᖏᓂᕐᓴᕆᓕᖅᑐᒍ.” 
ᐅᑉᐱᕈᓱᑦᑐᖅ ᑎᒍᔭᐅᓛᕐᓂᕐᒥᓂᒃ ᐱᔾᔪᑎᒋᓪᓗᒍ ᐃᖅᑲᖅᑐᕋᑦᓴᐅᓂᖓ ᓄᓇᒃᑰᔫᕐᓂᕋᒥ ᓱᕐᕋᓯᒪᓪᓗᓂ. 
“ᐅᖃᐅᑎᓚᐅᖅᑕᒃᑲ ᐊᓐᓄᓪᓚᑦᓰᕕᒻᒨᕈᒪᓂᕋᖅᑐᖓ. ᓴᐱᓕᕋᒪ. ᐊᓯᔾᔨᔾᔮᖏᒥᒻᒪᑦ. ᐊᑏ 
ᐊᓐᓄᓪᓚᑦᓰᕕᒻᒨᖅᑕᐅᑐᐃᓐᓇᓕᕐᓚᖓ ᐊᒻᒪ ᐃᑉᐱᒋᔭᐅᔪᓐᓃᕐᓗᖓ.” 

ᒫᓐᓇᐅᔪᕐᓕ, ᐃᓅᓯᖃᓕᖅᑐᖅ ᑲᑉᐱᐊᓱᐊᖏᓐᓇᖅᑐᓂ. “ᐅᓪᓗᖃᖅᐸᑦᑐᖓ ᑲᑉᐱᐊᓱᓐᓂᑯᐊᓗᓐᓄᑦ 
ᐅᐃᒪᔮᓕᖅᐸᑦᑐᖓ. ᐃᓄᒋᐊᓐᓅᕆᐊᑦᓴᖅ ᑲᑉᐱᐊᓱᓕᖅᐸᑦᑐᖓ ᐃᓛᓐᓂᒃᑯᑦ. ᐃᓛᓐᓂᒃᑯᑦ ᐅᓪᓗᖃᖅᐸᒻᒥᔪᖓ 
ᒪᑭᒍᓐᓇᐃᓕᑦᑎᐊᐸᑦᑐᖓ ᓯᓂᕝᕕᓐᓂᒃ ᐱᔾᔪᑎᒋᓪᓗᒋᑦ ᐅᐃᒪᔮᕐᓂᕆᕙᑦᑕᒃᑲ ᐊᒻᒪ ᑲᑉᐱᐊᓱᓗᐊᓕᕋᐃᒐᒪ.” 
ᒪᕐᕉᓐᓂᒃ ᐱᖃᓐᓂᕆᔭᖃᕐᒥᔪᖅ “ᐃᑲᔪᖅᑎᑐᐊᑦᑎᐊᓐᓂᒃ.” ᖃᐅᑕᒫᑦᑎᐊᖅ ᖃᐅᔨᒋᐊᖅᑕᐅᕙᑦᑐᖅ. 
“ᐅᐱᓐᓇᕋᓂ ᖃᐅᔨᒪᔪᑦ ᖃᓄᐃᒻᒪᖔᕐᒪᑦ ᐊᒻᒪ ᖃᐅᔨᒪᔪᑦ ᐃᓱᒪᓕᖅᐸᒃᑲ ᐃᓅᓯᕐᓂᒃ ᑭᐱᓯᔭᕆᐊᑦᓴᖅ ᐃᖕᒥᓂᒃ. 
ᑲᑉᐱᓱᓕᑦᑎᐊᐸᑦᑐᖓ ᐅᕙᓐᓂᒃ ᐊᖏᔫᑎᐅᓂᕐᓴᒻᒪᕆᐅᒻᒪᑕ. ᐊᒻᒪ ᓵᒐᓱᑉᐸᑦᑐᖓ ᐸᐃᑉᐹᖁᑎᓄᑦ. 
ᓱᑎᒋᓇᓱᐊᖅᐸᑦᑐᖓ ᕿᑲᑐᐃᓐᓇᕈᒪᓇᖓ. ᐃᓛᓐᓂᒃᑯᑦ ᑕᑯᔭᐅᕙᑦᑐᖓ ᐱᓱᒐᔭᑦᑎᓪᓗᖓ ᐊᒻᒪ 
ᐃᑉᐱᒍᓱᖕᖏᓯᐊᖅᑐᖓ ᓇᒧᑦ ᐱᓱᓕᕋᓗᐊᕆᐊᑦᓴᖅ. ᐅᕝᕙᓘᓐᓃᑦ ᖃᐅᔨᒪᖕᖏᒻᒪᕆᑦᑐᖓ 
ᓇᒧᖕᖓᓕᕋᓗᐊᕐᒪᖔᕐᒪ. ᐊᒻᒪ ᐃᖅᑯᒪᑦᑕᖅᑯᖓ ᐊᒻᒪ ᐃᒪᐃᑦᑐᖓ, “ᓇᒧᖕᖓᕋᓗᐊᕋᒪ?” ᐊᓱᐃᓪᓛᒃ, 
ᐱᓱᓯᑐᐃᓐᓇᖅᑐᖓ ᐊᖏᕐᕋᓐᓄᑦ. ᐊᒻᒪ ᑲᖕᖑᓱᑦᑐᖓ, ᖃᐅᔨᒪᔪᑎᑦ, “ᐅᐱᓐᓇᕋᓂ ᐅᕙᖓᐅᖏᑦᑐᖅ. ᖃᓄᖅ 
ᐃᑉᐱᓐᓂᐊᖏᑦᑎᐊᖅᑑᔮᓕᖅᑐᖓ.” ᐊᓯᐅᓯᒪᔫᔮᖅᑐᓂ, ᐅᖃᓚᐅᖅᑐᖅ, “ᖃᐅᔨᒪᒍᓐᓃᖅᑐᖓ ᑭᓇᐅᓂᕐᓂᒃ 
ᐅᕝᕙᓘᓐᓃᑦ ᓱᓇᐅᒋᐊᖃᕐᓂᕋᓗᐊᕐᒪᖔᕐᒪ. ᑭᓇᐅᓚᐅᕋᒪ ᐱᒋᐊᕐᓇᓂᕐᒥ? ᖃᓄᐃᓕᐅᓚᐅᕋᒪ ᑕᒪᓐᓇ 
ᐊᑐᓕᖅᐱᒍ? ᒎᑎᒧᑦ ᓂᖕᖓᐅᒪᓕᓚᐅᖅᑐᖓ ᐅᓪᓘᒃ ᒪᕐᕉᒃ ᐊᓂᒍᓕᖅᑑᒃ, ᑖᒃᑯᓂᖓᑦᓴᐃᓐᓇᖅ ᐊᐱᕆᕙᑦᑐᒍ. 

ᖃᓄᐃᓕᐅᓚᐅᕋᒪ ᐱᐅᖏᑦᑐᐊᓗᒻᒥᑦ ᐃᒫᒃ ᐃᓅᓯᖃᓕᖅᐳᖓ? ᐊᒻᒪ ᐊᑕᐅᓯᐊᑐᐃᓐᓇᕋᓂ. 
ᐊᕐᕌᒍᒐᓴᐅᓕᖅᑐᑦ.” 

ᐊᐱᕆᔭᐅᒐᒥ ᓱᓇᒥᒃ ᑭᖕᖒᒪᑦᓯᒻᒪᖔᖅ ᐸᓖᓯᒃᑯᓐᓂᑦ ᑭᐅᓚᐅᖅᑐᖅ: “ᑕᑎᒋᔭᐅᔪᒪᓚᐅᕋᒪ. 
ᐅᑉᐱᕆᔭᐅᔪᒪᓚᐅᖅᑐᖓ ᑖᒃᑯᓄᖓ. ᐅᕙᓐᓄᑦ ᐅᖃᖁᓚᐅᕋᒃᑭᑦ ᐅᕙᓐᓂᒃ ᐃᑲᔪᕐᓯᓂᐊᕐᓂᕋᕐᓗᑎᒃ. 
ᐅᓗᕆᐊᓇᖅᑐᒦᒍᓐᓃᓂᕐᓂᒃ ᐃᑉᐱᒍᓱᒍᒪᓚᐅᕋᒪ. ᐊᒻᒪ ᐅᕙᓐᓂᒃ ᐅᓗᕆᐊᓇᖅᑐᒦᒋᐊᑦᓴᒪ ᓱᓕ 
ᐃᑉᐱᒋᓚᐅᖅᑕᕋ. ᐅᕙᓐᓄᑦ ᐱᕋᔭᑦᑑᔮᑐᐃᓐᓇᓚᐅᕐᒥᔪᑦ.” ᐱᔾᔪᑎᒋᓪᓗᒋᑦ ᐊᑐᕐᓯᒪᔭᓂ, ᐸᓖᓯᒃᑯᓐᓂᑦ 
ᐱᐅᑦᓴᓗᐊᕈᓐᓃᖅᑐᖅ. “ᑭᖑᓪᓕᖅᐹᖑᒐᔭᖅᑐᑦ ᐃᑲᔪᖅᑎᑦᓴᕐᓯᐅᓕᕈᒪ.” 

ᑕᐃᒫᐸᓗᑦᑎᐊᖅᑕᐅᖅ ᐊᕐᓇᐅᑉ ᐅᖃᐅᓯᕆᓚᐅᖅᑕᖓᑎᑐᑦ, ᐊᓯᖏᑦ ᐊᕐᓇᐃᑦ ᓵᑦᓯᒪᔪᑦ 
ᐃᖅᑲᖅᑐᐃᕕᓕᕆᓂᕐᒧᑦ ᕿᓂᖅᐸᑦᑐᑦ ᐊᑐᓚᐅᖅᑕᖏᑦ ᓱᓕᓚᐅᕐᓂᖏᓐᓂᑦ – ᐊᑐᓚᐅᖅᑕᖏᑦ 
ᐊᑐᓪᓚᕆᓚᐅᖅᑕᖏᑦ; ᐋᓐᓂᖅᑕᐅᓯᒪᓂᖏᓐᓂᑦ. ᐃᑲᔪᕐᓯᖅᑕᐅᓂᕐᒥᓂᒃ ᐃᑉᐱᒍᓱᒋᐊᖃᕐᒥᔪᑦ ᐊᒻᒪ 
ᐅᓗᕆᐊᓇᖅᑐᒦᖏᓂᕐᒥᓂᒃ ᐃᓱᒪᓗᑎᒃ. ᑭᓯᐊᓂ ᑕᐃᒃᑯᐊ ᑭᖕᖒᒪᔭᐅᔪᑦ ᐱᑕᖃᐃᓐᓇᐸᖕᖏᑦᑐᑦ. 

ᐸᓖᓯᒃᑯᓐᓄᑦ ᕿᓄᓪᓗᓕ ᐃᑲᔪᖅᑕᐅᒍᒪᓪᓗᓂ 

ᐅᕙᓐᓂᒃ ᑕᑯᓐᓇᖏᑦᑎᐊᖅᑐᑎᒃ ᐋᓐᓂᕐᓯᒪᓂᕐᓂᒃ ᐊᒻᒪ ᑲᑉᐱᐊᓱᐊᓂᕐᓂᒃ, ᐅᕙᓐᓂᒃ 
ᑕᑯᓐᓇᖅᑐᐊᓗᑐᐃᓐᓇᐅᓚᐅᖅᑐᑦ ᐋᖓᔮᖅᑑᔮᖅᑐᖓ ᐊᒻᒪ ᐊᓐᓂᕐᓇᓗᐊᕐᓇᖓ ᑕᐃᒃᑯᓄᖓ 
ᐅᑉᐱᕆᔭᐅᔭᕆᐊᑦᓴᖅ.  

ᐊᒥᓱᑲᓪᓚᐃᑦ ᐊᕐᓇᐃᑦ ᐅᖃᐅᓯᖃᖅᐸᓚᐅᖅᑐᑦ ᐸᓖᓯᒃᑯᓐᓄᑦ ᐅᖄᓚᓯᒪᓂᕐᒥᓂᒃ ᐃᑲᔪᖅᑕᐅᒍᒪᓪᓗᑎᒃ, 
ᑭᓯᐊᓂ ᐅᑉᐱᕆᔭᐅᕙᒐᑎᒃ. ᐊᑕᐅᓯᖅ ᐊᕐᓇᖅ ᐊᕐᕌᒍᓕᒃ 50-ᖏᓐᓃᑦᑐᓂᑦ ᐅᖃᐅᓯᖃᓚᐅᖅᑐᖅ 
ᖁᕕᐊᓇᖕᖏᑦᑐᒥᑦ ᐊᑐᓚᐅᖅᑕᒥᓂᒃ ᐊᓂᑎᑕᐅᑦᑕᐃᓕᒪᓪᓗᓂ ᐊᒻᒪ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓗᓂ 
ᐊᖏᕐᕋᒥᓂ. ᐊᖑᑎᐅᑉ ᑎᒍᓯᒪᓚᐅᖅᑐᖓ ᐅᓪᓗᓄᑦ ᐱᖓᓱᓄᑦ.  

ᐊᓂᒍᓚᐃᑎᓯᒪᓚᐅᕌᖓ ᓴᓐᓂᕈᐊᕐᓯᒪᓪᓗᓂᐅᒃ. ᕿᒫᒍᓐᓇᓚᐅᖏᑦᑐᖓ. ᖃᐅᔨᓴᖅᐸᓚᐅᖅᑐᖅ 
ᐊᓂᒐᓱᖕᖏᒃᑲᓗᐊᕐᒪᖔᕐᒪ, ᒪᑐᒨᖅᑎᓯᑦᑕᐃᓕᒪᓪᓗᓂ. ᕿᒪᑦᓯᓵᕈᓐᓇᓚᐅᖅᑐᖓ ᑭᓯᐊᓂ 
ᐅᖃᐅᑎᓯᒪᓚᐅᕋᒃᑯ ᕿᒫᒐᓱᔾᔮᖏᒋᐊᑦᓴᖅ, ᐃᑦᓯᕚᑐᐃᓐᓇᕐᓂᐊᕐᓂᕋᖅᑐᖓ ᐃᒥᖃᑎᒋᓗᒍ. 
ᕿᒫᒍᓐᓇᕐᓯᓚᐅᖅᑐᕋ ᐅᖃᐅᑎᓚᐅᕋᒃᑯ, “ᐊᑏ ᐋᖓᔮᓕᖔᓕᕐᓗᒃ ᐊᒻᒪ ᐊᓂᔾᔮᖏᑦᑐᖓ.” ᐊᒻᒪ 
ᑕᐃᓐᓇᑎᑐᑦ ᐃᒥᕋᓚᑦᑑᔮᓕᓚᐅᖅᑐᖓ. ᖃᓂᕋ ᓯᒥᒋᕙᑦᑐᒍ ᐃᒥᖕᖑᐊᖅᐸᓚᐅᖅᑐᖓ ᐃᒥᐊᓗᒻᒥᒃ 
ᐃᓚᖃᕐᓇᒍ. ᐊᒻᒪ ᐃᖕᒥᓂᒃ ᐃᒥᐊᓗᖃᓚᐅᕐᒥᒻᒪᑦ ᐊᒻᒪ ᐅᖃᐅᑎᕙᓚᐅᖅᑕᕋ, “ᐃᒥᕐᓗᒃ, ᐃᒥᕐᓗᒃ.” 
ᐊᒻᒪ ᐅᑕᖅᑭᐊᕆᓕᖅᑐᒍ ᐋᖓᔮᓪᓗᐊᓕᕐᒪᑦ ᐅᕙᓐᓂᒃ ᐊᖑᔮᖃᕈᓐᓇᐃᓕᑎᑦᑐᒍ.  

ᐊᓂᓵᓚᐅᖅᑎᓪᓗᒍ, ᐸᓖᓯᒃᑯᓐᓄᑦ ᐅᖄᓚᓕᖅᑐᒥᓂᖅ. “ᓯᕗᓪᓕᕐᒥ, ᐅᕙᓐᓂᒃ ᐅᑉᐱᕈᓱᑦᑑᔮᓚᐅᖏᑦᑐᑦ. ᐊᒻᒪ 
ᐅᖃᐅᑎᓚᐅᖅᑕᒃᑲ ᐋᓐᓂᐊᕕᓕᐊᕐᓂᐊᕐᓂᕋᖅᑐᖓ ᐅᕙᓐᓂᒃ ᑕᐃᒪᐃᒋᐊᖃᕈᒪ ᐊᒻᒪ ᐅᖃᐅᓯᕆᓂᐊᕐᓗᒋᑦ 
ᑕᐃᒃᑯᓄᖓ. ᐊᒻᒪ ᑭᓯᐊᓂ ᐸᓖᓯᒃᑯᑦ ᐅᕙᓐᓂᒃ ᐅᑉᐱᕈᓱᓕᑦᑕᓯᓐᓇᓕᓚᐅᖅᑐᑦ ᐅᖃᐅᑎᒐᒃᑭᑦ 
ᓗᑦᑖᒃᑰᕐᓂᐊᓂᕋᖅᑐᖓ.” ᐃᓱᒪᓚᐅᕋᒥ ᐸᓖᓯᒃᑯᑦ “ᐅᕙᓐᓂᒃ ᐋᖓᔮᕐᑐᕆᑦᓯᕙᓪᓚᐃᓚᐅᕐᒪᑕ ᐱᔾᔪᑎᒋᓪᓗᒋᑦ 
ᑕᑯᓚᐅᕋᒥᒃ ᐃᒥᐊᓗᖃᐅᑎᓂᒃ ᑕᐃᑦᓱᒪᓂ.” ᖁᕕᐊᒋᔭᖃᓚᐅᖏᑦᑐᖅ ᖃᓄᖅ ᐸᓖᓯᒃᑯᓐᓄᑦ 
ᐱᓕᕆᐊᖑᓚᐅᕐᓂᕐᒥᓂᒃ. “ᐅᕙᓐᓂᒃ ᑕᑯᓐᓇᖏᑦᑎᐊᖅᑐᑎᒃ ᐋᓐᓂᕐᓯᒪᓂᕐᓂᒃ ᐊᒻᒪ ᑲᑉᐱᐊᓱᐊᓂᕐᓂᒃ, 
ᐅᕙᓐᓂᒃ ᑕᑯᓐᓇᖅᑐᐊᓗᑐᐃᓐᓇᐅᓚᐅᖅᑐᑦ ᐋᖓᔮᖅᑑᔮᖅᑐᖓ ᐊᒻᒪ ᐊᓐᓂᕐᓇᓗᐊᕐᓇᖓ ᑕᐃᒃᑯᓄᖓ 
ᐅᑉᐱᕆᔭᐅᔭᕆᐊᑦᓴᖅ.”  

ᐊᕐᓇᐃᑦ ᐊᑐᖅᐸᑦᑐᑦ ᐊᖏᕐᕋᒥᓂ ᐋᓐᓂᑎᖅᑕᐅᓂᕐᒥᑦ ᐱᔭᕆᐊᑐᑦᓴᖅᐸᓚᐅᕐᒥᔪᑦ ᐃᑲᔪᖅᑕᐅᓇᓱᒐᐃᒐᓗᐊᕋᒥᒃ 
ᐸᓖᓯᒃᑯᓐᓂᑦ. ᐊᑕᐅᓯᖅ ᐊᕐᓇᖅ ᐅᖃᐅᓯᖃᓚᐅᖅᑐᖅ ᐊᐃᑉᐸᖓ ᐃᒥᕋᓚᕝᕕᒻᒨᓚᐅᕐᓯᒪᒻᒪᑦ ᐃᒥᐊᓗᐃᑦ 
ᐊᑭᑭᓪᓕᒋᐊᕐᓯᒪᑎᓪᓗᒋᑦ ᐃᑲᕐᕋᒥᒃ. “ᐃᓱᒪᓕᓚᐅᖅᑐᖓ, “ᐆ, ᖁᕕᐊᓱᓕᕐᓂᐊᖅᑐᖅ ᐃᑲᕐᕋ ᐊᓂᒍᖅᐸᑦ.” 

ᐅᐱᓐᓇᕋᓂ ᓂᖕᖓᐅᒪᓪᓗᓂ ᐊᖏᕐᕋᖅᐸᓚᐅᖅᑐᖅ, ᐊᓯᓐᓂᐊᖅᑐᒥᓂᐅᓂᕋᐃᓗᓂ ᐅᕙᓐᓂᒃ. ᑭᓯᐊᓂ 
ᐊᓯᓐᓂᐊᖅᑐᑑᓚᐅᖅᑐᖅ.” ᐱᐊᕋᕐᒥᓂᒃ ᐅᕕᓂᓐᓂᐊᓚᐅᖅᑐᖅ. “ᐊᖏᕐᕋᓚᐅᖅᑐᖅ ᐊᒻᒪ ᓄᔭᒃᑲ ᑎᒍᓪᓗᓂᒋᑦ 
ᐅᖓᑖᒍᑦ ᐊᒻᒪ ᑮᓇᕋ ᐃᒫᓅᖅᑐᓂᐅᒃ. ᐊᒻᒪ ᑕᐃᒪᐃᓕᐅᓕᕐᒫᖓ ᑐᖁᓂᐊᖅᑐᕆᓕᓚᐅᖅᑐᖓ! 
ᐊᓂᖅᑎᕆᓇᓱᐊᒻᒪᕆᓕᓚᐅᖅᑐᖓ. ᐃᕐᓂᕋ ᑕᑯᓐᓇᑎᓪᓗᒍ. ᑕᐃᓐᓇ ᐳᐃᒍᓚᐅᕐᓯᒪᔾᔮᖏᑕᕋ.” ᐅᖄᓚᒐᐃᒐᒥ 
ᐸᓖᓯᒃᑯᓐᓄᑦ, “ᐅᕙᓐᓂᒃ ᐱᓕᕆᐊᖃᖅᐸᓚᐅᖅᑐᑦ ᐅᑉᐱᕈᓱᑦᑑᔮᖏᑎᐊᖅᑐᑎᒃ ᑎᓪᓘᔭᑦᑕᕋᐃᒐᓗᐊᕋᒪ 
ᑕᑯᑦᓴᓂᑦ.” ᐊᓯᐊᓂᒃ ᐊᕐᓇᒥᒃ ᐊᔾᔨᐸᓗᐊᓂᒃ ᐊᑐᖅᑐᖃᓚᐅᕐᒥᔪᖅ ᐸᓖᓯᒃᑯᑦ ᐱᓪᓗᒋᑦ. ᐊᐃᑉᐸᖓᑕ ᑎᒥᒃᑯᑦ 
ᐋᓐᓂᑎᖅᐸᓚᐅᖅᑕᖓ “ᐅᓐᓄᑕᒫᑦᑎᐊᖅ.” ᐃᖅᑲᖅᑐᕋᑦᓴᐅᑎᒐᓱᑉᐸᓚᐅᕋᓗᐊᖅᑕᖓ 
ᐋᓐᓂᖅᑎᕆᔪᕕᓂᐅᑎᓪᓗᒍ, ᐅᖃᐅᔾᔭᐅᕙᓚᐅᖅᑐᖅ ᐸᓖᓯᒃᑯᓐᓂᑦ ᓇᓗᓇᐃᔭᐃᑎᑕᖃᖏᓗᐊᕐᒪᑦ 
ᖃᓄᐃᓕᐅᕐᓯᒪᔪᒥᑦ. “ᑕᑯᑎᒐᓱᒃᑲᓗᐊᕋᒃᑭᑦ ᑎᓪᓘᔮᓗᓐᓂᒃ, ᐅᑉᐱᕈᓱᑉᐸᓚᐅᖏᑦᑐᑦ ᐅᕙᓐᓂᒃ.” 

ᕿᓂᕐᓯᓈᖅᑐᑎᒃ ᓱᓕᓂᕋᖅᑕᐅᓂᕐᒥᑦ, ᐊᕐᓇᐃᑦ ᐅᖄᓚᕙᓚᐅᖅᑐᑦ ᐸᓖᓯᒃᑯᓐᓄᑦ ᐅᐱᓐᓇᕋᓂ 
ᓴᐳᒻᒥᔭᐅᔪᒪᕙᓚᐅᖅᑐᑦ: ᐸᓖᓯᒃᑯᑦ ᓄᖅᑲᑎᑦᑎᖁᔭᐅᕙᓚᐅᖅᑐᑦ ᐋᓐᓂᖅᑎᕆᓂᕐᒥᑦ ᐊᑐᖅᑕᐅᓕᕋᐃᒻᒪᑦ. 
ᐊᒥᓱᑲᓪᓚᐃᑦ ᐊᕐᓇᐃᑦ, ᑭᓯᐊᓂᓕ, ᐅᖃᐅᓯᖃᖅᐸᓚᐅᖅᑐᖅ ᖃᓄᖅ ᐸᓖᓯᒃᑯᑦ ᓱᒃᑲᐃᐸᓐᓂᖏᓐᓂᑦ 
ᐅᐸᒐᓱᑦᑐᑎᒃ. ᐊᑕᐅᓯᕐᒥᑦ ᐊᕐᓇᒥᒃ ᐅᖃᖅᑐᖃᓚᐅᖅᑐᖅ, “ᐸᓖᓯᒃᑯᑦ ᐊᑯᓂᐊᓗᕐ ᖃᐃᒐᓱᓲᖑᔪᑦ 
ᖃᐃᑦᑕᐅᑎᒋᖁᒐᓗᐊᖅᑐᒋᑦ.” ᐊᐃᑉᐸᖓ ᐊᕐᓇᖅ ᐅᖃᓚᐅᖅᑐᖅ ᐸᓖᓯᒃᑯᑦ “ᓱᒃᑲᐃᑦᑐᒻᒪᕆᐅᓲᖑᓂᖏᓐᓂᑦ 
ᖃᐃᒐᓱᑦᑐᑎᒃ, ᐃᒫᒃ, ᐃᓪᓗᓐᓅᓚᐅᕆᑦᓯ ᓄᖅᑲᖅᑎᒋᐊᖅᑐᕐᓗᒍ ᐅᕙᓐᓂᒃ ᓂᖕᖓᐅᔾᔨᒻᒪᑦ. ᐱᕕᒋᐊᑦᓴᒪ 
ᐃᓱᒪᒋᔭᐅᕙᓚᐅᖏᑦᑐᖓ ᐅᐱᓐᓇᕋᓂ ᐊᒥᓱᐊᖅᑎᕐᓯᒪᓕᓚᐅᖅᑐᖅ ᑕᐃᒪᐃᓕᐅᖅᑐᓂ.” ᐅᖃᓚᐅᕐᒥᔪᖅ 
ᐅᖄᓚᒐᐃᒐᒥ ᐸᓖᓯᒃᑯᓐᓄᑦ, “ᖁᕕᐊᒋᕙᓚᐅᖏᑕᒃᑲ ᓂᐱᖏᑕ ᖃᓄᐃᔾᔪᓯᖏᑦ ᐅᖄᓚᕕᒋᓪᓗᒋᑦ.” 
ᐊᐱᕆᔭᐅᕙᓚᐅᖅᑐᖅ “ᖃᐅᔨᒪᔭᐅᒋᐊᑐᖕᖏᑦᑐᓂᑦ. ᖃᐃᖁᕙᓚᐅᖅᑕᒃᑲ ᐃᓪᓗᓐᓄᑦ ᐱᑦᑎᐊᖏᑦᑐᖃᖅᑎᓪᓗᒍ. 
ᐅᖄᓚᕙᓚᐅᖅᑐᖓ ᐊᓇᕐᕕᒥᓪᓘᓐᓃᑦ ᐅᕝᕙᓘᓐᓃᑦ ᓯᓚᒥᒃ ᐊᒻᒪ ᖃᐃᓵᖁᓇᓱᑉᐸᑦᑐᒋᑦ. ᑭᓯᐊᓂ 
ᐅᖄᓚᐅᒦᑎᑦᓯᑐᐃᓐᓇᖅᐸᓚᐅᖅᑐᑦ ᐊᐱᕐᓱᑐᐃᓐᓇᖅᑐᑎᒃ. ᐊᒻᒪ ᐃᒪᐃᑉᐸᑦᑐᓂ, “ᑐᐊᕕᕈᓐᓇᖅᑭᓰ ᖃᐃᓵᕐᓗᓯ? 
ᓱᒻᒪᑦ ᑕᒪᒃᑯᓂᖓ ᖃᐅᔨᒪᒋᐊᖃᖅᐱᑦ?” ᑭᓯᐊᓂ ᐃᑉᐱᒋᕙᓚᐅᖅᑕᒃᑲ ᓱᖁᑎᑦᓴᖏᓐᓂᖏᓐᓂᒃ.” 
ᐊᐱᕆᔭᐅᕙᓚᐅᖅᑐᖅ ᒪᑯᓂᖓ “ᑭᒃᑯᑦ ᐊᖏᕐᕋᒦᑉᐸᑦ, ᖃᖓ ᑕᐃᒪᐃᓕᐅᖅᑐᖃᕐᓂᕐᒪᑦ, ᑎᒥᒃᑯᑦ 
ᐋᓐᓂᖅᑕᐅᓯᒪᕕᑦ?” ᓱᒃᑲᐃᓗᐊᖅᐸᓐᓂᖏᑦ ᐅᐸᒐᓱᓐᓂᖏᒍᑦ ᐃᓱᒪᒋᓕᖅᐸᑦᑕᖏᑦ ᐸᓖᓯᒃᑯᑦ 
“ᐃᓱᒫᓘᑎᖃᖏᓯᐊᖅᑐᑦ ᐅᕙᑦᑎᓐᓂᒃ ᖃᓄᐃᓕᕐᓂᑎᓐᓂᒃ.” ᐱᖓᔪᐊᑦ ᐊᕐᓇᐃᑦ ᐅᖃᓚᐅᖅᑐᖅ ᐸᓖᓯᒃᑯᓐᓄᑦ 
ᐅᖄᓚᒐᐃᒐᒥ, “ᐃᑲᕐᕋᕋᓴᓂᒃ ᖃᐃᒐᓱᑉᐸᑦᑐᑦ.” ᐃᓱᒪᓚᐅᖅᑐᖅ ᑕᒪᓐᓇ ᐱᔾᔪᑎᒋᓪᓗᒍ 
ᐋᓐᓂᑎᖅᑕᐅᓂᕐᓴᐅᕙᑦᑐᑦ. “ᓴᕝᕕᔭᕐᓂᐊᓚᐅᖏᑦᑑᒐᓗᐊᖅ ᖃᐃᓴᐃᕋᐃᔾᔫᒥᓚᐅᖅᐸᑕ.” ᐊᕐᓇᒥᒃ ᐊᕐᕌᒍᓕᒻᒥᒃ 
40-ᖏᓐᓃᑦᑐᓂᑦ ᐊᔾᔨᐸᓗᑦᑎᐊᖓᓂᒃ ᐊᑐᕐᓯᒪᔪᖃᓚᐅᕐᒥᔪᖅ. ᐊᐃᑉᐸᕐᒥᓄᑦ ᐱᑦᑎᐊᖅᑕᐅᕙᓚᐅᖏᑦᑐᖅ 
ᐊᕐᕌᒍᓄᑦ ᐊᕙᑎᓄᑦ (20). “ᓄᔭᐃᓐᓇᒃᑯᑦ ᐅᓂᐊᖅᑕᐅᕙᓚᐅᖅᑐᖓ ᐊᒻᒪ ᑎᓪᓗᐊᔭᐅᕙᑦᑐᖓ. 
ᐱᔭᕆᐊᑐᔪᒻᒪᕆᐅᓚᐅᖅᑐᖅ.” ᐸᓖᓯᒃᑯᑦ ᐅᖄᓚᕕᐅᕙᑦᑐᑎᒃ. “ᖃᐃᑦᑕᓯᓐᓇᓕᕋᐃᒻᒪᑕ 
ᐋᓐᓂᑎᖅᑕᐅᓯᒪᓂᕐᓴᐅᕙᑦᑐᖓ. ᐊᑯᓂᐅᓗᐊᖅᐸᒻᒪᑕ ᖃᐅᑕᒫᑦ.”  

ᐊᕐᓇᐃᑦ ᐊᑦᑕᓇᖅᑐᒦᑎᑦᑕᐃᓕᔪᑦ?  

ᖃᓄᐃᓕᐅᕆᐊᖃᖅᑯᖓᓕ ᐃᑲᔪᖅᑕᐅᔪᒪᒍᒪ? ᑐᖁᒋᐊᖃᕐᓂᐊᖅᑳᖔ ᑐᓴᖅᑕᐅᓚᐅᖏᓂᕐᓂ?  

ᐃᓚᒋᔭᐅᓗᓂ ᐃᖅᑲᖅᑐᕋᑦᓴᐅᑎᑦᑎᓂᕐᒧᑦ ᐱᑦᑎᐊᐸᖕᖏᑦᑐᒥᑦ ᐱᕋᔭᓐᓂᒃᑯᑦ, ᐊᑐᖅᑕᓪᓚᕆᐅᕙᑦᑐᖅ 
ᐃᖅᑲᖅᑐᐃᕕᓕᕆᔨᓄᑦ ᐊᕐᓇᐃᑦ ᐊᑦᑕᓇᖅᑐᒦᖁᓇᒋᑦ ᐊᑐᖅᑎᑦᑎᓂᕐᒥᑦ ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ 
ᑎᓕᐅᕆᔾᔪᑏᑦ, ᖃᐅᔨᒋᐊᕆᐊᖃᖏᓂᕐᒥᑦ ᑎᓕᓯᔾᔪᑏᑦ, ᐅᕝᕙᓘᓐᓃᑦ ᓴᐃᓕᖓᒋᐊᖃᕐᓂᕐᒥᑦ ᑎᓕᓯᔾᔪᑎ 
ᐱᑦᑎᐊᐸᖕᖏᑦᑐᖅ ᖃᐅᔨᒋᐊᕆᐊᖃᕋᓂ ᐊᐃᑉᐸᕐᒥᓂᒃ.  

ᐊᑕᐅᓯᖅ ᐊᕐᓇᖅ ᐅᖃᓚᐅᖅᑐᖅ ᑐᐊᕕᕐᓇᑐᒃᑯᑦ ᓴᐳᒻᒥᑦᓯᔾᔪᑎ “ᐅᕙᓐᓄᑦ ᐊᑲᐅᓚᐅᖅᑐᖅ ᐃᓱᒪᕙᓚᐅᕋᒪ 
ᐊᑦᑕᓇᖅᑐᒦᖏᓂᕐᓂᒃ.” ᑭᓯᐊᓂᑦᑕᐅᖅ, “ᐊᑕᐅᓯᐊᕋᑎᒃ ᐃᖅᑲᖅᑐᕋᑦᓴᐅᑎᑕᐅᓚᐅᖅᑐᑎᒃ ᐊᓂᑎᑕᐅᕙᑦᑐᑦ 
ᐃᖅᑲᖅᑐᖅᑕᐅᓇᓱᓐᓂᖏᓐᓂ. ᐊᒻᒪ ᐊᑦᑕᓇᖅᑐᒦᖏᓂᕐᓂᒃ ᐃᓱᒪᕙᓚᐅᖅᑐᖓ ᖃᐅᔨᒪᓚᐅᕋᒪ 

ᖃᐃᒐᔭᕐᓂᖏᓐᓂᒃ ᐊᒻᒪ ᑎᓪᓗᑐᕐᓗᑎᕐ ᒪᑐᓐᓂᒃ ᐃᒥᐊᓗᑦᓯᒪᓕᕈᑎᒃ.” ᖃᐅᔨᕙᓚᐅᖅᑐᖅ ᐊᓯᖏᓐᓂᑦ 
ᓄᓇᖃᖅᑎᖏᓐᓂᑦ ᐃᖅᑲᖅᑐᐃᕕᒻᒦᑦᑐᒥᓂᕐᓂᒃ ᐊᐃᑉᐸᖓ ᐊᓂᑎᑕᐅᓐᓂᕐᒪᑦ.  

ᐅᖄᓚᕕᐅᓚᐅᖏᑦᑐᖓᓘᓐᓃᑦ, ᐸᓖᓯᒃᑯᓐᓂᑦ, ᐅᖃᐅᔾᔭᐅᓗᖓ, “ᐊᓂᑎᖅᑲᐅᔭᕗᑦ ᑕᐃᓐᓇ. 
ᖃᐅᔨᒪᖁᔭᐅᔪᑎᑦ ᓄᓇᓕᒻᒦᓐᓂᐊᕐᖓᑕ” ᖃᐅᔨᒪᖃᑦᑕᕐᓂᐊᕋᒪ ᓂᐅᕕᕐᕕᓕᐊᓕᕋᐃᒍᒪ ᐊᒻᒪ ᑕᐃᑲᓂ 
ᑕᑯᒐᔭᕋᒃᑭᑦ. ᖃᓄᐃᓕᐅᒃᑲᓐᓂᕈᓐᓇᖅᑐᑦ, ᐅᕙᑦᑎᓐᓂᒃ ᖃᐅᔨᒃᑲᐃᓗᑎᒃ ᐊᒻᒪ ᖃᐅᔨᒪᑎᑕᐅᓗᑕ. 
“ᐊᓂᑎᖅᑲᐅᔭᕗᑦ ᑕᐃᓐᓇ. ᖃᐅᔨᒪᖁᔭᐅᔪᑎᑦ. ᐊᒻᒪ ᐃᕝᕕᑦ ᐊᕙᑎᐊᓃᔾᔮᖏᑦᑐᑦ. ᖃᐃᒐᓱᓐᓂᖅᐸᑕ, 
ᐅᕙᑦᑎᓐᓂᒃ ᖃᐅᔨᒃᑲᐃᒐᔭᖅᑯᑎᑦ.” ᑕᐃᒫᒐᓚᒃ ᓇᓗᓇᐃᕐᓯᒪᒐᔭᕋᑦᑕ ᐊᑦᑕᓇᖅᑐᒦᖏᒋᐊᑦᓴᑦᑕ. 
ᐅᐱᓐᓇᕋᓂ ᐃᓘᓐᓇᑎᒃ ᐊᕐᓇᐃᑦ ᓂᓪᓕᐸᖕᖏᑦᑐᑦ ᐊᒻᒪ ᐃᑲᔪᖅᑕᐅᒍᒪᓪᓗᑎᒃ ᖃᓄᐃᓕᕙᒐᑎᒃ. 
ᐅᑎᖅᑎᑕᐅᑐᐃᓐᓇᐸᑦᑐᑦ ᐊᖏᕐᕋᒥᓄᑦ ᑲᑉᐱᐊᓱᑉᐸᒻᒪᑕ. 

ᐊᓯᖏᑦ ᐊᕐᓇᐃᑦ ᐃᓱᒪᕙᓚᐅᖅᑐᑦ ᓴᐳᒻᒥᑦᓯᔾᔪᑎᐅᔪᑦ ᑎᓕᓯᔾᔪᑏᑦ ᐊᑑᑎᖃᓗᐊᖏᒻᒪᑕ ᐱᑦᑎᐊᐸᖏᑦᑐᓄᑦ. 
ᐃᓚᖓᑦ ᐊᕐᓇᐃᑦ ᐅᖃᓚᐅᖅᑐᖅ, “ᓴᐳᒻᒥᑦᓯᔾᔪᑏᑦ ᑎᓕᓯᔾᔪᑎᐅᔪᑦ ᐱᕙᓪᓕᐅᑎᕙᖏᑦᑐᑦ” ᐅᐱᓐᓇᕋᓂ 
ᐊᐃᑉᐸᖓ “ᑕᐃᒪᖕᖓᓕᒫᖅ ᐊᖏᕐᕋᑐᐃᓐᓇᐸᑦᑐᖅ ᓄᖅᑲᖅᑎᒐᑦᓴᐅᒐᑎᒃ.” ᐊᓯᐊᑕ ᐊᕐᓇᐅᑉ ᐊᐃᑉᐸᖓ 
ᐃᖅᑲᖅᑐᕋᑦᓴᐅᑎᑕᐅᓚᐅᖅᑐᖅ ᐊᒻᒪ ᖃᐅᔨᒋᐊᕆᐊᖃᖏᔾᔪᑎᒥᑦ ᐱᑎᑕᐅᓗᓂ, ᑭᓯᐊᓂ 
ᐅᐸᑐᐃᓐᓇᖅᐸᓚᐅᖅᑐᖅ ᐃᓪᓗᖓᓄᑦ ᐊᕐᓇᐅᑉ. “ᐅᕙᑦᑎᓐᓅᕆᐊᖃᖏᑎᑕᐅᓯᒪᔪᖅ ᐊᕐᕌᒍᒥᑦ ᑭᓯᐊᓂ 
ᖃᐃᑐᐃᓐᓇᐸᑦᑐᖅ. ᐃᓯᑐᐃᓐᓇᐸᑦᑐᖅ.” ᑕᐃᒪᐃᓐᓂᖓᓄᑦ, ᓱᓕ ᐱᑦᑎᐊᖅᑕᐅᕙᖕᖏᑦᑐᖅ: 
“ᒫᓐᓇᕈᓘᓚᐅᖅᑐᖅ ᑎᓪᓘᔮᖅᑐᐊᓘᓚᐅᖅᑐᖓ ᒪᐅᓇ, ᓴᐅᒥᐊᒍᑦ ᑮᓇᕐᒪ, ᐊᒻᒪ ᒪᒥᑉᐸᓪᓕᐊᓕᑕᐃᓐᓇᖅᑐᖅ 
ᑕᐃᑦᓱᒪᖕᖔᓗᒃ ᐊᖑᑎᑲᒻᒪᒻᒥᒃ. ᑕᐃᑦᓱᒪᓂ ᑎᒥᒪ ᐊᕝᕙᖓ ᓄᑭᖃᕈᓐᓃᖅᑎᑲᓴᑦᓯᐊᓚᐅᖅᑕᖓ.”  

ᐊᕐᓇᐃᑦ ᓈᒻᒪᓴᖅᐸᖏᒻᒥᔪᑦ ᐸᓖᓯᒃᑯᓐᓂᑦ ᑎᓕᓯᔾᔪᑎᓂᑦ ᒪᓕᑦᑎᑦᑎᕙᖕᖏᒻᒪᑕ. ᐊᑕᐅᓯᐅᑉ ᐊᕐᓇᐅᑉ ᐊᐃᑉᐸᖓ 
ᐃᖅᑲᖅᑐᕋᑦᓴᐅᑎᑕᐅᓚᐅᖅᑐᖅ ᐋᓐᓂᖅᑎᕆᓂᕐᒥᑦ ᐊᒻᒪ ᖃᐅᔨᒋᐊᕆᐊᖃᖏᔾᔪᑎᒥᑦ ᐱᑎᑕᐅᓗᓂ. “ᐅᕙᖓ 
ᓴᓂᐊᓃᒋᐊᖃᖏᓯᐊᖅᑑᒐᓗᐊᖅ ᑭᓯᐊᓂ ᐸᓖᓯᒃᑯᑦ ᖃᐅᔨᒪᑐᐃᓐᓇᖅᑐᑦ.” ᐊᕐᓇᒥᒃ ᐊᕐᕌᒍᓕᒻᒥᑦ 50-
ᖏᓐᓃᑦᑐᓂᑦ ᐅᖃᐅᓯᖃᓚᐅᖅᑐᖅ ᐊᐃᑉᐸᕐᒥᓂᒃ ᐃᖅᑲᖅᑐᕋᑦᓴᒥᑦ ᐋᓐᓂᖅᑎᕆᔪᒥᓂᐅᓂᖓᓂᑦ. ᐊᓂᑎᑕᐅᒐᒥ 
ᐱᑎᑕᐅᓚᐅᖅᑐᖅ ᒪᓕᒋᐊᓕᖏᓐᓂᑦ, ᐱᖃᓯᐅᔾᔭᐅᓗᓂ ᖃᐅᔨᒋᐊᕆᐊᖃᖏᔾᔪᑎᒥᑦ ᐱᑎᑕᐅᓗᓂ. 
“ᓱᕋᑦᑕᐃᓇᑦᑎᐊᕆᓚᐅᖅᑕᖏᑦ ᐃᓘᓐᓇᑦᑎᐊᑎᒃ ᒪᓕᒋᐊᓕᓂ ᑎᑎᕋᕐᓯᒪᔪᑦ. ᐊᑐᕆᐊᒃᑰᑎᓪᓗᖓ 
ᖃᐃᓚᐅᖅᑐᖅ. ᐃᔨᕐᓯᒪᕕᒋᓇᓱᐊᖅᑕᓐᓅᖅᐸᓚᐅᖅᑐᖅ. ᐊᒥᓱᐊᖅᑎᖅᑐᓂ ᐅᖄᓚᒐᓱᑉᐸᓚᐅᖅᑐᖅ.” 
ᑕᐃᒪᖕᖓᓕᒫᖅ ᓱᕋᕋᐃᒐᒥᐅᒃ ᒪᓕᒋᐊᖃᖅᑕᓂ ᖃᐅᔨᒋᐊᕆᐊᖃᖏᔾᔪᑎᒥᑦ, ᑎᑎᕋᖅᐸᓚᐅᖅᑐᖅ ᐊᕐᓇᖅ 
ᓯᕿᖕᖑᔭᖓᓂᑦ ᐊᒻᒪ ᐅᓪᓗᖓᓂᑦ ᐊᒻᒪ ᐅᖄᓚᕙᑦᑐᓂ ᐸᓖᓯᒃᑯᓐᓄᑦ ᓱᕋᐃᒐᐃᒻᒪᑦ ᒪᓕᒐᕐᒥᑦ. 

ᐸᓖᓯᒃᑯᑦ ᐅᖃᑐᐃᓐᓇᖅᐸᓚᐅᖅᑐᑦ ᐅᑕᖅᑭᐊᖑᓂᖓᓂᒃ ᖃᓄᐃᓕᐅᕐᓯᐊᖑᓪᓗᓂ ᐊᑦᓲᓂᕐᓴᐅᔪᒥᑦ 
ᖃᓄᐃᓕᐅᕈᑎᒋᕙᑦᑕᖓᓂᑦ. ᐊᖏᓂᕐᓴᒥᑦ ᐃᖅᑲᖅᑐᕋᑦᓴᐅᑎᑕᐅᒍᒪᓚᐅᕋᒥᒎᖅ. ᐸᓖᓯᒃᑯᑦ 
ᐅᖃᐅᑎᓕᓚᐅᖅᑕᒃᑲ, “ᖃᓄᐃᓕᐅᕆᐊᖃᕐᒪᓪᓕ ᐅᕙᓐᓂᒃ ᐃᑲᔪᖅᑕᐅᔾᔪᑎᒋᓂᐊᖅᑕᓐᓂᒃ? ᐅᕙᓐᓂᒃ 
ᑐᖂᑦᑎᒋᐊᖃᕐᓂᐊᖅᑑᖅ?” ᑕᐃᒪᐃᓕᐅᓚᐅᖅᑕᒃᑲ ᐸᓖᓯᒃᑯᑦ. ᐊᒻᒪ ᐅᖃᓚᐅᖅᑐᑦ 
ᑎᒍᔭᐅᔪᓐᓇᖏᒻᒪᒡᒎᖅ ᑕᐃᒫᕈᓗᑐᐃᓐᓇᖅ ᐊᑐᖅᑐᒥᓂᐅᑎᓪᓗᒍ. ᐅᕙᓐᓄᓪᓕ ᒥᑭᔪᕈᓘᓚᐅᖏᑦᑐᖅ. 
ᐃᓅᓯᕆᓚᐅᕋᒃᑯ ᐊᒻᒪ ᖃᓄᐃᒋᐊᖃᖏᓐᓂᕋ ᐱᓪᓗᓂ. ᐊᒻᒪ ᐅᕙᓐᓂᒃ ᐅᖃᐅᔾᔨᓚᐅᖅᑐᑦ ᑕᒪᑦᓱᒥᖓ 
ᐊᒻᒪ, ᐅᑉᐱᕆᖏᑦᑎᐊᓕᓚᐅᖅᑕᒃᑲ ᐃᖅᑲᖅᑐᕕᓕᕆᔨᐅᔪᑦ ᐸᓖᓯᒃᑯᑦ ᐃᑲᔪᕈᓐᓇᑎᓐᓇᒋᓪᓘᓐᓃᑦ 
ᐅᕙᓐᓂᒃ.  

ᐃᓱᒪᓚᐅᖅᑐᖅ ᐸᓖᓯᒃᑯᓐᓂᑦ “ᐱᕕᒋᐊᑦᓴᒪ ᐃᓱᒪᒋᐊᓕᒥᓂᐅᒐᓗᐊᑦ. ᐅᐸᑦᑕᐅᒍᓐᓇᓂᕐᒥᔫᒐᓗᐊᖅ. 
ᐅᖃᕆᐊᓕᒥᓃᑦ ᐱᒻᒪᕆᐅᓂᖓᓂᑦ, ᐅᕙᓐᓂᒃ ᖃᐅᔨᒋᐊᕆᐊᖃᖏᓯᐊᕐᓂᖓ ᐅᕝᕙᓘᓐᓃᑦ ᐅᕙᖓ 
ᐊᕙᑎᐊᓃᒋᐊᖃᖏᓐᓂᖓ.” ᖃᓄᐃᓕᐅᖏᓐᓂᒥᓂᖏᑦ ᐸᓖᓯᒃᑯᑦ ᐃᑉᐱᒍᓱᓕᓚᐅᖅᑐᖅ “ᑭᓇᐅᖏᓐᓇᒪᖃᐃ. 
ᐅᕙᓐᓂᒃ ᐃᑉᐱᒍᓱᒋᐊᖃᖅᑑᔮᕋᑎᒃ ᐅᕝᕙᓘᓐᓃᑦ ᑲᑉᐱᐊᒋᔭᕋᓗᐊᒃᑲ. ᐅᕙᓐᓂᒃ ᐃᑉᐱᒍᓱᖏᓯᐊᒻᒪᕆᓚᐅᖅᑐᑦ. 
ᐊᓱᐃᓛᒃ, ᐃᓱᒪᓕᓚᐅᖅᑐᖓ ᓱᓇᐅᖏᒋᐊᑦᓴᒪ.” ᐱᖓᔪᐊᓂᑦ ᐊᕐᓇᒥᒃ ᐊᔾᔨᐸᓗᑦᑎᐊᖓᓂ ᐊᑐᕐᑐᖃᕐᓂᕐᒥᔪᖅ. 

ᐊᐃᑉᐸᖓ ᐃᖅᑲᖅᑐᕋᑦᓴᕈᖅᑎᑕᐅᓐᓂᕐᒪᑦ ᓱᕋᐃᔪᕕᓂᐅᓂᖓᓄᑦ ᐊᒻᒪ ᐃᓵᖅᑐᒥᓂᐅᓂᖓᓄᑦ, 
ᐱᒋᐊᕐᓯᔪᕕᓂᐅᒻᒪᑦ, ᐊᒻᒪ ᐸᕝᕕᓵᖃᕐᓂᕐᒪᑦ. ᐱᑎᑕᐅᓚᐅᖅᑐᖅ ᖃᐅᔨᒋᐊᕆᐊᖃᖏᓐᓂᖓᓂᑦ ᑎᓕᓯᔾᔪᑎᒥᑦ, 
ᑭᓯᐊᓂ ᓱᕋᐃᕙᑦᑐᖅ ᑎᓕᓯᔾᔪᑎᒥᑦ. ᐸᓖᓯᒃᑯᓐᓅᓕᓚᐅᖅᑐᖅ ᐊᕐᓇᖅ. “ᐅᖃᓚᐅᖅᑐᖓ, “ᐅᖃᐅᓯᖃᕈᒪᔪᖓ 
ᐊᑐᓚᐅᖅᑕᓐᓂᒃ ᐅᐱᓐᓇᕋᓂ ᐱᖓᓱᐊᖅᑎᖅᑐᓂ ᖃᐃᓯᒪᓕᖅᑐᖅ.” ᐊᒻᒪ ᐅᖃᐅᓯᕆᔭᕋᓗᐊᒃᑲ 
ᑎᑎᕋᖅᑕᐅᒍᒪᓚᐅᖏᑦᑐᑦ. ᐅᐱᓐᓇᕋᓂᒎᖅ ᑐᐊᕕᕐᓇᖏᑦᑐᖅ.” 

ᐱᕋᔭᑕᐅᔪᖅ ᐅᕝᕙᓘᓐᓃᑦ ᐱᕋᔭᑦᑐᖅ?  

ᓈᓚᒍᓐᓇᓚᐅᖏᑦᑐᑦ. ᐅᖃᕋᓱᓚᐅᕋᓗᐊᕋᒪ, “ᐅᕙᓐᓂᒃ ᐱᒋᐊᖅᑳᓚᐅᖅᑐᖅ.” ᐊᒻᒪ ᑕᒪᑦᓱᒥᖓ 
ᐃᑉᐱᒍᓱᓚᐅᖏᓯᐊᖅᑐᑦ. ᐃᓱᒫᓘᒋᔭᑐᐊᖑᓚᐅᖅᑐᖅ ᑲᐱᓚᐅᕋᒃᑯ. 

ᐃᖅᑲᖅᑐᐃᕕᓕᕆᔨᒃᑯᑦ ᐱᔾᔪᑎᖃᕐᒪᑕ ᖃᓄᖅ ᐃᓱᒪᒋᔭᖃᕐᓂᕐᒥᑦ ᐱᕋᔭᑕᒥᓂᕐᒥᒃ ᐊᒻᒪ ᐱᕋᔭᐃᔪᕕᓂᕐᒥᒃ. 
ᐊᓯᐊᒍᑦ ᐅᖃᖅᑐᒍ, ᐱᕋᔭᑦᑐᖃᕐᓂᕋᐃᒻᒪᑦ, ᐸᓖᓯᒃᑯᑦ ᓇᓗᓇᐃᔭᐃᔨᐅᔪᑦ ᑭᓇ ᐱᕋᔭᑕᐅᓯᒪᒻᒪᖔᖅ ᐊᒻᒪ ᑭᓇ 
ᐱᕋᔭᐃᓯᒪᒻᒪᖔᖅ ᐸᓯᔭᑦᓴᐅᓂᐊᖅᑐᖅ ᐱᑲᒻᒪᐅᑕᐅᓯᒪᔪᒥᑦ. ᐊᖏᕐᕋᓂ ᐱᑦᑎᐊᖏᑦᑐᖃᕐᓯᒪᑎᓪᓗᒍ, ᑭᓯᐊᓂ, 
ᐊᑯᓐᓂᖓ ᐱᕋᔭᑕᐅᓯᒪᔫᑉ ᐊᒻᒪ ᐱᕋᔭᐃᓯᒪᔫᑉ ᑕᑯᑦᓴᐅᓗᐊᕈᓐᓇᖏᒻᒪᑦ ᐅᕝᕙᓘᓐᓃᑦ 
ᓇᓗᓇᐃᕐᓯᒪᓗᐊᕈᓐᓇᕋᓂ ᑕᑯᑦᓴᒃᑯᑦ. ᐃᓚᖏᓐᓂ ᐊᑐᖅᑕᐅᓯᒪᔪᓂ, ᐊᕐᓇᐃᑦ ᐃᖅᑲᖅᑐᕋᑦᓴᐅᒐᔪᑦᑐᑦ 
ᐸᓖᓯᒃᑯᑦ ᖃᐅᔨᒐᐃᒻᒪᑕ ᐱᑦᑎᐊᖏᔾᔪᑎᐅᕙᑦᑐᓂᑦ ᐊᖏᕐᕋᒥᐅᖃᑎᒌᓐᓂ.  

42-ᓂᒃ ᐊᕐᕌᒍᓕᒃ ᐊᕐᓇᖅ ᐱᑦᑎᐊᐸᖏᑦᑐᓕᒻᒥ ᐱᖃᑎᖃᓚᐅᖅᑐᖅ ᐊᕐᕌᒍᓂ ᖁᓕᓂ ᓯᕗᓂᐊᓂ. 
ᐱᑦᑎᐊᖅᑕᐅᓚᐅᖏᑦᑐᖅ “ᑕᖅᑭᓄᑦ ᐱᖓᓱᓄᑦ. ᓂᐊᖁᒃᑯᑦ ᕿᓕᕈᖃᐅᖅᑐᖓ.” ᐊᑕᐅᓯᐊᖅᑐᑎᒃ 
ᓂᖕᖓᐅᑎᑎᓪᓗᒋᒃ, ᐅᐃᖓ ᐸᓖᓯᒃᑯᓐᓄᑦ ᐅᖄᓚᖔᓚᐅᖅᑐᖅ. ᐸᓖᓯᒃᑯᓐᓄᑦ ᑎᒍᔭᐅᓚᐅᖅᑐᖅ ᐊᕐᓇᖅ, 
ᐃᖅᑲᖅᑐᕋᑦᓴᕈᖅᑎᑕᐅᓗᓂ ᐋᓐᓂᕐᓯᔪᕕᓂᐅᓂᖓᓄᑦ, ᐊᒻᒪ ᑎᒍᔭᐅᓗᓂ. “ᐃᒥᐊᓗᖕᖏᒻᒪᕆᑦᑐᖓ,” 
ᐅᖃᖅᑐᖓ. ᐊᓱᐃᓪᓛᒃ, [ᐊᓐᓄᓪᓚᑦᓰᕕᒻᒨᖅᑕᐅᑐᐃᓐᓇᓚᐅᖅᑐᖅ]. ᐊᓱᐃᓪᓛᒃ, ᑕᐃᑲᓃᓚᐅᖅᑐᖓ ᐃᑲᕐᕋᓄᑦ 
16-ᓄᑦ. ᐊᓪᓕᓂᖃᕐᓇᖓ, ᕿᐱᖃᕐᓇᖓ. ᐄᖕ, ᐱᔭᕆᐊᑐᓚᐅᕐᒥᔪᖅ. ᐊᒻᒪ ᐃᑉᐱᓐᓂᐊᓇᖅᑐᖅ 
ᓱᓇᐅᖏᒋᐊᑦᓴᖅ. ᐃᑲᔪᖅᑎᑦᓴᖅᑕᖃᓚᐅᖏᑦᑐᖅ.” 30-ᓄᑦ ᐃᑲᕐᕋᓄᑦ ᓄᓇᓕᓐᓂ ᐱᓕᕆᖁᔭᐅᓚᐅᖅᑐᖅ 
ᐱᒋᐊᕐᓯᔪᕕᓂᐅᓂᖓᓄᑦ. ᑭᓯᐊᓂ “ᓇᓂᓯᔪᓐᓇᓚᐅᖏᑦᑐᖓ ᐱᓕᕆᐊᑦᓴᒥᑦ. ᐃᑲᕐᕋᓕᐅᕈᓐᓇᓚᐅᖏᑦᑐᖓ. 
ᐊᓱᐃᓪᓛᒃ, ᐅᓪᓗᓄᑦ 20-ᓄᑦ ᑎᒍᔭᐅᓕᓚᐅᖅᑐᖓ.” ᑐᓪᓕᐊᓂ ᐸᓖᓯᒃᑯᑦ ᖃᐃᖁᔭᐅᓯᒪᑎᓪᓗᒋᑦ, ᐅᐃᖓ 
ᐃᖅᑲᖅᑐᕋᑦᓴᕈᖅᑎᑕᐅᔪᕕᓂᖅ ᐱᒋᐊᕐᓯᓯᒪᓂᖓᓄᑦ. “ᑭᖑᒧᖔᓚᐅᖅᑐᖅ. ᐊᓱᐃᓪᓛᒃ, ᐅᖄᓚᕕᒋᓕᓚᐅᖅᑕᒃᑲ 
ᐊᖑᑎᖔᖅ ᐅᖄᓚᒐᓂ.” ᑕᐃᑦᓱᒪᓂ, “ᐅᕙᓐᓂᒃ ᐱᓕᕆᔾᔪᑎᖃᑦᑎᐊᓂᕐᓴᐅᓚᐅᖅᑐᑦ. ᐅᐱᓐᓇᕋᓂ 
ᐋᖓᔮᓚᐅᖅᑐᖅ ᐊᒻᒪ ᐋᖓᔮᖅᑎᓐᓇᖓ. ᑕᐃᒪ ᐃᖅᑲᖅᑐᕋᑦᓴᐅᓕᖅᑐᖅ.” ᑭᓯᐊᓂᓕ, ᐊᐃᑉᐸᖓ 
“ᐃᖅᑲᖅᑐᐃᕕᒻᒨᓚᐅᕐᓯᒪᖕᖏᑦᑐᖅ. ᓄᓇᓕᓐᓂᑦ ᐊᐅᓚᑐᐃᓐᓇᓕᕐᓂᕐᒪᑦ.” 

ᐊᓯᐊᓂᒃ ᐊᕐᓇᒥᒃ ᐃᖅᑲᖅᑐᕋᑦᓴᕈᖅᑎᑕᐅᔪᖃᕐᓂᕐᒥᔪᖅ ᐊᖏᕐᕋᒥ ᐱᒋᐊᕐᓯᓯᒪᓂᖓᓄᑦ. ᐊᐃᑉᐸᕇᑦᑎᓪᓗᒋᒃ 
ᐱᑦᑎᐊᖏᑦᑕᐅᑎᒋᓚᐅᖅᑑᒃ ᑲᑎᒐᒥᒃ. “ᓯᕗᓪᓕᕐᒥ ᐅᓪᓗᕐᒥ ᐅᕙᓐᓂᒃ ᐱᖑᔭᖃᑦᑕᓕᓚᐅᖅᑐᖅ.” ᑭᓯᐊᓂ 
ᐊᕐᓇᖅ “ᐸᓖᓯᒃᑯᓐᓄᑦ ᐅᖄᓚᓚᐅᕐᓯᒪᖏᑦᑐᖓ. ᐅᖃᐅᓯᕆᓚᐅᕐᓯᒪᖕᖏᑕᕋ. 
ᐃᖅᑲᖅᑐᕋᑦᓴᐅᑎᓚᐅᕐᓯᒪᖕᖏᑕᕋ. ᖃᐅᔨᒪᖏᑦᑐᖓ ᓱᒻᒪᑦ. ᐃᒻᒪᖃᖃᐃ ᐃᓱᒪᓕᕐᓂᕋᒪ 
ᓇᓪᓕᒍᓱᑦᑐᐸᑦᓲᖑᒋᐊᑦᓴᖅ.” ᐃᓚᖓᓂ, “ᐅᕙᓐᓂᒃ, ᐅᐊ, ᐊᒡᒐᖓᑕ ᑐᓄᐊᓄᑦ ᐱᒋᐊᓚᐅᖅᑖᖓ ᐊᒻᒪ 
ᐅᓗᐊᒃᑰᖅᑐᓂᖓ. ᓯᖁᒥᑦᑐᓂᐅᒃ.” ᐊᓪᓚᐃᑦ ᓄᓇᖓᓐᓅᖅᑕᐅᓚᐅᖅᑐᖅ ᐱᓚᑦᑕᐅᒋᐊᖅᑐᖅᑐᓂ ᐅᓗᐊᖓᒍᑦ. 
ᓗᑦᑖᓄᑦ ᐊᔭᐅᖅᑕᐅᓚᐅᖅᑐᖅ ᐅᖃᖁᔭᐅᓗᓂ ᐸᓖᓯᒃᑯᓐᓄᑦ. “ᑭᓯᐊᓂ ᑕᖅᑮᑦ ᐱᖓᓱᑦ, ᑎᓴᒪᖅᑲᐃ 
ᐊᓂᒍᕐᓯᒪᓕᓚᐅᖅᑐᑦ ᐱᒋᐊᖅᑕᐅᓚᐅᖅᑎᓪᓗᒍ. ᐊᓱᐃᓪᓛᒃ, ᑕᐃᒪᐃᓕᖓᑎᑐᐃᓐᓇᓕᓚᐅᖅᑐᕋ. 
ᐃᖅᑲᖅᑐᕋᑦᓴᐅᑎᓚᐅᕐᓯᒪᖕᖏᑕᕋ.”  

ᐱᑦᑎᐊᖅᑕᐅᖏᓐᓇᓚᐅᖅᑐᖅ ᐊᐃᑉᐸᕐᒥᓄᑦ ᐊᒻᒪ ᐸᓖᓯᒃᑯᑦ ᐱᓕᕆᑎᑕᐅᓕᒻᒪᕆᑦᑐᑎᒃ. ᑭᓯᐊᓂ 
ᐱᕋᔭᑦᑐᒥᓂᐅᓂᖓᓄᑦ ᐊᕐᓇᖅ ᐃᓱᒪᒋᔭᐅᓚᐅᖅᑐᖅ ᐊᐃᑉᐹᕇᓐᓂ, ᐃᖅᑲᖅᑐᕋᑦᓴᕈᖅᑎᑕᐅᓗᓂ 

ᐱᒋᐊᕐᓯᔪᕕᓂᐅᓂᖓᓄᑦ ᐊᐃᑉᐸᕐᒥᓂᒃ. ᐃᒥᐊᓗᑦᓯᒪᔪᒥᓂᐅᓗᓂ ᐊᕐᓇᖅ, ᐳᐃᒍᕐᓯᒪᔭᖏᑦ 
ᖃᓄᐃᓕᐅᖅᑐᖃᕐᓂᕐᒪᖔᖅ. “ᐃᖅᑲᐅᒪᔭᕐᓂᓪᓕ, ᐅᕙᓐᓂᒃ ᐱᒋᐊᕐᓯᓚᐅᖅᑐᖅ ᐊᒻᒪ ᐃᒡᒐᒃᑲ ᐲᒻᒪᕆᓚᐅᖅᑑᒃ. 
ᐊᒻᒪ ᐃᓪᓘᑉ ᐊᑦᓯᓂᕐᓴᖓᓄᑦ ᕿᒫᕙᓪᓚᐃᓐᓂᕋᒪ ᐊᒻᒪ ᓴᕕᒻᒥᒃ ᑎᒍᓯᓐᓂᖅᑐᖓ ᐊᒻᒪ ᖁᑦᓯᓂᕐᓴᒨᓕᕐᓂᖅᑐᖓ 
ᐊᒻᒪ ᑲᐱᓐᓂᖅᑐᒍ ᐊᖑᑎ.” ᐸᓖᓯᒃᑯᓐᓄᑦ ᐅᖄᓚᒍᓱᓚᐅᖅᑑᒐᓗᐊᖅ ᐊᒻᒪ ᓴᐳᓐᓂᐊᖅᑎᖓ ᒪᓕᒐᑎᒍᑦ 
ᖃᓄᐃᓕᐅᖅᑐᖃᓚᐅᕐᒪᖔᖅ. “ᑐᓵᔪᒪᓚᐅᖏᑦᑐᑦ. ᐃᒪᐃᓕᐅᕋᓱᓚᐅᕋᓗᐊᕋᒪ, “ᐅᕙᓐᓂᒃ 
ᐱᒋᐊᖅᑳᓚᐅᖅᑐᖅ.” ᐊᒻᒪ ᑕᒪᑦᓱᒥᖓ ᐃᑉᐱᒍᓱᓚᐅᖏᓯᐊᖅᑐᑦ. ᐃᓱᒫᓘᑎᖃᓚᐅᖅᑑᒐᓗᐊᑦ ᑲᐱᓚᐅᕋᒃᑯ.” 
ᖃᐅᔨᒋᐊᖁᔭᐅᒐᓂ ᐊᕐᓇᖅ ᑎᓕᓯᔾᔪᑎᑖᖅᑎᑕᐅᓚᐅᖅᑐᖅ. “ᑭᓯᐊᓂ ᖃᐃᑦᑕᐅᑎᒋᓚᐅᖅᑐᖅ ᐊᖑᑎ 
ᐊᓄᓪᓚᑦᓰᕕᒻᒥᑦ ᐊᓂᑎᑕᐅᒐᒪ.” ᐸᓖᓯᒃᑯᑦ ᖃᐅᔨᒪᓚᐅᖅᑐᑦ ᐊᖑᑎ ᐊᕐᓇᐅᑉ ᐊᖏᕐᕋᖓᓅᖅᐸᓐᓂᖓᓂᑦ, 
“ᑭᓯᐊᓂ ᖃᓄᐃᓕᐅᕐᓚᐅᕐᓯᒪᖕᖏᑦᑐᑦ ᑕᒪᓐᓇ ᐱᓪᓗᒍ.”  

ᐊᕐᕌᒎᒃ ᒪᕐᕉᐸᓘᒃ ᐊᓂᒍᓕᖅᑑᒃ ᐃᖅᑲᖅᑐᕋᑦᓴᕈᖅᑎᑕᐅᓚᐅᖅᑎᓐᓇᒍ ᐊᕐᓇᖅ. ᐅᖃᐅᔾᔭᐅᓯᒪᓂᕋᓚᐅᖅᑐᖅ 
18 ᑕᖅᑭᓄᑦ ᑎᒍᔭᐅᒐᔭᖅᐸᓪᓚᐃᓂᖓᓄᑦ ᐊᕐᓇᖅ ᐱᒋᐊᕐᓯᔪᕕᓂᐅᓂᖓᓄᑦ. “ᓱᓕ ᐅᑕᖅᑭᔪᖓ 
ᐃᖅᑲᖅᑐᐃᕕᒻᒨᓛᕆᐊᑦᓴᖅ. ᑭᖑᕙᒋᐊᖅᑎᑕᐅᑐᐃᓐᓇᐸᑦᑐᖅ ᐅᓪᓗᖓ, ᑭᖑᕙᒋᐊᖅᑎᑕᐅᕙᑦᑐᖅ, 
ᐱᐅᔪᐊᓘᔪᖅ ᑕᕝᕘᓇ, ᐊᓐᓄᓪᓚᑦᓰᕕᒻᒨᕐᓯᒪᖕᖏᓐᓇᒪ. ᑭᓯᐊᓂ ᓱᓕ ᐱᑕᓕᒃ. ᐊᒻᒪ ᐊᑦᓱᕉᓴᓐᓇᖅᑐᖅ.” 

ᐅᐱᓐᓇᕋᓂ, ᑕᕝᕘᓇ, ᐊᕐᓇᐅᔪᖅ ᐃᖅᑲᖅᑐᕋᑦᓴᕈᖅᑎᑕᐅᓚᐅᖅᑐᖅ ᓂᖕᖓᐅᒪᔪᖃᓕᕐᒪᑦ, ᐊᐃᑉᐸᖓ 
ᐱᕋᔭᑕᒥᓂᐅᓂᖓᓄᑦ ᐃᓱᒪᒋᔭᐅᓗᓂ ᐊᒻᒪ ᐃᑲᔪᖅᑕᐅᖔᖅᐸᑦᑐᓂ ᐱᕋᔭᑕᐅᓯᒪᔪᓄᑦ ᐱᔨᑦᓯᕋᖅᑎᓄᑦ. 
“ᐅᖃᖃᑕᐅᕙᓚᐅᖅᑐᖅ, ᐅᖄᓚᐅᑎᕋᓛᖅᑖᖅᑎᑕᐅᕙᑦᑐᓂ ᐅᐸᓐᓂᕈᒃᑯ ᐅᖄᓚᐅᑎᖃᖁᔭᐅᓗᓂ ᐊᒻᒪ 
ᖃᓄᐃᓕᐅᕋᓱᓪᓗᒍ – ᖃᓄᖅᑑᕐᓯᒪᓚᐅᖅᑐᑦ ᐃᑲᔪᖅᑕᐅᒐᓱᐊᖅᑐᓂ ᐊᖑᑎ.” ᐃᓱᒪᒋᔭᐅᓚᐅᕋᒥ 
ᐱᕋᔭᐃᔪᕕᓂᐅᓂᖓᓂᑦ ᐊᐃᑉᐸᕐᒥᓂᒃ, ᐃᑲᔪᖅᑎᖃᑦᑎᐊᓚᐅᖏᓯᐊᖅᑐᖅ. “ᖃᐃᔪᖃᓚᐅᖏᑦᑐᖅ ᑭᓇᒥᒃ, 
“ᐃᑲᔪᖅᑕᐅᒋᐊᖃᖅᑐᑎᒃ,” ᖃᐃᔪᖃᓚᐅᖏᑦᑐᖅ. ᐅᕙᖓᑐᐊᑦᑎᐊᖅ ᐃᓄᑑᔾᔨᔪᖓ. 
ᖃᐅᔨᒪᔭᖃᐸᓗᕈᓘᔭᖅᑐᖓ ᒫᓂ ᐊᓯᓐᓂᒃ ᐅᖃᖃᑎᒋᔪᓐᓇᑕᓐᓂᒃ ᐊᒻᒪ ᑕᒪᒃᑯᓂᖓᒐᓚᒃ ᐊᒻᒪ 
ᐃᖅᑲᖅᑐᐃᕕᓕᕆᔾᔪᑎᓂᑦ ᖃᓄᐃᓕᐅᓲᖑᒻᒪᖔᑕ. ᐊᓯᐊᒍᑦ, ᐃᒪᐃᓕᐅᑐᐃᓐᓇᑲᓴᑦᑐᖓ, [ᐆᑦᑕᐃᓗᓂ] 
ᐃᒫᓃᖕᖑᐊᖅᑐᓂ, ᐃᐱᓕᕐᓗᖓ.” ᐃᓄᑑᔾᔨᓕᕋᒥ, ᐃᖕᒥᓂᒃ ᐃᑲᔪᖅᑎᑦᓴᕐᓯᐅᓕᓚᐅᖅᑐᖅ. “ᐊᒻᒪ ᐃᓐᓇᑐᖃᐃᑦ 
ᐊᒻᒪ ᐅᖃᖃᑎᖃᕈᓐᓇᖅᑐᑦ, ᑕᐃᒃᑯᐊ ᑕᒃᑲ ᐃᑲᔪᖅᑎᒃᑲ, ᑕᐃᒃᑯᓄᖓ ᐅᐸᑉᐸᑦᑐᖓ ᐊᒻᒪ ᐅᕙᓐᓂᒃ 
ᖃᐅᔨᒪᑎᑦᑎᕙᑦᑐᑦ ᐊᒻᒪ ᐅᖃᖃᑕᐅᕙᑦᑐᖓ ᐊᒻᒪ ᐃᑲᔪᖅᑕᐅᒐᓱᑦᑐᖓ, ᐅᖃᖃᑕᐅᕙᓕᖅᑐᖓ.” ᒫᓐᓇᐅᔪᕐᓕ, 
ᐅᑕᖅᑭᔪᖅ ᖃᐅᔨᑎᑕᐅᒋᐊᒥ ᐊᓐᓄᓪᓚᑦᓰᕕᒻᒨᖅᑕᐅᒐᔭᕐᒪᖔᕐᒥ ᐋᓐᓂᕐᓯᔪᕕᓂᐅᓂᖓᓄᑦ. 

ᐱᐅᖏᓕᑎᑦᑎᒋᐊᓪᓚᓐᓂᖅ 

ᐸᓖᓯᒃᑯᓐᓂᑦ ᐅᑉᐱᕆᔭᐅᕙᓚᐅᖏᓐᓂᖓ ᐱᓪᓗᒍ ᐊᕐᕌᒍᐃᑦ ᑕᓪᓕᒪᑦ ᐊᓂᒍᓕᖅᑐᑦ 
ᑐᖁᑕᐅᑲᓴᓚᐅᖅᑎᓪᓗᖓ. 

ᐃᓛᓐᓂᒃᑯᑦ, ᐸᓖᓯᒃᑯᓐᓄᑦ ᐅᖄᓚᓯᒪᓪᓗᓂ ᐃᑲᔪᖅᑕᐅᒍᒪᓪᓗᓂ ᐊᓯᒧᑦ ᐱᑦᑎᐊᖅᑕᐅᒐᓂ ᓱᓇᓂᑦ 
ᐱᐅᖏᓕᑎᑦᑎᑐᐃᓐᓇᕐᓂᐅᒻᒥᔪᖅ. ᐊᑕᐅᓯᖅ ᐊᕐᓇᖅ ᐅᓂᒃᑲᖃᓚᐅᖅᑐᖅ ᖃᓄᖅ “ᐃᑲᔪᖅᑕᐅᒍᒪᓚᐅᕐᓯᒪᒐᒪ 
ᐸᓖᓯᒃᑯᓐᓄᑦ ᐅᐱᓐᓇᕋᓂ ᑐᖁᑕᐅᓂᐊᖅᑐᕆᓚᐅᖅᑐᖓ. ᐊᒻᒪ ᑎᒍᔭᐅᑐᐃᓐᓇᑕᖅᑯᖓ.”  

ᐊᕐᓇᐅᔪᖅ ᐊᓃᖃᑎᓕᒥᓂᖅ ᐊᐃᑉᐸᕐᒥᓂᒃ, ᐊᒻᒪ ᐃᒥᐊᓗᓚᐅᖅᑐᖅ ᐊᖏᔪᑲᓪᓚᒻᒥᑦ.” 
ᐊᖏᕐᕋᐸᓪᓕᐊᓕᖅᑎᓪᓗᒋᒃ, ᐊᖑᑎᖓ “ᖃᓄᐃᓕᐅᓕᖅᐸᓪᓕᐊᓚᐅᖅᑐᖅ” ᓄᓇᒃᑰᔫᖓᓂ, ᐱᖑᔭᖅᐸᑦᑐᓂᐅᒃ 
ᐊᒻᒪ ᐊᑦᑐᑲᓪᓚᐸᑦᑐᓂᐅᒃ. ᐊᓱᐃᓚᒃ, ᐊᓂᖁᓕᖅᑕᒥᓂᖓ. ᓂᐅᑎᓕᖅᑕᒥᓂᖓ ᐸᓖᓯᒃᑯᑦ ᖃᓂᒋᔮᓄᑦ. 
“ᐊᖏᕐᕋᓚᐅᖅᑐᖓ ᐊᒻᒪ ᐅᖃᐅᑎᒐᒃᑯ ᐸᐃᕆᔨᒐ ᐊᖏᕐᕋᖁᓪᓗᒍ, ᐃᒫᒃ, “ᖁᔭᓐᓇᒦᒃ ᓇᔪᕐᓯᖅᑲᐅᒐᕕᑦ.” 
ᑭᖑᓂᑦᑎᐊᖓᓂ, ᐊᐃᑉᐸᖓ “ᐃᓯᖃᑎᖃᓚᐅᖅᑐᖅ ᐸᓖᓯᒃᑯᓐᓂᑦ.” ᐊᐱᕆᓪᓗᓂᐅᒃ ᐊᐃᑉᐸᓂ, “ᓱᒻᒪᑦ 
ᖃᐃᕕᓯ ᐸᓖᓯᒃᑯᓪᓗ?” ᑭᐅᔪᖅ: “ᐄᓛᒃ, ᐊᓂᑎᖅᑲᐅᒐᕕᓐᖓ ᐸᓖᓯᒃᑯᓐᓄᑦ, ᐅᕙᓐᓂᒃ 
ᐊᖏᕐᕋᐅᔨᖁᓕᖅᑲᐅᔭᒃᑲ.” ᐅᖃᐅᑎᓚᐅᖅᑕᖓ, “ᓄᓇᒃᑰᔫᒥᑦ ᐊᓂᑎᖅᑲᐅᔭᒋᑦ ᐅᑎᕐᓂᐊᖏᓐᓇᕕᑦ 

ᐊᖏᕐᕋᓐᓄᑦ.” ᐊᐱᕆᒻᒪᒋᑦ ᐸᓖᓯᒃᑯᑦ ᖃᓄᐃᒻᒪᑦ ᖃᐃᓯᒪᒻᒪᖔᑕ ᑭᐅᓚᐅᖅᑐᑦ, “ᐃᓛᒃ, 
ᓇᓗᓇᐃᕐᓯᒪᒍᒪᖅᑲᐅᒐᑦᑕ ᐊᖑᑎ ᐅᓗᕆᐊᓇᖅᑐᒦᖏᒃᑲᓗᐊᕐᒪᖔᖅ.” ᓂᖕᖓᐅᒪᓪᓗᓂ ᐊᒻᒪ 
ᖁᕕᐊᒋᔭᖃᕋᓂ, ᐅᖃᐅᑎᓚᐅᖅᑕᖏᑦ ᐸᓖᓯᒃᑯᑦ “ᐊᓂᐊᓗᓚᐅᕆᑦᓯ ᐃᓪᓗᓐᓂᒃ.” ᐸᓖᓯᒃᑯᑦ ᐊᓂᓚᐅᖅᑐᑦ, 
ᑭᓯᐊᓂ ᐊᐃᑉᐸᖓᓂᒃ ᓇᑦᓴᕈᒪᓚᐅᖏᑦᑐᑦ.  

ᐸᓖᓯᒃᑯᑦ ᐊᓂᒻᒪᑕ, ᐊᐃᑉᐸᖓ “ᐅᑎᖅᑎᑕᐅᔭᖅᑐᓂ ᐱᓱᕋᔭᓕᓚᐅᖅᑐᖅ ᓱᓪᓗᑯᑖᒃᑯᑦ, ᑎᓪᓗᐃᕙᑦᑐᓂ 
ᐊᑭᓐᓇᕐᓂᒃ, ᐊᒻᒪᐸᑦᑐᒋᑦ. ᕿᑐᕐᖓᒃᑲ ᓯᓂᑦᑐᐃᓐᓇᐅᓚᐅᖅᑐᑦ. ᐊᓱᐃᓪᓛᒃ, ᑲᑉᐱᐊᓱᓗᐊᓕᓚᐅᕋᒪ ᐸᓖᓯᒃᑯᑦ 
ᐅᖄᓚᕕᒋᓕᓚᐅᖅᑕᒃᑲ.” ᐸᓖᓯᒃᑯᑦ ᖃᐃᒻᒪᑕ ᐊᕐᓇᐅᑉ ᐅᖃᐅᑎᓚᐅᖅᑕᖏᑦ, “ᐃᓪᓗᓐᓂᒃ ᐊᓂᖁᔭᕋᓗᐊᕋ. 
ᑲᑉᐱᐊᓲᑎᖃᕋᒪ ᐅᕙᓐᓂᒃ ᐊᒻᒪ ᕿᑐᕐᖓᓐᓂᒃ.” ᐸᓖᓰᑦ ᑭᐅᓚᐅᖅᑐᑦ, “ᐄᓛᒃ, ᓴᐃᓕᖓᕙᓗᑦᑑᒐᓗᐊᖅ ᒫᓐᓇ. 
ᖃᓄᐃᓕᐅᕈᓐᓇᖏᑕᕗᑦ.” ᐊᕐᓇᐅᑉ ᐅᖃᐅᑎᓕᕐᓂᖅᑐᓂᒋᑦ, “ᐄᓛᒃ, ᖃᓄᐃᕝᕙᓗᖕᖏᑦᑐᖅ, ᐃᓯᕋᑖᕋᑦᓯ. 
ᐅᐱᓐᓇᕋᓂ ᖃᓄᐃᒍᓐᓃᕐᓂᐊᕐᒪᑦ, ᐃᒥᒐᑦᓴᔭᑐᖅᑐᖅ ᖃᓄᐃᑦᑐᒥᓂᐅᔮᖏᓯᐊᖅᑐᓂ.”  

ᐸᓖᓯᒃᑯᓐᓄᑦ ᐊᓂᑎᑕᐅᒍᒪᖏᑐᐃᓐᓇᒥᒻᒪᑦ ᐊᐃᑉᐸᖓ ᐊᖏᕐᕋᖓᓂᑦ, “ᖁᕕᐊᓱᒍᓐᓃᓚᐅᖅᑐᖅ.” 
ᐃᑦᓯᕙᐅᑕᖁᑖᒥ ᐃᑦᓯᕚᖅᑐᓂ, ᑎᒃᑯᐊᓚᐅᖅᑐᖅ ᐸᓖᓯᒧᑦ ᐊᒻᒪ ᐅᖃᖅᑐᓂ, “ᐊᓂᐊᓗᓚᐅᕆᑦᓯ ᐃᓪᓗᓐᓂᒃ.” 
ᐸᓖᓯᐅᑉ ᑕᓕᖓ ᓴᖑᑎᑦᑐᓂᐅᒃ ᐊᒻᒪ ᐃᒋᑦᑐᓂᐅᒃ ᓵᕋᓛᒧᑦ. ᐅᕙᓐᓂᒃ ᓵᑦᑎᑦᑎᓚᐅᖅᑐᑦ, ᑮᓇᕋ 
ᐋᓐᓂᖅᑐᓂᐅᒃ, ᑭᒍᑎᒐ ᓱᕋᑦᑐᓂᐅᒃ, ᑭᒍᑎᒐ ᐲᒻᒪᕆᑦᑐᓂ ᖃᓂᕐᓂᒃ. ᐊᒻᒪ ᐅᕙᖓ ᖄᖓᓃᓕᓚᐅᖅᑐᖅ 
ᓯᖅᑯᖓ ᖁᖓᓯᓐᓃᑦᑐᓂ, ᐊᐃᑉᐸᖓ ᓯᖅᑯᖓᑕ ᑐᓄᓐᓂᑦᑐᓂ, ᐊᒻᒪ ᑕᓖᒃᑲ ᓴᖑᖓᑎᑦᑐᓂᒋᒃ. ᖁᒻᒧᑦ 
ᑕᑯᓴᕈᓐᓇᓚᐅᖏᑦᑐᖓ. ᖃᓄᐃᓕᐅᕈᓐᓇᓚᐅᖏᑦᑐᖓ. ᖃᐅᔨᒪᓚᐅᖏᑦᑐᖓᓘᓐᓃᑦ 
ᖃᓄᐃᓕᐅᖅᑐᖃᓕᕋᓗᐊᕐᒪᖔᖅ. ᕿᓚᒥᐊᓘᓚᐅᕐᒪᑦ.” ᐊᒡᒐᐅᒥᖏᒃ ᓴᓐᓂᕈᐊᖅᑕᐅᓗᑎᒃ ᐊᓂᑎᑕᐅᓚᐅᖅᑐᖅ 
ᐃᓪᓗᒥᑦ. ᐃᒃᑮᓇᕐᓂᖃᓚᐅᖅᑐᖅ -35 °C. ᐊᓐᓄᕌᕐᓯᒪᑐᐃᓐᓇᓚᐅᖅᑐᖅ ᐊᐃᖃᖏᑦᑐᒥᑦ ᐅᕕᓂᕈᕐᒥᑦ ᐊᒻᒪ 
ᐃᓯᒐᐃᓐᓈᖅᑐᓂ. “ᐅᕙᓐᓂᒃ ᐱᖑᓯᓚᐅᖅᑐᖅ ᓯᓚᒧᑦ ᑲᒥᑦᓯᒪᑎᓐᓇᖓ, ᐊᓕᕐᓯᓯᒪᑎᓐᓇᖓᓘᓐᓃᑦ, ᐊᒻᒪ 
ᔭᐃᑲᖃᕐᓇᖓ. ᐊᒻᒪ ᖃᐅᔨᒪᔭᑎᑦ ᓴᐱᕋᔭᐃᑦ ᒪᔪᕋᐅᑏᑦ? ᑕᐃᒪᐃᑦᑐᓂᒃ ᒪᔪᕋᐅᑎᖃᖅᑐᒍᑦ. ᐃᓯᒐᕋ 
ᓇᑦᑎᓚᐅᖅᑐᖅ. ᐊᓗᒐ ᐊᒦᒻᒪᕆᓚᐅᖅᑐᖅ. ᐅᐱᓐᓇᕋᓂ ᖃᐅᔨᒪᒐᕕᑦ ᖃᓃᑦ ᓴᕕᕋᔭᒻᒨᖅᑐᒍ ᐃᒃᑮᓇᖅᑐᒥ 
ᓂᐱᓐᓂᐊᖅᑐᖅ? ᑕᐃᒫᑦᑕᐅᖅ ᐊᔾᔨᑐᐃᓐᓇᖓ. ᐃᓯᒐᕋ ᓂᐱᓚᐅᖅᑐᖅ ᓴᕕᔭᒧᑦ.” ᐸᓖᓯᒃᑯᓐᓅᕈᔾᔭᐅᓚᐅᖅᑐᖅ 
ᐊᓐᓄᓪᓚᑦᓰᕕᒻᒨᖅᑕᐅᓗᓂ. “ᐋᓐᓂᐊᓕᖅᐸᓪᓕᐊᓕᓚᐅᖅᑐᖓ. ᓱᓇᓕᒫᑦᑎᐊᒃᑲ ᐃᑉᐱᓐᓂᐊᓕᓚᐅᖅᑕᒃᑲ, ᐊᓛᑦ 
ᓄᔭᒃᑲ. ᓄᔭᒃᑲ ᑲᑕᒑᕙᓪᓕᐊᓕᓚᐅᖅᑐᑦ. ᖃᓄᐃᓕᐅᕆᓐᓂᕐᒪᖔᖅ ᐋᑦᓲᒃ, ᓄᔮᖅᑐᐃᕙᓪᓕᐊᔪᕕᓂᖅ ᐅᕙᓐᓂᒃ. 
ᓇᒥᑐᐃᓐᓇᑦᑎᐊᖅ ᓄᔭᐃᓐᓇᐅᓕᓚᐅᕐᒪᑦ. ᐊᒻᒪ ᐃᓱᒪᑦᓴᕐᓯᐅᖏᓐᓇᑎᓪᓗᒐ ᖃᓄᐃᓕᐅᖅᑕᐅᓂᕐᒪᖔᕐᒪ 
ᑎᒍᔭᐅᖅᑲᓪᓗᖓ. ᐆ, ᖁᕕᐊᓇᓚᐅᖏᓪᓚᕆᑦᑐᖅ.” ᐅᖃᓚᐅᖅᑐᖅ ᐃᓅᓯᕐᒥᓂᒃ ᑭᐱᓯᔭᕆᐊᑦᓴᖅ. 
“ᓯᕗᓕᐹᑦᓯᐊᒥᑦ ᐃᓱᒪᓕᓚᐅᖅᑐᖓ ᑐᖁᒍᒪᓪᓗᖓ. ᕿᓂᒻᒪᕆᓕᓚᐅᖅᑐᖓ ᓱᓇᒧᑦ ᐃᓅᓯᕐᓂᒃ ᑭᐱᓯᔾᔪᑎᑦᓴᒥᑦ 
ᐃᖕᒥᓂᒃ. ᑕᐃᒫᕌᓗᒃ ᐃᓱᒪᓚᐅᕐᓯᒪᖏᓯᐅᖅᑐᖓ ᐃᓅᓯᕐᓂ, ᐃᓅᓯᕐᓂᒃ ᑭᐱᓯᔾᔪᑎᑦᓴᒥᑦ ᐃᖕᒥᓂᒃ. 
ᕿᓚᒥᐊᓘᓚᐅᖅᑐᖅ ᐊᒻᒪ ᐱᔭᕆᐊᑭᑦᑐᑯᓘᑲᓴᖅᑐᖅ ᐅᐱᓐᓇᕋᓂ ᐃᓱᒪᓕᓚᐅᖅᑐᖓ ᑕᐃᒫᒃ ᐊᒻᒪ 
ᐊᐅᓚᒍᓐᓇᓚᐅᖏᓇᒃᑯᑦ.” 

ᐸᓖᓯᒃᑯᑦ ᐅᓂᒃᑳᓕᐅᕐᓂᓚᐅᖅᑐᑦ ᑎᒍᔭᐅᓇᓱᐊᖅᑎᓪᓗᒍ ᖁᓄᓐᓂᕐᒪᑦ ᐊᕐᓇᖅ. “ᐋᓐᓂᖅᑎᕆᓚᐅᕋᒪ ᐸᓖᓯᒥᒃ. 
ᑎᒃᑯᐊᖅᑐᑐᐃᓐᓇᖅᑐᓂᖃᐃ ᑎᑭᕐᒧᑦ ᐋᓐᓂᖅᑎᕆᓂᐅᒻᒪᑦ. ᐅᖃᓕᒪᓚᐅᖅᑐᑦ ᐃᒪᐃᓕᖓᔪᓂᑦ ᐅᖃᐅᓯᒃᑯᑦ 
ᓂᖕᖓᐅᒪᓐᓂᕋᒪ ᓄᓇᒃᑰᔫᒥ.” ᐃᖅᑲᐅᒪᔪᖅ ᐸᓖᓯᒃᑯᑦ ᓄᓇᒃᑰᔫᖓᑕ ᐅᖓᑖᓅᖅᑕᐅᒐᒥ ᐃᑦᓯᕙᐅᑕᓄᑦ 
ᐅᖃᑲᒻᒪᓚᐅᖅᑐᖅ ᐸᓖᓯᒧᑦ ᐊᐃᑉᐸᖓᓄᑦ: “ᐱᓕᕆᔨᑦᑎᐊᕚᓘᕕᓰ, ᕼᐊᐃ.” ᐊᓂᑎᑕᒥᓂᖅ ᐅᓪᓛᒃᑯᑦ 
ᐅᖃᐅᔾᔭᐅᓗᓂ ᒪᓕᒋᐊᓕᖏᓐᓂᑦ “ᐃᒥᕆᐊᖃᕋᓂ, ᐋᖓᔮᕐᓇᖅᑐᓂᑦ ᐱᒋᐊᖃᕋᓂ, ᐅᕝᕙᓘᓐᓃᑦ 
ᖃᓂᒋᔭᖃᕆᐊᖃᕋᓂ ᐸᓖᓯᒥᑦ ᐅᕝᕙᓘᓐᓃᑦ ᐋᓐᓂᕐᓯᒋᐊᖃᕋᓂ ᐸᓖᓯᒥᑦ, ᐸᕝᕕᓴᖃᕆᐊᖃᕋᓂᓗ ᐸᓖᓯᒥᒃ.” 
“ᑕᖃᔪᐊᓘᓚᐅᕋᒪ,” ᐅᓪᓗᓕᒫᖅ ᓯᓂᕝᕕᒻᒦᑐᐃᓐᓇᓕᓚᐅᖅᑐᖅ. ᑭᓯᐊᓂ ᖃᐅᑉᐸᕈᕐᒪᑦ 
“ᐋᓐᓂᐊᕕᓕᐊᓚᐅᖅᑐᖓ, ᓗᑦᑖᒥᑦ ᐅᓂᒃᑳᑦᓴᖏᓐᓂᑦ ᐱᑎᑕᐅᓗᖓ ᐊᒻᒪ ᑎᒥᒃᑯᑦ ᐊᒻᒪ ᑭᒍᑎᒃᑯᑦ 
ᖃᐅᔨᓴᖅᑕᐅᓗᓂ. ᐊᒻᒪ ᑕᑯᓂᐊᕈᓐᓇᕐᓯᒻᒪᕆᓚᐅᖅᑐᖓ ᖃᐅᔨᒋᐊᖅᑐᖓ ᖃᕋᑕᐅᔭᒃᑯᑦ ᖃᓄᖅ ᐸᓖᓯᓂᑦ 
ᐅᖃᐅᓯᖃᕆᐊᖅ ᐱᑦᑎᐊᖏᑦᑐᒥᓂᐅᑎᓪᓗᒋᑦ.” ᖃᐅᔨᒋᐊᒐᓚᐅᖅᑕᖏᑦ ᐸᓖᓯᒃᑯᑦ ᐱᓕᕆᑦᑎᐊᕆᐊᖃᕐᓂᕐᒥᑦ 

ᖃᐅᔨᓴᖅᑏᑦ ᐊᒻᒪ ᐅᐸᓗᖓᐃᔭᐅᑎᒥᑦ ᐱᒋᐊᖅᑎᑦᓯᓕᓚᐅᖅᑐᖅ ᐊᑲᐅᖏᓕᐅᕈᑎᒥᓂᒃ ᑐᓂᓯᓪᓗᓂ, 
ᐃᓚᖃᖅᑐᑎᒃ ᐊᔾᔨᓕᐅᕐᓯᒪᔪᓂᑦ ᐋᓐᓂᖅᑕᐅᔾᔪᑎᒥᓂᖏᓐᓂᑦ.  

ᐊᕐᓇᖅ ᓇᓗᓇᐃᔭᐃᓚᐅᖅᑐᖅ ᖃᓄᐃᓕᐅᕈᑎᒥᓂᕐᒥᒃ “ᖁᐊᕐᓵᓇᕐᓂᖅᐸᐅᓚᐅᖅᑐᖅ ᐅᕙᖓ  
ᐊᑐᖅᐸᑦᑕᖏᓐᓂᑦ ᐃᓅᓯᓕᒫᓐᓂ,” ᑭᓯᐊᓂ ᖁᐊᕐᓵᕈᑎᖓ ᑕᕝᕙᓂ ᓄᖅᑲᓚᐅᖏᑦᑐᖅ. “ᑕᐃᓐᓇ 
ᐸᓖᓯᐅᓚᐅᖅᑐᖅ ᐊᕐᕌᒍᓄᑦ ᑭᖑᓂᐊᒍᑦ ᐅᕙᓐᓂᒃ ᐸᕝᕕᓴᓕᓚᐅᖅᑐᖅ. ᐅᕙᓐᓂᒃ ᒪᓕᑲᑕᑉᐸᓚᐅᖅᑐᖅ 
ᓇᒧᑐᐃᓐᓇᖅ” ᐅᐱᓐᓇᕋᓂ “ᖃᐅᔨᒪᓚᐅᖅᑐᖅ ᐊᑲᐅᖏᓕᐅᕈᑎᒥᒃ ᓴᖅᑮᓚᐅᕋᒪ ᖃᐅᔨᓴᖅᑎᓄᑦ.” ᐸᓖᓯᐅᔪᖅ 
“ᐃᑭᑦᑐᓂᒋᑦ ᖃᐅᒪᖏᑦ ᓄᓇᒃᑰᔫᖓᑕ, ᓄᖅᑲᖅᑎᖅᐸᓚᐅᖅᑖᖓ, ᐊᒻᒪ ᐊᐱᕆᕙᑦᑐᓂᖓ ᐃᒥᐊᓗᓚᐅᕐᒪᖔᕐᒪ 
ᐅᓪᓘᑎᓪᓗᒍ, ᐅᖃᖅᐸᑦᑐᓂ ᐅᖃᐅᔾᔭᒥᓂᐅᓂᕋᖅᑐᓂ ᐃᒥᖅᑐᒥᓂᐅᓂᕐᓂᒃ ᑕᐃᑲᓂ ᐅᓪᓗᕐᒥ” ᐊᓪᓛᑦ 
“ᐊᑕᐅᓯᐊᕐᓗᓂᓘᓐᓃᑦ ᓂᐅᕐᓯᓚᐅᖅᑎᓐᓇᖓ.” ᐊᑕᐅᓯᐊᖅᑐᑕ ᐃᓚᖓᒍᑦ, “ᐊᓈᓇᐅᑉ ᐅᓪᓗᕆᓚᐅᖅᑕᖓ. 
ᐃᖅᑲᐅᒪᑦᑎᐊᖅᑐᖓ. ᓂᕐᓕᒥᓂᖃᓚᐅᖅᑐᖓ ᓄᓇᒃᑰᔫᓐᓂ. ᐊᓈᓇᓐᓅᕈᑎᒐᓱᓚᐅᕋᒃᑯ.” ᐸᓖᓯᐅᑉ 
ᓄᖅᑲᑎᒻᒪᒍ ᓄᓇᒃᑰᔫᖓ ᐊᒻᒪ ᐃᒥᐊᓗᑦᓯᒪᓂᕋᐃᓗᓂ, ᓴᓪᓗᑐᔪᐊᓘᓂᕋᓚᐅᖅᑕᖓ. “ᐊᒻᒪ ᐅᕙᓐᓂᒃ 
ᖃᐅᔨᒐᒥ ᖃᐅᔨᒪᒐᒪ ᓴᓪᓗᒋᐊᖓᓂᑦ, ᐅᕙᓐᓄᑦ ᐅᖃᓚᐅᖅᑐᖅ. “ᐃᓛᒃ, ᐃᒥᕋᓚᑦᑕᐃᓕᑦᑎᐊᕆᒃ ᐊᒻᒪ 
ᓄᓇᒃᑰᔫᓕᕐᓗᑎᑦ, ᕼᐊᐃ.”” ᐸᓖᓯ ᕿᒪᐃᒻᒪᑦ, “ᕿᕐᓲᓕᓚᐅᖅᑐᖓ. ᓯᕗᓪᓕᐹᑦᓯᐊᒥ ᐃᓅᓯᕐᓂ 
ᓂᖕᖓᓚᐅᕐᓯᒪᖕᖏᑦᑐᖓ ᑕᐃᒫᕌᓗᒃ. ᐅᕙᓐᓂᒃ ᐊᓯᔾᔩᑦᑎᐊᓚᐅᖅᑐᖅ. ᐊᓯᔾᔨᑦᑎᐊᓚᐅᖅᑐᑦ ᑭᓇᐅᔾᔪᑎᒃᑲ. 
ᐃᓱᒪᓕᕆᔨᕈᓘᔭᕐᓂᒃ ᑕᑯᒋᐊᖃᓕᓚᐅᖅᑐᖓ, ᐃᖅᑲᓇᐃᔮᑎᒍᑦ ᐃᑲᔪᖅᑎᒥᑦ. ᐋᓐᓂᐊᓂᕐᒧᑦ 
ᐃᖅᑲᓇᐃᔭᕈᓐᓃᓚᐅᖅᑐᖓ. ᖃᐅᒪᓄᑦ, ᓂᐱᓄᑦ, ᑐᑮᕈᑎᕙᓕᓚᐅᖅᑐᖓ. ᖃᓄᐃᑦᑐᑐᐃᓐᓇᕐᓂᒃ 
ᖁᖁᐊᕐᕙᓗᓐᓂᒃ ᑐᓵᒍᒪᓚᐅᕈᓐᓃᖅᑐᖓ. ᐅᐱᓐᓇᕋᓂ ᐱᖓᓱᐊᖅᑎᖅᑐᓂᖓ ᐊᕐᕌᒍ ᐊᑕᐅᓯᕐᒥ 
ᓄᖅᑲᖅᑎᑕᐅᕌᖓ. ᐱᖓᓱᐊᖅᑎᖅᑐᓂ.” “ᓂᐅᕕᕐᕕᓕᐊᕆᐊᑦᓴᖅ ᑲᑉᐱᐊᓱᑉᐸᓕᓚᐅᖅᑐᖓ. ᐊᒻᒪ ᕿᑐᕐᖓᒃᑲ 
ᓄᓇᒃᑰᔫᒨᖁᕙᓚᐅᕈᓐᓃᑕᒃᑲ. ᑲᑉᐱᐊᓱᑉᐸᓚᐅᕋᒪ ᓄᖅᑲᖅᑎᑕᐅᓂᐊᕆᐊᑦᓴᖅ ᓄᓇᒃᑰᔫᒨᕈᑎᒍᒃᑭᑦ 
ᕿᑐᕐᖓᒃᑲ. ᐱᐅᓚᐅᖏᓪᓚᕆᑦᑐᖅ.” 

ᐊᕐᓇᐅᔪᖅ ᐱᖃᑎᖃᐃᓐᓇᓚᐅᖅᑐᖅ ᐊᐃᑉᐸᕐᒥᓂᒃ ᐊᕐᕌᒎᓐᓄᑦ ᓱᓕ ᒪᕐᕉᓐᓄᑦ. “ᐃᓪᓗᒥᐅᖃᑎᒋᓚᐅᖅᑕᕋ 
ᐱᑦᑎᐊᐸᖏᑦᑐᖅ ᐅᕙᓐᓂᒃ. ᐅᐱᓐᓇᕋᓂ ᐅᕙᓐᓂᒃ ᐊᑲᐅᓯᓴᐃᕙᓚᐅᖅᑐᖅ. ᑕᐃᒫᑎᒋ 
ᓱᓇᐅᔮᖏᑦᑎᐊᓕᓚᐅᕋᒪ. ᖃᐅᔨᒪᓚᐅᕈᓐᓃᕋᒪ ᑭᓇᒥᒃ ᑕᑎᒋᔭᖃᕆᐊᑦᓴᖅ. ᑭᓯᐊᓂ ᐅᕙᑦᓯᐊᕈᑲᓪᓚᐅᓕᕐᒪᑦ 
ᕿᒪᐃᒍᓐᓇᑦᑕᓯᓐᓇᓕᓚᐅᖅᑐᖓ ᐊᐃᑉᐸᖃᕐᓂᕐᒥᑦ.” ᐊᑐᓚᐅᖅᑕᕗᑦ ᐅᓐᓄᒃᑯᑦ. “ᓯᓂᒐᓱᑦᑎᓪᓗᖓ ᑐᑎᑦᑕᕋ 
ᑐᑭᕈᑎᔪᐊᓘᓕᓚᐅᖅᑐᖅ. ᐊᒻᒪ ᐅᕙᓐᓂᒃ ᐋᓐᓂᖅᑎᕆᔪᐊᓘᓕᓚᐅᖅᑐᖅ ᐊᑦᓱᑲᓪᓚᒃ. ᐅᕙᓐᓂᒃ 
ᐊᒥᓱᐊᖅᑎᑐᒻᒪᕆᐅᓗᓂ ᑎᓪᓗᐊᕙᓚᐅᖅᑐᖅ. ᑕᑯᔪᓐᓇᓚᐅᖏᓇᒃᑯᑦ ᑖᖅᑐᒥ. ᓄᖅᑲᖅᑎᒍᓐᓇᓚᐅᖏᑕᕋ 
[ᐊᖑᑎ]. ᐊᒻᒪ, ᐊᒡᒐᖏᑦ ᑮᓇᕐᓃᒍᓐᓇᐃᓕᓚᐅᖅᑐᑦ. ᐊᐅᖏᓐᓇᑯᓗᐊᐱᐅᓕᖅᑐᖓ. ᖃᐅᕋ ᑭᓕᓚᐅᕐᒪᒍ. 
ᐊᑭᓐᓇᕐᒥ ᐊᐅᖏᓐᓇᐅᓕᓚᐅᖅᑐᖅ ᓇᐅᒃᑯᑐᐃᓐᓇᑦᑎᐊᖅ.” ᐃᔨᖏᑦ ᑎᓪᓘᔭᓚᐅᖅᑑᒃ, ᕿᖓᖓ 
ᓱᕋᑦᓯᒪᓪᓗᓂ, ᐊᒻᒪ ᖃᐅᖓ “ᑎᓪᓘᔭᖅᑐᒻᒪᕆᐅᓚᐅᕋᒪ ᒪᕐᕉᓐᓄᑦ ᐊᕐᕌᒎᓐᓄᑦ ᓂᐊᖁᖑᔪᐊᓘᕙᓚᐅᖅᑐᖓ.” 
ᐸᓖᓯᒃᑯᑦ ᐅᖄᓚᕕᐅᓚᐅᕐᓯᒪᔪᑦ ᐊᒻᒪ ᐊᐃᑉᐸᖓ ᑎᒍᔭᐅᓗᓂ. “ᐊᓱᐃᓛᒃ, ᐸᓖᓯᒃᑯᑦ 
ᐱᕕᓐᓂᕋᐃᓚᐅᕐᓯᒪᖏᒻᒪᑕ ᐅᕙᓐᓂᒃ ᐊᕐᕌᒍᐃᑦ ᑕᓪᓕᒪᐅᓕᖅᑐᑦ ᐊᓂᒍᖅᑐᑦ ᑐᖁᑕᐅᑲᓴᑦᑎᐊᓚᐅᖅᑐᖓ.” 

ᐊᑲᐅᖏᓕᐅᕈᑎᖓ ᐸᓖᓯᒃᑯᓐᓄᑦ ᓱᓕ ᐱᓕᕆᐊᖑᔪᖅ. “ᐃᖅᑲᖅᑐᐃᕕᒃᑰᖅᑐᖓ ᐸᓖᓯᒃᑯᓪᓗ. ᐊᓱᐃᓛᒃ, 
ᐊᑐᓚᐅᖅᑕᒃᑲ ᐊᑐᒃᑲᓐᓂᖅᑑᔮᓕᖅᑕᒃᑲ. ᖃᐅᑕᒫᑦ ᐅᐸᓗᖓᐃᔭᕆᐊᖃᓕᕋᐃᒐᒪ ᐃᖅᑲᖅᑐᐃᕕᒻᒧᑦ 
ᐅᕝᕙᓘᓐᓃᑦ ᓴᐳᓐᓂᐊᑎᒃᑲ ᐅᐸᒋᐊᖃᖅᑐᒋᑦ, ᐅᖃᐅᓯᕆᒋᐊᖃᖅᐸᑦᑕᕋ ᐊᑐᓚᐅᖅᑕᕋ ᑕᐃᒪᖕᖓᓕᒫᖅ. 
ᐊᕐᕌᒍᓄᑦ ᑕᓪᓕᒪᓄᑦ ᐱᓕᕆᐊᖑᓚᐅᖅᑐᖅ. ᐊᕐᕌᒍᑦ ᑕᓪᓕᒪᐅᓕᖅᑐᑦ.” ᐱᓕᕆᐊᖑᓂᖓᓂ, 
ᐊᐃᑉᐸᕆᓚᐅᖅᑕᖓ ᐊᓂᑎᑕᐅᓚᐅᖅᑐᖅ ᖃᐅᔨᒋᐊᕆᐊᖃᕋᓂ. ᑭᓯᐊᓂ ᒪᓕᒋᐊᓕᒻᒥᓂᒃ ᓱᕋᐃᓚᐅᖅᑐᖅ. 
ᓄᓇᓕᒻᒥᓂᒃ ᐊᐅᓪᓚᑲᐃᓐᓇᓚᐅᖅᑐᖅ ᐊᕐᓇᖅ ᐃᑲᓪᓕᐊᖅᑐᓂ. ᐃᕐᓂᖓ ᐊᒻᒪ ᐸᓂᖓ ᕿᒪᓚᐅᖅᑕᖏᒃ. 
ᐃᕐᓂᖓ ᐊᓇᕐᕕᒻᒦᑎᓪᓗᒍ ᑐᓴᖅᑐᒥᓂᐅᓚᐅᖅᑐᖅ ᐃᓪᓗᒧᑦ ᐃᓯᖅᑐᖃᖅᑎᓪᓗᒍ. “ᐊᓱᐃᓛᒃ, ᒪᑐ 
ᑮᓕᓚᐅᖅᑕᖓ. ᓱᓇᐅᕝᕙ, ᐃᓯᖅᑐᖅ [ᐊᐃᑉᐸᒥᓂᖓ], ᐃᒥᕐᓯᒪᔪᖅ. ᐅᕙᑦᑎᓐᓅᓚᐅᖅᑐᖅ.” ᐃᕐᓂᖓᑕ 
ᑐᓵᓐᓂᓚᐅᖅᑕᖓ “ᐃᒻᒥᓄᑦ ᐅᖃᓕᒪᑎᓪᓗᒍ ᐃᒥᕐᓯᒪᔪᖅ, ᐃᓪᓗᓃᑦᑐᖅ, ᐸᕝᕕᓴᑦᑐᓂ, ᒪᑐᐃᖅᑕᐃᔪᖅ 

ᓱᓇᒃᑯᕕᓐᓂᒃ. ᐃᓱᒪᒋᓚᐅᖅᑕᕋ ᕿᓂᖅᑐᒥᓂᐅᒋᐊᖓ ᐅᕙᖓ ᐃᒥᐊᓗᖏᓐᓂᒃ, ᕙᐃᓂᓂᒃ ᐅᕝᕙᓘᓐᓃᑦ 
ᐱᐊᓂᒃ ᐅᕝᕙᓘᓐᓃᑦ ᓱᓇᓂᒃ.” ᐃᕐᓂᖓ ᑎᑎᕋᓕᓚᐅᖅᑐᖅ ᓇᔭᒻᒥᓄᑦ, ᐸᓖᓯᒃᑯᓐᓄᑦ ᐅᖄᓚᔪᕕᓂᕐᒧᑦ. 
ᐊᐃᑉᐸᒥᓂᖓ ᑎᒍᔭᐅᓕᖅᑐᒥᓂᖅ ᐊᒻᒪ ᐊᓄᓪᓚᑦᓯᕖᒻᒨᖅᑕᐅᓗᓂ. ᑭᓯᐊᓂ ᐊᕐᓇᖅ ᐅᖃᐅᔾᔭᐅᓚᐅᖅᑐᖅ, 
“ᐱᓯᒪᒍᓐᓇᓚᐅᖅᑕᕗᑦ ᑭᓯᐊᓂ [ᐊᐃᑉᐸᒥᓂᖓ] ᐊᓄᓪᓚᑦᓰᕕᒻᒥ ᑭᓯᐊᓂ ᐃᕐᓂᕋ ᐅᖃᐅᓯᒪᒍᓂ 
ᐃᖅᑲᖅᑐᐃᕕᒻᒥ... ᐃᕐᓂᕋ ᐅᖃᓕᒪᖕᖏᒃᑯᓂ ᑕᑯᓐᓇᖅᑐᒥᓂᐅᓂᖓᓄᑦ, ᑎᒍᔭᐅᒪᒍᓐᓇᓚᐅᖏᑦᑐᖅ.” 
ᑕᑯᓚᐅᖅᑕᖓ ᐅᓗᕆᐊᓇᖅᑐᖅ ᑕᕝᕘᓇ: “ᐅᖃᓚᐅᖅᑐᖓ, “ᐊᕐᕌᒍᓕᒃ 12-ᓂᒃ. ᐃᓱᒪᕕᑦ ᐃᕐᓂᕋ ᐊᕐᕌᒍᓕᒃ 
12-ᓂᒃ ᐅᖃᓕᒪᑎᒋᐊᖅᑐᓛᕐᓂᕐᓂᒃ ᐊᑭᕋᖅᑐᕐᓗᓂ ᐊᕐᕌᒍᓕᒻᒥᒃ 47-ᓂᒃ ᐃᓐᓇᕐᒥᒃ? 
ᖁᐊᕐᓵᖅᑎᒃᑲᓐᓂᖁᒐᑦᓯᐅᒃ ᕿᑐᕐᖓᕋ ᐊᑦᓱᑲᓐᓂᐅᓂᕐᓴᖅ ᖁᐊᕐᓵᕈᑎᒋᓯᒪᔭᖓᓂᑦ?” 

ᐃᖅᑲᖅᑐᐃᕕᒻᒨᖅᑐᓂ 

ᐃᖅᑲᖅᑐᐃᕕᒻᒦᑎᓪᓗᖓ ᑕᑯᓐᓇᖅᑐᒐᓚᐅᓚᐅᖅᑐᑦ. ᐊᒻᒪ ᑲᖕᖑᓇᖅᑐᖅ. ᑲᑉᐱᐊᓱᓕᓚᐅᖅᑐᖓ. ᐊᒻᒪ 
ᖃᐅᔨᒪᓪᓗᓂ ᑐᓵᔪᑦ ᐊᓂᒍᑎᒃ ᐃᓕᓐᓂᒃ ᐅᓂᒃᑳᖃᕐᓂᐅᓴᒻᒪᑕ ᖃᓄᐃᓕᐅᓚᐅᕐᓂᕐᓂᒃ 
ᐅᖃᓕᒪᑎᓪᓗᑎᑦ ᐃᖅᑲᖅᑐᐃᕕᒻᒥ.  

ᐃᓚᖏᑦ ᐊᕐᓇᐃᑦ ᐅᖃᐅᓯᖃᖅᐸᓚᐅᖅᑐᑦ ᐊᑐᓚᐅᖅᑕᖏᓐᓂᑦ ᐃᖅᑲᖅᑐᐃᕕᒻᒦᑎᓪᓗᒋᑦ 
ᐅᖃᐅᓯᖃᕆᐊᖅᑐᖅᑐᑎᒃ ᑕᑯᓐᓇᖅᑐᒥᓂᐅᓂᖏᓐᓂᑦ ᐱᔾᔪᑎᖃᖅᑐᑎᒃ, ᐊᒻᒪ ᖃᓄᖅ ᐃᑲᔪᖅᑕᐅᓚᐅᕐᒪᖔᑕ 
ᐃᖅᑲᖅᑐᐃᕕᒻᒦᑎᓪᓗᒋᑦ. ᐊᑕᐅᓯᖅ ᐊᕐᓇᖅ ᐊᐃᑉᐸᖓ ᐃᖅᑲᖅᑐᕋᑦᓴᐅᑎᑕᐅᔪᕕᓂᖅ ᐋᓐᓂᕐᓯᔪᕕᓂᐅᓂᖓᓄᑦ 
ᐊᐃᑉᐸᕐᒥᓂᒃ ᐅᖃᓚᐅᖅᑐᖅ, “ᑕᐃᑯᖕᖓᕆᐊᖃᓚᐅᖅᑐᖓ ᐃᖅᑲᖅᑐᖅᑕᐅᔾᔪᑎᖓ ᑲᔪᓯᖁᓪᓗᒍ. 
ᑕᐃᑯᖓᓚᐅᖏᒃᑯᒪ ᖃᓄᐃᓕᔭᐅᔾᔮᓚᐅᖏᒻᒪᑦ. ᐄᖕ, ᓴᖅᑭᕆᐊᖃᓕᓚᐅᖅᑐᖓ.” ᑭᓯᐊᓂ 
ᐃᖅᑲᖅᑐᐃᕕᒻᒦᑎᓪᓗᒍ, ᐅᖃᓚᐅᖅᑐᖅ, “ᑲᑉᐱᐊᓇᓚᐅᖅᑐᖅ.” “ᑲᑉᐱᐊᓇᖅᑐᖅ ᐅᐸᒋᐊᖃᖅᑐᓂ 
ᐃᖅᑲᖅᑐᐃᕕᒻᒧᑦ ᓴᖅᑭᕆᐊᖃᖅᑐᓂ ᑕᐃᑲᓃᑎᓪᓗᒍ ᐊᖑᑦ.” ᐅᐸᖁᔭᐅᓚᐅᖅᑐᖅ ᐱᕋᔭᑕᐅᓯᒪᔪᓂᑦ 
ᐱᔨᑦᓯᕋᖅᑎᓄᑦ, “ᑭᓯᐊᓂ ᐅᖃᓚᐅᕐᓯᒪᔪᖕᖏᑦᑐᑦ ᖃᓄᐃᓕᐅᕈᓐᓇᕐᒪᖔᕐᒥᒃ ᐱᓪᓗᖓ. ᐅᖃᓚᐅᕐᓯᒪᔪᖕᖏᑦᑐᑦ 
ᖃᓄᖅ, ᐱᓪᓗᖓ ᖃᓄᐃᓕᐅᕈᓐᓇᕐᒪᖔᑕ ᐊᒻᒪ ᑕᒪᒃᑯᓂᖓᒐᓚᒃ ᐅᖃᐅᓯᖃᓚᐅᖏᑦᑐᑦ. ᑕᒪᓐᓇ 
ᐱᔾᔪᑎᒋᓪᓗᒍ ᐱᓕᕆᔾᔪᑕᐅᓚᐅᕐᓯᒪᖕᖏᑦᑐᖓ ᐱᕋᔭᑕᐅᓯᒪᔪᓂᑦ ᐱᔨᑦᓯᕋᖅᑎᓄᑦ.” ᑭᓯᐊᓂᓕ, ᐃᓚᒋᔭᖏᑦ 
ᐃᑲᔪᖅᑎᓪᓗᐊᑕᕆᕙᑦᑕᖏᑦ: “ᐅᕙᓐᓂᒃ ᐊᖏᕋᖃᓃᑎᑦᑎᓚᐅᖅᑐᑦ ᐊᑯᓂᐅᖏᑦᑐᖅ ᐅᓗᕆᐊᓇᖅᑐᒦᖁᓇᖓ. 
ᐅᐱᓐᓇᕋᓂ ᐊᐃᑉᐸᕋ ᐃᑉᐱᒍᓱᒍᓐᓇᓚᐅᖏᑦᑐᖅ ᑕᐃᑲᓃᓐᓂᕐᓂ. ᐃᑲᔪᖅᑎᒻᒪᕆᐊᓗᒋᓚᐅᖅᑕᒃᑲ ᐃᓚᖏᑦ 
ᐃᓚᒃᑲ.”  

ᐊᓯᐊᓂᒃ ᐊᕐᓇᒥᒃ ᐅᖃᐅᓯᖃᖅᑐᖃᓚᐅᕐᒥᔪᖅ ᖃᓄᑎᒋ ᑲᑉᐱᐊᓇᓚᐅᕐᓂᖓᓂᑦ ᐃᖅᑲᖅᑐᐃᕕᒻᒨᖅᑐᓂ 
ᐅᖃᓕᒪᒋᐊᖅᑐᕐᓗᓂ ᐊᐃᑉᐸᖓ ᖃᓄᐃᓕᐅᕈᑎᒋᓚᐅᖅᑕᖏᓐᓂᑦ. “ᑲᑉᐱᐊᓱᓚᐅᖅᑐᖓ ᐅᐱᓐᓇᕋᓂ 
ᑕᕝᕙᓂᑦᓴᐃᓐᓈᓚᐅᖅᑐᒍᑦ ᐃᖅᑲᖅᑐᐃᕕᒻᒥ ᐃᓘᓐᓇᑕ ᐊᒻᒪ, ᐃᓕᕋᓱᐊᓗᓂ ᐅᐱᓐᓇᕋᓂ 
ᑕᕝᕙᓂᑦᓴᐃᓐᓈᖃᑎᖃᕈᒥᓇᖏᒻᒪᑦ ᑖᒃᑯᓂᖓ ᐅᖃᓕᒪᒐᓱᑦᑐᓂ. ᐊᒻᒪ ᐃᓱᒪᓇᖅᑐᖅ ᐃᓕᓐᓂᒃ 
ᐃᔨᒋᔪᐊᓘᓂᖏᓐᓂᑦ ᐊᒻᒪ ᐃᓱᒪᔪᑦᓴᐅᓗᑎᒃ, “ᐅᐊᐃᒃ, ᐃᓛᕈᓗᒃ, ᐊᓂᓵᓛᖁᖓᑑᖅ, ᐅᐊᐃᒃ.” ᐅᕝᕙᓘᓐᓃᑦ 
ᐃᓱᒪᔪᑑᓱᑦᑕᐅᔪᖓ ᐱᐅᖏᑦᑐᓂᑦ.” ᐱᔭᕆᐊᑐᑦᓴᓚᐅᕐᒥᔪᖅ ᐅᖃᓕᒪᒋᐊᑦᓴᖅ ᓵᖏᓐᓂ ᓄᓇᓕᕐᒥᐅᑕᐃᑦ. 
“ᐃᖅᑲᖅᑐᐃᕕᒻᒦᑎᓪᓗᖓ ᑕᑯᓐᓇᖅᑐᒐᓛᓘᓚᐅᖅᑐᑦ. ᐊᒻᒪ ᑲᖕᖑᓇᖅᑐᖅ. ᑲᑉᐱᐊᓱᓕᓚᐅᖅᑐᖓ. ᐊᒻᒪ 
ᖃᐅᔨᒪᓪᓗᓂ ᑐᓵᔪᑦ ᐊᓂᒍᑎᒃ ᐃᓕᓐᓂᒃ ᐅᓂᒃᑳᖃᕐᓂᐅᓴᒻᒪᑕ ᖃᓄᐃᓕᐅᓚᐅᕐᓂᕐᓂᒃ ᐅᖃᓕᒪᑎᓪᓗᑎᑦ 
ᐃᖅᑲᖅᑐᐃᕕᒻᒥ. ᐅᖃᕈᒥᓇᖏᑐᕐᓘᓐᓃᑦ ᐅᖃᕈᒪᔭᒥᑦ. ᐊᒻᒪ ᑭᖑᓪᓕᕐᒥ ᓴᖅᑭᕈᒥᓇᖏᓯᐊᖅᑐᖅ ᖃᐅᔨᒪᓪᓗᓂ 
ᑭᒃᑯᑐᐃᓐᓇᕐᓂᒃ ᐅᐸᑦᓯᒪᔪᖃᕐᓂᐊᒥᒻᒪᑦ.” ᐃᓱᒪᓚᐅᖅᑐᖅ “ᐃᓄᖃᕆᐊᖃᖏᑦᑑᒐᓗᐊᖅ ᐃᓗᐊᓂ 
ᐃᖅᑲᖅᑐᐃᕕᐅᑉ ᑭᓯᐊᓂ ᐃᕝᕕᑦ ᐊᒻᒪ ᑕᐃᓐᓇ ᐃᖅᑲᖅᑐᖅᑕᐅᔪᖅ, ᐊᒻᒪ ᐃᖅᑲᖅᑐᐃᔨ ᐊᒻᒪ 
ᐃᖅᑲᓇᐃᔭᖅᑎᖏᑦ. ᑭᓯᐊᓂ ᑕᐃᑲᓃᖏᓪᓗᑎᑦᑕᐅᖅ ᐃᓚᒋᔭᐅᓂᖏᑦᑐᑦ.” 

ᐊᕐᓇᐃᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓯᒪᔪᑦ ᐅᖃᐅᓯᖃᖅᐸᓚᐅᕐᒥᔪᑦ ᖃᓄᑎᒋ ᐱᔭᕆᐊᑐᓂᖓᓂᑦ 
ᐱᖃᑕᐅᓇᓱᑦᑐᓂ ᐃᖅᑲᖅᑐᐃᕕᓕᕆᓂᕐᒥᑦ. ᐊᕐᕌᒍᓕᒻᒥᒃ 60-ᖏᓐᓃᑦᑐᓂᑦ, ᐃᓚᖓᑦ ᐊᕐᓇᖅ ᓄᓕᐊᕐᓂᒃᑯᑦ 

ᖁᓄᔪᕐᓂᐊᖅᑕᒥᓂᖅ ᐹᑎᕆᐊᕐᓯᒪᑎᓪᓗᒍ ᐊᕐᕌᒍᓂ 1980-ᓂ ᐃᓱᐸᓗᖏᓐᓂ. “ᐃᖅᑲᖅᑐᕋᕐᓴᕈᖅᑎᓚᐅᖅᑕᕋ 
ᑕᐃᓐᓇ ᐊᖑᑎ. ᐱᐅᖏᓪᓚᕆᓕᓚᐅᖅᑐᖅ. 12-ᓂᑦ ᓈᓚᑦᑎᖃᕈᒪᓚᐅᖅᑐᖅ ᐊᒻᒪ ᑕᐃᒃᑯᐊ 12 ᓈᓚᑦᑎᖏᑦ 
ᐸᓯᔭᑦᓴᐅᖏᓐᓂᕋᐃᓚᐅᖅᑐᑦ. ᐊᑦᓱᐊᓗᒃ ᓂᖕᖓᓚᐅᖅᑐᖓ.” ᐃᖅᑲᖅᑐᐃᕕᒻᒦᑎᓪᓗᒋᑦ, ᐊᕐᓇᖅ 
ᐅᖃᓚᐅᖅᑐᖅ, “ᐱᐅᖏᑎᑕᐅᓇᖅᑐᖅ ᐅᕝᕙᓘᓐᓃᑦ ᑯᔭᒐᑐᐃᓐᓇᐅᒋᐊᒥ ᐃᓱᒪᑎᑕᐅᓇᖅᑐᖅ ᐅᕝᕙᓘᓐᓃᑦ 
ᖃᓄᐃᑦᑑᒋᐊᒥ. ᑕᐃᒫᒃ ᐊᑐᓚᐅᖅᑐᖓ.” ᐊᐱᕆᔭᐅᒐᒥ ᐃᑲᔪᖅᑎᖃᓚᐅᕋᓗᐊᕐᒪᖔᖅ ᖃᓄᑐᐃᓐᓇᖅ 
ᑕᐃᑦᓱᒪᓂ ᑭᐅᓚᐅᖅᑐᖅ, “ᐃᑲᔪᖅᑎᑕᖃᓚᐅᖅᐸᓪᓚᐃᖏᑦᑐᖅ. ᐋᒡᒐ. ᐃᓄᑐᐊᕌᓘᔮᓕᓚᐅᖅᑐᖓ. 
ᐅᐱᓐᓇᕋᓂ, ᐃᑲᔪᖅᑕᐅᕙᓚᐅᖅᑐᖓ ᐃᓚᒻᒪ ᐃᓚᖏᓐᓂᑦ, ᑭᓯᐊᓂ ᐊᔾᔨᒋᖏᒻᒪᒍ. ᐃᓚᓐᓈᖃᖅᑐᓂ 
ᐊᑐᕈᒥᓇᖕᖏᒻᒪᑦ, ᐃᓛᒃ, ᐅᖃᐅᓯᖃᕈᒪᓚᐅᖏᓐᓇᒪ ᐊᑐᓚᐅᖅᑕᓐᓂᒃ. ᐃᓚᓐᓈᕆᓗᐊᓚᐅᕋᑦᑕ. 
ᖃᓂᒌᑦᑐᒻᒪᕆᐅᓗᑕ ᐃᓚᒌᓚᐅᕋᑦᑕ... ᑭᓯᐊᓂ ᖃᐅᔨᒪᓚᐅᖅᑐᑦ. ᐅᕙᓐᓄᑦ ᐅᖃᖅᐸᓚᐅᖅᑐᑦ, “ᐃᓕᓐᓄᑦ 
ᑕᕝᕙᐅᕗᒍᑦ.” ᑭᓯᐊᓂ ᐅᓂᒃᑳᕐᕕᒋᓚᐅᕐᓯᒪᖏᑕᒃᑲ.”  

ᐊᕐᓇᒥᒃ ᐊᕐᕌᒍᓕᒻᒥᒃ 30-ᖏᓐᓃᑦᑐᓂᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓚᐅᕐᓯᒪᔪᖅ 2019-ᖑᑎᓪᓗᒍ. 
“ᐊᕐᓇᐃᓐᓇᐅᓗᑕ ᐹᑎᖃᓚᐅᕐᓯᒪᒐᑦᑕ ᐊᒻᒪ ᐃᓱᒪᔪᒐᓗᐊᕋᑦᑕ ᐊᕐᓇᐃᓐᓇᐅᓂᐊᕆᐊᑦᓴᑦᑕ. ᐊᒻᒪ ᐃᒥᐊᓗᒻᒧᑦ 
ᐋᖓᔮᓕᖅᑐᐃᓐᓇᐅᓂᖅᑐᑕ. ᐊᒻᒪ ᖃᐅᔨᒪᒍᓐᓃᓂᖅᑐᖓᑦᑕᐅᖅ.” ᐃᖅᑯᒪᕋᒥ, ᓄᓕᐊᕐᓂᒃᑯᑦ 
ᖁᓄᔪᓐᓂᐊᖅᑕᐅᓗᓂ ᖃᐅᔨᓚᐅᖅᑐᖅ ᐃᓪᓗᑯᓗᐊᑕ ᐃᕐᓂᖓᓄᑦ. ᐋᓐᓂᐊᕕᓕᐊᓕᓚᐅᖅᑐᖅ ᓄᓕᐊᕐᓂᒃᑯᑦ 
ᖁᓄᔪᓐᓂᐊᖅᑕᐅᓯᒪᓂᕐᒥᒃ ᖃᐅᔨᓴᐅᑎᓂᑦ ᐱᑎᑕᐅᓗᓂ ᐊᒻᒪ ᐸᓖᓯᒃᑯᑦ ᐅᖄᓚᕕᐅᓕᕐᓂᖅᑐᑎᒃ. 
ᐃᖅᑲᖅᑐᐃᕕᑎᒎᖅᑕᐅᓚᐅᖅᑐᖅ. ᑭᓯᐊᓂ ᐃᖅᑲᖅᑐᐃᔨᐅᔪᖅ ᓈᓚᑉᐸᑦᑐᑦ ᖃᓄᐃᓕᐅᕈᑎᐅᓯᒪᔪᒥᑦ 
ᐊᓯᔾᔨᑕᖅᐸᓚᐅᖅᑐᖅ ᖃᐅᑕᒫᑦ. “ᐃᖅᑲᖅᑐᐃᕕᒻᒥᑦ ᐅᖃᖃᑎᖃᖅᑎᓪᓗᖓ ᐊᕐᓇᐅᓚᐅᖅᑐᖅ. ᐊᒻᒪ 
ᑕᖅᑭᒐᓚᐃᑦ ᐊᓂᒍᓚᐅᖅᑎᓪᓗᒋᑦ ᐃᓱᒪᑦᓴᕐᓯᐅᕈᑎᒋᒃᑲᓐᓂᕈᒪᓕᓚᐅᖅᑕᖓ ᐊᕐᓇᐅᑉ. ᐅᑎᖅᑐᓂ ᐊᒻᒪ 
ᐊᖑᑎᐅᓕᓚᐅᖅᑐᖅ, ᐊᕐᓇᐅᓚᐅᖅᑑᒍᓐᓃᖅᑐᓂ. ᐃᒪᐃᓚᐅᖅᑐᖓ, “ᐃᓱᒪᓚᐅᕋᒪ ᑕᐃᑦᓱᒥᖓᑦᓴᐃᓐᓇᖅ 
ᐃᖅᑲᖅᑐᐃᔨᒥᑦ ᑕᑯᓛᕆᐊᑦᓴᖅ?”” ᐅᖃᐅᓯᖃᓚᐅᕐᒥᔪᖅ ᖃᓄᑎᒋ ᐱᔭᕆᐊᑐᒻᒪᖔᖅ ᐃᖅᑲᖅᑐᐃᕕᒻᒥ 
ᐅᖃᓕᒪᓪᓗᓂ ᖁᓄᔪᓐᓂᐊᓂᕐᒥᑦ. “ᐊᐱᖅᑯᑎᖃᓚᐅᕋᓗᐊᕋᒪ ᐊᒥᓲᖏᓪᓗᑕ ᐃᖅᑲᖅᑐᐃᕕᒃᑰᕈᒪᓪᓗᖓ ᐊᒻᒪ 
ᐅᖃᓕᒪᒍᒪᓚᐅᖏᓐᓇᒪ ᐊᒥᓱᐊᓘᑎᓪᓗᒋᑦ ᑐᓵᔪᑦ. ᐃᓄᑑᓇᖕᖏᓯᐊᖅᑐᖅ.” ᐃᖅᑲᖅᑐᐃᕕᒻᒦᑎᓪᓗᒋᑦ, 
“ᐱᖃᓐᓈᖓ [ᐃᖅᑲᖅᑐᕋᑦᓴᐅᑉ] ᑕᐃᑲᓃᓚᐅᕐᒥᔪᖅ ᐸᓂᐊ ᐊᕐᕌᒍᓕᒃ 2-ᓂᒃ ᐅᓪᓚᑦᓴᕋᖅᑎᑕᐅᓗᓂ, ᐅᕙᓐᓄᑦ 
ᖃᐃᒐᓚᔪᐊᓘᓗᓂ. ᐊᒻᒪ ᑕᐃᒪᐃᓚᐅᕐᓂᖓᓄᑦ, ᐅᕙᓐᓄᑦ, ᐱᓕᕆᑦᑎᐊᓚᐅᒐᓛᖏᑦᑐᑦ ᑕᐃᑦᓱᒪᓂ.” 

ᐊᕐᓇᒥᒃ ᐊᕐᕌᒍᓕᒻᒥᒃ 40-ᖏᓐᓃᑦᑐᓂᒃ ᐱᕋᔭᑕᐅᓚᐅᖅᑐᖅ ᓯᓚᒥ. “ᐱᓱᑦᑎᓪᓗᖓ ᐄᔭᒐᖅᑖᕕᐅᑉ ᓴᓂᐊᒍᑦ 
ᓯᕿᖕᖑᔭᖅ 9 ᐊᒻᒪ 10 ᐅᓐᓄᒃᑯᑦ ᐊᑯᓐᓂᖓᓂ, ᐱᓱᕋᔭᓚᐅᖅᑐᖓ. ᐊᒻᒪ ᐃᒥᐊᓗᑦᓯᒪᓚᐅᖏᑦᑐᖓ.” 
ᒪᒃᑯᑦᑐᒧᑦ ᐊᖑᒻᒧᑦ ᒪᓕᑦᓴᖅᑕᐅᓕᕐᓂᖅᑐᓂ. “ᐅᕙᓐᓂᒃ ᑎᒍᓯᓚᐅᖅᑐᖅ. ᐊᓇᐅᓗᓂᖓ ᕿᔪᑲᓪᓚᒻᒧᑦ. 
ᐅᕙᓐᓂᖅᑲᐃ ᐊᕚᕐᓯᓂᐊᖅᑐᕆᓚᐅᕋᒥ. ᐅᕐᕈᑐᐃᓐᓇᓚᐅᖅᑐᖓ... ᐊᒻᒪ ᐊᓐᓄᕌᒃᑲ ᐊᓕᑦᑐᐊᓪᓗᓂᒋᑦ 
ᐲᔭᓚᐅᖅᑕᖏᑦ. ᐊᓪᓕᑐᑐᐃᓐᓇᓯᐊᖅᑐᒋᑦ... ᐊᒻᒪ ᐊᓐᓄᕋᐃᔭᖅᑎᒐᒥᖓ ᓄᓕᐊᕐᓂᒃᑯᑦ 
ᖁᓄᔪᕐᓂᐊᓕᑦᑕᐅᑎᒋᓚᐅᖅᑖᖓ.” ᖃᐃᒐᓛᓚᐅᖅᑐᖅ ᐃᑲᔪᖅᑕᐅᒍᒪᓪᓗᓂ ᐊᕐᓇᖅ, “ᐊᒻᒪ 
ᑐᓴᖅᑕᐅᓚᐅᖅᑐᖓ.” ᐊᖑᒻᒥᑦ ᐊᓂᔪᖃᓚᐅᖅᑐᖅ ᐃᓪᓗᒥᒃ ᖃᓂᒋᔭᑦᑎᓐᓂᒃ. “ᐸᓖᓯᒃᑯᓐᓄᑦ 
ᐅᖄᓚᓕᓚᐅᖅᑐᖅ.” ᑭᓯᐊᓂ ᐸᓖᓯᒃᑯᑦ ᓱᒃᑲᐃᑦᑐᖁᓘᓚᐅᖅᑐᑦ ᖃᐃᓇᓵᖅᑐᑎᒃ. “ᐸᓖᓯᒃᑯᑦ ᖃᐃᓚᐅᖏᑦᑐᑦ 
ᑭᓯᐊᓂ 45 ᒪᓇᑦᓯ ᐊᓂᒍᓚᐅᖅᑎᓪᓗᒋᑦ ᖃᐃᓚᐅᖅᑐᑦ.” ᐅᑭᐅᖑᓚᐅᖅᑐᖅ. “ᐅᕕᓂᒃᑯᑦ 
ᖁᐊᓚᐅᖏᑐᐃᓐᓇᒨᖅᑐᖓ.” ᐸᓖᓯᒃᑯᓐᓄᑦ ᓄᓇᒃᑰᔫᒨᖅᑕᐅᓚᐅᖅᑐᖅ ᐊᒻᒪ ᐋᓐᓂᐊᕕᓕᐊᕈᔾᔭᐅᓗᓂ ᐊᕐᓇᖅ. 
“ᐊᒻᒪ ᕿᓂᕆᐊᓕᓚᐅᖅᑐᑦ ᑕᐃᑦᓱᒥᖓ ᐅᕙᓐᓂᒃ ᑕᐃᒪᐃᓕᐅᕆᓚᐅᖅᑐᒥᑦ.” ᒪᒃᑯᑦᑐᖅ ᐊᖑᑎ 
ᑎᒍᔭᐅᓚᐅᖅᑐᖅ ᐊᒻᒪ ᐃᖅᑲᖅᑐᕋᑦᓴᕈᖅᑎᑕᐅᓚᐅᖅᑐᖅ. ᐃᖅᑲᖅᑐᐃᕕᒻᒨᕐᒪᑕ, ᐅᖃᓕᒪᓚᐅᖅᑐᖅ 
ᑎᒍᔭᐅᑎᑦᑎᒐᓱᑦᑐᓄᑦ ᑕᑯᓐᓇᖅᑐᒥᓂᐅᓂᖓᓂᑦ. ᐅᖃᓕᒪᓪᓗᓂ ᐃᖅᑲᖅᑐᐃᕕᒻᒥ 
ᐊᑦᓱᕉᑎᒋᔭᒻᒪᕆᒋᓚᐅᖅᑕᖓ ᐊᕐᓇᐅᑉ.  

ᐋᓐᓂᐊᕕᓕᐊᕆᐊᖃᓚᐅᖅᑐᖓ ᐄᔭᒐᐃᓱᖅᑐᖓ ᐅᐃᒪᔮᖏᓐᓇᓕᓚᐅᕋᒪ. ᐅᐱᓐᓇᕋᓂ 
ᐃᓱᒫᓗᑦᑐᒻᒪᕆᐅᓚᐅᖅᑐᖓ ᐊᒻᒪ ᕿᑲᕈᓐᓇᐃᓕᑦᑎᐊᖅᑐᖓ. ᑕᑯᓐᓇᕈᒪᓚᐅᖏᓇᒃᑯᑦ ᐊᒻᒪ 

ᑕᑯᓴᑦᑕᐃᓕᒪᕙᓚᐅᖅᑕᕋ. ᐊᒻᒪ ᐃᒪᐃᓚᐅᖅᑐᖓ, “ᐋ, ᒎᑎ. ᐅᑉᐱᕈᓱᖕᖏᑦᑐᖓ 
ᐃᖅᑲᖅᑐᐃᕕᒻᒦᒃᑲᒪ.” ᑭᓯᐊᓂ ᒪᑐᐃᑐᐊᕋᒃᑯ ᐃᓯᕐᓂᐊᕋᒪ ᐃᓯᑐᐃᓐᓇᓕᓚᐅᖅᑐᖓ ᐊᒻᒪ 
ᐊᓂᖅᑎᕆᓪᓗᖓ ᐃᓗᒻᒧᑦ. ᐅᐱᓐᓇᕋᓂ ᓇᖏᓚᐅᖅᑐᖅ ᑕᑯᑦᓴᒥ. ᑭᓯᐊᓂ ᐅᕙᓐᓄᑦ ᑕᑯᓴᓚᐅᖏᑦᑐᖅ. 
ᐊᒻᒪ ᓵᒥᐅᑕᖃᓚᐅᖅᑐᖅ ᐅᕙᓐᓂᒃ ᑕᑯᔪᓐᓇᖅᑐᓂ ᑭᓯᐊᓂ ᑕᑯᔪᓐᓇᓚᐅᖏᑕᕋ. ᐊᓱᐃᓛᒃ, 
ᖃᓄᐃᓚᐅᖏᑦᑐᖓ. 

ᐃᓚᒋᓗᓂᐅᒃ ᖃᕋᑕᐅᔭᒃᑯᑦ ᐅᖃᓕᒫᕕᒋᓂᐊᖅᑕᓂ, ᐊᐱᕆᓯᒪᓐᓂᓚᐅᖅᑐᖅ ᐃᖅᑲᖅᑐᐃᔨᒥᑦ 
ᐊᐃᑉᐸᖃᕈᒪᓪᓗᓂ ᐃᑲᔪᖅᑎᒋᓂᐊᖅᑕᒥᓂᒃ. “ᐅᕙᓐᓂᒃ ᑕᐃᑲᓃᖃᑎᖃᐃᓐᓇᑦᑎᐊᓚᐅᖅᑐᑦ.” ᐊᕐᕌᒍᓐᓄᑦ 
ᒪᕐᕉᓐᓄᑦ ᐃᖅᑲᖅᑐᐃᕕᒃᑰᕈᑎᐅᓇᓱᐊᓚᐅᖅᑐᖅ. ᒪᒃᑯᑦᑐᖅ ᐊᖑᑎ ᐃᖅᑲᖅᑐᖅᑕᐅᓚᐅᖅᑐᖅ ᐊᒻᒪ ᑎᒍᔭᐅᓗᓂ 
ᐱᖓᓲᔪᖅᑐᓄᑦ ᐊᒻᒪ ᐊᕝᕙᖓ ᐊᕐᕌᒎᑉ ᐊᕐᕌᒍᓄ. ᑕᐃᑦᓱᒪᓂ ᐱᓕᕆᐊᖑᑎᓪᓗᒍ, ᐱᕋᔭᑕᐃᓯᒪᔪᓂᑦ 
ᐱᔨᑦᓯᕋᖅᑏᑦ, ᐅᖃᓚᐅᖅᑐᖅ, “ᐅᕙᓐᓂᒃ ᐃᑲᔪᑦᑎᐊᖅᑐᐊᓘᓚᐅᖅᑐᑦ. ᑕᐃᑲᓃᓚᐅᖅᑐᑦ [ᐃᖅᑲᖅᑐᐃᕕᒻᒥ] ᐊᒻᒪ 
ᐅᖄᓚᕕᒋᓚᐅᖅᑕᒃᑲ ᑲᑉᐱᐊᓱᓗᐊᓕᕋᐃᒐᒪ, ᐅᖃᖃᑎᒋᕙᑦᑐᒋᑦ ᖃᓄᐃᓕᐅᖅᑕᐅᓚᐅᕐᓂᕐᓂᒃ.” ᑕᐃᒪᖕᖓᓂᒃ 
ᐊᕐᓇᒥᒃ ᖃᐅᔨᒋᐊᖅᐸᓕᖅᑐᑦ. “ᐅᕙᓐᓄᑦ ᐅᖃᕈᒫᖅᑐᑦ ᐊᓂᑎᑕᐅᓐᓂᕈᓂ ᐊᒻᒪ ᓇᒦᒐᔭᕐᒪᖔᖅ... 
ᑐᑭᓯᒋᐊᕈᑎᐅᔪᑦ ᐱᓯᒪᔭᒃᑲ ᐊᒻᒪ ᐅᖄᓚᐅᑎᓂᑦ ᐱᓯᒪᑦᑎᔪᖓ 1-800-ᓕᓐᓂᑦ ᐊᒻᒪ ᐊᓯᖏᓐᓂᑦ, 
ᐊᓂᒍᒪᓕᖅᑐᓄᑦ ᕿᓄᕕᓐᓄᑦ ᐊᒻᒪ ᐊᓯᖏᓐᓂᑦ. ᐊᓱᐃᓛᒃ, ᐄᖕ, ᐃᓱᒫᓘᒋᒋᐊᑐᖕᖏᑕᕋ ᒫᓐᓇᒃᑯᑦ. ᒪᓐᓇ 
ᐅᓗᕆᐊᓇᖅᑐᒦᑦᑐᕆᖕᖏᓐᓇᒪ ᐅᕙᖓ ᐊᕙᑎᐊᓃᑉᐸᖏᒻᒪᑦ. ᑕᕝᕙᓂᑦᓴᐃᓐᓈᕆᐊᖃᕋᓂᓗ ᓄᓇᓕᒻᒥ 
ᓇᔪᖅᑕᓐᓂ.” ᐅᖃᖃᑕᐅᕙᒻᒥᔪᖅ ᐃᓐᓇᑐᖃᕐᓄᑦ. “ᑐᑭᓯᐊᑦᓯᐊᖅᑐᑦ ᖃᓄᖅ ᐃᑉᐱᒍᓱᒻᒪᖔᖅᐱᑦ ᐃᓗᒃᑯᑦ, 
ᖃᓄᖅ ᐅᓂᒃᑳᕆᒐᐃᒐᕕᐅᒃ, ᑕᐃᒫᒐᓚᒃ. ᑭᓯᐊᓂ ᐱᐅᓪᓚᕆᑦᑐᖅ, ᐄᑦᑎᐊᖅ.”  

37-ᓂᒃ ᐊᕐᕌᒍᓕᒃ ᐊᕐᓇᖅ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓚᐅᕐᓯᒪᔪᖅ ᐊᕐᕌᒍᖃᖅᑎᓪᓗᒍ 20-ᖏᓐᓂᒃ 
ᑭᖑᓪᓕᕐᓂᒃ. “ᐃᒥᐊᓗᑦᑎᓪᓗᑕ ᐊᒻᒪ ᖃᐅᔨᒪᒍᓐᓃᕐᓂᕋᒪ ᐊᒻᒪ ᐅᓇ ᐊᖑᑎ, ᐃᖅᑯᒪᕋᒪ ᐊᖑᑎᒥᒃ ᐅᕙᖓ 
ᖄᖓᓃᑦᑐᖃᓚᐅᖅᑐᖅ ᐊᒻᒪ ᒪᑭᓪᓗᓂ, ᐱᖑᓚᐅᖅᑕᕋ, ᐸᓖᓯᒃᑯᓐᓄᑦ ᐅᖄᓚᓕᖅᑐᖓ.” ᐸᓖᓯᒃᑯᑦ 
“ᖃᐃᑦᑕᐅᑎᒋᓚᐅᖅᑐᑦ.” ᐅᖃᐅᑎᓚᐅᖅᑕᖏᑦ ᓇᒦᒻᒪᖔᖅ ᐊᖑᑎ ᐊᒻᒪ ᑎᒍᔭᐅᓚᐅᖅᑐᖅ. “ᐊᒻᒪ 
ᐅᖃᐅᑎᑦᓴᓐᓂᒃ ᐱᑎᓚᐅᖅᑕᒃᑲ ᐊᒻᒪ ᐃᖅᑲᖅᑐᕋᑦᓴᕈᖅᑎᑕᐅᓚᐅᖅᑐᖅ ᐊᒻᒪ ᐃᖅᑲᖅᑐᐃᕕᒻᒨᓚᐅᖅᑐᖅ.” 
ᐃᖅᑲᖅᑐᐃᕕᒻᒦᓕᕐᒪᑕ, “ᐅᖃᓕᒪᕕᒻᒨᕆᐊᖃᓚᐅᖅᑐᖓ ᐊᒻᒪ ᐅᖃᐅᑎᒋᐊᖃᖅᑐᒋᑦ ᖃᓄᐃᑦᑐᖃᓚᐅᕐᒪᖔᖅ 
ᐊᒥᓱᐊᓗᐃᑦ ᐃᓄᐃᑦ ᓵᖏᓐᓂ. ᐊᒻᒪ ᐊᑲᐅᓗᐊᓚᐅᖏᑦᑐᖅ. ᐅᐱᓐᓇᕋᓂ ᐃᒪᐃᓚᐅᖅᑐᖓ, “ᑖ, 
ᖃᓄᐃᒻᒪᐅᑯᐊ ᖃᐅᔨᒪᒋᐊᖃᖅᐸᑦ ᖃᓄᐃᓚᐅᕐᓂᕐᓂᒃ?”” ᐅᖃᓕᒪᒍᒪᓗᐊᓚᐅᖏᑦᑑᒐᓗᐊᖅ ᐃᓱᒪᓚᐅᖅᑐᖅ 
“ᐅᖃᓕᒪᒋᐊᖃᓚᐅᕋᒪ ᐱᔾᔪᑎᒋᓪᓗᒍ ᖃᓄᐃᓕᐅᓚᐅᕐᓂᖓ ᐊᖑᑎᐅᑉ. ᑭᒃᑯᑐᐃᓐᓇᐃᑦ ᐊᓯᒥᓂᒃ 
ᑕᐃᒪᐃᓕᐅᕆᒋᐊᖃᖏᑦᑑᒐᓗᐊᑦ. ᑕᐃᒫᒃ ᑕᒻᒪᕐᖓᑦ.” ᖃᐅᔨᒪᖕᖏᑦᑐᖅ ᐊᕐᓇᖅ ᖃᓄᐃᑦᑐᖃᓚᐅᕐᒪᖔᖅ 
ᐃᖅᑲᖅᑐᐃᕕᒻᒥ. “ᖃᐅᔨᒪᒍᒪᖏᑦᑐᖓᓘᓐᓂᑦ ᓱᓇᑐᐃᓐᓇᕐᒥᒃ. ᐃᖅᑲᖅᑐᐃᕕᒻᒥ ᐅᖃᓕᒪᕕᒻᒦᒌᕋᒪ 
ᐊᓂᒍᒪᓕᕋᒪ ᐃᒪᐃᓕᓚᐅᖅᑐᑦ “ᐄᖕ””. ᐱᕋᔭᑕᐅᓯᒪᔪᓄᑦ ᐱᔨᑦᓯᕋᖅᑎᓄᑦ ᓇᓕᖅᑲᕐᒥᒃ ᑐᑭᓯᒋᐊᕈᑎᓕᒻᒥᒃ 
ᐱᑎᑕᐅᓚᐅᖅᑐᖅ. “ᑭᓯᐊᓂ ᐅᕙᖓ, ᑕᐃᑯᖓᓚᐅᕐᓯᒪᖕᖏᑦᑐᖓ. ᐅᖃᐅᓯᕆᔪᒪᓚᐅᖏᓇᒃᑯ. ᐱᓗᐊᓚᐅᕐᒪᑦ. 
ᑭᓯᐊᓂ ᖃᐅᔨᒪᔪᖓ ᐃᑲᔪᖅᑎᑦᓴᖅᑕᖃᕐᒪᑦ ᑕᖅᑳᓂ, ᑭᓯᐊᓂ ᐅᕙᓐᓂᒃ ᑲᒪᒋᔪᒪᔭᕋ.” ᐃᖕᒥᓂᒃ ᑲᒪᒋᓪᓗᓂᐅᒃ 
ᐃᓚᖃᖅᐸᑦᑐᖅ ᐃᒥᐊᓗᒻᒥᑦ. “ᐃᒥᐊᓗᑉᐸᑦᑐᖓ ᐅᓪᓘᓐᓄᑦ ᒪᕐᕉᓐᓄᑦ ᐊᒻᒪ ᑭᖑᓂᐊᒍᑦ ᖃᓄᐃᒍᓐᓃᐸᑦᑐᖓ. 
ᐅᖃᐅᓯᕆᓚᐅᖅᐸᑦᑕᕋ ᐃᓛᓐᓂᓚᐅᓱᖓᒃᑯᑦ ᑭᓯᐊᓂ, ᐋᒡᒐ, ᐅᖃᐅᓯᕆᔪᒪᕙᖕᖏᑕᕋ... ᑕᐃᒫᒃ 
ᐃᒥᐊᓗᓗᐊᖅᐸᑦᑐᖓ.” 

ᐊᕐᓇᖅ ᓄᓕᐊᕐᓂᒃᑯᑦᖁᓄᔪᓐᓂᐊᖅᑕᐅᓯᒪᔪᖅ ᐊᒻᒪ ᐊᓂᑎᑕᐅᑦᑕᐃᓕᓪᓗᓂ ᐃᖅᑲᖅᑐᐃᕕᒃᑰᓚᐅᕐᒥᔪᖅ. “ᐊᒻᒪ 
ᐃᖅᑲᖅᑐᐃᕕᓕᕆᑎᓪᓗᑕ ᑲᖕᖑᒋᓗᐊᖅᐸᓚᐅᖅᑕᒃᑲ ᐃᓚᒃᑲ ᐊᐱᕆᒋᐊᖏᓐᓂᑦ. ᐅᕙᓐᓂᑦᑕᐅᖅ 
ᓱᒃᑯᔨᐊᕆᓚᐅᕐᒥᔪᖓ ᐃᒥᐊᓗᑦᑐᑯᓗᐊᐱᐅᕙᑦᑐᖓ ᐊᒻᒪ ᐊᒥᐊᓘᑉ ᐊᕙᑎᖓᓃᖏᓐᓇᐸᑦᑐᖓ ᑕᐃᑦᓱᒪᓂ. 
ᐊᓱᐃᓪᓛᒃ, ᐊᖅᑯᑎᒋᑐᐃᓐᓇᓕᓚᐅᖅᑕᒃᑲ ᐱᕋᔭᑕᐅᓯᒪᔪᓂᑦ ᐱᔨᑦᓯᕋᖅᑎᐅᔪᑦ.” ᑭᓯᐊᓂ ᐱᕋᔭᑕᐅᓯᒪᔪᓂᑦ 
ᐱᔨᑦᓯᕋᖅᑎᐅᔪᑦ ᐃᑲᔪᕈᓐᓇᖅᑑᔮᓚᐅᖏᑦᑐᖅ ᐱᔪᓐᓇᕐᓂᖓᒍᑦ. “ᐱᓕᒻᒪᓴᕐᓯᒪᓚᐅᖏᓯᐊᖅᑐᖅ 
ᐱᓕᕆᔾᔪᑎᑦᓴᓂᑦ ᐊᑐᖅᑐᓂᑦ ᐊᑐᓚᐅᖅᑕᓐᓂᒃ ᐅᐱᓐᓇᕋᓂ ᖁᐊᕐᓵᕐᓯᒪᔪᒻᒪᕆᐅᓚᐅᖅᑐᖓ 

ᖃᓄᐃᓕᐅᕈᑎᐅᓚᐅᖅᑐᒃᑯᑦ ᐊᒻᒪ ᖃᐅᔨᒪᓚᐅᖏᓯᐊᖅᑐᖅ ᖃᓄᖅ ᐅᕙᓐᓂᒃ ᐱᓕᕆᔾᔪᑎᖃᕐᓂᐊᕆᐊᑦᓴᖅ. 
ᐃᒪᐃᓕᐅᑐᐃᓐᓇᖅᐸᓚᐅᖅᑐᖅ, “ᐋᕼᐊ.” ᑕᕝᕙᑐᐊᑦᓯᐊ ᐅᖃᐅᓯᕆᓚᐅᖅᑕᖏᑦ. ᖃᓄᑐᐃᓐᓇᖅ 
ᐅᖃᓚᐅᖏᑦᑐᖅ, ᓱᓚᐅᖏᓯᐊᖅᑐᖅ.” ᐋᓐᓂᑎᖅᑕᐅᓚᐅᖅᑎᓪᓗᒍ, ᐃᒥᐊᓗᒻᒥᑦ ᓄᖅᑲᐅᔾᔨᔪᓐᓇᕐᓯᓚᐅᖅᑐᖅ. 
“ᐃᒥᐊᓗᑉᐸᒍᓐᓃᖅᑐᖓ ᐅᕙᓐᓂᒃ ᐃᒻᒪᖄ ᑕᖅᑭᒐᓚᓐᓄᖅᑲᐃ ᖁᓕᐅᓗᐊᒐᓛᓄᑦ. ᐊᒻᒪ ᓱᓕ ᕿᓂᖅᐸᑦᑐᖓ 
ᖃᓄᖅ ᐅᕙᓐᓂᒃ ᐃᑲᔪᒃᑲᓐᓂᕈᓐᓇᕐᒪᖔᕐᒪ, ᐃᓚᒋᒃᑲᒍᑦ ᐱᓗᐊᖅᑐᒥ.” ᐊᓯᖏᓐᓂᑦ ᒪᒥᓴᐅᑎᑦᓴᓂᑦ 
ᑕᑯᓇᒋᐊᕐᓯᒪᓂᕋᓚᐅᖅᑐᖅ, “ᐃᒻᒪᖄ ᓄᓇᒦᓗᖓᑲᐃ ᐅᕝᕙᓘᓐᓃᑦ ᑕᐃᒫᒐᓚᒃ.” ᐱᕋᔭᐃᓚᐅᖅᑐᖅ 
ᐃᖅᑲᖅᑐᕋᑦᓴᐅᓚᐅᖅᑐᖅ ᐊᒻᒪ ᑎᒍᔭᐅᓗᓂ ᐊᕐᕌᒍᓄᑦ ᐱᖓᓱᓄᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᓚᐅᕐᓂᖓᓄᑦ 
ᐊᒻᒪ ᒪᕐᕉᓐᓄᑦ ᐊᕐᕌᒎᓐᓄᑦ ᑎᒍᓯᓯᒪᓚᐅᕐᓂᖓᓄᑦ ᐊᓂᑎᑦᓯᑦᑕᐃᓕᒪᓗᓂ. ᑲᑉᐱᐊᓱᑦᑐᒻᒪᕆᐅᓕᖅᑐᖅ 
ᖃᓄᐃᓛᖅᑐᖃᕐᓂᖓᓂᑦ ᐊᓂᑎᑕᐅᒍᓂ: “ᑲᑉᐱᐊᓱᐊᔪᒻᒪᕆᐅᓕᖅᑐᖓ. ᐊᐅᓪᓚᑐᐃᓐᓇᕐᓂᐊᓚᐅᖅᑐᖓ 
ᑭᓱᓕᒫᒃᑲᓂᒃ ᕿᒪᐃᒋᐊᖃᕋᓗᐊᕈᒪ ᐊᓪᓛᑦ. ᓄᓇᓕᓐᓂᑦ ᐊᐅᓚᑐᐃᓐᓇᕐᓂᐊᓚᐅᖅᑕᖓ. ᑲᑉᐱᐊᒋᑦᑎᐊᕋᒃᑯ 
ᑕᐃᓐᓇ ᐊᒻᒪ ᐃᓅᓯᕋ ᐅᓗᕆᐊᓇᖅᑐᒦᓚᐅᕐᒪᑦ. ᐊᒻᒪ ᖃᐅᔨᒪᖕᖏᓯᐊᖅᑐᖓ ᖃᓄᐃᓕᖓᓛᕆᐊᑦᓴᖅ 
ᓯᕗᓂᓐᓂ ᐊᓂᓂᑖᓘᑦᑕᓂᖅᐸᑦ.” 

ᐃᖅᑲᖅᑐᐃᕕᑎᒍᑦ ᖃᓄᐃᓕᔭᐅᕝᕕᖃᖏᓯᐊᖅᑐᖅ ᐊᕐᓇᐃᑦ ᐱᓪᓗᒋᑦ 

ᐃᖅᑲᖅᑐᐃᕕᑎᒍᑦ ᖃᓄᐃᓕᔭᐅᕝᕕᖃᖏᓯᐊᖅᑐᖅ ᐊᕐᓇᓄᑦ ᒫᓂ. ᖃᓄᐃᓕᔭᐅᓚᐅᕐᓯᒪᖏᓯᐊᖅᑐᑦ 
ᑭᓇᒥᑦ ᐃᖅᑲᖅᑐᖅᑕᐅᑎᑦᓯᔪᖃᕐᓯᒪᒐᓗᐊᖅᑎᓪᓗᒍ ᐱᕋᔭᑦᓯᒪᓂᖏᓐᓂᑦ ᐊᓯᒥᓂᒃ. 
ᖃᓄᐃᓕᔭᐅᓚᐅᕐᓯᒪᔪᖃᖏᑦᑐᑦ. 

ᐊᒥᓱᑲᓪᓚᐃᑦ ᐊᕐᓇᐃᑦ ᖁᕕᐊᒋᔭᖃᓚᐅᖏᓯᐊᖅᑐᑦ ᐱᓕᕆᔾᔪᓯᖏᓐᓂᑦ ᐃᖅᑲᖅᑐᐃᕕᓕᕆᔨᒃᑯᑦ 
ᐱᕋᔭᐅᑎᒥᓂᖅ ᐃᖅᑲᖅᑐᐃᕕᒻᒨᖅᑐᒥᓂᐅᑎᓪᓗᒍ. ᐊᕐᓇᒥᒃ ᐊᕐᕌᒍᓕᒻᒥᒃ 60-ᖏᓐᓃᑦᑐᓂᑦ 
ᐅᖃᐅᓯᖃᖅᑐᖃᓚᐅᖅᑐᖅ ᐃᓪᓗᑯᓗᐊᓂᑦ, ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑎᒥᑦ, ᐊᒻᒪ ᖃᓄᑎᒋ ᑲᑉᐱᐊᒋᒻᒪᖔᒍ. 
“ᑲᑉᐱᐊᓱᐊᖏᓐᓇᓚᐅᖅᑐᖓ. ᐃᓄᑑᒍᓐᓇᐃᓕᓚᐅᖅᑐᖓ. ᐊᒻᒪ ᐃᓄᑑᒐᐃᒐᒪ, ᖃᐅᔨᓴᖅᑳᓚᐅᖅᑐᒋᑦ 
ᑭᓯᐊᓂᐅᕙᑦᑐᖅ ᐃᒐᓛᓕᒫᑦ ᐊᒻᒪ ᒪᑐᓕᒫᑦ ᓴᓐᓂᕈᐊᕐᓯᒪᑦᑎᐊᕋᓗᐊᕐᒪᖔᑕ.” ᐊᑕᐅᓯᐊᖅᑐᒍ 
ᐃᖅᑲᖅᑐᕋᑦᓴᕈᖅᑎᓚᐅᕐᓯᒪᔭᖓ. “ᐊᒻᒪ ᓵᓚᐅᔪᔪᖓ. ᐅᑎᓚᐅᕐᓯᒪᓂᐊᖏᑯᓗᓕᖅᐳᖓ. ᓚᐅᕐᓯᒪᔾᔮᖏᑦᑐᖓ, 
ᓚᐅᕐᓯᒪᔾᔮᖏᑦᑐᖓ. ᐅᕙᓐᓂᒃ ᑲᒪᒋᔮᖅᐸᓕᖅᑕᕋ ᑕᒪᓐᓇ.” ᐸᓖᓯᒃᑯᓐᓄᑦ ᐅᖃᐅᓯᕐᒥᓂᒃ ᐅᖃᐅᓯᖃᕐᓯᒪᔪᖅ, 
ᑭᓯᐊᓂ ᐊᕐᓇᖅ ᐅᖃᓚᐅᖅᑐᖅ “ᐳᐃᒍᕐᓴᕋᐃᒃᑲᒥ. ᐊᒻᒪ ᑕᐃᒪᐃᓐᓂᖓᓄᑦ, ᐃᖅᑲᖅᑐᐃᕕᒻᒨᕆᐊᖃᓕᕋᒥ, 
ᐅᓃᒃᑳᒥᓂᒃᑲ ᐊᔾᔨᒌᓐᓂᖏᒻᒪᑎᒃ, ᐊᒻᒪ ᐅᖃᐅᔾᔭᐅᓗᖓ ᐱᐅᖏᑦᑐᖅ.” ᐅᐱᓐᓇᕋᓂ ᐅᖃᐅᓯᕆᔭᖏᑦ 
ᐊᔾᔨᒌᓚᐅᖏᒻᒪᑕ, ᐃᓪᓗᖓ ᐸᓯᔭᑦᓴᐅᓂᕋᖅᑕᐅᓚᐅᖏᑦᑐᖅ. ᐅᖃᐅᑎᓂᕋᓚᐅᖅᑕᖏᑦ 
ᐃᖅᑲᖅᑐᐃᕕᓕᕆᔨᐅᔪᑦ: “ᐃᓕᑦᓯᓐᓅᓚᐅᕐᓯᒪᔾᔮᖏᑦᑎᐊᓕᖅᑐᖓ, ᖃᖓᑐᐃᓐᓇᖅ. ᐃᖕᒥᓂᒃ ᑲᒪᒋᓂᐊᓕᕋᒃᑯ. 
ᐃᓱᒪᒋᓚᐅᕋᓗᐊᕆᑦᓯ ᐅᕙᓐᓂᒃ ᐃᑲᔪᕐᓂᐊᕋᑦᓯ ᑕᕝᕙᓃᒃᑲᑦᓯ.” ᑖᑦᓱᒧᖓᓕ ᐊᕐᓇᒧᑦ, “ᐃᖕᒥᓂᒃ 
ᑲᒪᒋᔭᖃᕐᓂᖅ” ᐃᓗᓕᖃᕐᒪᑦ ᐃᓱᒫᓘᒋᔭᖃᕈᓐᓃᕆᐊᖃᕐᓂᖅ ᐱᑦᑎᐊᐸᖏᑦᑐᓂᑦ ᖃᓄᐃᓕᐅᕐᓯᒪᓂᖏᓐᓂᑦ. 
“ᐃᓱᒫᓘᒋᔭᖃᕈᓐᓃᕈᕕᑦ, ᒪᒥᓴᒋᐊᓕᕋᔭᕋᕕᑦ.” 

ᐊᑕᐅᓯᐅᑉ ᐊᐃᑉᐸᖓ ᐃᖅᑲᖅᑐᕋᑦᓴᕈᖅᑎᑕᐅᓯᒪᔪᖅ ᐋᓐᓂᖅᑐᐃᔪᕕᓂᐅᓂᖓᓂᑦ ᐊᕐᓇᒥᒃ. 
ᐃᖅᑲᖅᑐᐃᕕᒃᑰᓕᕐᒪᑕ, ᐱᕋᔭᒋᐊᖃᖏᑎᑕᐅᑐᐃᓐᓇᓚᐅᖅᑐᖅ. “ᖁᕕᐊᒋᓚᐅᖏᓯᐊᖅᑕᕋ ᐊᑐᖅᑕᐅᖁᔭᐅᔪᖅ, 
ᖃᓄᐃᓕᔭᐅᔾᔪᑎᖓ. ᐅᐱᓐᓇᕋᓂ ᐃᖕᒥᓂᒃ ᐅᖃᐅᓯᖃᓚᐅᖅᑐᖅ. ᓴᓪᓗᓚᐅᕋᒥ ᐃᖅᑲᓇᐃᔮᑦᓴᒥᑦ 
ᐱᔾᔪᑎᖃᖅᑐᓂ. ᓴᓪᓗᓚᐅᕋᒥ ᖃᓄᖅ ᐃᓅᓇᓱᐊᕈᑎᖃᖅᐸᒻᒪᖔᖅ. ᐊᒻᒪ ᓴᓪᓗᔪᒻᒪᕆᐅᓚᐅᕐᒪᑦ 
ᖃᓄᑐᐃᓐᓇᑦᑎᐊᖅ ᖃᓄᐃᓕᔭᐅᔾᔪᑎᑐᐊᕆᓚᐅᖅᑕᖓ ᐱᕋᔭᒋᐊᖃᖏᓐᓂᖅ.” ᐱᓕᕆᔾᔪᑎᖏᑦ 
ᐃᖅᑲᖅᑐᐃᕕᓕᕆᔨᒃᑯᑦ ᐊᕐᓇᐅᑉ “ᐃᑲᔪᖅᑕᐅᔪᓐᓇᖏᑦᑎᐊᕐᓂᖓᓂᑦ. ᐃᓱᒪᓕᓚᐅᖅᑐᖓ 
ᐃᑲᔪᖅᑕᐅᕕᖃᖏᑦᓯᐊᓂᕐᓂᒃ ᐃᖅᑲᖅᑐᐃᕕᓕᕆᓂᕐᒥᑦ ᓇᐅᒃᑯᑐᐃᓐᓇᑦᑎᐊᖅ... ᐃᓄᑑᔮᑦᑎᐊᓕᓚᐅᖅᑐᖓ.” 

ᐊᕐᓇᒥᒃ ᐊᕐᕌᒍᓕᒻᒥᑦ 40-ᖏᓐᓃᑦᑐᓂᑦ ᑎᒥᒃᑯᑦ ᐋᓐᓂᑎᖅᑕᐅᓚᐅᖅᑐᖅ ᐊᐃᑉᐸᕐᒥᓄᑦ ᐊᕐᕌᒍᑦ ᑕᓪᓕᒪᑦ 
ᓯᕗᓂᐊᓂ. ᐊᑯᓂᑲᓪᓛᓗᒃ ᐱᑦᑎᐊᖅᑕᐅᓚᐅᖏᑦᑐᖅ. “ᐅᖃᐅᓯᕆᓚᐅᖏᑕᕋ ᐊᑯᓂᐅᓗᒃ, ᐃᓱᒪᒋᓪᓗᒍ 

ᐱᐅᓯᒃᑲᓐᓂᕋᔭᕐᓂᖓᓂᑦ. ᑭᓯᐊᓂ ᐱᐅᖏᓕᕙᓪᓕᐊᔪᐊᓗᑐᐃᓐᓇᐅᓚᐅᖅᑐᖅ, ᐅᖃᐅᓯᕆᕙᓕᓚᐅᖅᑐᕋ.” 
ᐊᐃᑉᐸᖓ ᑎᒍᔭᐅᓕᖅᑐᒥᓂᖅ ᐊᒻᒪ ᐊᓐᓄᓪᓚᑦᓯᕖᒻᒨᖅᑕᐅᓗᓂ. ᐊᕐᓇᐅᔪᖅ ᐃᓱᒪᓕᓚᐅᖅᑐᖅ ᐸᓖᓯᒃᑯᑦ 
“ᐃᑲᔪᑦᑎᐊᓚᐅᕐᓂᖏᓐᓂᑦ.” ᑭᓯᐊᓂᑦᑕᐅᖅ ᐃᓱᒪᒋᔭᖃᕐᒥᔪᖅ “ᐃᖅᑲᖅᑐᐃᕕᓕᕆᔾᔪᑎᐅᔪᑦ ᒫᓂ 
ᐱᐅᓗᐊᖅᑑᔮᖏᑦᑐᑦ” ᐅᐱᓐᓇᕋᓂ “ᐱᑲᒻᒪᑐᒻᒪᕆᐅᒐᓗᐊᕐᒪᑦ, ᐊᓂᑎᑕᐅᑐᐃᓐᓇᐸᑦᑐᖅ ᐅᖃᖃᑕᐅᒐᓂᓘᓐᓃᑦ 
ᐊᒻᒪ ᐅᑎᖅᐸᑦᑐᖅ ᓱᓕ ᓂᖕᖓᐅᒪᔪᐊᓘᓪᓗᓂ.” 

ᐊᓯᐊᓂᒃ ᐊᕐᓇᒥᒃ ᐅᖃᐅᓯᖃᖅᑐᖃᓚᐅᕐᒥᔪᖅ ᐊᖑᒻᒥᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑎᓂᑦ ᓄᓇᓕᐅᑉ ᐃᓗᐊᓂ. 
“20%-ᐸᓗᖏᓐᓂᖅᑲᐃᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᕐᓯᒪᓕᖅᑕᖏᖅᑲᐃ ᐊᕐᓇᐃᑦ ᐅᕙᓂ [ᓄᓇᓕᒃ 
ᐊᑦᑎᖅᑐᓂᐅᒃ]. ᓄᓕᐊᕐᓂᒃᑯᑦ ᖁᓄᔪᕐᓂᐊᕐᓯᒪᓕᖅᑐᖅ ᐃᒻᒪᖄ 40-ᖏᓐᓃᑦᑐᓂᑦ, ᓄᑲᖅᑎᖅᐹᖓᑦ 
ᐊᕐᕌᒍᖃᖅᑐᓂ 5-ᓂᒃ, ᐊᖏᔪᑦᑎᖅᐹᖓᑦ 69-ᖑᓪᓗᓂ. ᐊᑎᖃᖃᑕᐅᒻᒥᔪᖓ. ᐊᒻᒪ ᖃᓄᐃᓕᐅᕈᓐᓇᖏᑦᑐᑦ. 
ᐊᓐᓄᓪᓚᑦᓯᕖᒻᒨᓚᐅᕐᓯᒪᖕᖏᑦᑐᖅ ᐊᑯᓂᐅᔪᒥᑦ. ᐊᒻᒪ ᖁᕕᐊᒋᖕᖏᑕᒻᒪᕆᐊᓗᒋᔭᕋ, ᐊᒻᒪ ᓂᖕᖓᓕᖅᐸᑦᑐᖓ.” 
ᐅᖃᓚᐅᖅᑐᖅ ᑕᐃᓐᓇ ᐊᖑᑎ, “ᓱᕋᐃᒐᓱᑉᐸᑦᑐᖅ ᒪᑐᓐᓂᒃ ᐊᒻᒪ ᐃᒐᓛᓐᓂᒃ, ᐃᓯᕋᓱᐊᖅᑐᓂ.” ᐸᓖᓯᒃᑯᑦ 
ᐅᖄᓚᕕᒋᒐᓗᐊᖅᑐᒋᑦ ᐅᖃᖅᐸᑦᑐᑦ, “ᐆ, ᐅᖄᓚᓂᐊᖅᑯᑎᑦ ᖃᓄᐃᓕᑦᓯᑉᐸᑦ.” ᑕᐃᒫᒃ ᑭᐅᖏᓐᓇᐸᑦᑐᑦ. 
“ᖃᓄᐃᓕᐅᕈᓐᓇᖏᑦᑐᒍᑦ ᐃᓕᓐᓂᒃ ᐊᑦᑐᐃᓚᐅᖏᓐᓂᓕᒫᖓᓂ.” “ᐅᕝᕙᓘᓐᓃᑦ ᑐᖁᖅᐹᖓ?” “ᐄᖕ.” 
“ᐅᕝᕙᓘᓐᓃᑦ ᓄᓕᐊᕐᓂᒃᑯᑦ ᖁᓄᔪᓐᓂᐊᖅᐹᖓ?” “ᐄᖕ”. ᐃᖅᑲᖅᑐᐃᕕᓕᐊᓕᓚᐅᖅᑐᖅ 
ᐅᖃᓕᒪᒋᐊᖅᑐᖅᑐᓂ ᐊᑭᕋᖅᑐᕐᓗᒍ ᐊᖑᑎ.  

ᐅᖃᓕᒪᒌᑐᐊᕋᒪ ᐃᖅᑲᖅᑐᐃᔨᒧᑦ, ᐊᓂᓚᐅᖅᑐᖓ. ᐊᒻᒪ ᐅᕙᑦᓯᐊᕉᓕᖅᑎᓪᓗᒍ, ᐅᖄᓚᓚᐅᖅᑐᑦ, 
ᐊᒻᒪ ᐅᖃᖅᑐᑎᒃ, “ᑕᖅᑭᓄᑦ ᑎᓴᒪᐅᔪᖅᑐᓄᑦ ᑎᒍᔭᖅ.” ᐊᒻᒪ ᐊᓂᑎᑕᐅᓗᓂ [ᐊᓯᐊᓄᑦ ᓄᓇᓕᓐᓄᑦ]. 
ᐃᓂᖃᖅᑎᑕᐅᔪᓐᓇᕐᒪᑕ ᓇᔪᕈᓐᓇᖅᑕᖏᓐᓂᑦ. ᐱᓇᓱᐊᕈᓰᑦ ᓄᖕᖑᖏᓐᓂ ᐊᓃᖅᑎᑕᐅᕙᑦᑐᖅ. ᐊᒻᒪ 
ᐱᐅᓯᒃᑯᑦ ᓄᓕᐊᕐᓂᒃᑯᑦ ᐱᕋᔭᐅᓗᓂ. ᐊᓂᑎᑕᐅᕙᑦᑐᖅ ᑕᓪᓕᒥᕐᒥᒃ ᓈᑦᓯᐅᖑᔭᒧᑦ ᐅᓐᓄᒃᑯᑦ. ᑐᓴᕋᒪ 
ᓂᖕᖓᑐᒻᒪᕆᐅᓚᐅᕐᓯᒪᔪᖓ. ᖃᓄᐃᓕᔭᐅᓂᖏᑦᑎᐊᖅᑐᖅ. 

ᑕᐃᒪᐃᑦᑐᑦ ᓴᖅᑭᐸᑦᑐᑦ ᐊᒥᓱᐊᓗᓐᓂᒃ ᐊᕐᓇᓂᒃ ᐃᓱᒪᒋᔭᐅᓕᖅᐸᑦᑐᖅ ᖃᓄᐃᓕᕕᖃᖏᓯᐊᕐᒪᑕ ᐃᓄᐃᑦ 
ᐊᕐᓇᐃᑦ ᐱᕋᔭᑕᐅᓐᓂᕋᓗᐊᕐᒪᑕ ᐊᑐᖅᑎᑕᐅᓗᑎᒃ ᐊᓯᒥᓄᑦ ᐋᓐᓂᑎᖅᑕᐅᓂᕐᒥᑦ. ᐃᓚᖓ ᐊᕐᓇᐅᑉ 
ᐅᖃᓚᐅᖅᑐᖅ:  

ᐃᖅᑲᖅᑐᐃᕕᑎᒍᑦ ᖃᓄᐃᓕᔭᐅᕝᕕᖃᖏᓯᐊᖅᑐᖅ ᐊᕐᓇᓄᑦ ᒫᓂ. ᖃᓄᐃᓕᔭᐅᓚᐅᕐᓯᒪᖏᓯᐊᖅᑐᑦ 
ᑭᓇᒥᑦ ᐃᖅᑲᖅᑐᖅᑕᐅᑎᑦᓯᔪᖃᕐᓯᒪᒐᓗᐊᖅᑎᓪᓗᒍ ᐱᕋᔭᑦᓯᒪᓂᖏᓐᓂᑦ ᐊᓯᒥᓂᒃ. 
ᖃᓄᐃᓕᔭᐅᓚᐅᕐᓯᒪᔪᖃᖏᑦᑐᑦ. ᖃᐅᔨᒪᒻᒥᔪᖓ ᐊᒥᓱᐊᓗᓐᓂᒃ ᐊᕐᓇᓂᒃ ᐊᒥᓱᓂᒃ ᐅᓂᒃᑳᑦᓴᓕᓐᓂᒃ 
ᐱᕋᔭᑉᐸᑦᑐᑦ, ᐋᓐᓂᖅᑎᕆᔨᖏᑦ, ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑎᖏᑦ, ᓱᓇᖏᑦ, ᖃᐅᔨᒪᔪᓯ, ᐃ, ᐱ, 
ᐊᒻᒪ ᑎ, ᕿᒪᑦᑕᐅᑐᐃᓐᓇᖅᑐᑎᒃ ᖃᓄᐃᓕᐅᓚᐅᕐᓯᒪᔫᔮᖅᑎᑕᐅᒐᑎᒃ.  

ᓴᐳᒻᒥᑦᓯᓂᖏᓐᓂᖅ 

ᐃᓄᐊᖅᑕᐅᓚᐅᖅᑎᓐᓇᒍ, ᐅᐃᖓᑕ ᑎᒥᒃᑯᑦ ᐱᒋᐊᖅᑕᒻᒪᕆᐊᓗᒋᕙᓚᐅᖅᑕᖓ. 

ᐊᑕᐅᓯᖅ ᐊᕐᓇᖅ ᐱᖃᑕᐅᓚᐅᖅᑐᖅ ᖃᐅᔨᓴᖅᑐᓂ ᐅᐱᓐᓇᕋᓂ ᐅᓂᒃᑳᖃᕈᒪᓚᐅᖅᑐᖅ 
ᖃᓄᐃᑕᐅᓚᐅᕐᒪᖔᖅ ᐊᖏᔪᐊ. ᓅᕖᐱᕆ 2015-ᖑᑎᓪᓗᒍ, ᐊᖏᔪᐊ ᓇᓂᔭᐅᓚᐅᕐᓯᒪᔪᖅ ᖃᐅᔨᒪᑎᓐᓇᒍ 
ᓯᓚᒥ ᓄᓇᓕᖓᓂ. ᐱᔾᔪᑎᒋᓪᓗᒋᑦ ᖃᓄᑎᒋ ᐋᓐᓂᑎᖅᑕᐅᓯᒪᓂᖓ, ᐊᐅᓪᓚᖅᑎᑕᐅᓚᐅᖅᑐᖅ ᐊᓪᓚᐃᑦ 
ᓄᓇᖓᓐᓄᑦ ᐋᓐᓂᐊᕕᒻᒧᑦ. ᐃᓅᔪᓐᓃᓐᓂᓚᐅᖅᑐᖅ ᐅᓪᓗᐃᑦ ᑎᓴᒪᐅᔪᖅᑐᑦ ᐊᓂᒍᕐᒪᑕ, ᖃᐅᔨᓚᐅᕐᓯᒪᒐᓂ. 

ᑕᖅᑮᑦ ᐱᖓᓲᔪᖅᑐᑦ ᐊᓂᒍᕐᒪᑕ, ᒪᐃᒥ 2016, ᐸᓖᓯᒃᑯᓐᓄᑦ ᑎᒍᔭᐅᓚᐅᖅᑐᖅ ᐊᒻᒪ 
ᐃᖅᑲᖅᑐᕋᑦᓴᕈᖅᑎᑕᐅᓗᓂ ᐅᐃᖓ ᖃᐅᔨᒪᓪᓗᓂ ᐃᓅᔪᓐᓃᖅᑐᖃᕐᓂᐊᕆᐊᖓ ᐃᓄᐊᕐᓂᒥᓂᕐᒥᒃ. 
ᑎᒍᔭᐅᓚᐅᖅᑐᖅ. ᔪᓂ 2018-ᒥ ᐸᓯᔭᑦᓴᐅᓂᕋᓚᐅᖅᑐᖅ ᒪᓕᒐᕐᒥᑦ ᓱᕋᐃᓗᓂ ᐃᓄᐊᕐᓯᔪᕕᓂᐅᓂᕐᒥᑦ. 

ᖃᓄᐃᓕᔭᐅᓂᐊᕐᓂᖓᓄᑦ ᓈᓚᓐᓂᖃᓚᐅᖅᑐᑦ ᓅᕖᐱᕆ 2018. ᑎᑎᕋᕐᓯᒪᔪᓂᑦ ᐊᑐᖅᑕᒥᓂᕐᓂᒃ 
ᓴᖅᑮᓚᐅᖅᑐᑦ ᓈᓚᓐᓂᖃᖅᑎᓪᓗᒋᑦ ᓇᓗᓇᐃᔭᐃᓯᒪᓚᐅᖅᑐᓂᑦ ᖃᓄᐃᓕᐅᖅᑐᖃᕐᓂᕐᒪᖔᖅ ᐅᓐᓄᖓᓂ 
ᐃᓅᔪᓐᓃᕐᕕᒋᓚᐅᖅᑕᖓᓂ.  

ᐊᐃᑉᐸᕇᒃ ᐹᑎᕆᐊᕐᓯᒪᓚᐅᖅᑑᒃ ᐅᓐᓄᖓᓂ ᐊᒻᒪ ᐊᓯᐊᓅᓕᓚᐅᕆᓪᓗᑎᒃ ᐹᑎᕐᒥᔪᓄᑦ ᐅᓪᓛᕈᓗᒃᑯᑦ. 
ᑕᐃᑦᓱᒪᓂ, ᐊᕐᓇᖅ ᐅᖄᓚᓕᖅᑐᒥᓂᖅ ᐱᖃᑎᒥᓄᑦ, ᐅᖃᖅᑐᓂ ᑲᑉᐱᐊᓱᓐᓂᕋᖅᑐᓂ ᐅᐃᒥᓄᑦ 
ᐋᓐᓂᖅᑎᖅᑕᐅᔾᔭᖕᖒᖅᑐᓂ. ᕿᒪᐃᓚᐅᖅᑎᓪᓗᒋᒃ ᐹᑎᖅᑐᓂᒃ, ᐅᐃᖓ ᓂᖕᖓᐅᑎᓕᓚᐅᖅᑐᖅ ᓄᓕᐊᕐᒥᓂᒃ, 
ᓂᐊᖁᐊᒍᑦ ᐱᒋᐊᖅᐸᑦᑐᓂᐅᒃ ᐊᑕᐅᓯᐊᕋᓂ ᖃᐅᔨᒪᒍᓐᓃᑎᑦᑐᓂᐅᒃ ᐊᒻᒪ ᐊᐅᓈᓕᖅᑎᖅᑐᓂᐅᒃ. ᐊᒥᓱᓂᑦ 
ᐋᓐᓂᑎᖅᑕᐅᓯᒪᓚᐅᖅᑐᖅ, ᓴᐅᓂᖏᒍᑦ ᓄᑎᒻᒪᕆᑦᑐᓂ ᐊᒻᒪ ᖃᕋᑕᖓᒍᑦ ᐊᐅᓈᓕᖅᑐᒻᒪᕆᐅᓗᓂ ᐊᒻᒪ 
ᑎᓪᓘᔭᓕᖅᑐᓂ. 200 ᕖᑦᓂᒃ ᐅᓂᐊᓚᐅᖅᑕᖓ ᖃᒧᑕᐅᔭᓄᑦ ᐊᖅᑯᑎᒧᑦ ᐊᒻᒪ ᑕᐃᑯᖓ ᕿᒪᑐᐃᓐᓇᖅᑐᓂᐅᒃ 
ᓯᓚ ᐃᒃᑮᓇᕐᓂᖃᖅᑎᓪᓗᒍ -15 °C-ᓂᒃ.  

ᐊᕐᓇᐅᑉ ᐃᓚᒋᔭᖏᑦ ᐅᖃᐅᓯᖃᓚᐅᖅᑐᑦ 11-ᓂᑦ ᑎᑎᖅᑲᓂᑦ ᖃᓄᖅ ᐱᕋᔭᑕᐅᓯᒪᓂᖏᓐᓂᑦ ᐃᖅᑲᖅᑐᐃᕕᒻᒥ, 
ᒪᕐᕉᒃ ᐃᓱᒫᓘᑎᖃᓚᐅᖅᑐᑎᒃ ᐅᐃᒋᔭᐅᔪᖅ ᐊᓯᐊᓂᑦ ᐊᕐᓇᒥᒃ ᑕᐃᒪᐃᓕᐅᕆᒐᔭᕐᓂᖓᓂᑦᑕᐅᖅ. 

ᖃᓄᐃᓕᔭᐅᓂᐊᕐᓂᖓᓂᑦ ᓈᓚᓐᓂᖃᖅᑎᓪᓗᒋᑦ, ᐃᖅᑲᖅᑐᐃᕕᔨ ᐅᖃᓚᐅᖅᑐᖅ ᓄᓇᓕᐅᔪᑦ ᓄᓇᒋᔭᐅᔪᑦ 
ᐊᒥᓲᓂᖅᐹᖑᕙᓐᓂᖏᓐᓂᑦ ᐊᖏᕐᕋᓂ ᐱᑦᑎᐊᖅᕕᐅᖃᑦᑕᖏᑦᑐᓂ ᑲᓇᑕᒥ. ᐅᖃᓚᐅᕐᒥᔪᖅ ᑕᒪᓐᓇ 
ᓱᕐᕋᔾᔮᖏᒻᒪᑦ “ᐃᓄᐃᑦ ᓄᓇᓕᓐᓂ ... ᖃᐅᔨᒪᑐᐃᓐᓇᕈᓐᓃᖅᐸᑕ ᑭᓯᐊᓂ ᐃᒥᐊᓗᖃᑦᑕᕐᓂᐅᔪᖅ ᐊᒻᒪ 
ᐊᐃᑉᐸᕐᒥᓂᒃ ᐋᓐᓂᖅᑎᕆᓕᕐᓗᓂ ᐊᑲᐅᖏᓕᐅᕈᑎᑐᐃᓐᓇᐅᒻᒪᑦ ᐃᒥᐊᓗᑦᓯᒪᔪᕕᓂᐅᓗᓂ.” ᐃᓱᒪᒋᒋᐊᖅᑐᒍ 
ᐃᖅᑲᖅᑐᐃᕕᒃᑰᕈᑎᐅᓯᒪᔪᖅ, ᐃᓚᖓ 718.2 (e) ᐱᕋᔭᑦᑐᓄᑦ ᓇᓗᓇᐃᒃᑯᑕᓂᑦ (ᒐᓛᑑ ᐊᑐᕐᓯᒪᔭᖏᑦ), 
ᐸᓯᔭᑦᓴᐅᓂᕋᕐᓂᖓ ᐊᒻᒪᑦᑕᐅᖅ ᐅᒡᒍᐊᕐᓂᖓ, ᐃᖅᑲᖅᑐᐃᔨᐅᑉ ᐅᐃᒋᔭᐅᔪᖅ ᐊᑐᖁᓚᐅᖅᑕᖓ 
ᐱᖓᓲᔪᖅᑐᓂᑦ ᐊᕐᕌᒍᓂᒃ ᑎᒍᔭᐅᒪᓗᓂ (ᑖᓐᓇᓕ ᑲᑐᔾᔭᐅᓗᓂ ᐃᖅᑲᖅᑐᐃᕕᓕᕆᔨᓄᑦ ᐊᒻᒪ 
ᓯᕐᓈᖅᑎᖏᓐᓄᑦ ᐊᑐᖁᔭᐅᓚᐅᖅᑐᖅ). 1.5-ᖏᓐᓂᑦ ᑎᒍᔭᐅᒪᒌᕐᓂᒥᓂᖓᓄᑦ ᐱᕋᔭᓐᓂᕋᒥ, 28-ᓂᑦ ᓱᓕ 
ᑕᖅᑭᓂᑦ ᑎᒍᔭᐅᒪᒋᐊᖃᓚᐅᖅᑐᖅ. ᒪᓕᒋᐊᓕᑐᐊᕆᓚᐅᖅᑕᖏᑦ ᖃᓄᐃᓕᔭᐅᔾᔪᑎᖏᓐᓂᑦ 
ᐅᖃᐅᓯᖃᖅᑎᓪᓗᒋᑦ ᑐᓂᓯᒋᐊᖃᕐᓂᖓ ᓄᕙᖓᓂᑦ ᐊᒻᒪ ᐊᕐᕌᒍᓄᑦ 10-ᓄᑦ ᖁᑭᐅᓯᔭᕆᐊᖃᕋᓂ. 

ᓄᑲᖓ ᐅᖃᓚᐅᖅᑐᖅ, “ᐅᐃᖓ ᓯᓐᓇᔾᔩᓇᖅᑐᐊᓘᓚᐅᖅᑐᖅ. ᐃᖅᑲᓇᐃᔮᖃᕈᓐᓇᖅᐸᓚᐅᖏᑦᑐᖅ ᐊᕐᓇᖅ 
ᐅᐃᖓ ᓯᓐᓇᔾᔩᓇᖅᐸᓚᐅᕐᓂᖓᓄᑦ. ᐸᐃᕆᕕᒻᒥ ᐃᖅᑲᓇᐃᔭᕋᓱᓚᐅᖅᑑᒐᓗᐊᖅ ᐅᕝᕙᓘᓐᓃᑦ ᓄᐊᖢᓐᒥ 
[ᓂᐅᕕᕐᕕᒻᒥ] ᐅᕝᕙᓘᓐᓃᑦ ᓇᒥᑐᐃᓐᓇᖅ, ᑭᓯᐊᓂ ᐅᐃᖓᑕ ᓯᓐᓇᒋᔮᓗᒋᓚᐅᕐᒪᒍ. ᐊᓯᖏᓐᓂᒃ ᐊᖑᑎᓂᒃ 
ᐅᖃᖃᑎᖃᑐᐃᓐᓇᑎᓪᓗᒍ, ᓂᖕᖓᕝᕕᒋᕙᓚᐅᖅᑕᖓ ᐊᖑᑎᐅᑉ.” ᐊᕐᕌᒍᓄᑦ ᐊᕙᑎᓄᑦ (20) 
ᐱᖃᑎᒌᓐᓂᕆᓚᐅᖅᑕᖓᑦ ᐊᑐᕐᕕᒋᕙᓚᐅᖅᑕᖏᑦ ᓂᖕᖓᐅᒪᓂᕐᒥᒃ. ᓄᑳ ᐅᖃᓚᐅᖅᑐᖅ, 
“ᐃᓄᐊᖅᑕᐅᓚᐅᖅᑎᓐᓇᒍ, ᑎᒥᒃᑯᑦ ᐋᓐᓂᑎᖅᑕᕖᖔᓘᕙᓚᐅᖅᑐᖅ ᐅᐃᖓᓄᑦ.” ᐊᑕᐅᓯᐊᖅᑐᓂ, 
ᐃᓚᒥᓅᕐᓯᒪᓚᐅᕐᓯᒪᒻᒪᑦ ᐊᓯᐊᓄᑦ ᓄᓇᓕᒻᒧᑦ ᐊᒻᒪ “ᓂᖕᖓᐅᔾᔮᓗᒋᓚᐅᕐᓯᒪᔭᖓ ᐃᒥᕐᓯᒪᓪᓗᓂ... ᐃᔨᖏᑦ 
ᑎᓪᓘᔭᖅᑐᒻᒪᕆᐅᓚᐅᖅᑑᒃ ᐊᒻᒪ ᕿᖓᖓ ᐊᐅᓈᖅᑐᓂ ᐊᒻᒪ ᑎᓪᓘᔭᖅᑐᓂ ᓇᐅᒃᑯᑐᐃᓐᓇᖅ. ᐊᒻᒪ 
ᑲᑉᐱᐊᓱᐊᔪᒻᒪᕆᐅᓗᓂ. ᖃᐅᔨᒪᒍᓐᓃᓚᐅᖅᑎᓪᓗᒍ ᐅᐃᖓ ᕿᒪᒍᓐᓇᕐᓯᓚᐅᖅᑕᖓ ᐊᒻᒪ ᐊᓂᓵᕈᓐᓇᓯᓪᓗᓂ.” 
ᑭᓯᐊᓂ ᐅᖃᓚᐅᖅᑐᖅ ᐊᖏᔪᐊ “ᐅᖃᐅᓯᖃᓗᐊᕈᒪᕙᖕᖏᑦᑐᖅ ᐊᒻᒪ ᐅᕙᓐᓄᑦ ᐅᖃᓕᒪᑐᐃᓐᓇᕐᓗᓂ 
ᐅᕝᕙᓘᓐᓃᑦ ᐱᖃᓐᓂᕆᔭᒥᓄᑦ ᐅᕝᕙᓘᓐᓃᑦ ᐊᔭᖏᓐᓄᑦ/ᐊᑦᑕᖏᓐᓄᑦ ᐅᕝᕙᓘᓐᓃᑦ ᑭᓇᒧᑦ 
ᐃᑲᔪᖅᑎᒋᕙᓐᓂᐊᖅᑕᒥᓄᑦ ᐊᒻᒪ ᐃᑲᔪᕐᓱᐃᕙᓐᓂᐊᖅᑐᒧᑦ.” ᐃᓚᖓ ᖃᓄᐃᓕᖏᔾᔪᑎᒋᕙᑦᑕᖓ, ᑭᓯᐊᓂ, 
ᑲᑉᐱᐊᓱᑉᐸᒃᑲᒥ ᐅᐃᒥᓂᒃ ᐅᖃᐅᓯᖃᖏᔾᔪᑎᒋᕙᑦᑕᖓ ᐸᓖᓯᒃᑯᓐᓄᑦ.  

ᑕᐃᒪᐃᒃᑲᓗᐊᕐᒪᑦ, ᐃᖅᑲᖅᑐᐃᕕᓕᕆᔨᒃᑯᑦ ᖃᐅᔨᒪᔪᑦ ᐱᑦᑎᐊᖅᑕᐅᕙᖕᖏᑦᑐᒥᑦ. ᒪᓕᑦᑐᒋᑦ ᒪᓕᒐᑎᒍᑦ 
ᑎᑎᖅᑲᐃᑦ ᐊᒻᒪ ᐱᕙᓪᓕᐊᔪᑦ ᑐᓴᕋᑦᓴᓂᑦ, ᐅᐃᒋᔭᐅᔪᖅ ᐱᖓᓱᐊᖅᑎᖅᑐᓂ ᖃᓄᐃᓕᔭᐅᓯᒪᓕᖅᑐᖅ 
ᐋᓐᓂᕐᓯᔪᕕᓂᐅᓂᖓᓄᑦ ᐊᐃᑉᐸᕐᒥᓂᒃ. 2002-ᒥ, ᑎᒍᔭᐅᒐᓂ ᐱᕋᔭᖁᔭᐅᒐᓂ ᖃᓄᐃᓕᔭᐅᔾᔪᑎᖃᓚᐅᖅᑐᖅ. 
2007-ᒥ, ᑎᒍᔭᐅᓚᐅᖅᑐᖅ 21-ᓄᑦ ᐅᓪᓗᓄᑦ. ᐋᒐᓯ 2015-ᒥ, ᐱᖓᓱᑦ ᑕᖅᑮ ᓯᕗᓂᐊᒍᑦ ᐊᕐᓇᐅᑉ 

ᑐᖁᕕᒋᒐᔭᖅᑕᖓᑕ, ᐃᖅᑲᖅᑐᕋᑦᓴᕈᒃᑲᓐᓂᓚᐅᖅᑐᖅ ᐋᓐᓂᖅᑎᕆᔪᕕᓂᐅᓂᖓᓄᑦ. ᑕᐃᑦᓱᒪᓂ 
ᐋᓐᓂᖅᑎᕆᑎᓪᓗᒍ, “ᓄᔮᖅᑐᓚᐅᖅᑕᖓ ᐊᒻᒪ ᑎᓪᓗᐊᓗᓂᐅᒃ ᑎᓴᒪᐃᕋᑦᑐᓂ ᑕᓪᓕᒪᐃᕋᖅᑐᓂᓘᓐᓃᑦ. 
ᐊᐅᓚᑎᑕᒻᒪᕆᒋᓚᐅᕐᒥᔭᖓ ᓄᓕᐊᓂ ᑎᒥᖓᒍᑦ ᐊᒻᒪ ᐱᖑᓪᓗᓂᐅᒃ ᓄᓇᒧᑦ.” ᐱᑎᑕᐅᓚᐅᖅᑐᖅ 
ᖃᐅᔨᒋᐊᖁᔭᐅᖏᓯᐊᖅᑐᓂ ᓄᓕᐊᕐᒥᓂᒃ, ᒪᓕᒋᐊᖃᓚᐅᖅᑕᖓ ᐊᓯᔾᔨᖅᑕᐅᓚᐅᖅᑐᖅ ᐱᓇᓱᐊᕈᓯᐅᑉ 
ᐊᑕᐅᓯᐅᑉ ᓯᕗᓂᐊᓂ ᑐᖁᓚᐅᖅᑎᓐᓇᒍ (ᖃᐅᔨᒋᐊᕈᓐᓇᓚᐅᖅᑕᖓ ᑭᓯᐊᓂ ᐊᕐᓇᖅ ᐊᖏᕈᓂ ᐊᒻᒪ ᑭᓯᐊᓂ 
ᐋᖓᔮᖏᒃᑯᓂ ᐊᖑᑎ). ᔮᓐᓄᐊᕆᒥ 2016 (ᑕᖅᑮᒃ ᒪᕐᕉᒃ ᑭᖑᓂᐊᒍᑦ ᑐᖁᓚᐅᖅᑎᓪᓗᒍ ᐊᒻᒪ ᑎᓴᒪᑦ ᑕᖅᑮᑦ 
ᐃᖅᑲᖅᑐᕋᑦᓴᕈᓚᐅᖅᑎᓐᓇᒍ ᐃᓄᐊᖅᑐᒥᓂᐅᓂᖓᓄᑦ), ᐅᐃᖓ ᐸᓯᔭᑦᓴᐅᓂᕋᓚᐅᖅᑐᖅ ᐋᒐᓯ 2015-ᒥ 
ᐋᓐᓂᖅᑎᕆᔪᕕᓂᐅᓂᖓᓄᑦ. ᐃᖅᑲᖅᑐᐃᔨᐅᑉ ᑎᒍᔭᐅᑎᓚᐅᖅᑕᖓ ᐅᓪᓗᓄᑦ 60-ᓄᑦ ᐊᖏᕐᕋᒥᓂᒃ 
ᐊᓂᑦᑕᐃᖁᓪᓗᒍ ᐊᒻᒪ ᒪᕐᕉᓐᓄᑦ ᐊᕐᕌᒎᓐᓄᑦ ᐱᕋᔭᑦᑕᐃᓕᒪᖁᓪᓗᒍ. ᐊᑯᓂᐅᓂᕐᓴᐅᑎᑕᐅᒐᔭᖅᑐᑦᓴᐅᑎᓪᓗᒍ, 
ᐃᖅᑲᖅᑐᐃᔨ ᐅᖃᓚᐅᖅᑐᖅ ᕿᓚᒥᐅᓂᕐᓴᐅᓂᖓᓄᑦ ᐱᓂᕋᖅᑐᓂᐅᒃ ᐅᐃᖓ ᐱᒋᐊᕐᓯᔪᕕᓂᐅᓂᕋᕐᓂᕋᒥ. 
ᐃᓱᒪᒋᒋᐊᓚᐅᕐᒥᔭᖏᑦ ᐅᐃᒋᔭᐅᔫᑉ ᐅᖃᐅᓯᕆᓚᐅᖅᑕᖏᓐᓂᑦ ᕿᑦᓵᕐᓂᕋᓚᐅᕋᒥ ᓄᓕᐊᖓᑕ 
ᑐᖁᓚᐅᕐᓂᖓᓂᑦ ᐊᒻᒪ ᐃᓄᑑᔾᔨᓕᕋᒥ ᑕᓪᓕᒪᓂᒃ ᕿᑐᕐᖓᒥᓂᒃ. 

ᓱᓕ ᕿᑦᓵᒍᑎᒋᓪᓗᓂᐅᒃ ᐊᖏᔪᒥᓂᒃ ᐊᓯᐅᓯᒪᓂᕐᒥᓂᒃ, ᐊᕐᓇᖅ ᐱᓕᕆᐊᖃᕈᒪᓕᓚᐅᖅᑐᖅ ᐊᓯᖏᓐᓂᑦ 
ᐊᕐᓇᓂᒃ ᑕᐃᒪᐃᑕᐅᖁᔨᒐᓂ ᐊᑐᖅᑕᐅᓚᐅᖅᑐᒥᑦ. “ᐃᔨᒋᔭᐅᔪᓐᓇᓯᐊᖅᑐᖓ ᐊᒻᒪ ᓯᐅᑎᒋᔭᐅᓗᖓ 
ᐃᑲᔪᕐᓂᐊᕈᒃᑯ ᓇᓪᓕᐊᑐᐃᓐᓇᖅ ᐊᕐᓇᓗᑲᖅ ᐅᕝᕙᓘᓐᓃᑦ ᐊᕐᓇᐃᑦ ᐅᕝᕙᓘᓐᓃᑦ ᑭᓇᑐᐃᓐᓇᑦᑎᐊᖅ 
ᑕᒪᑦᓱᒥᖓ ᐊᑐᖅᑎᑕᐅᔪᖅ... ᖁᕕᐊᒋᑐᐃᓐᓇᓯᐊᖅᑕᕋ ᐃᑲᔪᓚᐅᑐᐊᕈᒪ ᑭᓇᑐᐃᓐᓇᕐᒥᑦ ᑕᐃᒫᑦᑕᐅᖅ 
ᐊᑐᖁᓇᒍ ᐱᑦᑎᐊᖏᔾᔪᑎᒻᒪᕆᐅᕙᑦᑐᓂᑦ ᐊᕐᓇᓂᒃ. ᐊᒻᒪ ᑕᐃᒃᑯᐊ ᐱᓗᐊᖅᑐᒥ ᓄᑲᖅᑎᐅᓂᕐᓴᐃᑦ ᐊᕐᓇᐃᑦ 
ᑕᖅᑳᓂ ᐱᕋᔭᑕᐅᕙᑦᑐᑦ ᐊᐃᑉᐸᖏᓐᓄᑦ.” 

ᐊᕐᓇᐃᑦ ᑕᑯᔪᒪᔭᖏᓐᓂᑦ ᓴᖅᑮᓂᖅ? 

ᐅᑉᐱᕆᖏᑦᑎᐊᓕᖅᑕᒃᑲ ᐱᓕᕆᔾᔪᑎᐅᒐᓗᐊᑦ. ᐊᕐᓇᐅᓗᖓ, ᓄᓇᖃᖅᑳᕐᓯᒪᔨᐅᓗᖓ ᐃᓄᐃᑦ 
ᓄᓇᖓᓂ, ᖃᐅᔨᒪᔪᖓ ᑐᓪᓕᐅᓂᕐᓂᒃ ᑭᖑᓪᓕᖅᐹᓄᑦ ᐃᓅᓗᖓ ᐊᖏᕐᕋᓐᓂ. 

ᐃᓄᐃᑦ ᐊᕐᓇᐃᑦ ᐊᑦᑕᓇᖅᑐᒦᖏᐊᖃᖏᓯᐊᕐᒥᔪᑦᑕᐅᖅ ᐱᑦᑎᐊᖅᑕᐅᖏᓂᕐᒥᒃ ᐊᕐᓇᐅᒻᒪᑕ. 
ᐱᔪᓐᓇᐅᑎᖃᑦᑎᐊᕐᒥᔪᑦ ᐊᑐᖅᐸᑦᑕᖏᑦ ᑎᒥᒃᑯᑦ ᐊᒻᒪ ᓄᓕᐊᕐᓂᒃᑯᑦ ᐋᓐᓂᖅᑕᐅᕙᓐᓂᕐᒥᒃ 
ᖃᐅᔨᒪᔭᐅᒋᐊᖃᕐᓂᖏᓐᓂᑦ ᐊᒻᒪ ᐅᑉᐱᕆᔭᐅᕙᓪᓗᑎᒃ. ᐃᖅᑲᖅᑐᐃᕕᓕᕆᔾᔪᑎᐅᔪᑦ ᐃᑉᐱᒋᓱᒋᐊᖃᕐᒪᑕ 
ᐱᓕᕆᔾᔪᑎᒍᑦ ᑕᒪᒃᑯᓂᖓ ᓴᖅᑮᕙᓪᓗᑎᒃ ᓴᐳᔾᔨᔪᒪᓂᕐᒥᒃ ᐊᒻᒪ ᐅᑉᐱᕆᔭᐅᓂᕐᒥᒃ ᐋᓐᓂᑎᖅᑕᐅᓯᒪᓂᖏᓐᓂᑦ 
ᐊᓯᖏᓐᓄᑦ ᐋᓐᓂᑎᖅᑕᐅᓂᒥᓂᖏᓐᓂᑦ. ᑕᐃᒪᐃᒃᑲᓗᐊᖅᑎᓗᒍ, ᐊᒥᓱᐃᑦ ᐊᕐᓇᐃᑦ ᐊᐱᕐᓱᖅᐸᓚᐅᖅᑕᕗᑦ 
ᖃᓄᐃᓕᐅᕆᐊᕐᓯᒪᕙᓚᐅᖏᑦᑐᑦ ᐅᖃᐅᓯᖃᕐᓂᕐᒥᑦ ᐱᑦᑎᐊᖅᑕᐅᖏᓂᕐᒥᓂᒃ ᐸᓖᓯᒃᑯᓐᓄᑦ. ᓵᓚᐅᖏᑦᑐᑦ 
ᐃᖅᑲᖅᑐᐃᕕᓕᕆᓂᕐᒧᑦ ᐃᑲᔪᖅᑕᐅᒍᒪᓗᑎᒃ ᑲᑉᐱᐊᓱᓚᐅᕋᒥᒃ. ᑲᑉᐱᐊᓱᓚᐅᕋᒥᒃ 
ᐸᓯᐅᖅᑕᐅᑐᐃᓐᓇᕐᓂᐊᕆᐊᑦᓴᖅ ᐊᒻᒪ ᑲᖕᖑᓵᖅᑕᐅᓗᑎᒃ ᐱᕋᔭᑕᐅᓂᒥᓂᖏᓐᓄᑦ. ᑲᑉᐱᐊᓱᓚᐅᕋᒥᒃ 
ᐅᓗᕆᐊᑦᓵᖅᑕᐅᓂᐊᕆᐊᑦᓴᖅ ᐱᑦᑎᐊᖏᑦᑎᒥᓄᑦ ᐅᖃᕋᓗᐊᕈᑎᒃ. ᑲᑉᐱᐊᓱᓚᐅᕋᒥᒃ ᕿᑐᕐᖓᒥᓂᒃ 
ᐊᖅᓵᖅᑕᐅᔭᖕᖒᖅᑐᑎᒃ ᓱᕈᓯᓕᕆᔨᓄᑦ. ᑲᑉᐱᐊᓱᓚᐅᕋᒥᒃ ᐊᑐᖅᑕᖏᓐᓂᑦ ᓱᓕᔪᕆᔭᐅᔮᖏᒋᐊᑦᓴᖅ 
ᐸᓖᓯᒃᑯᓐᓂᑦ ᐊᒻᒪ ᐃᖅᑲᖅᑐᐃᕕᓕᕆᔨᓂᑦ.  

ᑕᒪᒃᑯᐊ ᐊᕝᕕᐊᕈᑎᐅᕙᑦᑐᑦ ᐅᖄᓚᓂᕐᒥᑦ ᐃᖅᑲᖅᑐᐃᕕᓕᕆᔨᓄᑦ ᐱᓕᕆᓂᐊᖁᓪᓗᒋᑦ ᑭᓇᐅᓂᖏᓐᓂᑦ 
ᐱᔾᔪᑎᐅᓗᑎᒃ ᐋᓂᑎᖅᑕᐅᑎᓪᓗᒋᑦ ᐅᖃᐅᓯᐅᕙᓚᐅᕐᒥᔪᑦ ᑭᐅᕙᓚᐅᖅᑐᓄᑦ ᖃᕋᑕᐅᔭᒃᑯᑦ 
ᐊᐱᕐᓱᕐᓂᖃᖅᑎᓪᓗᒋᑦ ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ ᑲᑐᔾᔨᖃᑎᒌᖓᑦ ᑲᓇᑕᒥ.433 64 ᐃᓄᐃᑦ ᐊᕐᓇᐃᑦ ᐱᓯᒪᔪᑦ 
ᓄᓇᕗᒻᒥᑦ, ᐃᓄᕕᐊᓗᐃᑦ, ᐊᒻᒪ ᓄᓇᕕᒃ ᑭᐅᓚᐅᖅᑐᑦ ᐊᐱᖅᑯᑎᒥᑦ. ᖃᓄᖅ ᐃᓱᒪᒋᔭᐅᓂᖅ 
ᑕᐃᒪᐃᓕᐅᖅᑕᐅᒐᒥ ᐊᒻᒪ ᑲᖕᖑᓲᑎᒋᓂᖅ ᐃᖕᒥᓂᒃ (65%-ᓄᑦ ᑭᐅᔾᔪᑎᐅᓚᐅᖅᑐᖅ), ᑲᑉᐱᐊᓱᓐᓂᖅ 
ᐱᑦᑎᐊᖏᑦᑐᒥᑦ (79%), ᕿᑐᕐᖓᒥᓂᒃ ᐊᑦᓵᖅᑕᐅᔾᔭᖕᖒᕐᓂᖅ ᐃᓄᓕᕆᔨᒃᑯᓐᓄᑦ (65%), ᐊᒻᒪ 
ᑕᑎᒋᔭᖃᖏᓐᓂᖏᑦ ᐸᓖᓯᒃᑯᓐᓂᑦ (48%) ᐊᒻᒪ ᐃᖅᑲᖅᑐᐃᕕᓕᕆᔨᓂᑦ (59%) ᐅᖃᐅᓯᐅᕙᓚᐅᖅᑐᑦ 

ᑕᐃᒃᑯᓄᖓ ᑭᐅᓚᐅᖅᑐᓄᑦ ᐱᔾᔪᑎᐅᕙᑦᑐᑎᒃ ᖃᓄᐃᒻᒪᑦ ᐊᕐᓇᐃᑦ ᐅᖃᐅᓯᖃᖅᐸᖏᒻᒪᖔᑕ ᐊᐃᑉᐸᕐᒥᓄᑦ 
ᐱᑦᑎᐊᖅᑕᐅᖏᒐᐃᒻᒪᑕ. ᐊᔾᔨᐸᓗᑦᑎᐊᖏᓐᓂᑦ ᐅᖃᐅᓯᐅᕙᓚᐅᖅᑐᑦ ᖃᓄᐃᒻᒪᑦ ᐊᕐᓇᐃᑦ 
ᐅᖃᐅᓯᖃᐃᓐᓇᐸᖕᖏᒻᒪᖔᑕ ᓄᓕᐊᕐᓂᒃᑯᑦ ᖁᓄᔪᓐᓂᐊᖅᑕᐅᓯᒪᓂᕐᒥᓂᒃ. ᑲᑉᐱᐊᒋᓪᓗᒍ ᐱᑦᑎᐊᓂᖕᖏᑦᑐᖅ 
(65%), ᖃᓄᖅ ᐃᓱᒪᒋᔭᐅᓂᖅ ᑕᐃᒪᐃᓕᐅᖅᑕᐅᒐᒥ ᐊᒻᒪ ᑲᖕᖑᓲᑎᒋᓂᖅ ᐃᖕᒥᓂᒃ (59%), ᐊᒻᒪ 
ᑕᑎᒋᔭᖃᖏᓗᐊᕐᓂᖅ ᐃᖅᑲᖅᑐᐃᕕᓕᕆᔾᔪᑎᓂᑦ (59%) ᑭᐅᔾᔪᑎᐅᒐᔪᓚᐅᖅᑐᑦ. ᑭᓯᐊᓂᑦᑕᐅᖅ 
ᐃᓚᒋᔭᐅᔪᓂᑦ ᐅᖃᐅᔾᔭᐅᕙᓐᓂᖏᓐᓂᑦ ᐅᖃᖁᔭᐅᒐᑎᒃ ᐸᓖᓯᒃᑯᓐᓄᑦ (56%), ᐅᖃᐅᓯᐅᓗᓂ ᖃᓄᖅ 
“ᐃᓱᒪᒋᔭᐅᓂᖅ ᑕᐃᒪᐃᓕᐅᖅᑕᐅᒐᒥ ᐊᒻᒪ ᑲᖕᖑᓲᑎᒋᓂᖅ ᐃᖕᒥᓂᒃ ᐅᖓᑖᓅᖓᕙᒻᒪᑦ 
ᐱᑦᑎᐊᖅᑕᐅᓯᒪᖕᖏᑦᑑᑉ ᐊᒥᓲᓂᕐᓴᓅᖅᐸᑦᑐᓂ ᐃᓚᒌᓄᑦ ᐊᒻᒪ ᐅᖃᐅᓯᐅᔪᓐᓃᐸᑦᑐᑎᒃ.” 434 

ᑕᐃᒃᑯᐊ ᐊᕐᓇᐃᑦ ᐊᐱᕐᓱᓚᐅᖅᑕᕗᑦ ᓵᓐᓂᕆᓯᒪᔭᖏᑦ ᐃᖅᑲᖅᑐᐃᕕᓕᕆᔨᓄᑦ ᐃᑲᔪᖅᑕᐅᒍᒪᓪᓗᑎᒃ 
ᐅᖃᖅᐸᓚᐅᖅᑐᑦ ᐸᓖᓯᒃᑯᑦ ᓱᒃᑲᐃᑦᑐᑯᓘᕙᓐᓂᖏᓐᓂᑦ ᐅᐸᒐᓱᑦᑐᑎᒃ ᖃᐃᖁᔭᐅᓯᒪᓪᓗᑎᒃ ᐊᒻᒪ, 
ᓴᖅᑭᑦᑕᓯᓐᓇᓕᕋᐃᒐᒥᒃ, ᐸᓖᓯᐅᔪᑦ ᓱᓕᓂᕋᐃᕙᓚᐅᖏᑦᑐᑦ ᐊᕐᓇᐃᑦ ᐊᑐᕐᓂᕋᖅᑕᖏᓐᓂᑦ 
ᐱᑦᑎᐊᖅᑕᐅᖏᓐᓂᖏᓐᓂᑦ. ᓴᐳᓐᓂᐊᖅᑕᐅᖁᔨᔾᔪᑏᑦ ᐊᑐᖅᐸᓚᐅᖏᑦᑐᑦ ᐊᕐᓇᓄᑦ 
ᐊᑦᑕᓇᖅᑐᒦᑐᐃᓐᓇᖅᐸᓚᐅᕐᒪᑕ ᐋᓐᓂᑎᖅᑕᐅᓂᕐᒥᓂᒃ. ᐊᒻᒪ ᐸᓖᓯᒃᑯᑦ ᐱᓕᕆᐊᖃᕋᐃᒐᓗᐊᕐᒪᑕ 
ᐃᓛᓐᓂᒃᑯᑦ ᐊᕐᓇᐃᑦ ᑎᒍᔭᐅᖔᓕᖅᐸᑦᑐᑎᒃ ᐱᕙᓚᐅᖅᑐᑦ ᐊᒻᒪ ᐃᖅᑲᖅᑐᕋᑦᓴᕈᖅᑎᑕᐅᖔᖅᑐᑎᓪᓗ. 
ᐃᖅᑲᖅᑐᐃᕕᓕᐊᖅᑐᓂ ᐅᖃᓕᒪᒋᐊᖅᑐᕐᓗᓂ ᓵᖏᓐᓂ ᐱᑦᑎᐊᖅᑎᒋᓚᐅᖏᑕᖓᑕ ᐊᒻᒪ ᐊᓯᖏᑕ 
ᓄᓇᓕᕐᒥᐅᑕᐃᑦ “ᑲᑉᐱᐊᓇᓚᐅᖅᑐᖅ” ᐊᑐᖅᑐᒍ. ᐊᒻᒪ ᐃᖅᑲᖅᑐᐃᕕᒃᑰᓚᐅᖅᑐᓂ ᑭᖑᓂᐊᒍᑦ ᐊᒥᓱᓄᑦ 
ᐊᕐᓇᓄᑦ ᐅᑉᐱᕆᔭᐅᔪᓐᓇᐃᓕᕙᑦᑐᑦ ᖃᓄᐃᓕᑦᓯᓗᐊᕈᓐᓇᖏᒻᒪᑕ. ᑕᒪᒃᑯᐊ ᐊᑐᖅᑕᐅᓯᒪᔪᑦ ᓴᖅᑮᓯᒪᓕᖅᑐᑦ 
ᑕᑎᒋᔭᐅᖏᓐᓂᖏᓐᓂᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ. ᐊᑕᐅᓯᖅ ᐊᕐᓇᖅ ᐅᖃᓚᐅᕐᒪᑦ, 
“ᑕᑎᒋᔭᖃᖏᑦᓯᐊᓕᖅᑐᖓ ᐃᖅᑲᖅᑐᐃᕕᓕᕆᔨᓂᑦ. ᐊᕐᓇᐅᓗᖓ, ᓄᓇᖃᖅᑳᕐᓯᒪᔨᐅᓗᖓ ᐃᓄᐃᑦ 
ᓄᓇᖓᓂ, ᖃᐅᔨᒪᔪᖓ ᑐᓪᓕᐅᓂᕐᓂᒃ ᑭᖑᓪᓕᖅᐹᓄᑦ ᐃᓅᓗᖓ ᐊᖏᕐᕋᓐᓂ. ᖃᐅᑉᐸᑦ ᑐᖁᒐᓗᐊᕈᒪ 
ᖃᐅᔨᒪᑦᑎᐊᖅᑐᖓ ᐃᓄᐊᖅᑎᕋ ᑕᒫᓂᖅᑭᒐᔭᕐᒪᑦ ᑎᒍᔭᐅᓯᒪᖏᓗᓂ ᐊᒻᒪ ᐃᓅᔪᓐᓃᖅᑐᒥᓂᐊᒐᔭᕋᒪ 
ᓱᓇᐅᖏᑦᑐᒧᑦ. ᖃᐅᔨᒪᔭᕋ ᑕᒪᓐᓇ ᓱᓕᔪᒻᒪᕆᐅᓂᖓᓂᑦ. ᓱᓇᐅᖏᑦᑎᐊᕐᓗᖓ.”  

IV. ᑐᓴᕆᐊᕐᓂᖅ ᐱᓕᕆᔨᓂᑦ ᑕᑯᔭᐅᖅᑳᐸᑦᑐᓂᑦ 

ᑭᒃᑯᑐᐃᓐᓇᐃᑦ ᐱᓕᕆᔨᐅᕙᑦᑐᑦ ᐅᕝᕙᓘᓐᓃᑦ ᖃᓂᒋᔭᖏᓐᓂᑦ ᐱᓕᕆᔾᔪᑏᑦ ᑕᑯᔭᐅᖅᑳᐸᑦᑐᓄᑦ 
ᐃᖅᑲᖅᑐᐃᕕᓕᕆᔾᔪᑎᓂᑦ – ᐸᓖᓰᑦ, ᐃᖅᑲᖅᑐᐃᔩ, ᑎᒍᔭᐅᒃᑲᐃᒐᓱᐊᖅᐸᑦᑐᑦ ᐃᖅᑲᑐᖅᑕᓂᑦ, ᓯᕐᓈᖅᑏᑦ 
ᐃᖅᑲᑐᖅᑕᓂᑦ, ᑕᑯᓐᓇᕐᓯᒪᔪᓂᑦ ᑐᑭᒧᐊᑦᑎᑦᑎᔩᑦ (CWC), ᐱᕋᔭᑕᐅᓯᒪᔪᓂᑦ ᐱᔨᑦᓯᕋᖅᑏᑦ ᐱᓕᕆᔨ, 
ᓄᓇᓕᓐᓂ ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᔩᑦ ᐃᓄᓕᕆᕙᑦᑐᑦ (CJOW) ᐊᒻᒪ ᐃᓄᓕᕆᔨᐅᔪᑦ – ᐱᓕᕆᕙᑦᑐᑦ 
ᐊᑑᑎᓕᒻᒪᕆᓐᓂᑦ ᐃᖅᑲᖅᑐᐃᕕᓕᕆᔾᔪᑎᓂᑦ ᑐᕌᖓᔪᓂᑦ ᓱᓇᐅᓂᖏᓐᓂᑦ ᐋᓐᓂᑎᖅᑕᐅᕙᑦᑐᓂᑦ. 

ᐃᓘᓐᓇᖏᓐᓄᑦ, 35-ᖑᓚᐅᖅᑐᑦ ᑕᑯᔭᐅᖅᑳᐸᑦᑐᑦ ᐱᓕᕆᔨᐅᔪᑦ ᐊᐱᕐᓱᖅᑕᐅᓚᐅᖅᑐᑦ ᖃᐅᔨᒪᓂᕋᓚᐅᖅᑐᑦ 
ᐱᑦᑎᐊᖅᑕᐅᖃᑦᑕᖏᓐᓂᕐᒥᑦ ᐃᓄᐃᑦ ᐊᕐᓇᐃᑦ ᐊᑲᐅᖏᓕᐅᕈᑎᐅᓂᖅᐹᖑᔪᖅ ᐅᑭᐅᖅᑕᖅᑐᒥ. “ᐄᖕᑎᐊᒻᒪᕆᒃ” 
ᑭᐅᔾᔪᑎᐅᕙᓚᐅᖅᑐᖅ ᐊᒥᓱᐊᖅᑎᖅᑐᓂ ᐊᐱᕆᔭᐅᒐᐃᒻᒪᑕ ᓱᓇᐅᓂᖏᓐᓂᑦ ᐱᔾᔪᑎᐅᓗᑎᒃ 
ᐋᓐᓂᖅᑎᕆᕙᓐᓂᐊᔪᖅ ᐊᑲᐅᖏᓕᐅᕈᑎᒻᒪᕆᐅᓂᖓᓂᑦ ᓄᓇᓕᖏᓐᓂ. ᐊᑕᐅᓯᖅ ᐸᓖᓯ ᐅᖃᐅᓯᕐᒥᓄᑦ 
ᐃᓚᓯᓚᐅᖅᑐᖅ, “ᐅᕙᖓᓕ ᑐᑭᓯᒪᔭᖏᑎᒍᑦ, ᐅᑭᐅᖅᑕᖅᑐᒥ ᐋᓐᓂᖅᑎᕆᕙᑦᑐᑦ ᐊᐃᑉᐸᕐᒥᓂᖅ 
ᐱᓂᖅᐹᒻᒪᕆᐅᕙᑦᑐᖅ ᐊᓯᖏᑕ ᓴᓂᖏᓐᓂ ᓄᓇᓕᐅᔪᑦ. ᐅᖃᒃᑲᓐᓂᕈᓐᓇᒻᒪᕆᑦᑐᖓ ᐅᖃᕐᓗᖓ 
ᐊᔾᔨᖃᖏᓯᐊᕐᒪᑦ ᐊᓯᖏᓐᓂᑦ ᐋᓐᓂᖅᑎᕆᔾᔪᑎᐅᕙᑦᑐᓂᑦ ᑕᑯᔭᐅᕙᖕᖏᑦᑐᓂᑦ ᐊᓯᖏᓐᓂ ᓄᓇᓕᐅᔪᓂ.” 
ᐊᓯᐊᓂᒃ ᐃᖅᑲᓇᐃᔭᖅᑎᒥᑦ ᐅᖃᖅᑐᖃᓚᐅᖅᑐᖅ ᖃᓄᖅ ᐋᓐᓂᖅᑎᕆᕙᓐᓂᐅᔪᖅ ᑖᓂᖅᑐᓂᕐᓴᒻᒪᕆᐅᒻᒪᑦ 
ᐅᑭᐅᖅᑕᖅᑐᒥ ᓴᓂᐊᓂ ᐊᓪᓚᐃᑦ ᓄᓇᓕᖏᑕ: “ᐊᒥᓱᐊᖅᑎᖅᑐᓂ ᓂᐅᕕᕐᕕᓕᐊᖅᑐᖃᒐᐃᒐᒥ ᐅᕝᕙᓘᓐᓃᑦ 
ᐱᔨᑦᓯᕋᕐᓂᐅᓴᓪᓗᓂ, ᑭᓇᒥᒃ ᐃᓯᖅᑐᖃᖅᐳᖅ, ᐊᒻᒪ ᖃᓄᑭᐊᖅ, ᑕᑯᓗᓂ ᑎᓪᓘᔭᕐᓂᒃ. ᑕᐃᒪᐃᑦᑐᓂᓪᓕ 
ᑕᑯᓇᖅᐸᖏᒻᒪᑦ ᐊᓪᓚᐃᑦ ᓄᓇᖏᓐᓂ. ᑕᑯᓇᖅᐸᖏᑦᑐᖅ ᑎᓪᓘᔭᖅᑐᓂᑦ ᐊᒻᒪ ᐋᓐᓂᑎᖅᑕᐅᓯᒪᔪᓂᑦ ᐊᕐᓇᓂᒃ 
ᓵᓪᓗᐊᓯᓐᓃᑦᑐᓂᑦ.” ᐱᖃᑕᐅᓚᐅᖅᑐᑦ ᐅᖃᖅᐸᓚᐅᕐᒥᔪᑦ ᓱᓇᐅᓂᖏᓐᓂᑦ ᐋᓐᓂᑎᖅᑕᐅᕙᑦᑐᑦ 
ᐊᒥᓲᓂᕐᓴᐅᕙᑦᑐᑦ ᐊᓯᖏᓐᓂᑦ ᐱᓕᕆᐊᑦᓴᓂᑦ ᐱᓕᕆᐊᖑᕙᑦᑐᓂᑦ ᐸᓖᓯᓄᑦ ᐊᒻᒪ ᐃᖅᑲᖅᑐᐃᕕᓕᕆᔨᓄᑦ 
ᐃᓘᓐᓇᖏᓐᓂ ᐱᖓᓱᓂ ᓄᓇᓕᖃᕐᕕᓐᓂᑦ ᐱᓕᕆᐊᖑᕙᑦᑐᓂ. ᓄᓇᕘᒥ ᐸᓖᓯᒥᑦ ᐅᖃᖅᑐᖃᓚᐅᖅᑐᖅ, 
“ᐅᐸᑦᓯᒪᔪᖓ ᐊᒥᓱᕐᔪᐊᕌᓗᓐᓄᑦ ᐅᖄᓚᔾᔪᑎᐅᕙᑦᑐᓄᑦ ᐋᓐᓂᖅᑎᕆᔪᖃᕐᓂᖓᓂᑦ ᐊᒻᒪ ᓄᓕᐊᕐᓂᒃᑯᑦ 
ᖁᓄᔪᕐᓂᐊᖅᑕᐅᕙᑦᑐᓂᑦ ᐊᕐᓇᓂᒃ.” ᑕᑯᓐᓇᕐᓯᒪᔪᓂᑦ ᑐᑭᒧᐊᑦᑎᑦᑎᔩᑦ ᐅᖃᖅᑐᖃᓚᐅᖅᑐᖅ, “ᐃᓘᓐᓇᐸᓗᑎᒃ 
ᐅᖄᓚᕙᑦᑐᑦ ᐊᓂᕐᕋᒥ ᐋᓐᓂᖅᑎᖅᑕᐅᕙᑦᑐᑦ ᐅᕝᕙᓘᓐᓃᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᕙᑦᑐᓂᑦ ᐊᒻᒪ 
ᐃᓘᓐᓇᐸᓗᑎᒃ, ᐊᒥᓱᐊᓗᐃᑦ ᓄᓇᖃᖅᑳᕐᓯᒪᔨᐅᕙᑦᑐᑦ, ᐊᒥᓲᓂᕐᓴᐅᓗᑎᒃ ᐊᕐᓇᐃᑦ.” 
ᑎᒍᔭᐅᒃᑲᐃᒐᓱᐊᖅᐸᑦᑐᖅ ᐃᖅᑲᑐᖅᑕᓂᑦ ᓄᓇᕕᒻᒥ ᐅᖃᓚᐅᖅᑐᖅ, “ᑕᑯᑦᓴᐅᓪᓚᕆᑉᐸᑦᑐᖅ 
ᐱᓕᕆᐊᖑᔪᒻᒪᕆᐅᕙᒻᒪᑕ ᐊᐃᑉᐸᕇᒃᑯᑦ ᐱᑦᑎᐊᖏᔾᔪᑎᐅᕙᑦᑐᑦ ᐊᒻᒪ ᓄᓕᐊᕐᓂᒃᑯᑦ ᖁᓄᔪᓐᓂᐊᖅᑕᐅᕙᑦᑐᑦ 
ᐊᒻᒪ ᐊᕐᓇᐃᓐᓇᕈᔫᕙᑦᑐᑎᒃ ᑕᐃᒪᐃᓕᐅᖅᑕᐅᔪᑦ... ᖃᐅᑕᒫᑦᑎᐊᖅ ᐱᓕᕆᐊᖃᖅᐸᑦᑐᒍᑦ ᑕᐃᒪᐃᑦᑐᓂᒃ 
ᐃᓅᓯᖃᖅᐸᑦᑐᓂᒃ.”  

ᑭᓯᐊᓂ, ᐊᒥᓱᑲᓪᓚᐅᔪᑦ ᑕᑯᔭᐅᖅᑳᐸᑦᑐᑦ ᐃᖅᑲᓇᐃᔭᖅᑎᐅᔪᑦ ᐃᓱᒪᒋᔭᖃᖅᐸᑦᑐᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ 
ᐱᓕᕆᔾᔪᑎᖏᑦ ᓈᒻᒪᐸᖕᖏᑦᑐᑦ ᐱᑕᖃᕆᐊᓕᓐᓂᑦ ᐱᓕᕆᔾᔪᑎᐅᓂᐊᕈᑎᒃ ᐱᕋᔭᑕᐅᕙᑦᑐᓂᑦ ᓱᓇᐅᓂᖏᓐᓄᑦ 
ᐱᔭᐅᓗᑎᒃ ᐋᓐᓂᑎᖅᑕᐅᕙᑦᑐᓄᑦ. ᐊᑕᐅᓯᖅ ᐱᓕᕆᔨᐅᔪᖅ ᐅᖃᓚᐅᕐᒪᑦ, “ᐃᖅᑲᖅᑐᐃᕕᓕᕆᔾᔪᑎᐅᔪᑦ 
ᓱᕋᑦᓯᒪᓪᓚᕆᓕᖅᑐᖅ, ᖃᐅᔨᒪᔪᐃᓐᓇᐅᔪᒍᑦ, ᐃᓱᒪᔪᖓᓕ, ᐊᒻᒪ ᐱᓕᕆᔾᔪᑎᑦᑎᐊᕙᐅᖏᑦᑎᐊᓕᖅᑐᖅ.” 
ᐊᓯᐊᓂᑦ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ, “ᐃᓱᒪᔪᖓᓕ ᐱᓕᕆᔾᔪᑎᐅᔪᖅ ᐱᓕᕆᔾᔪᑎᐅᓗᐊᖏᒻᒪᑦ 
ᐊᑐᖅᑕᑎᒍᑦ. ᐱᑦᑎᐊᖏᓐᓂᐅᕙᑦᑐᖅ ᓄᓇᕘᒥ ᐊᒻᒪ ᓄᓇᑦᓯᐊᕐᒥ ᑲᑕᑉᐸᓪᓕᐊᖏᑦᑎᐊᖅᑐᖅ. 
ᐅᐃᔾᔮᖅᑎᑐᐃᓐᓇᑦᑎᐊᐸᑦᑕᕗᑦ ᑭᒃᑯᑐᐃᓐᓇᐃᑦ ᐃᖅᑲᖅᑐᐃᕕᓕᕆᓂᕐᒥᑦ.”  

ᐊᑑᑎᖃᖏᓐᓂᖓ ᐱᓕᕆᔾᔪᑎᐅᔫᑉ ᐱᔾᔪᑎᖃᖏᑦᑐᖅ ᑭᓇᐅᑉ ᐱᓕᕆᔪᒪᖏᓐᓂᖓᓄᑦ ᐅᕝᕙᓘᓐᓃᑦ 
ᐱᓕᕆᐊᖃᕋᓱᓐᓂᐊᕐᓂᖓᓄᑦ ᖃᓄᖅ ᐱᔾᔪᑎᒋᓪᓗᒋᑦ ᐃᖅᑲᖅᑐᐃᕕᓕᕆᓂᕐᒥ ᐱᓕᕆᔨᓄᑦ. 
ᑕᑯᑦᓴᐅᑦᓯᐊᓚᐅᖅᑐᖅ ᐊᒥᓱᐊᓗᐃᑦ ᐱᓕᕆᐊᖃᕈᒪᑦᑎᐊᐸᑦᑐᑦ ᐱᓕᕆᔪᒻᒪᕆᐅᕙᓐᓂᖏᓐᓂᑦ 
ᓄᖅᑲᑎᑦᑎᓇᓱᐊᕐᓂᒃᑯᑦ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖅᑕᐅᕙᖏᑦᑐᓂᑦ ᐃᓘᓐᓇᖏᓐᓂ ᐱᖓᓱᐃᑦ 

ᓄᓇᓕᖃᕐᕕᓐᓂ. ᐊᑕᐅᓯᖅ ᐸᓖᓯ ᐅᖃᓚᐅᕐᒪᑦ, “ᑕᑯᓚᐅᖅᑐᖓ ᓇᓪᓕᐊᖑᒐᓗᐊᖅᐸᑦ ᐱᓕᕆᕝᕕᐅᔪᖅ 
ᐱᓕᕆᖃᑎᕗᑦ, ᐃᓘᓐᓇᑦᑎᐊᑎᒃ ᐱᓕᕆᔪᒻᒪᕆᐅᕙᓚᐅᖅᑐᑦ ᖃᐅᑕᒫᑦᑎᐊᖅ ᖃᓄᖅᑑᕋᓱᑉᐸᑦᑐᑎᒃ 
ᐱᔪᓐᓇᕐᓂᖏᒍᑦ ᐊᒻᒪ ᓇᓗᓇᓚᐅᖏᑦᑐᖅ ᐱᔭᑦᓴᖏᑦ ᐅᖁᒪᐃᑦᑐᒻᒪᕆᐅᓚᐅᕐᒪᑕ, ᐃᓱᒪᒋᔭᒃᑯᑦ, ᖃᓄᐃᑦᑐᓂᑦ 
ᐱᓕᕆᔾᔪᑎᖃᖅᑐᖃᕋᓗᐊᕈᓂ.” ᐊᔾᔨᐸᓗᐊᒍᑦ, ᑎᒍᔭᐅᑎᑦᓯᓇᓱᐊᖅᑎ ᓴᐳᓐᓂᐊᖅᑎᒥᑦ ᐅᖃᖅᑐᖃᓚᐅᕐᒪᑦ, 
“ᖃᓄᖅᑑᕈᑎᖃᕋᓱᑉᐸᑦᑐᒍᑦ ᐊᑐᖅᑐᑕ ᐱᓕᕆᔾᔪᑎᑦᑎᓐᓂᑦ ᐊᒻᒪ ᐱᓕᕆᔾᔪᑎᒍᑦ ᐃᑲᔫᑎᐅᕙᑦᑐᓂᑦ 
ᐊᑐᐃᓐᓇᕆᔭᐅᔪᓂᑦ ᐅᕙᑦᑎᓐᓄᑦ.”  

ᑭᓯᐊᓂᓕ, ᐊᑲᐅᖏᓕᐅᕈᑎᐅᔪᑦ ᐱᔾᔪᑎᖃᓗᐊᖅᑐᑦ ᐱᓕᕆᔾᔪᑎᓂᑦ, ᐱᔾᔪᑎᖃᐅᖅᑐᑦ ᐃᓕᔭᐅᓯᒪᔪᓂᑦ 
ᖃᓄᐃᒍᑎᖏᓐᓂᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ (ᐱᖃᓯᐅᔾᔭᐅᓗᑎᒃ ᓇᓗᓇᐃᔭᖅᑕᐅᓯᒪᔪᑦ ᐱᔾᔪᑎᐅᔪᑦ ᐊᒻᒪ 
ᐱᓕᕆᔾᔪᑎᐅᔪᑦ), ᑲᑎᑕᐅᑎᓪᓗᒋᑦ ᐱᑕᖃᖏᓐᓂᖏᓐᓄᑦ ᐱᓕᕆᔾᔪᑎᒍᑦ ᐃᑲᔫᑎᑦᓴᓄᑦ ᐊᒻᒪ 
ᐃᑲᔪᕐᓱᐃᔾᔪᑎᑦᓴᓄᑦ ᓄᓇᓕᓐᓂ (ᑮᓇᐅᔭᓕᕆᔾᔪᑎᒍᑦ ᐱᑕᖃᖅᐸᖏᓐᓂᖅ ᐊᒻᒪ ᐃᓪᓗᓕᕆᓂᒃᑯᑦ ᐊᑦᓱᕉᑎᐅᔪᑦ 
ᒪᕐᕈᓪᓗᐊᑕᐅᓗᑎᒃ ᐆᑦᑑᑎᓪᓗᐊᑕᐅᔪᓐᓇᖅᑑᒃ), ᐱᐅᖏᓕᑎᑦᑎᒋᐊᕈᑎᑐᐃᓐᓇᐅᕙᑦᑐᑦ ᐋᖅᑭᒋᐊᕈᑎᐅᒐᑎᒃ 
ᑭᓇᐅᓂᖏᓐᓂᑦ ᐱᑦᑎᐊᖅᑕᐅᕙᖏᑦᑐᓂᑦ ᐃᓄᖕᓂᒃ ᐊᕐᓇᓂᒃ. 

ᐊᑐᖅᑐᑎᒃ ᖃᐅᔨᒪᔭᐅᔪᓂᑦ ᐊᒻᒪ ᑕᑯᔭᐅᕙᑦᑐᓂᑦ ᑕᑯᔭᐅᖅᑳᐸᑦᑐᓄᑦ ᐱᓕᕆᔨᓄᑦ, ᑕᐃᒪᐃᒻᒪᑦ, ᑕᒪᓐᓇ 
ᓇᓗᓇᐃᔭᐃᓯᒪᔪᖅ ᐊᔾᔨᒌᖏᑦᑐᓂᑦ ᐊᑦᓱᕉᑎᐅᕙᑦᑐᓂᑦ ᐊᑐᖅᑕᐅᕙᑦᑐᓂᑦ ᐃᖅᑲᖅᑐᐃᕕᓕᕆᔾᔪᑎᒍᑦ 
ᐱᓕᕆᔾᔪᑎᐅᔪᓂᑦ ᑭᓇᐅᓂᖏᓐᓄᑦ ᐱᑦᑎᐊᖅᑕᐅᕙᖕᖏᑦᑐᓄᑦ ᓄᓇᕗᒻᒥ, ᐃᓄᕕᐊᓗᓐᓂ, ᐊᒻᒪ ᓄᓇᕕᒻᒥ. 
ᐅᐸᓗᖓᐃᔭᖅᐸᓪᓕᐊᓂᖏᓐᓂ, ᐃᑉᐱᒋᔭᐅᓚᕆᓐᓂᐊᖅᑐᑦ ᐱᓕᕆᔾᔪᑎᒍᑦ ᖃᓄᐃᒍᑎᐅᕙᑦᑐᑦ 
ᑭᓪᓕᖃᕈᑎᐅᕙᑦᑐᑦ ᖃᓄᐃᓕᐅᕈᓐᓇᕐᓂᖏᓐᓂᑦ ᐃᖅᑲᖅᑐᐃᕕᓕᕆᔾᔪᑎᐅᕙᑦᑐᑦ ᐱᓕᕆᔾᔪᑎᐅᔪᓐᓇᖁᓪᓗᒋᑦ 
ᐃᓄᖕᓂᒃ ᐊᕐᓇᓂᒃ ᑭᓇᐅᓂᖏᓐᓄᑦ ᐱᑦᑎᐊᖅᑕᐅᕙᖕᖏᑦᑐᓂᑦ. 

ᑐᑭᖃᖅᑎᑦᑎᓇᓱᐊᕐᓂᖅ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖅᑕᐅᕙᖕᖏᑦᑐᓂᑦ 

ᐊᑐᖅᑕᐅᕙᑦᑐᖅ ᐊᕐᓇᓄᑦ ᐅᖅᑯᐃᕕᒻᒨᐸᑦᑐᑦ ᒪᒥᓴᕆᐊᖅᑐᖅᑐᑎᒃ ᐊᒻᒪ ᐳᕕᓐᓂᖏᓐᓂᑦ 
ᐳᕕᒍᓐᓃᕐᓯᐊᖃᕆᐊᖅᑐᖅᑐᑎᒃ. ᐅᐱᓐᓇᕋᓂ ᐊᓯᖃᖅᐸᖏᑦᑐᖅ ᐅᑎᕐᕕᖃᕈᒪᒐᓂ.  

ᑕᑯᔭᐅᖅᑳᐸᑦᑐᑦ ᐱᓕᕆᔨᐅᔪᑦ ᑐᑭᓯᐊᑦᑎᐊᖅᑐᑦ ᑭᓇᐅᓂᖏᓐᓂ ᐱᑦᑎᐊᖅᑕᐅᕙᖕᖏᑦᑐᓂᑦ 
ᓴᖅᑭᓚᕿᖃᑦᑕᕐᓂᖏᓐᓂᑦ “ᐊᐅᑉᐸᓪᓕᐊᔪᑎᑐᑦ ᐅᒃᑯᓯᑦᑎᑐᑦ ᐊᑲᐅᖏᓕᐅᕈᑎᖃᓗᐊᒧᑦ” ᓄᓇᓕᓐᓂ. ᐊᑕᐅᓯᖅ 
ᐱᔾᔪᑎᓪᓗᐊᑕᐅᔪᖅ ᐃᓪᓗᓕᕆᓂᒃᑯᑦ ᐊᑦᓱᕉᑎᐅᔪᖅ ᐊᒻᒪ ᖃᓄᐃᒍᑎᖃᓕᖅᐸᑦᑐᑦ ᐱᓪᓗᑎᒃ 
ᐃᓄᒋᐊᓗᐊᖅᑎᓪᓗᒋᑦ ᐃᓪᓗᖃᖃᑎᒌᑦ ᐃᓚᒌᑦᑐᑦ, ᖃᓄᐃᒍᑎᖃᓕᖅᐸᑦᑐᑎᒃ ᐊᐃᑉᐸᕇᓐᓂᒃᑯᑦ 
ᐱᑦᑎᐊᖏᓚᕿᓕᖅᐸᑦᑐᑎᒃ. ᐊᑕᐅᓯᖅ ᐱᓕᕆᔨᐅᔪᖅ ᐅᖃᓚᐅᖅᑐᖅ, “ᑭᒃᑯᑐᐃᓐᓇᐃᑦ ᐊᑦᓱᐊᓘᖅᑐᒃᑯᑦ 
ᐊᑦᓱᕉᑎᖃᕈᓐᓇᖏᒻᒪᑕ ᖃᓄᑐᐃᓐᓇᖅ. ᐊᒻᒪ ᐃᓄᒋᐊᑦᑐᓂ ᐃᓪᓗᖃᖃᑕᐅᒍᕕᑦ, ᐊᑦᓱᕉᓴᓐᓇᖅᑐᒦᖃᑦᑕᖅᑐᓂ 
ᓴᖅᑭᖃᑦᑕᑐᑦᓴᐅᒐᔭᕐᒪᑕ ᐱᑦᑎᐊᖏᓐᓂᐅᔪᑦ ᐅᕝᕙᓘᓐᓃᑦ ᐱᓂᕐᓴᐅᕙᓪᓗᑎᒃ ᑕᐃᒪᐃᖏᓂᕐᓴᐅᓗᑎᒃ 
ᐃᓪᓗᖃᑦᑎᐊᖅᑐᓂ ᐊᑲᐅᔪᒥᑦ. ᐊᒻᒪ ᐊᓱᐃᓪᓛᒃ, ᑕᑯᔪᑦᓴᐅᕙᑦᑐᒍ ᐱᑦᑎᐊᖏᔾᔪᑎᐅᔪᓂᑦ ᐊᖏᓂᕐᓴᓂᑦ 
ᑕᐃᑲᖕᖓᑦ ᖃᓄᐃᒍᑎᐅᔪᒥᑦ ᐱᔾᔪᑎᒋᓪᓗᒍ ᐃᓪᓗᓕᕆᓂᒃᑯᑦ ᐊᑦᓱᕉᑎᐅᔪᖅ.”  

ᐃᓪᓗᖃᖏᓐᓂᐅᕙᑦᑐᖅ ᐊᑦᓱᕉᑎᐅᕙᑦᑐᖅ ᐊᕐᓇᓄᑦ ᕿᒪᐃᔪᓐᓇᕋᑎᒃ ᐱᑦᑎᐊᐸᖏᑦᑐᓂᑦ ᐊᐃᑉᐸᖏᓐᓂᑦ. 
ᐊᑕᐅᓯᖅ ᐱᔨᑦᓯᕋᖅᑎ ᐅᖃᓚᐅᖅᑐᖅ, “ᐊᕐᓇᐃᑦ ᐅᖅᑯᐃᕕᒻᒨᐸᑦᑐᑦ ᒪᒥᓴᒋᐊᖅᑐᖅᑐᑎᒃ ᐊᒻᒪ 
ᐳᕕᒍᓐᓃᕆᐊᖅᑐᖅᑐᑎᒃ. ᐅᐱᓐᓇᕋᓂ ᐊᓯᖃᖅᐸᖏᑦᑐᖅ ᐅᑎᕐᕕᖃᕈᒪᒐᓂ. ᐅᐱᓐᓇᕋᓂ ᑕᖅᑭᓄᑦ ᐱᖓᓱᓄᑦ 
ᐅᑕᖅᑭᒋᐊᖃᖅᐸᖏᑦᑐᑦ, ᐊᕐᕌᒍᓄᑦ ᐱᖓᓲᔪᖅᑐᓄᑦ ᐅᑕᖅᑭᕙᑦᑐᑦ ᑭᒃᑯᑐᐃᓐᓇᕐᒨᖓᔪᓂᑦ ᐃᓪᓗᑖᕋᓱᑦᑐᑦ.” 
ᐃᓪᓗᓕᕆᓂᒃᑯᑦ ᐊᑦᓱᕉᑎᐅᕙᑦᑐᖅ ᓴᖅᑮᕙᒻᒥᔪᖅ ᐊᓯᖏᓐᓂᑦ ᑭᓇᐅᓂᖏᓐᓂᑦ ᐱᑦᑎᐊᖏᔾᔪᑎᓂᑦ. ᐊᑕᐅᓯᖅ 
ᐱᓕᕆᔨ ᑕᑯᓯᒪᓂᕋᓚᐅᖅᑐᖅ, “ᐊᒥᓱᕈᖅᐸᓪᓕᐊᑐᐃᓐᓇᖅᑐᓂᑦ ᐊᕐᓇᓂᒃ ᑕᑯᕙᓕᖅᑐᒍᑦ ᓄᓇᓕᓐᓂ 
ᐅᖃᐅᓯᕆᔭᑦᓴᐅᖏᑦᑐᓂᑦ ᐊᑐᖅᐸᓕᖅᑐᓂᑦ ᐅᓐᓄᒧᑦ ᐊᑕᐅᓯᕐᒧᑦ ᓇᒦᕝᕕᖃᕈᒪᓪᓗᑎᒃ. ᐊᒻᒪ ᐱᖃᓯᐅᔾᔨᔪᖓ 
ᑭᓇᐅᓂᖏᓐᓂᑦ ᐱᑦᑎᐊᖅᑕᐅᕙᖕᖏᑦᑐᓂᑦ. ᐃᓱᒪᕙᑦᑐᖓᓕ ᐊᕐᓇᐃᑦ ᑕᐅᕐᓰᒋᐊᖃᖅᐸᑦᑐᑦ ᓄᓕᐊᖅᑕᐅᓂᕐᒥᑦ 

ᓯᓂᕝᕕᖃᕐᓂᐊᕋᒥᒃ ᐅᓐᓄᒧᑦ ᐊᑕᐅᓯᕐᒧᑦ ᐊᑐᑲᒻᒪᑦᑕᐅᔪᒻᒪᕆᐅᓕᖅᑐᖅ. ᐊᒻᒪ ᐱᑦᑎᐊᖏᓐᓂᐅᔪᖅ.” 
ᐊᑦᓱᕉᑎᐅᕙᑦᑐᑦ ᓴᖅᑭᐸᑦᑐᑦ ᑮᓇᐅᔭᒃᑯᑦ ᖃᓄᐃᒍᑎᐅᕙᑦᑐᓂᑦ ᐊᑑᑎᖃᖅᐸᒥᒻᒪᑕ ᖃᓄᐃᓐᓂᕐᒥᑦ. 
“ᐃᓘᓐᓇᐸᓗᑎᒃ ᐱᔾᔪᑎᖃᓗᐊᖅᐸᓕᖅᑐᑦ ᑮᓇᐅᔭᒥᑦ, ᑮᓇᐅᔭᒥᑦ ᐃᓚᒌᓄᑦ ᑭᖕᖒᒪᔭᐅᔪᓂᑦ. ᐅᕙᑦᓯᐊᕈᓕ 
ᖃᐅᔨᒪᕙᓚᐅᖅᑐᖓ ᐊᒥᓱᓂᒃ ᓄᓇᓕᐊᖅᐸᑦᑐᓂᒃ. ᑭᓯᐊᓂ ᒫᓐᓇᐅᓕᖅᑐᖅ ᐱᔭᕆᐊᑐᔪᐊᓘᓕᖅᑐᖅ. 
ᓄᓇᓕᐊᕈᓐᓇᖏᑦᑐᑦ ᐅᐱᓐᓇᕋᓂ ᑮᓇᐅᔭᖃᕆᐊᓕᒃ ᓱᓇᒃᑯᑖᖅᑖᕈᒪᓂᐊᕐᓗᓂ. ᐊᒻᒪ ᐱᔭᕆᐊᑐᔪᐊᓘᓕᕐᒪᑕ 
ᓱᓇᑐᐃᓐᓇᐃᑦ ᐅᓪᓗᓯᐅᓕᖅᑐᖅ.”  

ᐊᒥᓱᑲᓪᓚᐃᑦ ᐱᓕᕆᔩᑦ ᐅᖃᐅᓯᖃᖅᐸᓚᐅᖅᑐᑦ ᖃᓄᖅ ᐃᒥᐊᓗᒃ ᐊᑑᑎᖃᖅᐸᒻᒪᖔᖅ ᓴᖅᑮᓂᒃᑯᑦ 
ᑭᓇᐅᓂᖏᓐᓂᑦ ᐱᑦᑎᐊᖅᑕᐅᖏᓂᕐᒥᑦ. ᐊᑕᐅᓯᖅ ᐸᓖᓯ ᐅᖃᓚᐅᖅᑐᖅ, “ᐃᒻᒪᖄ 90, 99%-ᖏᑦ 
ᐱᓕᕆᐊᖑᓯᒪᔪᓂ ᐱᓕᕆᐊᕆᕙᑦᑕᑎᓐᓂ ᐃᒥᐊᓗᒃ ᐊᑐᖅᑕᐅᓚᐅᖅᑐᖅ.” ᐃᒥᐊᓗᒃ ᐱᔾᔪᑎᐅᓗᐊᖅᐸᑦᑐᖅ 
ᐱᑦᑎᐊᖏᓐᓂᕐᒥᑦ. ᐊᓯᐊᓂᑦ ᐸᓖᓯᒥᑦ ᐅᖃᖅᑐᖃᓚᐅᖅᑐᖅ:  

ᐱᖃᑎᒌᓐᓂᕆᕙᑦᑕᖏᑦ ᑭᒃᑯᑐᐃᓐᓇᐃᑦ ᐃᒥᐊᓗᑦᑕᖃᖅᑎᓐᓇᒍ ᓴᓂᐊᓂ ᐃᒥᐊᓗᑦᑕᖃᖅᑎᓪᓗᒍ, 
ᐊᔾᔨᒌᖏᑐᒻᒪᕆᐅᔪᖅ. ᐊᒥᓱᐊᓗᐃᑦ ᐱᑦᑎᐊᖏᓐᓂᐅᔪᑦ ᓴᖅᑭᐸᑦᑐᑦ ᑕᒪᒃᑯᓇᖕᖓ 
ᖃᓄᐃᒍᑎᐅᕙᑦᑐᓂᑦ. ᑭᓯᐊᓂᓕ, ᑭᓄᖏᐊᒍᑦ, ᑕᑯᕙᑦᑐᒍᑦ ᐅᓂᒃᑳᕆᔭᐅᔪᓂᑦ ᐊᒻᒪ ᐃᑉᐱᒋᔭᐅᔪᓂᑦ 
ᐃᓱᒪᒃᑯᑦ ᐊᒻᒪ ᓱᓇᓂᒃ ᐊᑐᖅᑕᐅᓯᒪᔪᓂᑦ ᐅᕙᑦᓯᐊᕈ ᓴᖅᑭᑲᓐᓂᐸᑦᑐᓂᑦ. ᐊᓱᐃᓪᓛᒃ, ᐊᒥᓱᐊᓗᐃᑦ 
ᐊᑐᖅᑕᐅᕙᓚᐅᖅᑐᑦ ᓴᖅᑭᑲᓐᓂᐸᑦᑐᑦ. ᐊᓱᐃᓪᓛᒃ, ᑭᒃᑯᑐᐃᓐᓇᐃᑦ 
ᖃᓄᐃᓕᐅᕈᑎᖃᕈᓐᓇᖏᓗᐊᖅᐸᑦᑐᑦ ᐊᒻᒪ ᐊᐅᓚᑦᑎᒍᓐᓇᕋᑎᒃ ᐃᒻᒪᖄ 
ᖃᓄᐃᒍᑎᒋᕙᓚᐅᖅᑕᖏᓐᓂᑦ ᑕᐃᑦᓱᒪᓂ, ᐃᓛᒃ, ᐅᑎᖅᐸᒻᒪᑕ ᓵᖓᔭᐅᒃᑲᓐᓂᓕᖅᑐᑎᒃ ᐊᒻᒪ 
ᓴᖅᑮᔾᔪᑎᐅᓕᖅᑐᑎᒃ ᐱᑦᑎᐊᖏᔾᔪᑎᐅᔪᒥᑦ.  

ᐅᖃᐅᓯᕆᓪᓗᒋᑦ “ᓱᓇᑐᐃᓐᓇᐃᑦ ᐊᑐᖅᑕᐅᕙᓚᐅᖅᑐᑦ ᐅᕙᑦᓯᐊᕈ” ᑎᒃᑯᐊᖅᑐᖅ ᐊᑑᑎᖏᓐᓄᑦ 
ᓄᓇᓕᓐᓅᖅᑕᐅᕙᓚᐅᕐᓂᖏᓐᓂᑦ ᐊᑕᐅᑦᑎᒧᑦ ᐊᐅᓚᔾᔭᒍᑎᐅᓯᒪᔪᑦ ᖃᓄᐃᒍᑎᐅᔪᓂᑦ ᑭᓇᐅᓂᖏᓐᓂᑦ 
ᐱᑦᑎᐊᖏᔾᔪᑎᐅᔪᑦ. ᐊᑕᐅᓯᖅ ᐸᓖᓯ ᐅᖃᐅᓯᖃᓚᐅᖅᑐᖅ ᐊᑦᑐᐃᔾᔪᑎᐅᓯᒪᔪᒥᑦ ᑐᔪᕐᒥᕕᓕᓐᓄᑦ 
ᐃᓕᓐᓂᐊᕐᕕᒃᑯᑦ:  

ᐅᐸᓗᐊᓚᐅᕐᓯᒪᖏᑦᑐᖓ ᐸᕝᕕᓴᑦᑐᓄᑦ ᐅᕝᕙᓘᓐᓃᑦ ᐊᖏᕐᕋᒥ ᐱᑦᑎᐊᖅᑐᖃᖏᓐᓂᖓᓂᑦ 
ᐊᑲᐅᖏᓕᐅᕈᑎᒧᑦ ᐅᐸᑦᑕᒃᑲ ᐃᒥᐊᓗᑦᓯᒪᔪᖃᖅᑎᓐᓇᒋᑦ. ᑭᓯᐊᓂᑦᑕᐅᖅ ᖃᓄᐃᒻᒪᑕᒪᑯᐊ ᐊᑐᑦᑕᖅᐸ 
ᓱᕐᕋᓇᖅᑐᓂᑦ? ᐊᒻᒪ ᓱᓇᒥᑦ ᐱᔾᔪᑎᖃᖅᐸᑦᑐᑦ. ᐃᓚᖏᑦ ᐅᖃᖃᑎᒋᕙᑦᑕᒃᑲ ᐅᕙᓂ, ᐊᒻᒪ 
ᐊᐱᕆᕙᑦᑐᖓ, “ᓱᒻᒪᑦ ᐃᒥᖅᐸᑉᐱᑦ?” “ᐃᓛᒃ, ᑐᔪᕐᒥᕕᓕᒻᒧᑦ ᐃᓕᓐᓂᐊᕐᕕᒻᒥᑦ ᐊᓐᓇᐅᒪᓯᒪᔪᖓ.” 
ᑖᓐᓇᓕ ᑐᓴᒐᔪᓗᐊᖅᐸᑦᑕᕋ ᐅᕙᓂ. ᐊᒻᒪ ᐃᒥᕋᓚᓕᕋᐃᒐᒥᒃ ᖁᕕᐊᓇᖕᖏᑦᑐᓂᑦ ᐃᖅᑲᐅᒪᓕᖅᐸᑦᑐᑦ. 
ᐊᒻᒪ ᐃᒥᐊᓗᓕᕋᐃᒐᒥᒃ ᖃᓄᐃᓕᐅᓯᕙᑦᑐᑦ, ᐃᓱᒪᔪᖓᓕ, ᐊᒻᒪ ᓂᖕᖓᐅᒪᓕᖅᐸᑦᑐᑦ ᐅᕝᕙᓘᓐᓃᑦ 
ᖁᕕᐊᓱᒍᓐᓃᐸᑦᑐᑦ.  

ᐊᓯᖏᑦ ᑕᑯᔭᐅᖅᑳᐸᑦᑐᑦ ᐱᓕᕆᔨᐅᔪᑦ ᐅᖃᐅᓯᖃᖅᐸᓚᐅᕐᒥᔪᑦ ᖁᐊᕐᓵᕈᑎᐅᓯᒪᔪᓂᑦ ᓄᓇᓕᓐᓄᑦ 
ᐊᑕᐅᑦᑎᒨᖅᑕᐅᓯᒪᓂᖏᓐᓄᑦ ᓴᖅᑭᓯᒪᔪᖅ. ᐃᓚᖓ ᐱᔨᑦᓯᕋᖅᑎ ᐱᕈᕐᓯᒪᔪᑦ ᐃᓄᑭᑦᑐᒥ ᓄᓇᓕᒻᒥ ᕕᓕᔾᔨᒥ. 
“ᑐᔪᕐᒥᕕᓕᒻᓂᑦ ᐃᓕᓐᓂᐊᕐᕕᑕᖃᓚᐅᕐᓯᒪᔪᖅ ᑕᐃᑲᓂ. ᐊᓱᐃᓪᓛᒃ, ᐊᒥᓱᑲᓪᓚᐅᕗᑦ ᐊᓇᐅᒪᓯᒪᔪᑦ 
ᐱᕈᓚᐅᖅᑐᑦ ᑕᐃᑲᓂ [ᕕᓕᔾᔨᒥ] ᐊᒻᒪ ᐊᒥᓱᓂᒃ ᕿᑐᕐᖏᐅᐸᑦᑐᑎᒃ. ᐊᒻᒪ ᓱᕈᓰᑦ, ᑐᓪᓕᐅᓪᓗᑎᒃ ᐃᓅᓯᒃᑯᑦ, 
ᐅᕙᒎᓪᓗᑕ, ᑕᑯᓯᒪᓕᕋᑦᑕ ᑲᑉᐱᐊᓇᖅᑐᐊᓗᓐᓂᑦ ᐱᐅᖏᑦᑐᐊᓗᓐᓂᑦ ᐃᓗᖏᓐᓂ ᐊᖏᕐᕋᕆᔭᐃᑦ, 
ᐱᑦᑎᐊᖏᓐᓂᐅᔪᑦ ᐊᒻᒪ ᓄᓕᐊᕐᓂᒃᑯᑦ ᖁᓄᔪᕐᓂᐊᕐᓂᐅᔪᑦ, ᐄᖕ, ᐃᓱᒪᒃᑯᑦ ᐱᑦᑎᐊᖅᑕᐅᖏᓐᓂᐅᔪᖅ 
ᐊᓂᐊᕙᑦᑐᑦ ᐋᓐᓂᐊᖑᓪᓗᑎᒃ ᐊᓐᓇᐅᒪᓯᒪᔪᓄᓂᑦ.” ᐊᓯᐊᓂᑦ ᐱᓕᕆᔨᒥᑦ ᐅᖃᐅᓯᖃᖅᑐᖃᓚᐅᖅᑐᖅ 
ᐊᑐᖅᑕᐅᓯᒪᔪᓂᑦ ᑐᑦᓯᐊᕐᕕᓐᓂ ᓄᓇᓕᓐᓄᑦ ᐊᑕᐅᓯᑦᑎᒨᖅᑲᖅᑕᐅᑎᓪᓗᒋᑦ. “ᑕᑯᓇᒋᐊᕈᕕᑦ ᓄᓇᓕᓐᓂ 
ᐊᑐᖅᑕᐅᓯᒪᔪᓂᑦ, ᐃᓛᓐᓂᒃᑯᑦ ᐊᑐᖅᑐᖃᖅᐸᓚᐅᖅᑐᖅ ᖁᐊᕐᓵᕈᑎᐅᓯᒪᔪᓂᑦ ᑭᓇᑐᐃᓐᓇᐅᑉ 
ᐊᑐᕐᓯᒪᔭᖏᑎᒍᑦ. ᐊᓱᐃᓪᓛᒃ, ᐊᔪᕆᕐᓱᐃᔨᖃᐅᓚᐅᖅᑐᖅ ᓇᓕᐊᓐᓄᕋᖅᐸᓚᐅᖅᑐᓂᑦ ᐅᑭᐅᖅᑕᖅᑐᒥ ᐊᒻᒪ 

ᓄᓕᐊᕐᓂᒃᑯᑦ ᖁᓄᔪᕐᓂᐊᖅᐸᓚᐅᖅᑐᓂᑦ ᓱᕈᓯᕐᓂᑦ, ᓲᕐᓗ. ᐊᒻᒪ ᑕᒪᑦᓱᒥᖓ ᑕᑯᓕᖅᑭᑦᑖᓂᐊᖅᑐᑎᑦ 
ᐅᑎᖅᑕᑎᓪᓗᒍ ᖁᐊᕐᓵᕈᑎᐅᓯᒪᔪᖅ ᐱᓕᕆᐊᖑᓚᐅᖅᑎᓐᓇᒍ.” ᐊᑦᑐᐃᓂᕆᓯᒪᔭᖓ ᖃᓄᖅ 
ᓄᓇᓕᓐᓅᖅᑕᐅᓯᒪᓂᕐᒥᑦ ᐊᑕᐅᑦᑎᒧᑦ ᐊᖑᑏᑦ ᐊᑑᑎᖏᒍᑦ ᐃᓄᐃᑦ ᐃᓕᖅᑯᑎᖏᑎᒎᖓᑎᓪᓗᒍ 
ᑮᓇᐅᔭᓕᕆᓂᒃᑯᑦ ᐅᖃᐅᓯᐅᓚᐅᖅᑐᖅ ᐱᖓᔪᐊᓄᑦ ᐱᓕᕆᔨᒧᑦ: “ᐊᒥᓱᑲᓪᓚᐃᑦ ᐊᖑᑏᑦ 
ᐅᑎᖅᑎᑦᑎᒐᓱᑦᑑᒐᓗᐊᑦ ᐃᓱᒪᒋᔭᒥᓂᒃ ᐊᓯᐅᓯᒪᒋᐊᖅ, ᑕᐃᒃᑯᓂᖓᑎᑐᑦ ᕿᒻᒥᓂᒃ ᑐᖁᕋᐃᖃᑦᑕᑎᓪᓗᒋᑦ ᐊᒻᒪ 
ᑕᒪᒃᑯᓂᖓᒐᓚᒃ. ᔭᒐᐃᓯᒪᔪᑦ ᐅᕝᕙᓘᓐᓃᑦ ᐃᓱᒪᒋᔭᖃᖅᑐᑦ ᔭᒐᐃᓯᒪᒋᐊᑦᓴᖅ, ᐅᖃᕐᓂᐊᕋᒪ ᐊᖑᑎᐅᔾᔪᑎᒥᓂᒃ, 
ᑭᓯᐊᓂᓕ ᐊᖑᑎᐅᔾᔪᑎᒋᖏᑕᖓᑦ ᑭᓯᐊᓂ ᐊᖑᑎᓪᓚᕆᐅᔮᖅᐸᒍᓐᓃᖅᑐᑦ ᓇᐅᒃᑯᑦ. ᐊᓱᐃᓪᓛᒃ, 
ᐅᑎᖅᑎᑦᑎᒪᔫᒐᓗᐊᑦ ᐊᒻᒪ ᓇᓗᔪᑦ ᖃᓄᖅ ᐅᑎᖅᑎᑦᑎᒋᐊᑦᓴᖅ. ᐊᒻᒪ ᐅᖃᓯᕙᑦᑐᑕ ᑕᒻᒪᖅᑐᑕ 
ᐃᒥᕐᓯᒪᓕᕋᐃᒐᑦᑕ ᐃᓚᖃᖅᑐᑕ ᑭᒃᑯᑐᐃᓐᓇᕐᓂᒃ ᐊᒻᒪ ᖃᓄᐃᓕᐅᖅᑐᖃᓯᕙᑦᑐᓂ, ᐅᒡᒍᐊᓇᖅᑐᖅ.” 
ᓄᓇᓕᓐᓂ ᐃᖅᑲᖅᑐᐃᕕᓕᕆᔨᒥᑦ ᐅᖃᐅᓯᖃᖅᑐᖃᓚᐅᖅᑐᖅ ᐊᑦᑐᐃᔾᔪᑎᒋᓯᒪᔭᖏᓐᓂᑦ ᓄᓇᓕᓐᓄᑦ 
ᐊᑕᐅᑦᑎᒨᖅᑕᐅᖃᑦᑕᕐᓂᒥᓂᕐᒧᑦ: “ᐊᔾᔨᒌᖏᓐᓇᐸᓗᐊᓘᔮᖅᑐᑦ ᐊᒥᓲᕙᓐᓂᖏᓐᓂᑦ ᐱᑦᑎᐊᖏᔾᔪᑎᐅᕙᑦᑐᑦ 
ᐊᒻᒪ ᐃᒥᐊᓗᒃ ᐱᔾᔪᑎᐅᓗᓂ ᐊᑲᐅᖏᓕᐅᕈᑎᐅᔪᓂᑦ, ᐅᒡᒍᐊᓇᖅᑐᖅ, ᐱᓕᕆᐊᖃᓕᖅᑐᓂ 
ᖁᐊᕐᓵᕈᑎᐅᓯᒪᔪᓂᑦ ᐊᑐᖅᑕᐅᓯᒪᔪᓂᑦ ᓄᓇᓕᓐᓅᖅᑕᐅᕙᓚᐅᕐᓂᖏᓐᓄᑦ ᐊᑕᐅᑦᑎᒧᑦ, 
ᕿᒻᒦᔭᖅᑕᐅᓂᒥᓂᖏᓐᓄᑦ, ᑐᔪᕐᒥᕕᓕᓐᓄᑦ ᐃᓕᓐᓂᐊᕆᐊᖅᑎᑕᐅᕙᓚᐅᕐᓂᖏᓐᓄᑦ. ᓱᓕ ᒫᓐᓇᒧᑦ 
ᐊᑦᑐᐃᔪᒪᕆᐅᓯᒪᔪᑦ ᐃᓄᖕᓂᒃ ᐅᓪᓗᒥᐅᔪᖅ ᕿᑐᕐᖓᒌᒃᑯᑦ ᖁᐊᕐᓵᖅᑎᑕᐅᕙᓐᓂᒃᑯᑦ.”  

ᐊᑐᖅᑕᐅᕙᓕᕐᓂᖓᓂᑦ ᐃᓱᒪᓂᖅ ᐱᑦᑎᐊᖏᓐᓂᕐᒥᑦ? 

ᐃᓱᒪᒋᖏᑕᕋ ᐊᑐᖅᑕᐅᕙᓕᕐᓂᖓᓂᑦ ᐃᓱᒪᒋᔭᐅᕙᖕᖏᒻᒪᑦ. ᐱᐅᒋᔭᐅᕙᓪᓕᐊᖏᒻᒪᑕ ᐃᔨᒃᑯᑦ 
ᑎᓪᓘᔭᖃᑦᑕᖅᑐᓂ. ᐋᓐᓂᓇᖅᑐᖅ. 

ᐃᓚᖏᑦ ᑕᑯᔭᐅᖅᑳᐸᑦᑐᑦ ᐱᓕᕆᔨᐅᔪᑦ ᐃᓱᒪᒋᔭᖃᖅᑐᑦ ᑭᓇᐅᓂᖏᓐᓂᑦ ᐱᓪᓗᒋᑦ ᐱᑦᑎᐊᖅᑕᐅᕙᖏᑦᑐᑦ 
ᐱᑕᓕᕖᖕᖔᓘᕙᓐᓂᖏᓐᓄᑦ ᐅᑭᐅᖅᑕᖅᑐᒥ ᐱᔾᔪᑎᐅᓗᓂ ᐊᑐᖅᑕᐅᕙᓕᕐᓂᖓᓂᑦ ᐃᓱᒪᒋᔭᐅᕙᓕᖅᑐᖅ 
ᐅᕝᕙᓘᓐᓃᑦ ᖃᐅᔨᒪᔭᐅᑐᐃᓐᓇᖅᑐᓂ “ᑕᐃᒪᐃᑉᐸᓕᕐᒪᑕ.” ᐊᑕᐅᓯᖅ ᐱᓕᕆᔨ ᐃᓱᒪᒋᔭᖃᓚᐅᖅᑐᖅ ᑕᒪᓐᓇ 
ᐃᓱᒪᓂᖅ ᐊᑐᖅᑕᐅᕙᓕᕐᓂᖓᓂᑦ ᐱᓗᐊᖅᑐᒥ ᐃᓱᒪᒋᔭᐅᕙᑦᑐᖅ ᒪᒃᑯᓂᕐᓴᓄᑦ, ᖃᐅᔨᒪᖕᖏᑦᑐᓄᑦ 
ᓄᓇᓕᓐᓄᑦ ᐊᑕᐅᑦᑎᒨᖅᑕᐅᕙᓚᐅᕐᓂᖏᓐᓂᑦ. “ᐃᓱᒪᒋᔭᖃᖅᐸᑦᑐᑦ ᑕᐃᒪᐃᐸᓕᕐᒪᑕ ᐃᓅᓯᒃᑯᑦ, 
ᑕᐃᒪᐃᖏᓐᓇᕐᒪᑕ, ᑕᐃᒪᐃᒻᒪᑕ. ᓱᓇᑐᐃᓐᓇᑦᑎᐊᓂᑦ ᐊᑐᖅᑕᐅᕙᓕᕐᓂᖏᓐᓂᑦ ᐃᓱᒪᕙᓕᖅᑐᑦ, 
ᐱᑦᑎᐊᖏᓐᓂᕐᒥᑦ, ᐃᒥᐊᓗᓐᓂᕐᒥᑦ, ᐋᖓᔮᕐᓇᖅᑐᖅᑐᓂᕐᒥᑦ, ᓯᓐᓇᓂᕐᒥᑦ, ᐃᓘᓐᓇᑎᒃ, ᐱᑦᑎᐊᐸᖕᖏᓐᓂᐅᔪᖅ, 
ᐊᑐᖅᑕᐅᕙᓕᕐᓂᖏᓐᓂᑦ ᐃᓱᒪᒋᔭᐅᓂᖓ ᒫᓐᓇᐅᔪᖅ ᒪᒃᑯᑦᑐᐃᑦ ᐃᓅᓯᒪᓕᕐᒪᑕ ᑕᒪᑐᒥᖓᑐᐊᖅ 
ᑕᑯᓐᓇᐸᑦᑐᑎᒃ ᐊᓯᐊᓂᑦ ᑕᑯᓚᐅᕐᓯᒪᖏᒻᒪᑕ. ᐊᒻᒪ ᐃᖕᒥᓂᒃ ᐸᓯᕙᑦᑐᑦ, ᐃᓄᑲᒻᒪᐅᓂᕐᒥᓂᒃ, ᐱᐅᖏᑦᑐᓂᑦ 
ᐊᑐᖅᐸᑦᑐᑦ, ᖃᐅᔨᒪᖏᒻᒪᑕ ᖃᓄᖅ ᐃᒥᐊᓗᒋᐊᑦᓴᖅ.”  

ᐊᓯᖏᑦ ᐱᓕᕆᔨᐅᔪᑦ, ᑭᓯᐊᓂ, ᐃᓱᒪᓚᐅᖏᑦᑐᑦ ᑭᓇᐅᓂᖏᓐᓂᑦ ᐱᑦᑎᐊᖏᓐᓂᐅᕙᑦᑐᖅ 
ᐃᓱᒪᒋᔭᐅᓕᕐᓂᖓᓂᑦ ᑕᐃᒪᐃᓲᖑᒻᒪᑕ ᐃᓱᒪᒋᔭᐅᖏᓐᓂᖓᓂᑦ. ᐊᑕᐅᓯᖅ ᐱᓕᕆᔨ ᐅᖃᓚᐅᖅᑐᖅ, 
“ᐃᓱᒪᔪᖓᓂ ᑕᐃᒪᐃᓲᖑᒻᒪᑕ ᐃᓱᒪᒋᔭᐅᖏᓐᓂᖓᓂᑦ. ᐱᐅᒋᔭᐅᕙᓪᓕᐊᖏᒻᒪᑕ ᐃᔨᒃᑯᑦ ᑎᓪᓘᔭᖃᑦᑕᖅᑐᓂ. 
ᐋᓐᓂᓇᖅᑐᖅ.” ᑖᓐᓇ ᐱᓕᕆᔨᐅᔪᖅ ᐱᓕᕆᔾᔪᑎᒍᑦ ᑐᓂᓯᕗᖅ ᓴᖅᑮᓯᒪᓂᖏᓐᓂᑦ ᐊᑲᐅᖏᓕᐅᕈᑎᒥᑦ. 
ᐅᖃᕆᐊᖅᑐᑦ:  

ᐱᓕᕆᔾᔪᑎᒍᑦ ᓴᓇᔭᐅᓚᐅᖅᑐᖅ, ᐱᕋᔭᑦᑐᓕᕆᔾᔪᑎ ᐊᒻᒪ ᒪᒃᑯᑦᑐᓂᑦ ᓴᐳᒻᒥᑦᓯᔾᔪᑎ, ᐋᖅᑮᓯᒪᔪᑦ 
ᐊᑐᖅᑎᑕᐅᑐᐃᓐᓇᐸᒃᑯᕕᑦ ᐱᑦᑎᐊᖅᑕᐅᖏᓐᓂᕐᒥᑦ, ᐄᓛᒃ ᓂᕈᐊᒐᑦᓴᖃᖅᑐᑎᒃ ᐊᑐᕈᓐᓇᑕᕐᓂᒃ. 
ᐊᓯᐅᓯᔪᓐᓇᖅᑕᐃᑦ ᑕᐃᓐᓇ ᐃᓕᓐᓂᒃ ᐱᑦᑎᐊᐸᑦᑐᖅ ᐃᒥᕐᓯᒪᒐᓂ, ᑭᓯᐊᓂᑦᑕᐅᖅ ᕿᑐᕐᖓᓐᓂᒃ 
ᐊᕐᓵᖅᑕᐅᔪᓐᓇᖅᑐᑎᑦ, ᐅᐱᓐᓇᕋᓂ ᓄᑲᑉᐱᐊᓂᑦ ᓴᐳᒻᒥᑦᓯᔾᔪᑎᐅᔪᑦ ᐃᓕᓐᓄᑦ ᐅᖃᕐᓂᐊᖅᑐᖅ 
ᐊᓂᑎᖕᖏᒃᑯᕕᐅᒃ ᐊᒻᒪ ᕿᑐᕐᖓᑎᑦ ᑕᑯᓐᓇᑎᑉᐸᒃᑯᕕᒋᑦ ᐱᑦᑎᐊᖏᓐᓂᕐᒥᑦ, ᐃᑉᐱᒍᓱᑦᑎᐅᖏᓚᑎᑦ 
– ᑕᒪᓐᓇ ᑕᐃᔭᐅᔪᖅ ᐃᑉᐱᒍᓱᖏᓂᕐᒥᑦ ᐊᒻᒪ ᕿᑐᕐᖓᑎᑦ ᐃᑉᐱᒋᔪᓐᓃᕋᕕᒋᑦ. ᐊᓱᐃᓪᓛᒃ, 

ᓂᐱᖃᕈᓐᓃᐸᑦᑐᑎᑦ, ᐃᓱᒪᒋᔭᒃᑯᓪᓕ. ᐊᓱᐃᓪᓛᒃ, ᐊᑐᖅᑕᐅᕙᓕᕐᓂᖓᓂᑦ ᐃᓱᒪᓇᖅᑑᖅ? ᐋᒡᒐ. 
ᑭᓯᐊᓂ ᐱᓕᕆᔾᔪᑎᒍᑦ ᐅᖃᐅᓯᖃᕈᓐᓇᐃᓕᑎᑦᓯᓯᒪᔪᑦ ᑭᒃᑯᑐᐃᓐᓇᕐᓂᑦ... ᐊᓱᐃᓪᓛᒃ, ᐃᓱᒪᒋᔭᕋ ᑖᓐᓇ 
ᐃᓚᒋᔭᐅᓂᖓᓂᑦ ᐱᔾᔪᑎᐅᓯᒪᔪᓄᑦ ᑭᒃᑯᑐᐃᓐᓇᐃᑦ ᐅᖃᐅᓯᖃᕈᓐᓇᐃᓕᒪᓂᖏᓐᓂᑦ 
ᐱᑦᑎᐊᖏᓐᓂᕐᒥᑦ ᐃᔨᕋᖅᑐᐊᕆᓪᓗᒍ, ᓄᓕᐊᕐᓂᒃᑰᒐᓗᐊᖅᐸᑦ ᐅᕝᕙᓘᓐᓃᑦ ᑎᒥᒃᑯᑦ, ᐅᐱᓐᓇᕋᓂ 
ᓴᖅᑭᕈᓐᓇᖅᑐᑦ ᐃᓛᓐᓂᒃᑯᑦ, ᓴᖅᑭᓂᐊᖅᑐᖅ ᐊᑭᓕᐅᑎᐅᓂᐊᖅᑐᖅ ᐊᖏᓂᕐᓴᐅᔪᓐᓇᕐᒪᑦ, ᓲᕐᓗ, 
ᐋᓐᓂᓇᖅᑑᒐᓗᐊᖅ ᑭᓯᐊᓂ ᐅᓗᐃᑦ ᑕᓪᓕᒪᑦ ᐊᓂᒍᖅᐸᑕ ᐱᑕᖃᕈᓐᓃᓂᐊᕐᒥᔪᖅ, ᖃᓄᑭᐊᖅ. 
ᐊᓱᐃᓪᓛᒃ, ᓴᖅᑭᕈᓐᓇᖅᑐᖅ ᐅᖃᐅᓯᖃᕐᓂᐊᕐᓗᓂ ᐱᓂᕐᓴᐅᔪᓐᓇᕐᒪᑕ ᓴᖅᑭᕈᓐᓇᖅᑐᓂᑦ.  

ᐱᓕᕆᔨᐅᔪᖅ ᐊᓯᐊᓂᑦ ᓄᓇᓕᖃᕐᕕᒻᒥᑦ ᐊᔾᔨᐸᓗᑦᑎᐊᖓᓂᑦ ᐃᓱᒪᓚᐅᖅᑐᖅ: “ᐱᔾᔪᑎᖃᓗᐊᖏᑦᑐᖅ 
ᐊᑐᖅᑕᐅᕙᓕᕐᓂᖓᓂᑦ ᐃᓱᒪᓂᕐᒥᑦ. ᐃᓱᒪᓇᕐᒪᑦ ᐊᓯᖃᖏᓐᓂᖓᓂᑦ ᑕᖅᑳᓂ.” ᑕᐃᒃᑯᐊᖅᑕᐅᖅ 
ᑐᓂᓯᓯᒪᒻᒥᔪᑦ ᐱᓕᕆᔾᔪᑎᒍᑦ ᓴᖅᑭᕐᓯᒪᔪᓂᑦ ᐊᑲᐅᖏᓕᐅᕈᑎᓂᑦ. “ᑕᕝᕙᓂ ᐊᑐᖅᑕᐅᕙᓕᕐᓂᖓᓂᑦ 
ᐃᓱᒪᓇᖅᐸ ᐅᕝᕙᓘᓐᓃᑦ ᐃᒪᐃᑉᐸᑦ “ᑕᐃᒪᐃᓕᐅᖅᑕᐅᕗᖓᖃᐃ ᐱᔾᔪᑎᒋᓪᓗᒋᑦ ᐸᓖᓯᒃᑯᑦ 
ᖃᓄᐃᓕᐅᓚᐅᖏᓐᓂᖏᓐᓂᑦ. ᑕᐃᒪᐃᓕᐅᖅᑕᐅᕗᖓᖃᐃ ᐃᖅᑲᖅᑐᐃᔨ ᖃᓄᐃᓕᐅᓚᐅᖏᒻᒪᑦ. 
ᑕᐃᒪᐃᓕᐅᖅᑕᐅᒍᒪᓐᓂᕋᒪᖃᐃ ᐅᐱᓐᓇᕋᓂ” – ᖃᓄᐃᓕᐅᕋᓱᒻᒪᖔᕐᒪ ᑐᑭᓯᕕᑦ? ᐃᓛᒃ, ᐊᓯᐊᒎᖓᒻᒥᔪᖅ 
ᐱᓕᕆᔾᔪᑎᒍᑦ, ᐃᓪᓗᓕᕆᔨᒃᑯᑦ ᐅᖃᕐᒪᑕ ᐃᓪᓗᒥᐅᖃᑎᒋᒋᐊᖃᕋᒃᑯ. ᑕᒪᒃᑯᐊᓕᒫᑦ ᐱᓕᕆᔾᔪᑎᐅᔪᑦ ᐊᓪᓚᐅᔪᑦ 
ᐱᓕᕆᔾᔪᑎᐅᓗᑎᒃ ᐃᓘᓐᓇᑎᒃ ᐅᖃᖅᑐᑎᒃ ᑕᐃᓐᓇ ᐊᕐᓇᖅ ᑕᐃᒫᒃ ᑭᓯᐊᓂ ᐊᑐᑦᑕᕐᓗᓂ. ᐊᒻᒪ 
ᐊᑲᐅᑦᓴᖏᒃᑯᓂ ᖃᓄᖅ ᐱᓕᕆᔾᔪᑎᐅᓂᕐᒥᓂᒃ, ᑕᐃᑦᓱᒥᖓ ᑖᑦᓱᒥᖓ ᐊᕐᓇᒥᒃ ᐋᓐᓂᖅᑎᕆᕙᑦᑐᒥᑦ 
ᓂᖕᖓᐃᑐᐃᓐᓇᓂᐊᖅᑐᑦ ᐊᒻᒪ ᐋᓐᓂᕐᓯᒋᐊᒃᑲᓐᓂᑐᐃᓐᓇᓕᕐᓗᑎᒃ ᐊᑦᓲᓂᕐᓴᖅ.” ᐱᓕᕆᔨᐅᔪᖅ 
ᐅᖃᓚᐅᕐᒥᔪᖅ ᐱᑦᑎᐊᐸᖕᖏᑦᑐᑦ ᐅᖃᐅᔾᔭᐅᑐᐃᓐᓇᐸᑦᑐᑦ ᐸᓖᓯᒃᑯᑦ ᐱᓕᕆᔾᔪᑎᒍᑦ  
ᖃᓄᐃᓕᐅᖏᑦᑎᐊᖅᑐᑎᒃ: “ᑕᑯ, ᐊᓪᓛᑦ ᑕᐃᒃᑯᐊ ᐃᓱᒪᕙᑦᑐᑦ ᓱᓕᒐᒪ, ᐃᓱᒪᕙᒻᒥᔪᑦᑕᐅᖅ ᐅᕙᓐᓂᒃ 
ᑭᐅᒪᒋᐊᖃᖏᓂᕐᓂᒃ, ᑕᐃᒫᒃ ᐊᓪᓛᑦ ᐃᓱᒪᕙᑦᑐᑦ – ᖃᓄᐃᓕᐅᕋᓱᒻᒪᖔᕐᒪ ᑐᑭᓯᕕᑦ?”  

ᐊᔾᔨᒌᖏᓐᓂᕋᖅᑕᐅᔾᔪᑎᐅᔪᑦ ᐱᕋᔭᑕᐅᕙᑦᑐᓂᑦ ᐃᖅᑲᖅᑐᐃᕕᓕᕆᔾᔪᑎᒍᑦ 

ᐱᕋᔭᐃᓯᒪᔪᖅ ᑕᑯᓐᓇᖅᑕᑑᕙᑦᑐᖅ ᐊᒻᒪ ᑕᒪᓐᓇ ᐱᐅᓯᕆᓪᓗᓂᐅᒃ ᐃᖅᑲᖅᑐᐃᕕᓕᕆᔾᔪᑎᐅᑉ 
ᐱᕋᔭᐃᓯᒪᔪᒥᑦ ᑕᑯᓐᓇᕐᓂᖅ. ᐊᒻᒪ ᒪᓕᑦᑕᐅᓗᓂ ᖃᓄᐃᓕᖓᓂᖓᒍᑦ, ᓲᖃᐃᒻᒪ.  

ᐅᓇ ᑎᒍᔭᐅᑎᑦᑎᓇᓱᐊᖅᑎ ᐅᖃᕐᓯᒪᒻᒪᑦ, ᑕᑯᓐᓇᕐᓂᐅᔪᖅ ᐃᖅᑲᖅᑐᐃᕕᓕᕆᓂᒃᑯᑦ ᑲᓇᑕᒥ ᐱᕋᔭᓯᒪᔪᒥᑦ 
ᐊᒻᒪ ᐱᕋᔭᑕᐅᓯᒪᔪᖅ ᑕᑯᓐᓇᖅᑕᐅᕙᒐᓂ. ᑕᑯᓐᓇᕐᓂᐅᔪᖅ ᐱᓯᒪᔪᖅ ᐃᓱᒪᓂᕐᒥᑦ ᐸᓯᔭᑦᓴᐅᖏᒋᐊᖓ, 
ᐃᓚᖓᑦ ᒪᓕᒐᓪᓗᐊᑕᐅᕙᑦᑐᖅ ᐊᑐᖅᑕᐅᕙᑦᑐᖅ ᐃᓘᓐᓇᖏᓐᓂ ᐱᕋᔭᓯᒪᔪᒃᑯᑦ ᐱᓕᕆᔾᔪᑎᓂ. ᐃᖅᑲᖅᑐᐃᔨᒥᑦ 
ᐅᖃᖅᓯᒪᔪᖃᖅᑐᖅ:  

ᐱᓕᕆᑎᑦᑎᔪᑦ ᐃᓱᒪᓕᐅᕆᔨᐅᔪᑦ ᑭᓇᑐᐃᓐᓇᖅ ᐸᓯᔭᑦᓴᐅᒻᒪᖔᖅ ᐸᓯᔭᑦᓴᐅᖏᒻᒪᖔᕐᓘᓐᓃᑦ, 
ᐸᓯᔭᐅᓯᒪᓗᓂ ᐱᕋᔭᓯᒪᓂᖓᓂᑦ ᐱᕋᔭᓯᒪᖏᓐᓂᖓᓂᓘᓐᓃᑦ. ᐊᒻᒪ ᑕᐃᓐᓇ ᑭᓇ 
ᐸᓯᔭᑦᓴᐅᖏᓐᓂᕋᖅᑕᐅᔪᖅ ᐊᒻᒪ ᑕᐃᒪᐃᖏᓐᓇᓂᐊᖅᑐᓂ, ᐱᐅᒋᒐᓗᐊᕈᑦᑎᒍ 
ᐱᐅᒋᖕᖏᒃᑲᓗᐊᕈᑎᒍᓘᓐᓃᑦ. ᐊᒻᒪ ᐱᔾᔪᑎᒋᓪᓗᒍ ᑕᒪᓐᓇ ᐸᓯᔭᑦᓴᐅᖏᓐᓂᕋᐃᔾᔪᑎᐅᔪᖅ, 
ᑐᕌᒐᕆᔭᐅᔪᖅ ᐃᖅᑲᖅᑐᐃᕕᓕᕆᔾᔪᑎᒍᑦ, ᐱᕋᔭᑦᑐᓕᕆᓂᕐᒥᑦ ᐱᓕᕆᔾᔪᑎᐅᔪᖅ, 
ᑎᒍᔭᐅᑎᑦᑎᒐᓱᐊᕈᑎᐅᖏᒻᒪᑦ ᑭᒃᑯᓕᒫᓂᑦ ᐱᕋᔭᓯᒪᔪᓂᑦ. ᓇᓗᓇᐃᔭᐃᑎᐅᓇᓱᐊᖅᐸᑦᑐᖅ 
ᑎᒍᔭᐅᖏᒃᑲᓗᐊᕐᒪᖔᑕ ᑕᐃᒃᑯᐊ ᐱᕋᔭᐃᓯᒪᖕᖏᑦᑐᑦ. ᑕᒪᓐᓇ ᑐᕌᒐᐅᕗᖅ. ᖃᓄᖅᑑᕋᓱᐊᖅᐸᑦᑐᒍᑦ 
ᑎᒍᔭᐅᑎᑦᑎᓇᓱᐊᕋᑕ ᑭᓇᒥᑦ ᐸᓯᔭᑦᓴᐅᖏᑦᑐᒥᑦ ᖃᓄᐃᓕᐅᕆᓐᓂᖏᑦᑐᒥᑦ, ᑕᒪᓐᓇ ᑕᕝᕙ 
ᑐᕌᒐᓪᓚᕆᐅᕙᑦᑐᖅ ᐃᖅᑲᖅᑐᐃᕕᓕᕆᔾᔪᑎᒍᑦ. ᐊᓱᐃᓪᓛᒃ, ᑕᒪᓐᓇ ᐱᔾᔪᑎᒋᓪᓗᒍ ᐱᕋᔭᑕᐅᓯᒪᔪᑦ 
ᐃᑉᐱᒋᔭᐅᔫᔮᖅᐸᖏᑦᑐᑦ. ᐃᓱᒪᓕᖅᐸᑦᑐᑦ ᑕᐃᒫᓪᓗᐊᖅ ᐅᖁᒪᐃᓐᓂᖃᖏᓐᓂᖏᓐᓂᑦ 
ᐅᐸᓗᖓᐃᔭᐅᑎᒍᑦ ᐸᓯᔭᐅᓯᒪᔪᖅᑎᑐᑦ. ᐊᒻᒪ ᓱᓕᔪᖅ. ᐱᔪᓐᓇᐅᑎᖃᑦᑎᐊᖅᑐᑦ ᑕᐃᒫᒃ ᐃᓱᒪᓂᕐᒥᑦ.  

ᐱᕋᔭᑕᐅᓯᒪᔪᑦ “ᐅᖁᒪᐃᓐᓂᖃᖏᓐᓂᖏᓐᓂᑦ ᐅᐸᓗᖓᐃᔭᐅᑎᒍᑦ” ᑕᑯᑦᓴᐅᔪᖅ ᐱᓕᕆᖃᑎᖃᕐᓂᖏᒍᑦ 
ᑎᒍᔭᐅᑎᑦᑎᓇᓱᐊᖅᑎᒥᑦ ᐱᓕᕆᐊᖃᖅᑐᒥᑦ ᐃᖅᑲᖅᑐᖅᑕᐅᔾᔪᑎᒋᓯᒪᔭᖓᓂᑦ ᐸᓯᔭᐅᓯᒪᔫᑉ. ᐱᓗᐊᖅᑐᒥ, 
ᐱᕋᔭᑕᐅᓯᒪᔪᖅ ᑎᒍᔭᐅᑎᑦᑎᒐᓱᐊᖅᑎᐅᑉ ᐱᔨᑦᓯᕋᐅᑎᒋᖏᑕᖓ ᐊᔾᔨᖓᑎᑐᑦ ᐸᓯᔭᐅᓯᒪᔪᖅ ᐱᔨᑦᓯᕋᐅᑕᐅᒻᒪᑦ 
ᓯᕐᓈᖅᑎᖓᑕ, ᑕᒪᐅᓇ ᑐᑭᖃᖅᑐᖅ ᖃᓄᐃᓕᕕᖃᖏᓯᐊᖅᑐᑦ ᐃᖅᑲᖅᑐᐃᔾᔪᑎᐅᓯᒪᔪᑦ ᑲᔪᓯᓂᐊᕐᒪᖔᑕ 
ᐃᖅᑲᖅᑐᐃᕕᓕᕆᔾᔪᑎᒍᑦ, ᑕᐃᒪᐃᒍᒪᓐᓂᕋᓗᐊᕈᑎᒃ ᐱᓕᕆᔾᔪᑎᖃᖅᑐᑦ. ᑎᒍᔭᐅᑎᑦᑎᒐᓱᐊᖅᑎᐅᔪᖅ 
ᐅᖃᐅᓯᖃᓚᐅᖅᑐᖅ ᐊᔾᔨᒌᖏᔾᔪᑎᖓᓂᑦ:  

ᐸᓯᔭᑦᓴᐅᔪᖅ ᐊᑐᖁᔨᒍᓐᓇᖅᑐᖅ ᓯᕐᓈᖅᑎᒥᓂᒃ, “ᐅᓇ ᐊᑐᕐᓂᐊᖅᑕᕗᒃ, ᐅᓇ ᐊᑐᖔᕐᓂᐊᖅᑕᕗᒃ, 
ᐃᓐᓇ ᐊᑐᕐᓂᐊᖅᑕᕗᑦ.” ᑕᑯᒋᐊᕐᓂᐊᖅᑕᕗᑦ ᐱᕋᔭᑕᐅᓯᒪᔫᑉ ᐃᓱᒪᒋᔭᖏᑦ ᐃᓱᒪᑦᓴᕐᓯᐅᕈᑎᒋᓗᒋᑦ 
ᐊᒻᒪ ᖃᓄᖅᑑᕈᑎᒋᓗᒋᑦ ᑐᓴᖅᑕᕗᑦ. ᐃᓱᒪᑦᓴᕐᓯᐅᕈᑎᒋᒻᒪᕆᓐᓂᐊᖅᑕᕗᑦ. ᑭᓯᐊᓂᑦᑕᐅᖅ, 
ᐋᖅᑭᑦᓱᐃᔨᐅᖏᒻᒥᔪᑦ ᖃᓄᐃᓕᔭᐅᔪᖃᕐᓂᐊᕐᒪᖔᖅ ᖃᓄᐃᓕᔭᐅᔾᔪᑎᒍᑦ. ᖃᓄᐃᓕᑦᓯᕕᖃᖅᑐᒍᑦ. 
ᐊᒻᒪ ᑕᐃᒪᐃᒻᒪᑦ, ᐅᖃᕐᓗᓂ ᓲᕐᓗ ᐱᕋᔭᑕᐅᓯᒪᔪᖅ ᑲᔪᓯᖁᔨᓐᓂᖏᑉᐸᑦ ᐃᖅᑲᖅᑐᐃᓂᕐᒥᑦ, ᑭᓯᐊᓂ 
ᐃᓱᒪᓚᐅᕋᑦᑕ ᐱᔾᔪᑎᖃᓚᐅᖏᒻᒪᑦ ᑕᑯᑦᓴᒥᑦ ᖃᓄᐃᓕᔭᐅᓂᐊᕆᐊᖓᓂᑦ, ᖃᓄᑐᐃᓐᓇᖅ ᐃᓱᒪᒋᔭᕗᑦ 
ᒪᓕᑦᑐᒍ ᓇᓗᓇᐃᔭᐃᑎᐅᔪᑦ ᓴᖅᑭᕈᓐᓇᖅᑕᕗᑦ ᐃᖅᑲᖅᑐᐃᕕᐅᑉ ᓵᖓᓂ ᖃᓄᐃᓕᔭᐅᔾᔪᑎᑦᓴᒥᑦ 
ᓴᖅᑮᔮᖏᒻᒪᑦ, ᐃᖅᑲᖅᑐᐃᕕᒃᑰᕈᑎᒋᔾᔮᖏᑕᕗᑦ ᐱᓕᕆᔾᔪᑎᐅᔪᖅ. ᐊᒻᒪ ᑕᐃᒪᐃᒻᒪᑦ, ᐱᕋᔭᑕᐅᓯᒪᔪᖅ 
ᐅᕙᑦᑎᓐᓄᑦ ᖃᓄᐃᓕᐅᖁᔨᔪᓐᓇᐃᓕᓚᐅᖅᑐᖅ ᐊᓯᐊᒍᑦ. ᑕᒪᓐᓇ ᑕᕝᕙ ᐃᓱᒪᕐᓲᑎᒋᔭᕗᑦ 
ᖃᓄᐃᓕᖓᓂᐊᕐᓂᑎᓐᓂᒃ.  

ᐊᐃᑉᐸᖓ ᑐᖕᖓᕕᒃᑯᑦ ᒪᓕᒐᐅᔪᖅ ᓇᓗᓇᐃᔭᐃᓂᖅ ᐅᖓᑖᓄᑦ ᓈᒻᒪᑐᒃᑯᑦ ᖁᓚᕐᓇᕐᓂᖓᓂᑦ ᓴᖅᑮᓂᖅ. 
ᑎᒍᔭᐅᑎᑦᑎᓇᓱᐊᖅᑎ ᐱᓕᕆᐊᒥᒍᑦ ᐸᓯᔭᑦᓴᐅᔪᖅ ᐸᓯᔭᑦᓴᐅᓂᖓᓂᑦ ᓇᓗᓇᐃᕐᓯᓂᖅ ᐱᕋᔭᓯᒪᓂᕐᒥᑦ 
ᐅᖓᑖᓄᑦ ᓈᒻᒪᑐᒃᑯᑦ ᖁᓚᕐᓇᕐᓂᖓᓂᑦ ᓴᖅᑮᓂᖅ. ᑕᐃᒪᐃᒃᑯᓗᐊᖅᑎᓪᓗᒍ, ᑎᒍᔭᐅᑎᑦᑎᓇᓱᐊᖅᑎᐅᔪᖅ 
ᓴᐳᓐᓂᐊᖅᑎ ᐅᖃᓚᐅᕐᒪᑦ, “ᑭᓯᐊᓂ ᐅᕙᑦᑎᒍᑦ ᓇᓗᓇᐃᕐᓯᒍᓐᓇᓚᐅᕋᑦᑕ ᑭᓯᐊᓂ ᐊᑐᖅᑐᒋᑦ 
ᑕᑯᓐᓇᕐᓯᒪᓂᕋᖅᑐᑦ ᐊᒻᒪ ᐱᕋᔭᑕᐅᓯᒪᔪᑦ ᐊᒻᒪ ᐊᑲᐅᓕᐅᕈᑎᖃᖅᐸᑦᑐᑦ. ᐊᓱᐃᓪᓛᒃ, ᐃᓚᖓᒍᑦ, 
ᐃᒪᐃᓕᐅᕋᓱᑦᑑᔮᖅᐸᑦᑐᒍᑦ ᐊᑦᓱᕈᒃᑲᓐᓂᕆᐊᖃᕐᓂᖏᓐᓂᑦ ᓇᓗᓇᐃᔭᐃᓂᕐᒥᑦ ᐸᓯᔭᑦᓴᐅᔪᖅ 
ᐸᓯᔭᑦᓴᓪᓚᕆᐅᓂᖓᓂᑦ.” ᐊᓯᐊᒍᑦ ᐅᖃᐅᓯᕆᓪᓗᒍ, ᐱᕋᔭᑕᐅᓯᒪᔪᑦ ᐃᓱᒪᒋᔭᐅᓂᕐᓴᐅᑎᓪᓗᒋᑦ 
ᐊᔾᔨᒋᔭᐅᖏᓐᓂᖏᓐᓂᑦ ᑕᕝᕙᓂ ᐱᕋᔭᑉᐸᑦᑐᓂᑦ ᑕᑯᓐᓇᓂᕐᓴᐅᕙᑦᑐᓂ, ᐊᑕᐅᑎᒃᑯᑦ ᐊᑑᑎᖃᖅᑐᒻᒪᕆᐅᕗᑦ 
ᑎᒍᔭᐅᑎᑦᑎᓇᓱᐊᖅᑎ ᑎᒍᔭᐅᑎᑦᑎᓂᐊᕈᓂ ᐱᕋᔭᐃᓯᒪᔪᒥᑦ. ᐊᓯᐊ ᐱᓕᕆᔨᐅᔪᑦ ᐅᖃᓪᓚᕆᓚᐅᖅᑐᖅ: 
“ᐊᑑᑎᖃᖅᑐᑦ ᑭᓯᐊᓂ ᐊᐱᕐᓱᖅᑕᐅᓂᐊᕈᑎᒃ ᑕᑯᓐᓇᖅᑐᒥᓂᐅᓂᖏᓐᓂᑦ ᐃᖅᑲᖅᑐᐃᕕᒃᑯᑦ. ᑕᕝᕙᓂᓕ 
ᓱᖁᑎᑦᓴᑐᒻᒪᕆᐅᓕᖅᐸᑦᑐᒍᑦ, ᐃᓪᓚᕆᒃ.”  

ᑕᕝᕙᓂ ᐊᑭᕋᖅᑑᑎᓇᖅᑐᒥ ᐱᓕᕆᔾᔪᑎᒍᑦ, ᓯᕐᓈᑎᐅᔪᑦ ᐱᓕᕆᑦᑎᐅᓂᒃᑯᑦ ᐱᓕᕆᔭᕆᐊᓕᒃ 
ᐊᑭᕋᖅᑐᕐᓂᐊᕈᓂᐅᒃ ᓇᓗᓇᐃᔭᐃᑎᐅᓯᒪᔪᑦ ᓴᖅᑭᑕᐅᒪᔪᑦ ᐊᑭᕋᖅᑑᑎᐅᓗᑎᒃ ᐱᔨᑦᓯᕋᐅᑕᐅᔪᒥᑦ ᓈᒻᒪᑦᑐᒥᑦ 
ᖁᓚᕐᓇᒃᓂᖓᓄᑦ ᓴᖅᑮᓂᒃᑯᑦ, ᐊᐱᕐᓱᖅᑕᐅᓚᐅᖅᑎᓪᓗᒍ ᐊᐱᕐᓱᑲᓐᓂᕆᐊᖃᖅᑐᑎᒃ ᑎᒍᔭᐅᑎᑦᑎᓇᓱᐊᖅᑎᐅᑉ 
ᐊᐱᕐᓱᒐᖓᓂᑦ ᑕᑯᓐᓇᖅᑐᒥᓂᐅᓂᖓᓄᑦ ᓴᖅᑮᓇᓱᐊᖅᐸᑦᑐᑎᒃ ᐊᔾᔨᒌᖏᔾᔪᑎᐅᔪᓂᑦ ᐅᕝᕙᓘᓐᓃᑦ 
ᐅᖃᐅᓯᐅᖏᑦᑐᓂᑦ ᐅᓂᒃᑳᑎᓪᓗᒋᑦ ᐃᖅᑲᖅᑐᐃᕕᒻᒥ. ᐊᑕᐅᓯᖅ ᑎᒍᔭᐅᑎᑦᑎᒐᓱᐊᖅᑎ ᐅᖃᓚᐅᖅᑐᖅ, 
“ᐅᐸᓗᖓᐃᔭᐅᑎ ᐊᑯᓂᐊᓘᓲᖅ ᐊᒻᒪ ᐱᔭᕆᐊᑐᓪᓗᓂ. ᓵᖓᓅᖅᑎᑦᑐᒋᑦ ᖃᐅᔨᒪᖏᓯᐊᖅᑕᖓᑕ, 
ᐃᓚᒋᔭᐅᓗᓂ ᖃᐅᔨᒪᖏᓯᐊᖅᑕᖓᓄᑦ ᐊᐱᕐᓱᓂᐊᖅᑐᒧᑦ, ᓵᖓᔭᐅᖏᓐᓇᖅᑐᑎᒃ ᐅᖃᐅᓯᕆᓯᒪᔭᖏᓐᓄᑦ 
ᖃᐅᑕᒫᑦ, ᓱᕋᐃᔾᔪᑎᐅᔪᓐᓇᖅᑐᑦ ᓱᓇᒥᑦ, ᑭᓇᑐᐃᓐᓇᕐᒥᑦ ᓱᕋᐃᔾᔪᑎᒋᒃᑲᓂᖅᐸᑦᑕᑎᑦ.” ᐊᓯᐊᓂᑦ 
ᑎᒍᔭᐅᑎᑦᑎᒐᓱᐊᖅᑎᒥᑦ ᐅᖃᖅᑐᖃᓚᐅᖅᑐᖅ, “ᐊᔪᕐᓇᓪᓚᕆᑦᑐᖅ ᐊᑐᖕᖏᒐᓱᓐᓂᕐᒥᑦ ᖁᐊᕐᓵᕈᑎᐅᓯᒪᔪᓂᑦ 
ᐃᖅᑲᖅᑐᐃᕕᓕᕆᔾᔪᑎᒍᑦ. ᐊᔪᕐᓇᖅᑐᖅ... ᐃᒪᐃᓕᖓᓚᐅᕐᓯᒪᖏᑦᑐᖓ, “ᐃᖅᑲᖅᑐᐃᕕᒃᑰᕈᑎᓂᐊᖅᑕᕋ 
ᐱᓕᕆᔾᔪᑎᐅᔪᖅ ᖁᐊᕐᓵᕈᑎᒋᓯᒪᔭᖏᓐᓂᑦ ᐊᑐᖅᑎᑲᓐᓂᖏᓪᓗᒍ ᑭᓇ.” ᐱᑕᖃᕐᓂᐅᓴᑐᐃᓐᓇᖅᑐᖅ.”  

ᐱᖓᔪᐊᑦ ᑐᖕᖓᕕᓪᓗᐊᑕᐅᕙᑦᑐᖅ ᒪᓕᒐᖅ ᐃᖅᑲᖅᑐᐃᕕᓕᕆᔨᓄᑦ ᐱᔪᓐᓇᐅᑎᖓ ᐸᓯᔭᐅᓯᒪᔫᑉ ᓈᒪᔪᓂᑦ 
ᑭᐅᔭᐅᔭᕆᐊᖃᕐᓂᖓ ᐊᒻᒪ ᓯᕐᓈᖅᑎᖃᕆᐊᖃᕐᓂᖓ ᐃᖅᑲᖅᑐᖅᑕᐅᔾᔪᑎᖏᑦ ᐱᓪᓗᒋᑦ. ᒪᓕᓐᓂᐊᕐᓗᒍ 
ᒪᓕᒐᐅᔪᖅ, ᒪᓕᒐᑎᒍᑦ ᐊᑐᕆᐊᖃᖅᑎᑕᐅᓯᒪᔪᑦ ᑎᒍᔭᐅᑎᑦᑎᓇᓱᐊᖅᑎᐅᔪᑦ ᐅᖃᐅᓯᖃᕆᐊᖃᕐᓂᖏᓐᓂᑦ 
ᐃᓘᓐᓇᑦᑎᐊᖏᓐᓂᑦ ᑐᑭᓯᒋᐊᕈᑎᐅᔪᓂᑦ ᐊᑑᑎᖃᖅᑐᓂᑦ ᐱᓕᕆᐊᒧᑦ. ᑕᐃᓐᓇᓕ ᐊᑐᖅᑕᐅᒋᐊᓕᒃ 
ᐊᑦᑐᐃᔾᔪᑎᖃᖅᑐᒻᒪᕆᐅᔪᖅ ᐱᕋᔭᑕᐅᓯᒪᔪᓄᑦ ᑭᓇᐅᓂᖏᓐᓄᑦ ᐱᑦᑎᐊᖅᑕᐅᓯᒪᖏᑦᑐᓄᑦ. ᓲᕐᓗ, 
ᐅᐸᓗᖓᐃᔭᖅᑕᐅᕙᓪᓕᐊᑎᓪᓗᒍ ᐱᕋᔭᑕᐅᓯᒪᔪᖅ ᑕᑯᓐᓇᖅᑐᒥᓂᐅᓂᖓᓄᑦ ᐊᐱᕐᓱᖅᑕᐅᓂᐊᖅᑎᓪᓗᒍ 
ᐃᖅᑲᖅᑐᐃᕕᒻᒥ, ᓱᓇᑐᐃᓐᓇᑦᑎᐊᑦ ᐅᖃᐅᓯᐅᔪᑦ ᑎᒍᔭᐅᑎᑦᑎᒐᓱᐊᖅᑎᒧᑦ ᐅᕝᕙᓘᓐᓃᑦ ᑕᑯᓐᓇᖅᑐᓕᕆᓂᕐᒥᑦ 
ᑐᑭᒧᐊᑦᑎᑦᑎᔨᓄᑦ ᐱᔾᔪᑎᖃᑐᐃᓐᓇᕆᐊᓕᐅᔪᖅ ᐱᓕᕆᐊᒥᑦ ᐅᖃᐅᓯᐅᖏᓐᓇᕆᐊᓖᑦ ᐸᓯᔭᐅᓯᒪᔪᒧᑦ ᐊᒻᒪ 
ᓴᐳᓐᓂᐊᖅᑎᖓᓄᑦ ᒪᓕᒐᓕᕆᔨᒧᑦ. ᑕᑯᓐᓇᖅᑐᓕᕆᓂᕐᒥᑦ ᑐᑭᒧᐊᑦᑎᑦᑎᔨᒥᑦ ᐅᖃᖅᑐᖃᓚᐅᕐᒪᑦ, 
“ᓱᓇᑐᐃᓐᓇᑦᑎᐊᑦ ᑎᒍᔭᐅᑎᑦᑎᓇᓱᐊᖅᑎᐅᑉ ᐱᓯᒪᔭᖏᑦ ᐅᖃᐅᓯᕆᒋᐊᓕᕗᑦ ᓯᕐᓈᖅᑎᓄᑦ.” ᑕᒪᒃᑯᐊ ᒪᓕᒐᐃᑦ 
ᐅᖃᐅᓯᖃᕆᐊᖃᕐᓂᕐᒨᖓᔪᑦ, ᑭᓪᓕᓕᐅᕆᕙᑦᑐᑦ ᑕᐃᒃᑯᓂᖓ ᐱᓕᕆᔨᓂᑦ ᑎᒍᔭᐅᑎᑦᑎᒐᓱᐊᖅᑎᓂᑦ 
ᐃᑲᔪᕐᓱᐃᑲᓐᓂᕈᒪᒐᓗᐊᖅᑎᓪᓗᒋᑦ ᐱᕋᔭᑕᐅᓯᒪᔪᓂᑦ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐋᓐᓂᑎᖅᑕᐅᓯᒪᔪᓂᑦ.  

ᐊᔾᔨᒌᖏᑐᒃᑯᑦ, ᑕᐃᒪᐃᒻᒪᑦ, ᑐᖕᖓᕕᐅᕙᑦᑐᑦ ᒪᓕᒐᐃᑦ ᐱᓕᕆᔾᔪᑎᒍᑦ ᑭᓪᓕᖃᖅᑎᑦᑎᕙᑦᑐᑦ ᖃᓄᖅ 
ᐱᔪᓐᓇᕐᓂᖏᓐᓂᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ ᐱᓕᕆᔾᔪᑎᐅᓂᐊᖅᑎᓪᓗᒋᑦ ᑭᖕᖒᒪᒐᖏᓐᓂᑦ ᐊᕐᓇᐃᑦ 
ᐱᕋᔭᑕᐅᕙᑦᑐᑦ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐋᓐᓂᑎᖅᑕᐅᓂᕐᒥᑦ. ᑭᓯᐊᓂᑦᑕᐅᖅ ᑕᐃᒃᑯᐊ ᑭᓪᓕᖃᐅᑎᐅᔪᑦ 
ᓴᖅᑭᐸᑦᑐᑦ ᐊᓯᖏᒍᑦ. ᐊᑕᐅᓯᕐᒥᑦ ᑎᒍᔭᐅᑎᑦᑎᓇᓱᐊᖅᑎᒥᑦ ᐅᖃᖅᑐᖃᓚᐅᖅᑐᖅ, ᐊᑦᓱᕉᑎᒥᑦ 
ᐊᑯᓐᓂᖃᖅᐸᒻᒪᑕ ᑭᖕᖒᒪᔭᖏᓐᓂᑦ ᐱᕋᔭᑕᐅᓯᒪᔫᑉ ᐊᒻᒪ ᐊᐅᓚᔾᔪᑎᐅᓇᓱᐊᖅᑐᒃᑯᑦ ᐃᖅᑲᖅᑐᐃᕕᓕᕆᔾᔪᑎᒍᑦ, 
“ᐱᓕᕆᐊᖃᖅᐸᓐᓂᖅ ᐃᓄᖃᑎᒌᑎᒍᑦ ᐊᑦᑐᐃᔾᔪᑎᐅᓯᒪᔪᓂᑦ ᐸᓯᔭᑦᓴᐅᑎᑕᐅᔫᑉ ᐱᐅᓯᖏᓐᓂᑦ ᐊᑦᑐᐃᓯᒪᔪᓂᑦ. 
ᐃᓄᖃᑎᒌᑎᒍᑦ ᐊᑦᑐᐃᔾᔪᑎᐅᓯᒪᔪᑦ ᐃᓚᒋᔭᐅᑎᑦᓯᔾᔪᑎᐅᓯᒪᔪᑦ ᐱᕋᔭᑕᐅᓯᒪᔪᒥᑦ ᑭᓯᐊᓂ ᐱᔾᔪᑎᖃᓗᐊᖏᑦᑐᑦ 
ᐱᕋᔭᑕᐅᓯᒪᔪᒥᑦ.” ᑕᐃᓐᓇᓴᐃᓐᓇᖅ ᑎᒍᔭᐅᑎᑦᑎᓇᓱᐊᖅᑎ ᐅᖃᒃᑲᓐᓂᓚᐅᖅᑐᖅ: 
“ᐃᖅᑲᖅᑐᐃᕕᓕᕆᔾᔪᑎᐅᔪᑦ, ᐃᖅᑲᖅᑐᐃᕕᒻᒦᒋᐊᖃᖅᑎᓪᓗᒋᑦ, ᐊᑐᖅᑕᐅᓯᒪᔪᓂᑦ ᑭᓯᐊᓂ 
ᐱᓕᕆᔾᔪᑎᖃᖅᐸᑦᑐᑦ ᐊᒻᒪ ᐃᖕᒥᓃᖔᖏᑦᑐᓂᑦ ᐊᑐᖅᐸᑦᑐᑎᒃ. ᐊᒻᒪ ᐱᓕᕆᔨᐅᖏᓇᑦᑕ 
ᐱᕋᔭᑦᑕᐅᓕᒪᑎᑦᑎᓂᕐᒥᑦ.” ᐊᓯᐊᓂᑦ ᑎᒍᔭᐅᑎᑦᑎᓇᓱᐊᖅᑎᒥᑦ ᐊᔾᔨᐸᓗᑦᑎᐊᖓᓂᑦ 
ᐅᖃᐅᓯᖃᖅᑐᖃᓚᐅᖅᑐᖅ, ᐅᖃᖅᑐᓂ ᐃᖅᑲᖅᑐᐃᕕᓕᕆᔾᔪᑎᐅᔪᖅ “ᐊᑑᑎᖃᕐᓯᒪᒻᒪᑦ ᐱᔾᔪᑎᒋᓪᓗᒋᑦ 
ᖃᓄᐃᓕᐅᕈᑎᐅᔪᑦ ᐱᓪᓗᒋᑦ ᓵᑕᐅᔪᓐᓇᓂᕐᒥᑦ, ᐊᑦᑕᓇᖅᑐᒦᖁᓇᒋᑦ ᑭᒃᑯᑐᐃᓐᓇᐃᑦ. ᐱᐅᓂᖅᐹᒃᑯᑦ 
ᖃᓄᖅᑑᕈᑎᖃᕋᓱᑉᐸᑦᑐᒍᑦ ᐊᑑᑎᖃᕐᓂᒃᑯᑦ ᐱᓪᓗᒋᑦ ᐅᑎᖅᑎᑦᑎᓂᕐᒥᑦ ᐊᐃᑉᐸᕇᒍᑎᐅᕙᑦᑐᓂᑦ ᐊᒻᒪ 
ᐋᖅᑭᑦᓱᐃᓂᕐᒥᑦ ᐊᐃᑉᐸᕇᒍᑎᐅᔪᓂᑦ ᐊᒻᒪ ᐋᖅᑭᑦᓱᐃᓂᒃᑯᑦ ᐱᕋᔭᑉᐸᑦᑐᓂᑦ. ᑭᓯᐊᓂ ᑕᒪᑦᓱᒧᖓ 
ᐊᑲᐅᓂᖅᐹᖑᖕᖏᑦᑐᖅ.” ᓴᐳᓐᓂᐊᖅᑎ ᓇᓗᓇᐃᕆᐊᓚᐅᖅᑐᖅ: “ᐃᖅᑲᖅᑐᐃᕕᓕᕆᓂᖅ ᐋᖅᑭᑦᓱᐃᔾᔮᖏᑦᑐᖅ 
ᐱᔾᔪᑎᐅᓯᒪᔪᓂᑦ ᖁᐊᑦᓵᕈᑎᐅᓯᒪᔪᓂᑦ ᐊᒻᒪ ᐱᔾᔪᑎᐅᔪᓂᑦ ᐃᒥᐊᓗᒻᒧᑦ ᐊᔪᓕᕐᓯᒪᓂᕐᒥᑦ ᐃᒪᐃᑦᑐᓂᑦ, 
ᐅᕙᖓᓕ ᐊᑐᕐᓯᒪᔭᖏᑎᒍᑦ, ᐱᕋᔭᒍᑎᐅᓗᐊᖅᐸᑦᑐᓂᑦ ᐃᖅᑲᖅᑐᐃᔾᔪᑎᒋᕙᑦᑕᑎᓐᓂᑦ. ᐊᒻᒪ 
ᐱᓕᕆᔾᔪᑎᖃᖏᑦᑐᒍᑦ. ᒪᓐᓇ ᐱᔾᔪᑎᒋᖏᑕᕗᑦ. ᐃᓄᓕᕆᔨᐅᖏᑦᑐᒍᑦ, ᐊᔪᓕᕐᓯᒪᔪᓂᑦ ᓱᕐᕋᓇᖅᑐᓄᑦ 
ᓱᓇᑐᐃᓐᓇᕐᓄᓪᓘᓐᓃᑦ ᐃᑲᔪᖅᑎᐅᖏᑦᑐᒍᑦ, ᑕᒪᒃᑯᐊ ᐱᓪᓗᒋᑦ ᑕᕗᖓᐅᑎᒋᓯᒪᖏᑕᕗᑦ. ᐅᐱᓐᓇᕋᓂ 
ᐃᓚᓕᐅᔾᔨᕙᑦᑐᒍᑦ ᐃᓱᒪᒋᔭᕐᓂ ᐃᓱᓕᓕᖅᑎᓪᓗᒍ ᐱᕋᔭᒍᑎᐅᓯᒪᔪᖅ, ᐊᑐᖅᑕᐅᓯᒪᓂᖓᓂᑦ 
ᐅᖃᐅᓯᐅᓯᒪᑎᓪᓗᒍ ᐊᒻᒪ ᐊᓱᐃᓪᓛᒃ ᖃᓄᖅᑑᕋᓱᓕᖅᐸᑦᑐᒍᑦ ᐱᔪᓐᓇᕐᓂᓕᒫᑎᒍᑦ ᐃᓕᕆᐊᖃᕋᓱᑦᑐᑕ 
ᐃᓗᐊᓂ ᐱᓕᕆᔾᔪᑎᐅᑉ ᑕᒪᒃᑯᓂᖓ ᐱᓕᕆᔾᔪᑎᐅᓂᐊᕐᓗᓂ ᓴᓇᔭᐅᓯᒪᖏᑦᑐᒧᑦ.”  

ᐊᑲᐅᖏᓕᐅᕈᑎᐅᔪᑦ ᐊᑐᖅᑕᐅᓯᒪᔪᑦ ᐃᖅᑲᖅᑐᐃᕕᓕᕆᔾᔪᑎᒍᑦ ᐱᓕᕆᔾᔪᑎᐅᔪᒃᑯᑦ ᑭᓇᐅᓂᖏᓐᓂᑦ 
ᐱᔾᔪᑎᐅᓗᑎᒃ ᐱᑦᑎᐊᖅᑕᐅᕙᖕᖏᑦᑐᓄᑦ, ᑕᐃᒪᐃᒻᒪᑕ, ᐱᓯᒪᔪᑦ ᖃᓄᐃᑦᑑᓂᖏᓐᓂᑦ 
ᐃᖅᑲᖅᑐᐃᕕᓕᕆᔾᔪᑎᐅᔪᑦ. ᑕᐃᒃᑯᐊᑦᑕᐅᖅ ᐊᑲᐅᖏᓕᐅᕈᑎᐅᕙᑦᑐᑦ, ᑭᓯᐊᓂ, ᐊᓯᐊᒍᖔᖅ ᐊᑐᖅᑕᐅᕙᑦᑐᑦ 
ᐊᔾᔨᒌᖏᓐᓂᖏᒍᑦ ᐱᓕᕆᔾᔪᑎᐅᔪᒃᑯᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ. 

ᐸᓖᓯᓕᕆᔾᔪᑎᒋᓪᓗᒋᑦ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖅᑕᐅᕙᖏᑦᑐᓂᑦ 



100 
 

ᐸᓖᓯᒃᑯᓐᓅᕐᓗᑎᒃ ᐃᑦᓯᕚᕆᐊᖅᑐᕐᓗᑎᑦ ᓴᓗᒪᔪᒻᒪᕆᐅᔪᒥ ᐃᓪᓗᕈᓯᕐᒥ ᐃᕝᕕᑦ ᐊᑭᐊᓃᑦᑐᓂ 
ᑭᓇᑐᐃᓐᓇᖅ ᐊᑐᖅᐸᑦᑐᖅ ᑎᒥᒥᓂᒃ ᓴᐳᒻᒥᑦᓯᔾᔪᑎᓂᑦ ᖁᑭᐅᑎᖃᖅᑐᓂ ᑎᒍᒥᐊᒐᕐᒥᒃ. ᐊᒻᒪ 
ᖃᓪᓗᓈᖑᓪᓗᑎᒃ ᑕᖅᑭᓄᑦ ᐱᖓᓲᔪᖅᑐᓄᑦ ᑕᕝᕙᓃᓯᒪᓕᖅᑐᒥᑦ. ᐊᓱᐃᓪᓛᒃ, ᐅᖃᓪᓚᕆᑦᑐᓂ, 
ᑲᒪᓇᖅᐸᑦᑐᖅ ᐅᓂᒃᑳᓕᐅᖅᑐᖃᖅᑐᒥᓂᐅᒋᐊᖓ.  

ᑕᑯᔭᐅᖅᑳᐸᑦᑐᑦ ᐱᓕᕆᔨᐅᔪᑦ ᖃᐅᔨᒪᑦᑎᐊᖅᑐᑦ ᐃᓄᐃᑦ ᐊᕐᓇᐃᑦ ᐅᖃᐅᓯᖃᕈᒪᓗᐊᖅᐸᖏᒻᒪᑕ 
ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖅᑕᐅᓯᒪᖏᓂᕐᒥᑦ ᐸᓖᓯᒃᑯᓐᓄᑦ. ᐊᑕᐅᓯᖅ ᑎᒍᔭᐅᑎᑦᑎᓇᓱᐊᖅᑎ 
ᐅᖃᐅᓯᖃᓚᐅᖅᑐᖅ ᓇᓚᐅᑦᑖᖅᑕᐅᓯᒪᔪᓂᑦ 5%-ᓂᑦ 10%-ᓄᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᕈᑎᐅᓯᒪᔪᑦ 
ᓄᓇᓕᖏᓐᓂ ᐱᓕᕆᕝᕕᖏᓐᓂ ᐅᖃᐅᓯᐅᓯᒪᒻᒪᑕ ᐸᓖᓯᒃᑯᓐᓄᑦ. “ᐊᓱᐃᓪᓛᒃ, ᐃᓱᒪᓇᓕᖅᑐᖅ ᑕᒪᓐᓇ 
ᐱᓪᓗᒍ ᐊᖏᔪᑲᓪᓛᓗᒻᒥᑦ ᐊᑦᑐᐃᔾᔪᑎᖃᖅᐸᒻᒪᑕ ᐅᖃᐅᓯᖃᖏᓂᕐᒥᑦ ᐊᐅᓚᔾᔪᓯᕐᒥᑦ ᐊᒻᒪ ᐊᒥᓱᓄᑦ 
ᐊᑐᖅᑕᐅᕙᒻᒪᑦ ᖁᐊᕐᓵᓇᖏᒻᒪᕆᑦᑐᖅ, ᓲᕐᓗ, ᑭᓇᒥᒃ ᓴᖅᑭᖅᑕᓯᓐᓇᓕᖅᑐᖃᖅᐸᑦ ᐊᒻᒪ 
ᖃᓄᐃᓕᑦᓯᒪᔪᖃᕐᓂᖓᓂᑦ ᐅᖃᐅᓯᖃᖅᑐᖃᕐᓗᓂ ᐊᒻᒪ ᐊᓯᖏᓐᓂᑦ ᓴᖅᑭᖅᑐᖃᓕᕐᓗᓂ, ᑕᐃᒫᑦᑕᐅᖅ 
ᐅᕝᕙᓘᓐᓃᑦ ᐊᔾᔨᐸᓗᐊᓂᑦ ᐅᖃᖅᑐᖃᖅᐸᑦ ᖃᓄᐃᓕᑦᓯᓯᒪᓂᖓᓂᑦ ᑕᐃᓐᓇ ᐅᖃᐅᓯᐅᔪᖅ. ᑕᒪᓐᓇ 
ᑲᒪᓇᕈᓐᓃᒻᒪᕆᑦᑐᖅ ᒫᓐᓇᐅᓕᖅᑐᖅ.” ᐱᕋᔭᑕᐅᓯᒪᔪᑦ ᖃᓄᐃᓕᕙᖕᖏᑦᑐᑦ “ᐅᐱᓐᓇᕋᓂ ᐃᓱᒪᕙᑦᑐᑦ 
ᑭᓇᑐᐃᓐᓇᕐᒧᑦ ᓱᓕᔪᕆᔭᐅᔾᔮᖏᒻᒪᑕ, ᐅᖃᕆᐊᑐᖏᑦᑐᑦ ᐃᓱᒪᓪᓗᑎᒃ, ᖃᓄᑭᐊᖅ, ᐅᖃᐅᓯᖃᕐᓗᑎᒃ, 
ᐅᖃᐅᓯᖃᕆᐊᑐᒍᓐᓃᖅᑐᑦ, ᖃᖓᒃᑯᑦ, ᐊᑐᖅᑎᑦᑎᓗᑎᒃ ᓄᓇᓕᒻᒥᑦ ᐅᕝᕙᓘᓐᓃᑦ ᐃᓚᒋᔭᖏᓐᓂᑦ 
ᓴᖅᑭᕋᔭᖅᑐᓂᑦ ᐅᖃᐅᓯᖃᕐᓂᕈᑎᒃ ᖃᓄᐃᑕᐅᓯᒪᓂᕐᒥᓂᒃ.” ᑕᒪᒃᑯᐊ ᐊᑐᖅᑕᐅᑎᓪᓗᒋᑦ, “ᑭᒃᑯᑐᐃᓐᓇᐃᑦ 
ᐊᕙᑎᓐᓃᑦᑐᑦ ᐊᑐᖅᑐᐃᓐᓇᐅᑎᓪᓗᒋᑦ ᐃᑉᐱᓐᓂᐊᓂᕐᒥᑦ ᖃᓄᐃᓕᐅᕈᓐᓇᖏᓐᓂᕐᒥᑦ, ᑕᐃᓐᓇᓴᐃᓐᓇᖅ 
ᐃᑉᐱᓐᓂᐊᓇᖅᑐᖅ ᖃᓄᐃᓕᐅᕈᓐᓇᖏᓐᓂᕐᒥᑦ, ᐊᒻᒪ ᐊᑕᐅᑦᑎᒃᑯᑦ ᐃᓘᓐᓇᑎᒃ ᖃᓄᐃᒍᑎᖃᖅᑎᓪᓗᒋᑦ, 
ᐃᓛᒃ, ᐃᓘᓐᓇᑎᐅᖏᑦᑑᒐᓗᐊᖅ, ᑭᓯᐊᓂ ᐊᒥᓱᑲᓪᓚᐃᑦ ᐃᓄᐃᑦ ᖃᐅᔨᒪᕙᑦᑐᑦ ᖃᓄᐃᑦᑐᖃᖅᑐᒥᓂᕐᒥᑦ 
ᐊᒻᒪ/ᐅᕝᕙᓘᓐᓃᑦ ᖃᓄᐃᑦᑐᖃᖅᐸᑦᑐᒥᑦ ᐊᒻᒪ ᖃᐅᔨᒪᑐᐃᓐᓇᖅᑐᑎᒃ ᖃᓄᐃᓕᐅᕋᓱᒐᑎᒃ,” ᑐᑭᓯᓇᓚᐅᖅᑐᖅ 
ᖃᓄᐃᒻᒪᑦ ᐊᕐᓇᐃᑦ ᐅᖃᐅᓯᖃᖅᐸᖏᒻᒪᖔᑕ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓯᒪᓂᕐᒥᑦ: 
“ᑕᑯᓐᓇᖕᖑᐊᕈᓐᓇᖏᑦᑐᖓ ᐃᓱᒪᓂᕐᒥᑦ ᑭᓇᒥᑦ ᐅᖃᐅᔾᔪᐃᒋᐊᑦᓴᖅ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓯᒪᓂᕐᓂᒃ 
ᑕᐃᒫᕌᓗᒃ ᐊᕙᑎᓐᓂ ᐊᑐᖅᑐᖃᖅᑎᓪᓗᒍ. ᐱᔭᕆᐊᑐᔪᒻᒪᕆᐅᒐᔭᖅᑐᖅ ᑐᑭᓯᓇᓱᒋᐊᖓ ᐋᖅᑭᒐᓱᒋᐊᖓ.”  

ᐸᓖᓯᒥᑦ ᐃᓄᐃᑦ ᐅᖃᐅᓯᖃᕈᒪᓗᐊᖅᐸᖏᓐᓂᖏᓐᓂᑦ ᐱᔾᔪᑎᖃᕐᓂᕋᐃᓚᐅᖅᑐᖅ ᐃᓕᖅᑯᓯᖏᓐᓂᑦ. 
“ᐱᓕᕆᔾᔪᑎᖃᖅᐸᑦᑐᒍᑦ ᑭᒃᑯᑐᐃᓐᓇᕐᓂᑦ ᐅᐱᒍᓲᑎᖃᒻᒪᕆᑦᑐᓂᑦ ᐃᓕᖅᑯᓯᖏᓐᓂᑦ, ᖃᓄᖅ 
ᐃᓅᓯᕆᕙᑦᑕᒥᓂᒃ, ᖃᓄᐃᑦᑑᔾᔪᓯᕐᒥᓂᒃ. ᐊᒻᒪ ᐱᔭᕆᐊᑐᑦᓴᐸᑦᑐᑦ ᐃᑲᔪᖅᑕᐅᔪᒪᒋᐊᑦᓴᖅ.” ᐱᔾᔪᑎᐅᓗᓂ 
ᐅᖃᐅᓯᖃᕈᒪᖏᔾᔪᑎᓄᑦ, “ᐱᓕᕆᐊᖃᕐᓂᐊᖅᑐᒍᑦ ᑭᒃᑯᑐᐃᓐᓇᕐᓂᑦ ᖃᐅᑕᒫᑦ ᐱᓕᕆᖃᑕᐅᒍᒪᖕᖏᑦᑐᓂᑦ. 
ᓇᓪᓕᒋᔭᒥᓂᒃ ᐊᑐᖁᔨᕙᖏᒻᒪᑕ ᐃᖅᑲᖅᑐᐃᕕᓕᕆᔾᔪᑎᐅᑎᓪᓗᒋᑦ. ᐃᖅᑲᖅᑐᐃᕕᓕᕆᔾᔪᑎᒃᑰᕈᒪᕙᖏᒻᒪᑕ. 
ᐅᕙᑦᑐᓐᓄᑦ ᐱᑕᖃᐃᓐᓇᐸᑦᑐᖅ ᑭᒃᑯᑐᐃᓐᓇᕐᓄᑦ ᐅᖃᐅᔾᔭᐅᕙᓐᓂᐅᔪᖅ ᐃᖅᑲᖅᑐᐃᕕᓕᕆᔾᔪᑎᓂᑦ 
ᑐᑭᓯᐊᖏᒻᒪᑕ. ᐅᖁᒪᐃᑦᑐᑲᓪᓚᐅᔪᖅ ᐅᐸᓗᖓᐃᔭᐅᑎᐅᔪᖅ ᐊᒻᒪ ᐊᑐᕈᒪᕙᖕᖏᒻᒪᑕ ᑕᒪᑦᓱᒥᖓ. ᐊᓱᐃᓪᓛᒃ, 
ᓯᕗᒧᐊᑦᑎᓗᐊᕋᓱᖕᖏᓪᓗᒍ ᖃᓄᐃᓕᖓᒍᑎᐅᔪᖅ ᓯᕗᒧᑦ ᐱᓯᒪᑦᑎᑐᐃᓐᓇᐸᑦᑐᑦ ᐃᖕᒥᓄᑦ ᐊᒻᒪ 
ᐊᑐᑐᐃᓐᓇᐸᑦᑐᑎᒃ ᐃᑲᔪᖅᑕᐅᒋᐊᖅᑐᕈᒪᒐᑎᒃ ᐃᑲᔪᖅᑕᐅᔾᔪᑎᒋᔪᓐᓇᖅᑕᒥᓂᒃ.”  

ᑕᑯᔭᐅᖅᑳᐸᑦᑐᑦ ᐱᓕᕆᔨᐅᔪᑦ ᐅᔾᔨᕈᓲᑎᖃᓚᐅᕐᒥᔪᑦ ᐊᔾᔨᒌᖏᑦᑐᓂᑦ ᐃᓄᓕᕆᓂᒃᑯᑦ ᐊᒻᒪ ᑮᓇᐅᔭᓕᕆᓂᒃᑯᑦ 
ᐱᔾᔪᑎᐅᓯᒪᔪᓂᑦ ᖃᓄᐃᒻᒪᑦ ᐊᕐᓇᐃᑦ ᐅᖃᐅᓯᖃᕈᒪᓗᐊᖅᐸᖏᑦᑐᑦ ᐊᐃᑉᐸᕇᒃᑯᑦ ᐱᑦᑎᐊᖏᔾᔪᑎᐅᕙᑦᑐᓂᑦ 
ᐸᓖᓯᒃᑯᓐᓄᑦ. “ᑐᓴᕋᑦᑕᕐᓯᒪᔪᖓ ᐊᕐᕌᒍᓂ ᐊᑐᕐᓯᒪᔭᑦᑎᓐᓂ ᐊᒥᓱᐊᓗᓐᓂᑦ ᐱᔾᔪᑎᐅᔪᓂᑦ. ᑭᖕᖒᒪᔭᐅᒻᒪᑦ ᓱᓕ 
ᐱᔾᔪᑎᐅᕙᖕᖏᑦᑐᖅ, ᐃᓅᓯᖓᓃᖁᔨᒻᒪᑕ ᐊᖑᑎᒥᑦ, ᑮᓇᐅᔭᑎᒍᑦ ᐱᔾᔪᑎᖃᖅᑐᑎᒃ, ᐃᓚᒌᑎᒍᑦ 
ᐃᑲᔪᕐᓱᐃᔾᔪᑎᖃᕈᒪᒧᓪᓗ. ᐊᓱᐃᓪᓛᒃ, ᐊᒥᓱᐊᓘᔪᑦ ᐱᓕᕆᖃᑎᖃᕈᒪᖏᔾᔪᑎᐅᕙᑦᑐᑦ, ᑲᑉᐱᓱᑉᐸᒻᒪᑕ ᐊᖑᑎ 
ᐊᓄᓪᓚᑦᓰᕕᒻᒨᖅᑕᐅᓂᐊᕆᐊᖓ ᖃᓄᐃᓕᐅᓚᐅᕐᓂᖓᓄᑦ, ᑭᓯᐊᓂᑦᑕᐅᖅ ᑭᖕᖒᒪᔭᐅᕙᓐᓂᖓ ᐱᓪᓗᒍ.” 
ᑭᓯᐊᓂ ᐱᓕᕆᔨᐅᔪᑦ ᐃᑉᐱᒋᔭᖃᖅᐸᑦᑐᑦ ᐊᑦᑐᐊᖏᓐᓂᖏᓐᓂᑦ ᐃᓄᐃᑦ ᓄᓇᓕᕐᒥᐅᑕᐃᑦ ᐊᒻᒪ ᐸᓖᓯᒃᑯᑦ, 
ᖃᓪᓗᓈᖏᓐᓇᐅᒐᔪᑦᑐᑎᒃ. “ᐸᓖᓯᒃᑯᓐᓅᖅᑐᑎᑦ ᐃᑦᓯᕚᒋᐊᖅᑐᖅᑐᑎᑦ ᓴᓗᒪᔪᒻᒪᕆᐊᓗᒻᒥ ᐃᓗᓕᖃᖏᑦᑐᒥ 

ᐃᓪᓗᕈᓯᕐᒥ ᐊᑭᓐᓃᑦᑐᖃᖅᑐᓂ ᐊᑐᒐᔪᑦᑐᓂᑦ ᑎᒥᒥᑦ ᓴᐳᒻᒥᑦᓯᔾᔪᑎᒥᑦ ᑎᓯᔪᒥᑦ ᖁᑭᐅᑎᖃᖅᑐᑎᒃ. ᐊᒻᒪ 
ᖃᓪᓗᓈᖑᓪᓗᑎᒃ ᑕᖅᑭᓄᑦ ᐱᖓᓲᔪᖅᑐᓄᑦ ᑕᕝᕙᓃᓯᒪᓕᖅᑐᒥᑦ. ᐊᓱᐃᓪᓛᒃ, ᐅᖃᓪᓚᕆᑦᑐᓂ, ᑲᒪᓇᖅᑐᖅ 
ᑭᓇᑐᐃᓐᓇᖅ ᐅᖃᐅᓯᖃᖅᑐᒥᓂᐅᑎᓪᓗᒍ.”  

ᑕᑎᒋᔭᖃᖏᓐᓂᖅ ᐸᓖᓯᒃᑯᓐᓂᑦ  

ᐊᒥᓱᐊᓗᐃᑦ ᑭᒃᑯᑐᐃᓐᓇᐃᑦ, ᐱᓗᐊᖅᑐᒥ ᐅᖃᐅᓯᖃᖅᑐᖃᕐᓂᐊᕈᓂ ᓄᓇᖃᖅᑳᕐᓯᒪᔪᓄᑦ 
ᓄᓇᓕᓐᓂᑦ, ᑕᑎᒋᔭᖃᖏᑦᑐᑦ ᐸᓖᓯᒃᑯᓐᓂᑦ. ᐊᓱᐃᓪᓛᒃ, ᖃᐅᑕᒫᐸᓗᒃ ᓯᕗᓪᓕᖅᐹᖑᕙᖏᑦᑐᒍᑦ 
ᐅᖄᓚᕕᐅᓗᑕ.  

ᐱᔾᔪᑎᐅᓗᐊᖅᐸᑦᑐᖅ ᐅᖃᐅᓯᐅᓚᐅᖅᑐᖅ ᐊᕐᓇᐃᑦ ᐅᖃᐅᓯᖃᕈᒪᕙᖏᓐᓂᖏᓐᓂᑦ ᑭᓇᐅᓂᖏᓐᓂᑦ 
ᐱᔾᔪᑎᐅᓗᑎᒃ ᐱᑦᑎᐊᖅᑕᐅᓯᒪᖏᓂᕐᒥᑦ ᑕᑎᒋᔭᖃᓗᐊᖏᓐᓂᖏᓐᓂᑦ ᐸᓖᓯᒃᑯᓐᓂᑦ. ᐊᑕᐅᓯᖅ ᐸᓖᓯ 
ᐅᖃᓚᐅᕐᒪᑦ, “ᑭᒃᑯᑐᐃᓐᓇᐃᑦ ᓄᓇᓕᕐᒥᐅᑕᐃᑦ ᐃᓕᓐᓂᒃ ᖃᐅᔨᒪᓕᕋᐃᒐᒥᒃ ᐸᓖᓯᐅᓂᕐᓂᒃ, ᖃᓄᑎᒋ 
ᐅᖃᐅᓯᐅᕙᓐᓂᖓ ᐱᓪᓗᒍ, ᑕᑎᒋᔭᐅᓕᕈᓐᓇᓂᕐᓴᐅᕙᑦᑐᑦ ᐸᓖᓯᒃᑯᑦ.” ᑭᓯᐊᓂ ᑕᐃᓐᓇ ᑕᑎᒋᔭᐅᓂᖅ 
ᐱᔭᕆᐊᑐᕙᑦᑐᖅ ᐊᑐᓕᕆᐊᖓ ᐱᔾᔪᑎᒋᓪᓗᒋᑦ ᐊᓯᔾᔨᑕᖅᐸᓐᓂᖏᑦ ᐸᓖᓯᐅᔪᑦ. ᓄᓇᓕᒻᒥ 
ᐃᖅᑲᖅᑐᐃᕕᓕᕆᔨᒥᑦ ᐅᖃᖅᑐᖃᓚᐅᕐᒪᑦ, “ᓄᓇᓕᕋᓛᖑᓂᕐᓴᒥ ᐅᓇᑎᑐᑦ, ᓄᑖᓂᑦ ᐸᓖᓯᖃᖅᐸᑦᑐᒍᑦ ᑕᖅᑮᑦ 
ᐊᒥᓲᖏᑦᑐᑦ ᐊᓂᒍᖅᑎᓪᓗᒋᑦ ᐊᒻᒪ ᖃᐅᔨᒪᕙᖏᑦᑐᑦ, ᒪᒃᑯᓗᐊᒧᖅᑲᐃᑦ ᐊᒻᒪ ᖃᐅᔨᒪᓗᐊᕋᑎᒃ ᖃᓄᖅ 
ᐸᓖᓯᐅᔭᕆᐊᒥ ᓄᓇᓕᓐᓂ, ᐊᖏᓂᕐᓴᒥᑦ ᑕᑯᓐᓇᓇᖅᑐᖅ ᓱᓇᑦ ᑐᐊᕕᕐᓇᕐᒪᖔᑕ ᐊᒻᒪ ᐱᒻᒪᕆᐅᒻᒪᖔᑕ ᐊᒻᒪ 
ᐱᑕᖃᕆᐊᖃᖅᑐᓂ ᐊᑦᑕᓇᖅᑐᒦᖁᓇᒋᑦ ᐃᓄᐃᑦ ᐊᒻᒪ ᓱᓇᑦ ᐅᑕᖅᑭᒍᓐᓇᕐᒪᖔᑕ. ᐊᒻᒪ ᑖᓐᓇᐅᑎᓪᓗᒍ 
ᐊᓯᔾᔨᑕᐅᓐᓇᓯᐊᖅᑐᑎᒃ ᐸᓖᓯᐅᔪᑦ ᐊᒻᒪ ᑕᑎᒋᔭᐅᓗᐊᕈᓐᓃᐸᑦᑐᑎᒃ ᐸᓖᓰᑦ.” ᐸᓖᓯᒥᑦ ᐅᖃᖅᑐᖃᓚᐅᖅᑐᖅ:  

ᑐᑭᓯᒋᓪᓗᖓ ᑕᐃᒃᑯᐊ ᓄᓇᓕᕋᓛᖑᓂᕐᓴᓃᑦᑐᑦ, ᐅᖃᖅᐸᑦᑐᑦ ᐅᕙᑦᑎᓐᓂᒃ ᑕᑎᒋᔭᖃᖏᒻᒪᑕ. ᑭᓯᐊᓂ 
ᑕᕝᕙᓴᐃᓐᓇᑯᓗᒃ ᐅᕙᑦᑎᓐᓂᒃ ᖃᐅᔨᒪᓕᕋᔭᖏᒻᒪᑕ, ᐊᑲᐅᑦᓴᓕᕐᓗᑎᒃ ᐊᒻᒪ ᐅᕙᑦᑎᓐᓄᑦ 
ᐅᖃᖃᑎᖃᕈᓐᓇᓕᕐᓗᑎᒃ ᐅᕝᕙᓘᓐᓃᑦ ᖃᐃᓗᑎᒃ ᑐᑭᓯᒋᐊᖅᑎᑦᑎᒋᐊᖅᑐᕐᓗᑎᒃ ᐅᕝᕙᓘᓐᓃᑦ 
ᐊᑲᐅᑦᓴᓕᕐᓂᕐᓴᐅᓕᕐᓗᑎᒃ ᐅᖃᐅᓯᖃᕈᒪᓕᕐᓗᑎᒃ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓯᒪᓂᕐᒥᓂᒃ 
ᐅᕝᕙᓘᓐᓃᑦ ᐋᓐᓂᖅᑕᐅᓯᒪᓂᕐᒥᓂᒃ ᐅᐃᒥᓄᑦ ᐅᕝᕙᓘᓐᓃᑦ ᑕᐃᒫᒐᓚᒃ ᐅᕝᕙᓘᓐᓃᑦ ᐊᓯᐊᒍᖔᖅ. 
ᑭᓯᐊᓂ ᐅᕙᑦᑎᓐᓂᒃ ᖃᓄᐃᑦᓴᕈᓐᓃᕋᓗᐊᖅᑎᓪᓗᒋᑦ ᐊᒻᒪ ᑐᑭᓯᑎᑦᑎᒍᒪᓕᖅᑎᓪᓗᒋᑦ, ᐊᓱᐃᓪᓛᒃ, 
ᐊᐅᓪᓚᖅᑎᑕᐅᓕᖅᐸᑦᑐᒍᑦ ᐊᓯᐊᓄᑦ ᓄᓇᓕᒻᒧᑦ.  

ᐊᓯᔾᔨᑕᐃᓐᓇᕐᓂᕆᕙᑦᑕᖏᑦ ᐸᓖᓯᒃᑯᑦ ᐱᓕᕆᔾᔪᑎᒍᑦ ᐱᔾᔪᑎᖃᓕᕈᑎᐅᕙᒻᒪᑕ ᐸᓖᓯᓕᕆᓂᒃᑯᑦ 
ᐅᑭᐅᖅᑕᖅᑐᒥ ᓄᓇᓕᓐᓂ ᐃᓘᓐᓇᖏᓐᓂ ᐱᖓᓱᓂ ᓄᓇᓕᖃᕐᕕᓐᓂ. ᐃᓚᓕᐅᑎᕙᒻᒥᔪᖅ ᐱᔾᔪᑎᓄᑦ, 
ᑭᓯᐊᓂᑦᑕᐅᖅ, ᐃᓚᓕᐅᑎᓗᐊᖅᐸᖏᓐᓂᖏᑦ ᐸᓖᓯᒃᑯᑦ ᓄᓇᓕᓐᓄᑦ. “ᖃᓪᓗᓈᖑᓪᓗᓂ ᓄᓇᓕᓐᓅᖅᑐᓂ 
ᐊᒻᒪ ᐅᖃᐅᓯᖃᑎᒋᓇᒋᑦ, ᑐᑭᓯᐊᓇᒍ ᓄᓇᓕᐅᔪᖅ, ᖃᐅᔨᒪᔭᖃᕐᓇᓪᓗ ᑭᓇᑐᐃᓐᓇᕐᒥᑦ ᐃᓯᕐᕕᒋᔭᕐᓂᒃ. 
ᐊᓱᐃᓪᓛᒃ, ᐸᓖᓯᒃᑯᑦ ᓴᓇᒐᔪᑦᑐᑦ ᓇᔪᒐᑐᐊᒥᓂᒃ ᓄᓇᓕᕐᒦᓐᓂᖏᓐᓂ, ᑕᒃᑰᓕ ᖃᐅᔨᒪᒐᒥᐅᒃ ᐊᒻᒪ 
ᐊᑲᐅᒋᒐᒥᐅᒃ.” ᐊᒥᓱᐊᓘᕙᖏᑦᑐᑦ ᐸᓖᓰᑦ ᓄᓇᓕᓐᓅᖅᑕᐅᓯᒪᔪᑦ ᐱᔾᔪᑎᐅᕙᒻᒥᔪᑦ ᐊᕕᑦᓯᒪᕙᓐᓂᖏᓐᓂᑦ 
ᐸᓖᓯᒃᑯᑦ ᐊᒻᒪ ᓄᓇᓕᕐᒥᐅᑕᐃᑦ. ᐃᑲᕐᕋᒐᓴᓂᑦ ᐱᓕᕆᔭᕆᐊᖃᖅᐸᓐᓂᖏᓐᓂᑦ ᐱᕕᑦᓴᖃᓗᐊᖅᐸᖏᒻᒪᑕ 
ᐃᓕᖅᑯᓯᓕᕆᔪᓄᑦ ᐃᓚᒋᔭᐅᔪᓐᓇᓗᐊᖅᐸᖏᒻᒪᑕ ᐊᑲᐅᓂᕐᓴᒃᑯᑦ ᑲᑎᒪᖃᑕᐅᔪᓐᓇᕐᓗᑎᒃ ᐸᓖᓯᒃᑯᑦ 
ᓄᓇᓕᕐᒥᐅᑕᓄᑦ. ᐊᑕᐅᓯᖅ ᐸᓖᓯ ᐅᖃᓚᐅᖅᑐᖅ:  

ᐱᓕᕆᕙᑦᑐᒍᑦ ᑎᓴᒪᐅᔪᖅᑐᓄᑦ (8) ᐃᑲᕐᕋᓄᑦ ᖃᐅᑕᒫᑦ ᓇᒡᒋᔾᔭᐅᒥᑦ ᑕᓪᓕᒥᕐᒧᑦ ᐊᒻᒪ 16-ᓂᑦ 
ᐃᑲᕐᕋᓂᑦ ᐅᖄᓚᕕᐅᕐᓯᐸᑦᑐᑕ ᐊᑐᐃᓐᓇᐅᒋᐊᖃᖅᐸᑦᑐᑕᓗ ᓇᒡᒋᔾᔭᐅᒥᑦ ᑕᓪᓕᒥᕐᒧᑦ ᐊᒻᒪ 
ᐅᓪᓗᓕᒫᑦᑎᐊᖅ ᐱᓇᓱᐊᕈᓰᑦ ᓄᖕᖑᖏᓐᓂ. ᐊᓱᐃᓪᓛᒃ, ᖃᐅᑕᒫᑦᑎᐊᖅ ᐱᓕᕆᕙᑦᑐᑎᑦ, ᐃᓱᒪᒃᑯᑦ 
ᐊᑦᓱᕉᑎᐅᓕᖅᐸᑦᑐᓂ ᐸᓖᓯᓄᑦ. ᐊᒻᒪᑦᑕᐅᖅ, ᑕᖃᐃᕐᓯᑲᐃᓐᓇᐸᖏᓯᐊᖅᑐᒍᑦ ᐅᕝᕙᓘᓐᓃᑦ 
ᓄᓇᒨᖃᑕᐅᔪᓐᓇᖅᐸᒐᑕ ᓄᓇᓕᕐᒥᐅᑕᓂᑦ, ᐱᓕᕆᖃᑕᐅᔪᓐᓇᕋᑕ ᐃᓕᖅᑯᓯᓕᕆᔪᓂᑦ 

ᓄᓇᒨᖃᑕᐅᓯᒪᓗᓂ, ᐊᖑᓇᓱᖃᑕᐅᓗᓂ, ᐃᖃᓪᓕᐊᖃᑕᐅᓗᓂ, ᐊᕝᕕᕐᓂᐊᖃᑕᐅᓗᓂ, 
ᑕᒪᒃᑯᓄᖓᒐᓚᒃ ᐱᖃᑕᐅᔪᓐᓇᕐᓯᕙᖏᑦᑐᒍᑦ. ᑭᓯᐊᓂ ᐱᖃᑕᐅᔪᓐᓇᐸᖕᖏᑦᑐᒍᑦ ᑕᒪᒃᑯᓂᖓ 
ᐅᐱᓐᓇᕋᓂ ᓄᓇᓕᐅᔪᒥᑦ ᖃᓄᐃᓕᔪᖃᕐᓂᖅᐸᑦ ᐅᖓᓯᑦᓴᓗᐊᕆᐊᖃᖅᐸᖏᓇᑦᑕ ᐊᒻᒪ 
ᐅᑎᕆᐊᖃᓕᕐᓗᑕ.  

ᐊᖏᓂᖓ ᐸᓖᓯᒃᑯᑦ ᐱᓕᕆᕝᕕᖓᑕ ᐊᑦᑐᐃᔾᔪᑎᖃᖅᐸᒻᒥᔪᑦ ᖃᓄᑎᒋ ᐱᓕᕆᔪᓐᓇᐸᓐᓂᖏᑦ ᐸᓖᓯᒃᑯᑦ 
ᐱᓕᕆᐊᖃᕋᓱᓐᓂᒃᑯᑦ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖏᔾᔪᑎᓕᕆᓂᕐᒥᑦ. ᑎᒍᔭᐅᑎᑦᑎᓇᓱᐊᖅᑎᒥᑦ 
ᐅᖃᖅᑐᖃᓚᐅᕐᒪᑦ, “ᐱᖓᓱᐃᓐᓇᐅᑎᓪᓗᒋᑦ ᑎᓴᒪᐃᓐᓇᐅᑎᓪᓗᒋᓪᓘᓐᓃᑦ ᐸᓖᓰᑦ ᐱᓕᕆᕝᕕᒻᒦᐸᑦᑐᑦ 
ᐊᑕᐅᓯᕐᒥᑦ ᐱᓯᑎᐊᓘᔪᖃᖁᔨᔪᖃᖅᑎᓪᓗᒍ ᓱᓇᑐᐃᓐᓇᑦᑎᐊᓂᑦ ᓵᖓᒐᔭᖅᑕᖏᓐᓂᑦ ᐱᓗᐊᕐᒪᑦ.” 
ᑕᐃᒪᐃᒃᑲᓗᐊᖅᑎᓪᓗᒍ, ᐱᓕᕆᔨᐅᔪᑦ ᐃᓱᒫᓘᑎᖃᖅᐸᓚᐅᖅᑐᑦ ᐊᔾᔨᐅᖏᑦᑐᓂᑦ ᐱᓕᒻᒪᑦᓴᐅᑎᓂᑦ 
ᐱᑕᖃᖏᓗᐊᕐᓂᖓᓂᑦ ᐸᓖᓯᓄᑦ ᐱᓕᕆᔾᔪᑎᑦᓴᐅᔪᓐᓇᖅᑐᓂᑦ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ 
ᐱᑦᑎᐊᖏᔾᔪᑎᓕᕆᓂᕐᒥᑦ. ᑎᒍᔭᐅᑎᑦᑎᓇᓱᐊᖅᑎᒥᑦ ᐅᖃᖅᑐᖃᓚᐅᕐᒪᑦ, “ᐊᑕᐅᓯᖅ ᑕᑯᓯᒪᓗᐊᖅᑕᕋ 
ᐸᓖᓯᓕᕆᓂᒃᑯᑦ ᐅᑭᐅᖅᑕᖅᑐᒥ, ᐊᒻᒪ ᖁᐊᕐᓵᕆᓚᐅᖅᑕᕋ ᑕᑯᒋᐊᖓᕋᒃᑯ, ᐊᔾᔨᐅᖏᑦᑐᓂᑦ 
ᐱᓕᕆᔨᑕᖃᓚᐅᖏᑦᑐᖅ, ᐱᑕᖃᖏᑦᑐᖅ ᐊᔾᔨᐅᖏᑦᑐᓂᑦ ᐱᓕᕆᔨᓂᑦ. ᐃᓄᒋᐊᕝᕕᐅᓗᐊᕋᑎᒃ ᐸᓖᓯᒃᑯᑦ 
ᐱᓕᕆᕝᕕᖏᑦ, ᒥᑭᔫᑎᐅᓗᐊᖅᑐᑦ ᐸᓖᓯᒃᑯᑦ ᐱᓕᕆᕝᕕᖏᑦ ᒪᕐᕈᐃᓐᓇᐅᓗᑎᒃ ᐸᓖᓰᒃ, 
ᐸᓖᓯᐅᓕᕋᑖᑦᑎᐊᒻᒪᕆᑉᐸᑦᑐᑎᒃ, ᐃᓱᒪᒋᔭᒃᑯᓪᓕ.” ᐊᓪᓚᐃᑦ ᓄᓇᓕᖏᓐᓂ ᐸᓖᓯᒃᑯᑦ ᐱᔨᑦᓯᕋᖅᑎᖏᑦ 
ᐊᖏᔪᖅᑳᖑᓂᕐᓴᒥᑦ ᐱᑕᖃᖅᐸᑦᑐᑎᒃ ᓯᕗᓕᖅᑎᐅᔪᓐᓇᖅᑐᒥᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᓂᕐᒥᑦ 
ᖃᐅᔨᓴᖅᑎᓪᓗᒋᑦ, “ᑕᕝᕙᓂᓕ ᐸᓖᓯᖃᕋᔭᖅᑐᖅ ᐸᓖᓯᐅᓯᒪᓕᖅᑐᒥᑦ ᑕᖅᑭᓄᑦ ᐱᖓᓲᔪᖅᑐᓄᑦ 
ᓯᕗᓕᖅᑎᐅᔪᒥᑦ ᐊᖏᔪᒥᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᓂᕐᒥᑦ ᐱᓕᕆᔾᔪᑎᒥᑦ. ᐊᒻᒪᑦᑕᐅᖅ, ᐃᓱᒪᔪᖓ ᐱᐅᔪᒃᑯᑦ 
ᐱᓕᕆᔪᖃᕋᓱᓐᓂᖓᓂᑦ, ᐊᒥᓱᐊᓗᐃᑦ ᐱᓕᕆᔪᒪᑦᑎᐊᖅᑐᑦ ᐸᓖᓰᑦ, ᐱᓗᐊᖅᑐᒥ ᐱᒋᐊᓕᕋᑖᖅᑐᑦ, ᐃᓯᖅᐸᑦᑐᑦ, 
ᐃᑲᔪᕈᒪᓪᓗᑎᒃ, ᑭᓯᐊᓂ ᖃᐅᔨᒪᖏᑦᑐᖓ ᐃᑲᔫᑎᖃᕋᓗᐊᕐᒪᖔᑕ ᐱᓕᕆᔾᔪᑎᖏᓐᓄᑦ, ᐃᒫᒃ, 
ᐃᒋᑕᐅᑐᐃᓐᓇᐸᑦᑐᑦ ᓇᓗᓇᖅᑐᓄᑦ ᐱᓕᕆᐊᑦᓴᓄᑦ. ᑕᐃᒫᑦᑕᐅᖅ ᐊᐃᑉᐸᕇᒃᑯᑦ ᐱᑦᑎᐊᖏᔾᔪᑎᒍᑦ, 
ᐱᔭᕆᐊᑐᔪᒻᒪᕆᐅᓘᕙᑦᑐᑦ ᐃᓗᓕᖏᑦ, ᐱᓗᐊᖅᑐᒥ ᓄᓇᓕᕋᓛᖑᓂᕐᓴᓂ ᐊᒻᒪ ᐱᑕᖃᓗᐊᖅᑐᑦᓴᐅᒐᑎᒃ, 
ᖃᐅᔨᒪᖏᑦᑐᖓ ᓈᒻᒪᑦᑐᒃᑯᑦ ᐱᓕᒻᒪᓴᕐᓯᒪᒻᒪᖔᑕ, ᑭᓯᐊᓂᑦᑕᐅᖅ ᐱᓕᕆᐊᖃᓗᐊᓚᐅᕐᓯᒪᔪᑦᓴᐅᒐᑎᒃ 
ᐸᓖᓯᐅᓂᒃᑯᑦ.” ᐸᓖᓯᒥᑦ ᐅᖃᖅᑐᖃᓚᐅᕐᒥᔪᖅ ᐱᒻᒪᕆᐅᓂᖓᓂᑦ ᓈᒻᒪᑦᑐᓂᑦ ᐸᓖᓯᒃᑯᑦ 
ᐱᓕᒻᒪᓴᖅᑕᐅᒋᐊᖃᖅᐸᓐᓂᖏᓐᓂᑦ: 

ᑕᒪᓐᓇ ᐱᔾᔪᑎᖃᓗᐊᖅᑐᖅ ᖃᓄᖅ ᐱᓕᒻᒪᑦᓴᖅᑎᑕᐅᕙᓐᓂᖏᓐᓂᑦ ᐅᕙᑦᑎᓐᓄᑦ ᐱᓕᕆᔨᑦᑎᓐᓂᑦ 
ᐅᐱᓐᓇᕋᓂ ᐱᓕᕆᔨᒥᑦ ᐅᕙᓐᓄᑦ ᑕᑯᓴᕐᓯᒪᔪᖃᖅᑐᖅ ᐊᒻᒪ ᐃᒪᐃᓕᐅᓕᖅᑐᑎᒃ, “ᐊᓱᐃᓪᓛᒃ, ᐱᓪᓗᒋᑦ 
ᐅᖃᐅᓯᖏᑦ ᐊᒻᒪ ᖃᓄᖅ ᐱᓲᓯᖃᓚᐅᕐᒪᖔᖅ ᐅᕝᕙᓘᓐᓃᑦ ᐊᐅᓚᔾᔪᓯᖃᓚᐅᕐᒪᖔᖅ, 
ᖃᓄᐃᓕᐅᖅᑕᐅᓯᒪᔫᔮᖏᑦᑐᖅ.” ᒪᓕᒐᖅᑕᖃᖏᑦᑐᖅ ᖃᓄᑐᐃᓐᓇᖅ ᐱᕋᔭᑕᐅᓯᒪᔪᑦ 
ᐱᐅᓯᖃᕐᓂᐊᕐᒪᖔᑕ ᐅᕝᕙᓘᓐᓃᑦ ᖃᓄᐃᓕᐅᕈᑎᖃᕐᓂᐊᕐᒪᖔᑕ. ᐊᒻᒪ ᑕᑰᓕ ᐃᓱᒪᒋᔭᖃᕋᕕᑦ 
ᖃᓄᐃᓕᐅᕆᐊᖃᕆᐊᖏᓐᓂᑦ ᑐᑭᖃᖏᑦᑐᖅ ᑕᐃᒫᒃ ᐊᑐᕐᓂᐊᕐᓂᖏᓐᓂᑦ ᐱᓕᕆᐊᖃᕐᓂᒃᑯᑦ 
ᐅᕝᕙᓘᓐᓃᑦ ᑕᐃᒫ ᐅᖃᐅᓯᖃᕐᓂᐊᕐᓂᖏᓐᓂᑦ. ᐅᐱᓐᓇᕋᓂ ᑕᐃᓐᓇᐅᒻᒥᔪᖅ ᐃᓕᖅᑯᓯᓕᕆᔪᖅ 
ᐱᓪᓗᒍ, ᐃᓛ, ᖃᓄᕐᓕ ᓄᓇᖃᖅᑳᕐᓯᒪᔪᓄᑦ ᐱᕋᔭᑕᐅᓯᒪᔪᑦ, ᖃᓄᕐᓕ ᐅᕙᑦᑎᓐᓄᑦ 
ᐅᖃᐅᓯᖃᕐᓂᐊᕐᒪᑕ? ᐊᒻᒪ ᐊᔾᔨᒋᖏᒍᓐᓇᕐᒥᔭᖓ ᐱᔾᔪᑎᒋᓪᓗᒋᑦ ᑎᒥᖏᒍᑦ ᐅᖃᐅᓯᖏᑦ, 
ᖃᓄᐃᓕᐅᕐᒪᖔᑕ. ᐃᓛᓐᓂᒃᑯᑦ ᐅᖃᐅᓯᖃᕋᓗᐊᕐᒪᑕ ᐃᒫᒃ ᐊᓯᐊᒍᑦ ᑐᑭᖃᖅᐸᑦᑐᑦ ᑕᐃᓐᓇ 
ᐱᓯᒪᒍᑦᑎᒍ ᐃᓕᖅᑯᓯᓕᕆᔪᖅ. ᐊᓱᐃᓪᓛᒃ, ᓲᕐᓗ, ᐅᖃᐅᓯᑐᐃᓐᓇᖅ, “ᐃᓛ, ᐅᕙᓐᓂᒃ 
ᐸᕝᕕᓴᕋᑖᖅᑐᖅ.”  

ᐊᒥᓱᓄᑦ ᐊᕐᓇᓄᑦ ᐃᓄᖕᓄᒃ, “ᐸᕝᕕᓴᓐᓂᖅ” ᑐᑭᖃᖅᑐᖅ “ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑐᖅ.” ᖃᐅᔨᒪᓇᒍ 
ᐃᓕᖅᑯᓯᓕᕆᔪᖅ ᐃᓗᓕᖓ, ᐸᓖᓯᐅᔪᑦ ᐱᓕᕆᔾᔪᑎᖃᓗᐊᖏᑦᑐᑦ ᐱᓕᕆᐊᑦᓴᒧᑦ ᑭᓇᐅᓂᖏᓐᓂᑦ 
ᐱᔾᔪᑎᐅᓗᑎᒃ ᐱᑦᑎᐊᖏᔾᔪᑎᓕᕆᓂᕐᒥᑦ. 

ᐱᓪᓗᒍ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖏᔾᔪᑎᓕᕆᓂᖅ ᐱᓕᕆᐊᖑᓪᓗᐊᐸᒻᒪᑕ ᐸᓖᓯᓄᑦ ᐃᓄᐃᑦ 
ᓄᓇᓕᖏᓐᓂ, ᐃᓱᒫᓘᑎᐅᕙᑦᑐᑦ ᐸᓖᓰᑦ ᓱᖁᑎᑦᓴᕈᓐᓇᐃᓕᓂᖏᓐᓂᑦ ᐅᓪᓗᐃᑦ ᐊᓂᒍᖅᐸᓪᓕᐊᓂᖏᓐᓂ. 
“ᐃᓚᖏᑦ ᐃᓱᒪᒋᔭᒃᑲ ᑕᖃᕙᑦᑐᑦ, ᐃᓚᖏᑦ ᐱᓕᕆᐊᖃᓗᐊᕈᓐᓃᐸᑦᑐᑎᒃ ᐊᔪᐃᓐᓈᕆᓪᓗᒍ 
ᐊᔪᐃᓐᓈᕆᔪᓐᓇᖅᑕᖏᒍᑦ ᐅᐱᓐᓇᕋᓂ “ᑕᐃᓐᓇᓕᒎᖅ ᐋᓯᑦ ᐊᕐᓇᖅ. ᐃᖅᑲᖅᑐᐃᕕᒻᒨᓛᖏᒻᒥᔪᖅ ᐊᓱᐃᓪᓛᒃ 
ᐊᔪᐃᓐᓈᕆᒋᐊᑐᖏᑕᕗᑦ.” ᖃᓄᖅ ᐱᓕᕆᔾᔪᑎᖃᖅᐸᓐᓂᖏᑦ ᐸᓖᓯᒃᑯᑦ ᐱᕋᔭᑕᐅᓯᒪᔪᓂᑦ ᑭᓇᐅᓂᖏᓐᓂᑦ 
ᐱᔾᔪᑎᐅᓗᑎᒃ ᐱᑦᑎᐊᖏᓂᒃᑯᑦ ᐅᖃᐅᓯᐅᓚᐅᕐᒥᔪᖅ ᐃᓱᒫᓘᑎᐅᓗᓂ.  

ᓯᕐᓈᖅᑎᒥᑦ ᓴᐳᓐᓂᐊᖅᑎᒥᑦ ᐅᖃᐅᓯᖃᖅᑐᖃᓚᐅᖅᑐᖅ ᒪᕐᕉᓐᓂᒃ ᐱᓕᕆᐊᒥᓃᓐᓂᒃ ᐸᓖᓯᒃᑯᓐᓄᑦ 
ᐅᐸᑦᑕᐅᔪᕕᓃᓐᓂᒃ ᐃᓅᓐᓂᒃ ᐊᕐᓈᓐᓂᒃ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓯᒪᔫᓐᓂᒃ. ᐊᐃᑉᐸᖓᓂ, 
ᐸᓖᓯᒃᑯᓐᓄᑦ ᑎᒍᔭᐅᓐᓂᖅᑐᓂ ᐱᕋᔭᐃᔪᖅ ᐊᒻᒪ ᕿᒪᑦᑕᐅᑐᐃᓐᓇᖅᑐᓂ ᐊᓐᓄᕌᖃᖏᑦᑐᖅ ᐱᕋᔭᑕᐅᓯᒪᔪᖅ 
ᐃᑦᓯᕙᐅᑕᑯᑖᒧᑦ. “ᕿᐲᓐᓂᒃ ᐊᐃᑦᑐᖅᑕᐅᑐᐃᓐᓇᖅᑐᓂ ᐅᖃᐅᔾᔭᒥᓂᖅ, “ᐅᕝᕙ.” ᐱᕋᔭᑕᐅᓯᒪᔪᓂᑦ 
ᐃᑲᔪᖅᑎᖃᕐᓂᖏᑦᑐᖅ, ᐋᓐᓂᐊᕕᒻᒨᕈᔾᔭᐅᓂᖏᑦᑐᖅ ᐃᑲᔪᕐᓱᖅᑕᐅᖁᓪᓗᒍ, ᐅᖃᐅᔾᔭᐅᓂᖕᖏᑦᑐᖅ, “ᐊᐃ, 
ᑭᓇᒥᒃ ᖃᐅᔨᒋᐊᕈᓐᓇᖅᑭᑕ, ᓲᕐᓗ, ᐃᓕᓐᓂᒃ ᐊᐃᑉᐸᖃᕈᓐᓇᖅᑐᒥᑦ?” ᐊᐃᑉᐸᖓᓂ ᐱᓕᕆᐊᒥᓂᕐᒥ, ᐊᕐᓇᒥᒃ 
ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓯᒪᔪᒥᑦ ᐃᒥᕐᓯᒪᑎᓪᓗᒍ. “ᐊᒻᒪ ᐸᓖᓯᒃᑯᑦ ᐅᐸᒻᒪᑕ ᖃᓄᐃᓕᐅᕐᕕᒥᓂᕐᒧᑦ, 
ᐃᒥᕐᓯᒪᔪᑯᓗᐊᐱᒃ ᐊᕐᓇᖅ ᖃᐅᔨᒪᖏᕐᓯᒪᔪᖅ.” ᒪᓕᑦᑐᒋᑦ ᓇᓗᓇᐃᔭᐃᑎᐅᓚᐅᖅᑐᑦ ᐃᖅᑲᖅᑐᐃᕕᑎᒍᑦ 
ᐅᖃᐅᓯᐅᔪᑦ, ᐸᓖᓯᒃᑯᑦ “ᐱᕋᔭᑕᐅᓯᒪᔪᖅ ᐊᓪᓗᖅᑕᐅᑐᐃᓐᓇᖅᑐᓂ ᐅᐸᑦᑕᐅᓚᐅᖅᑐᖅ ᐱᕋᔭᐃᔪᖅ 
ᑎᒍᔭᐅᒋᐊᖅᑐᖅᑐᓂ ᐊᒻᒪ ᐊᓂᔾᔭᐅᓗᓂ. ᐃᒫᒃ, ᓯᕗᓪᓕᐅᔾᔭᐅᒋᐊᖃᓚᐅᕐᒪᑦ ᑎᒍᔭᐅᔪᖅ, ᒪᒃᑯᑦᑑᖏᑦᑐᖅ 
ᐊᕐᓇᖅ ᐃᒥᕐᓯᒪᔪᑯᓗᐊᐱᐅᓚᐅᖅᑐᖅ ᓇᑎᕐᒦᑐᐃᓐᓇᓚᐅᖅᑐᖅ ᐹᒥ. ᐊᓪᓗᖅᑕᐅᑐᐃᓐᓇᖅᑐᓂ 
ᓴᓂᕐᕙᑦᑕᐅᒋᐊᖅᑐᓂ ᑎᒍᔭᐅᔪᓐᓇᖁᓪᓗᒍ ᐱᕋᔭᐃᓯᒪᔪᖅ.” ᑖᑦᓱᒧᖓ ᐱᓕᕆᔨᒧᑦ, ᑕᐃᒪᐃᑦᑐᑦ 
ᐱᓕᕆᐊᖑᕙᑦᑐᑦ ᓇᓗᓇᐃᔭᐃᓯᒪᔪᑦ ᖃᓄᐃᒻᒪᑦ ᐃᓄᐃᑦ ᐊᕐᓇᐃᑦ ᓵᐸᖏᒻᒪᖔᑕ ᐃᖅᑲᖅᑐᐃᕕᓕᕆᔾᔪᑎᓄᑦ 
ᐃᑲᔪᖅᑕᐅᒍᒪᓗᑎᒃ. “ᓱᒻᒪᑦ ᑕᑎᒋᔭᕆᐊᖃᖅᐸᑦ ᐱᓕᕆᔾᔪᑎᒥᑦ? ᓱᒻᒪᑦ ᐸᓖᓯᒃᑯᓐᓂᒃ ᑕᑎᒋᔭᖃᕆᐊᖃᖅᐸᑦ 
ᐅᕝᕙᓘᓐᓃᑦ ᐱᓕᕆᖃᑕᐅᓗᑎᒃ ᑐᓪᓕᐊᓂᑦ, ᓯᕗᓪᓕᖅᐹᒥᑦ ᐅᖃᐅᓯᖃᕆᐊᖓᑎᓪᓗᒍ, ᒥᑭᓂᕐᓴᐅᕙᒻᒪᑕ 
ᑭᓇᐅᓂᒃᑯᑦ ᐊᒻᒪ ᖃᓄᑐᐃᓐᓇᑦᑎᐊᖅ ᓴᐳᒻᒥᔭᐅᒋᐊᑐᖕᖏᑦᑐᖅ?”  

ᑭᖑᓪᓕᖅᐹᒥ, ᑕᑯᔭᐅᖅᑳᐸᑦᑐᑦ ᐱᓕᕆᔨᐅᔪᑦ ᖃᐅᔨᒪᓚᐅᖅᑐᑦ ᐊᑐᖅᑕᐅᖃᑦᑕᕐᓯᒪᔪᑐᖃᕐᓂᒃ ᐸᓖᒃᑯᑦ-ᐃᓄᐃᑦ 
ᐱᓕᕆᔾᔪᑎᖏᑎᒍᑦ. “ᐃᖅᑲᐅᒪᒋᐊᖃᕐᒥᔪᒍᑦ ᐊᑐᖅᑕᐅᓯᒪᔪᓂᑦ ᐸᓖᓯᒃᑯᓐᓄᑦ ᓄᓇᖃᖅᑳᕐᓯᒪᔪᑦ ᓄᓇᓕᐅᔪᓂ 
ᐊᒻᒪ ᑕᑎᒋᔭᖃᕐᓂᒃᑯᑦ ᐱᔾᔪᑎᖃᕐᓂᖏᓐᓂᑦ ᑐᑭᓯᓇᑦᑎᐊᖅᑐᑦ. ᐊᒻᒪ ᐊᒥᓱᐊᓗᐃᑦ ᐱᕋᔭᑕᐅᕙᑦᑐᓪᓗ, ᓲᕐᓗ, 
ᑲᑎᒪᖃᑎᖃᕈᒪᕙᖕᖏᑦᑐᑦ ᑎᒍᔭᐅᑎᑦᑎᓇᓱᐊᖅᑎᒥᑦ ᐸᓖᓯᒃᑯᑦ ᐱᓕᕆᕝᕕᖏᓐᓂ. ᐃᒫᒃ, 
ᑕᐃᑯᓐᖓᕈᒪᖏᓯᐊᖅᑐᑦ.” 

ᐅᖄᓚᕙᓐᓂᐅᔪᖅ ᐸᓖᓯᒃᑯᓐᓄᑦ ᓄᖅᑲᑎᑦᑎᖁᓪᓗᒋᑦ ᐊᐃᑉᐸᕇᒃᑯᑦ ᐱᑦᑎᐊᖏᔾᔪᑎᓂᑦ   

ᐸᓖᓯᒃᑯᑦ ᐃᓱᒪᒋᔭᖏᒍᑦ, ᐃᓚᖓᑦ ᐊᑦᓱᕉᑎᐅᓗᐊᖅᐸᑦᑐᖅ ᐊᑐᖅᑕᐅᕙᑦᑐᖅ ᐅᐸᑦᓯᒪᓪᓗᓂ ᑭᓇᐅᓂᖏᓐᓂᑦ 
ᐱᔾᔪᑎᐅᓗᑎᒃ ᐱᑦᑎᐊᖅᑐᖃᖅᑎᓐᓇᒍ ᐃᑲᔪᕈᒪᕙᖏᓐᓂᖓ ᐱᕋᔭᑕᐅᓯᒪᔫᑉ. ᐊᑕᐅᓯᖅ ᐸᓖᓯ 
ᖃᐅᔨᒪᑦᑎᐊᓚᐅᖅᑐᖅ ᐊᒥᓱᓂ ᐱᓕᕆᐊᖑᔪᓂ ᐊᕐᓇᒥᒃ ᐊᐃᑉᐸᖓᓄᑦ ᐱᑦᑎᐊᖅᑕᐅᑎᓐᓇᒍ, “ᐊᕐᓇᐅᑉ 
ᓴᐳᒻᒥᔾᔪᑎᑦᓴᑐᐊᑦᑎᐊᖓ ᐃᓛᓐᓂᒃᑯᑦ ᐅᖄᓚᓗᑎᒃ ᑭᓯᐊᓂ ᐸᓖᓯᒃᑯᓐᓄᑦ ᐊᒻᒪ ᓄᖅᑲᖅᑎᑕᐅᓗᓂ 
ᐱᑦᑎᐊᖏᔾᔪᑎᐅᔪᖅ.” ᐸᓖᓯᒃᑯᑦ ᐅᐸᒐᐃᒻᒪᑦ, ᑭᓯᐊᓂ, “ᐱᕋᔭᑕᐅᓯᒪᔪᖅ ᖃᓄᐃᓕᐅᓗᐊᕈᓐᓇᖏᑦᑐᑦ 
ᐅᐱᓐᓇᕋᓂ ᐱᔪᒪᔭᖓ ᓴᖅᑭᕇᖅᑐᖅ, ᐱᑦᑎᐊᖏᑦᑐᖃᕈᓐᓃᖅᑐᓂ ᐅᐱᓐᓇᕋᓂ ᐸᓖᓯᒃᑯᓐᓄᑦ ᐅᖄᓚᖅᑲᐅᔪᖅ. 
ᐊᓱᐃᓪᓛᒃ, ᑕᐃᒫᒃ ᐊᑐᖅᑕᐅᒐᔪᑦᑐᒍᑦ ᖃᐅᑕᒫᐸᓗᒃ.” ᑕᑯᑦᓴᒥᑦ ᓇᓗᓇᐃᔭᐃᑎᖃᖅᑎᓐᓇᒍ 
ᐱᒋᐊᖅᑕᐅᔪᖃᖅᑐᒥᓂᐅᒋᐊᖓ, ᐸᓖᓯᒃᑯᑦ ᐃᖅᑲᖅᑐᕋᑦᓴᐅᑎᑦᑎᔪᓐᓇᖏᑦᑐᑦ ᐅᖃᐅᓯᖃᓚᐅᖅᑎᓐᓇᒍ 
ᐱᕋᔭᑕᐅᓯᒪᔪᖅ. ᑖᓐᓇᓴᐃᓐᓇᖅ ᐸᓖᓯ ᐅᖃᓚᐅᖅᑐᖅ ᐱᓕᕆᐊᖃᓚᐅᕐᒪᑦ ᐊᕐᓇᒥᑦ ᐅᖄᓚᐃᓐᓇᑦᑎᐊᐸᑦᑐᒥᑦ 
ᐸᓖᓯᒃᑯᓐᓄᑦ ᐱᑦᑎᐊᖏᑦᑐᒥᑦ ᓄᖅᑲᖁᔨᓪᓗᓂ, ᑭᓯᐊᓂ ᐅᖃᐅᓯᖃᕈᓐᓇᓚᐅᖏᑦᑐᖅ. “ᐊᒻᒪ 
ᐃᓚᒋᔭᐅᓚᐅᖅᑐᖅ ᑕᐃᒃᑯᓄᖓ ᐅᖄᓚᑐᐃᓐᓇᐸᑦᑐᓄᑦ ᐊᒻᒪ ᓄᖅᑲᑎᑦᑎᑐᐃᓐᓇᖅᑐᑎᒃ ᐱᑦᑎᐊᖏᓐᓂᕐᒥᑦ 

ᐅᕝᕙᓘᓐᓃᑦ ᐱᑦᑎᐊᕈᑎᐅᔾᔮᖏᑦᑐᒥᑦ ᐅᓐᓅᔪᒥ ᐊᑐᖅᑕᒥ. ᑭᓯᐊᓂ ᐊᓯᐊᒍᑦ ᓇᓗᓇᐃᔭᐃᓗᐊᖅᐸᓚᐅᖏᑦᑐᖅ. 
ᖃᓄᐃᓕᓚᐅᕐᓯᒪᓚᐅᖏᑦᑐᖅ. ᐊᒻᒪ ᐱᓕᕆᓇᓱᐊᖅᐸᓚᐅᕋᓗᐊᖅᑐᖓ ᓇᒧᑦ ᐅᐸᖁᓪᓗᒍ ᐊᒻᒪ ᐊᓯᖏᓐᓂᑦ. 
ᐅᖃᐅᑎᓕᓚᐅᕐᓯᒪᔭᕋ, “ᑐᖁᑕᐅᓛᖅᑐᑎᑦ. ᐃᒫᒃ, ᓈᒻᒪᖏᑦᑐᖅ.” ᐅᒡᒍᐊᓇᖅᑑᒐᓗᐊᖅ ᑐᖁᖓᓕᕐᒪᑦ. 
ᐅᐃᖓᓄᑦ ᐃᓄᐊᖅᑕᐅᓚᐅᖅᑐᖅ.”  

ᐊᕐᓇᐃᑦ ᐅᖄᓚᕙᒃᑲᓗᐊᖅᑐᑎᒃ ᐸᓖᓯᒃᑯᓐᓄᑦ ᐅᓗᕆᐊᓇᖅᑐᒦᒍᒪᒐᑎᒃ ᐊᒻᒪ ᓴᐳᔾᔭᐅᔪᒪᓪᓗᑎᒃ  
ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖅᑐᖃᖅᑎᓐᓇᒍ, ᑕᑯᔪᒪᒐᔭᕋᑎᓪᓗ ᑎᒍᔭᐅᑎᑦᑎᓇᓱᐊᖅᑎᓂᑦ 
ᐃᖅᑲᖅᑐᐃᕕᓕᕆᓂᐊᖅᑎᓪᓗᒋᑦ. ᒪᓕᑦᑐᒋᑦ ᑲᓇᑕᐅᑉ ᒪᓕᒐᖏᑦ, ᑭᓯᐊᓂ, ᖃᓄᐃᓕᕕᖃᕈᓐᓃᓲᑦ. ᐅᖃᓚᐅᕐᒪᑦ 
ᑎᒍᔭᐅᑎᑦᑎᓇᓱᐊᖅᑎ:  

ᑕᐃᓐᓇ ᑭᓇ ᑕᑯᔪᒪᔪᑦᓴᐅᖏᑦᑐᖅ ᐃᖅᑲᖅᑐᐃᕕᓕᕆᔪᑦ ᑲᔪᓯᔭᐅᑎᓪᓗᒋᑦ, ᑭᓯᐊᓂ ᐸᓖᓯᒃᑯᓐᓄᑦ 
ᐃᖅᑲᖅᑐᕋᑦᓴᕈᖅᑎᑕᐅᓯᒪᑎᓪᓗᒍ ᐊᒻᒪ, ᑲᓇᑕᒥ, ᑭᓇᑐᐃᓐᓇᖅ ᖃᓄᐃᓕᕕᖃᕈᓐᓃᓲᖅ 
ᐃᖅᑲᖅᑐᖅᑕᐅᔪᖃᕐᓂᐊᕐᒪᖔᕐᓘᓐᓃᑦ, ᑎᒍᔭᐅᑎᑦᑎᓇᓱᐊᖅᑏᑦ ᖃᓄᐃᓕᕕᖃᖅᑎᓪᓗᒋᑦ, 
ᐊᑐᖅᑎᑦᑎᓪᓗᑎᒃ ᖃᐅᔨᓴᐅᑎᑦᑎᓐᓂᒃ. ᐊᒻᒪ ᐊᓱᐃᓪᓛᒃ, ᐱᕋᔭᑕᐅᓯᒪᔪᖅ ᑐᑭᓯᓇᑦᑎᐊᖅᑐᓂ 
ᓵᖓᔭᐅᓕᕋᔭᖅᑐᖅ ᐱᓕᕆᔾᔪᑎᒧᑦ ᐊᑐᕈᒪᖏᑕᒥᓄᑦ, ᕿᓂᖅᑐᒥᓂᐅᑎᓪᓗᒋᑦ ᐅᓗᕆᐊᓇᖏᑦᑐᒥᑦ 
ᑕᐃᑦᓱᒪᓂᐅᑎᓪᓗᒍ ᐊᑐᖅᑎᓪᓗᒍ ᐊᑐᓚᐅᖅᑕᒥᓂᒃ. 

ᓄᓇᓕᓐᓂ ᑕᑯᓐᓇᖅᑐᒥᓂᕐᓂᒃ ᑐᑭᒧᐊᑦᑎᑦᑎᔨᒥᑦ ᐅᖃᐅᓯᖃᖅᑐᖃᓚᐅᖅᑐᖅ ᑕᑯᓐᓇᖕᖑᐊᒐᕐᒥᒃ ᐊᕐᓇᒥᒃ 
ᐅᖄᓚᔪᕕᓂᕐᒥᒃ ᐸᓖᓯᒃᑯᓐᓄᑦ ᓴᐳᔾᔭᐅᔪᒪᓪᓗᓂ ᐊᒻᒪ ᐃᖅᑲᖅᑐᖅᑕᐅᖁᔨᒐᓂᓗ: 

ᐊᓱᐃᓪᓛᒃ, ᐃᒪᐃᒐᔭᖅᑐᒍᑦ, ᐸᓖᓯ ᐅᖄᓚᕕᐅᑦᑕᖅᐳᖅ, ᐅᖃᕐᓗᑕ ᐃᒥᐊᓗᑦᓯᒪᔪᖃᕐᓂᖓᓂᑦ ᐊᒻᒪ 
ᐅᐃᖓ ᐱᒋᐊᕐᓯᓂᖅᑐᓂ ᓄᓕᐊᕐᒥᓂᒃ, ᓄᓕᐊᖓ ᐸᓖᓯᒃᑯᓐᓄᑦ ᐅᖄᓚᓕᖅᑐᓂ ᐊᒻᒪ 
ᐃᒪᐃᓕᐅᕐᓗᓂ, “ᐅᕙᑦᑎᓐᓅᕈᓐᓇᖅᐱᓰ ᐅᐃᒐ ᐊᓂᑎᑕᐅᒋᐊᖅᑐᕐᓗᓂ ᐅᕙᖕᖓᑦ ᐃᒥᕐᓯᒪᒻᒪᑦ.” ᐊᒻᒪ 
ᖃᐃᒐᓗᐊᕐᒪᑕ, ᐅᖄᓚᓯᒪᔪᒨᕋᒥᒃ, ᐸᓖᓯᒃᑯᑦ ᐊᐱᕐᓱᓕᖅᑐᑎᒃ ᐊᒻᒪ ᓄᓕᐊᖓ ᐅᓂᒃᑳᖃᑦᑕᖅᐳᖅ 
ᖃᓄᐃᓕᐅᖅᑐᖃᕐᓂᕐᒪᖔᖅ. ᐸᓖᓯᒃᑯᑦ ᑭᓯᐊᓂ ᐃᖅᑲᖅᑐᕋᑦᓴᐅᑎᑦᑎᓕᖅᑐᑎᒃ ᐊᓯᕐᕈᕐᕕᖃᖏᒻᒪᑕ 
ᐊᒻᒪ ᓄᓕᐊᕆᔭᖅ ᐃᒪᐃᓕᖓᓕᖅᑐᓂ, “ᑕᒪᓐᓇᓕ ᐱᔾᔪᑎᒋᓇᒍ ᖃᐃᖁᖅᑲᐅᔭᓯ. ᖃᐃᖁᖅᑲᐅᔭᓯ 
ᐊᓂᑎᑕᐅᖁᓪᓗᒍ ᐅᓐᓄᒧᑦ ᐅᕝᕙᓘᓐᓃᑦ ᑎᒍᔭᐅᓗᓂ ᓴᐃᒻᒪᓴᕐᓂᐊᕋᓐᓄᒃ, 
ᖃᓄᐃᒍᓐᓃᕋᓱᓐᓂᐊᕋᓐᓄᑦ.” ᐊᒻᒪ ᐸᓖᓯᒃᑯᑦ ᐃᖅᑲᖅᑐᕋᑦᓴᐅᑎᑦᓯᑎᓪᓗᒋᑦ ᐅᐃᒋᔭᒥᒃ, ᐅᕙᒍᑦ 
ᐃᖅᑲᖅᑐᐃᕕᒻᒥ ᑕᑯᓐᓇᖅᑐᒥᓂᕐᓂᒃ ᑐᑭᒧᐊᑦᑎᑦᑎᔨᐅᔪᒍᑦ ᐅᐸᒐᐃᒐᑦᑕ ᐱᕋᔭᑕᐅᓯᒪᔪᒥᑦ, 
ᓄᓕᐊᕆᔭᐅᓗᓂ ᐅᕙᓂ ᐆᑦᑑᑎᒥ, ᐃᒪᐃᒐᔭᖅᑐᑦ, “ᐱᓕᕆᖃᑕᐅᒍᒪᖕᖏᑦᑐᖓ ᐅᐱᓐᓇᕋᓂ 
ᐃᖅᑲᖅᑐᕋᑦᓴᐅᑎᓚᐅᖏᑕᕋ. ᐸᓖᓯᒃᑯᑦ ᑭᓯᐊᓂ ᐃᖅᑲᖅᑐᕋᑦᓴᐅᑎᑦᑎᓚᐅᖅᑐᑦ. ᓱᓇᑐᐃᓐᓇᐃᑦ 
ᐱᐅᓯᕙᓪᓕᐊᑐᐃᓐᓇᖅᑐᑦ. ᐃᒥᕋᓚᓚᐅᕐᓯᒪᖏᑦᑐᒍᒃ ᑕᐃᑦᓱᒪᓂᓂᒃ. ᐊᒻᒪ ᐃᑉᐱᒋᔪᒪᖏᓯᐊᖅᑕᕋ 
ᐅᐸᓗᖓᐃᔭᐅᑎᐅᔪᖅ.” 

ᒪᓕᑦᑐᒍ ᐱᓕᕆᔨᐅᔫᑉ ᐅᖃᐅᓯᖏᑦ, “ᐊᑐᖅᑕᐅᒐᔪᓪᓚᕆᑦᑐᖅ, ᐅᒡᒍᐊᓇᖅᑑᒐᓗᐊᖅ.”  

ᖃᐅᔨᒋᐊᕆᐊᖃᖏᓂᕐᒥᑦ ᑎᓕᓯᔾᔪᑏᑦ 

ᑕᒪᒃᑯᓇᓂ ᐱᓕᕆᐊᓂ ᐱᒋᐊᕐᓯᔪᕕᓂᐅᔪᖃᕐᓂᖓᓂᑦ ᐃᖅᑲᖅᑐᕋᑦᓴᐅᔪᖃᖅᑎᓪᓗᒍ, 
ᖃᐅᔨᒋᐊᕆᐊᖃᖏᓂᕐᒥᑦ ᑎᓕᓯᔾᔪᑎᓂᑦ ᐱᑎᑦᑎᒐᔪᑦᑐᑦ ᒪᓕᒋᐊᖃᖅᑐᒍ ᐊᓂᑎᑕᐅᓂᕐᒥᓄᑦ ᐱᑦᑎᐊᐸᖏᑦᑑᑉ 
ᐊᐃᑉᐸᕆᔭᐅᑉ ᐅᑕᖅᑭᓂᖏᓐᓂ ᐃᖅᑲᖅᑐᖅᑕᐅᕕᒋᓂᐊᖅᑕᒥᓂᒃ. ᓄᓇᓕᓐᓂ ᐃᖅᑲᖅᑐᐃᕕᓕᕆᔨᐅᔪᖅ 
ᐅᖃᓚᐅᖅᑐᖅ, ᑭᓯᐊᓂ, ᖃᐅᔨᒋᐊᕆᐊᖃᖏᓂᕐᒥᑦ ᑎᓕᓯᔾᔪᑎᐅᔪᑦ ᐊᑲᐅᖏᓕᐅᕈᑎᐅᓕᖅᐸᑦᑐᑦ ᐱᓪᓗᒋᑦ 
ᐃᓄᐃᑦ ᐱᐅᓯᖏᑦ ᐋᖅᑭᑦᓱᐃᔾᔪᑎᐅᔪᑦ ᐊᑲᐅᖏᓕᐅᖅᑐᓂᑦ:  

ᐃᓄᖕᓄᒃ ᐅᑉᐱᕆᔭᐅᒻᒪᑦ ᒪᒥᐊᒋᐊᖃᕐᓂᕐᒥᑦ, ᑕᕝᕙᓴᐃᓐᓇᖅ. ᐊᒻᒪ ᖃᐅᑕᒫᕈᔪᒃ ᐊᐃᑉᐸᕇᒃᑯᑦ 
ᐱᑦᑎᐊᖏᑦᑐᖃᖅᑎᓪᓗᒍ, ᑐᓴᐅᒪᖃᑎᒌᒋᐊᖃᖏᓐᓂᖏᓐᓂᑦ ᐊᑐᖅᑎᑕᐅᓕᑦᑕᐅᑎᒋᕙᑦᑐᑦ. ᖃᐅᔨᒪᔪᑦ 
ᑕᒪᑦᓱᒥᖓ. ᐊᖑᑎ ᖃᐅᔨᒪᔪᖅ ᐱᒋᐊᕐᓯᓐᓂᕋᒥ ᐊᐃᑉᐸᕐᒥᓂᒃ, ᖃᐅᔨᒋᐊᕋᓱᒃᑲᓗᐊᕈᓂᐅᒃ 
ᖃᓄᑐᐃᓐᓇᖅ, ᑎᒍᔭᐅᔪᓐᓇᖅᑐᖅ ᐊᒻᒪ ᐃᖅᑲᖅᑐᕋᑦᓴᖏᑦ ᐃᓚᔭᐅᑲᓐᓂᑐᐃᓐᓇᓕᕐᓗᑎᒃ 
ᓱᕋᐃᓯᒪᓂᖓᓄᑦ ᒪᓕᒋᐊᓕᓐᓂᒃ. ᐊᓱᐃᓪᓛᒃ, ᖃᓄᕐᓕ ᒪᒥᐊᕝᕕᖃᕈᓐᓇᖅᐸᑦ? ᖃᓄᕐᓕ 
ᐋᖅᑮᒋᐊᕋᓱᒍᓐᓇᕐᓂᐊᓕᖅᐸᑦ ᐃᓄᐃᑦ ᐱᐅᓯᖏᓐᓂᒃ ᐊᑐᕐᓗᑎᒃ ᐊᒻᒪ ᖃᓄᐃᒍᑎᒥᓂᒃ 
ᐋᖅᑮᓇᓱᐊᕐᓗᑎᒃ?  

ᖃᐅᔨᒋᐊᕆᐊᖃᖏᓂᕐᒥᑦ ᑎᓕᓯᔾᔪᑎᐅᔪᑦ ᓇᓗᓇᑦᑎᐊᖅᑐᑦ. ᐃᓚᖏᑦ ᐊᐃᑉᐸᕐᒥᓄᑦ ᐱᑦᑎᐊᖅᑕᐅᓯᒪᖏᑦᑐᑦ 
ᐊᑐᖅᑕᐅᖁᔨᕙᑦᑑᒐᓗᐊᑦ ᐊᑦᑕᓇᖅᑐᒦᒍᒪᒐᑎᒃ, ᑭᓯᐊᓂ ᓱᕋᑦᑕᐅᒐᔪᑦᑐᑦ. ᐊᓯᖏᑦ ᐱᕋᔭᑕᐅᓯᒪᔪᑦ 
ᑲᔪᓯᔪᒪᑐᐃᓐᓇᐸᑦᑐᑦ ᖃᐅᔨᒋᐊᖅᐸᓪᓗᑎᒃ ᐊᐃᑉᐸᕐᒥᓂᒃ, ᑭᓯᐊᓂ ᐃᖅᑲᖅᑐᐃᔩᑦ ᑐᓂᓯᑦᓴᐃᓐᓇᕆᐊᖃᖅᐸᒻᒪᑦ 
ᐊᒻᒪ, ᐊᑐᖅᑎᑕᐅᓕᖅᑎᓪᓗᒋᑦ, ᐱᓕᕆᔾᔪᑎᓂ ᖃᓄᐃᓕᐅᕈᑎᖃᑦᑎᐊᖏᑦᑐᑦ ᓱᕋᐃᔪᕕᓂᕐᓂᒃ 
ᖃᐅᔨᒋᐊᕆᐊᖃᖏᓂᕐᒥᑦ ᑎᓕᓯᔾᔪᑎᒥᑦ. ᐊᒻᒪᑦᑕᐅᖅ, ᖃᐅᔨᒋᐊᕆᐊᖃᖏᓂᕐᒥᑦ ᑎᓕᓯᔾᔪᑎᐅᔪᑦ 
ᐊᑐᖅᑎᑕᐅᒐᔪᑦᑐᑦ ᐊᓂᑎᑕᐅᓂᕐᒥᓄᑦ ᒪᓕᒋᐊᓕᒻᒥᓂᒃ ᐱᓕᕆᐊᖑᓇᓱᐊᕐᓂᖓᓂ ᐃᖅᑲᖅᑐᐃᕕᓕᕆᔾᔪᑎᒍᑦ, 
ᐊᑯᓂᐅᔪᓐᓇᖅᑐᑎᒃ. ᐊᑕᐅᑦᑎᑯᑦ, ᐃᓚᒌᖑᔪᑦ ᐃᖕᒥᓂᒃ ᖃᓄᐃᓕᐅᕈᑎᓕᐅᕐᓯᒪᔪᑦᓴᐅᓕᖅᑎᓪᓗᒋᑦ 
ᐊᐅᓚᑦᑎᔾᔪᑎᓂᑦ ᖃᓄᐃᒍᑎᐅᔪᒥᑦ ᐊᒻᒪ ᐊᑲᐅᖏᓕᐅᕈᑎᐅᔪᒥᑦ ᐋᖅᑮᓯᒪᓕᖅᑐᑎᒃ.  

ᐸᓖᓯᒃᑯᑦ ᐃᑉᐱᒍᓱᑦᑎᐅᔪᑦ ᐱᓕᕆᓂᒃᑯᑦ ᐊᑐᖅᑎᑦᑎᓂᕐᒥᑦ ᐊᓂᑎᑕᐅᒐᒥ ᐊᒻᒪ ᐱᕋᔭᑦᑕᐃᓕᒪᓗᓂ 
ᒪᓕᒋᐊᓕᓐᓂᑦ, ᐱᕋᓯᐅᔾᔭᐅᓗᑎᒃ ᐋᖓᔮᕐᓇᖅᑐᖅᑐᕆᐊᖃᖏᓐᓂᖅ ᐊᒻᒪ ᐃᒥᐊᓗᒋᐊᖃᖏᓐᓂᖅ ᐊᒻᒪ 
ᖃᐅᔨᒋᐊᕆᐊᖃᖏᓐᓂᖅ ᐱᕋᔭᓯᒪᔭᕐᒥᓂᒃ. ᓱᕋᐃᔾᔪᑎᐅᓯᒪᔪᑦ ᒪᓕᒋᐊᓕᓐᓂᑦ ᐊᑐᖅᑕᐅᒐᔪᑦᑐᑦ. ᐊᑕᐅᓯᖅ 
ᐸᓖᓯ ᐅᖃᓚᐅᖅᑐᖅ, “ᓱᕋᐃᔾᔪᑎᐅᕙᑦᑐᑦ ᖃᐅᑕᒫᑦᑎᐊᖅ ᐱᓕᕆᐊᕆᕙᑦᑕᕗᑦ.” ᐃᖅᑲᖅᑐᐃᕕᓕᕆᓂᕐᒥᑦ 
ᑲᑎᒪᔨᕋᓛᖑᖃᑕᐅᔪᖅ ᐅᖃᓚᐅᖅᑐᖅ: 

ᓱᕋᐃᔾᔪᑎᐅᓯᒪᔪᑦ ᐱᓕᕆᐊᖑᕙᑦᑐᑦ ᐃᖅᑲᖅᑐᐃᕕᑎᒍᑦ ᐅᖓᑖᓃᑉᐸᑦᑐᑦ 30, 40%-ᖏᓐᓂᑦ. 
ᐃᓘᓐᓇᑎᒃ ᒪᓕᒋᐊᓕᓐᓂᑦ ᐱᑎᑕᐅᕙᑦᑐᑦ, ᐃᒥᐊᓗᒋᐊᖃᕋᑎᒃ, ᓱᕐᕋᓇᖅᑐᓂᒃ ᐱᕈᖅᑐᒥᓂᕐᓂᒃ 
ᓱᐴᖅᑐᕆᐊᖃᕋᑎᒃ ᒫᓐᓇᐅᒐᓗᐊᖅ ᒪᓕᒐᑎᒍᑦ ᐊᑐᖅᑕᐅᔪᓐᓇᓕᕋᓗᐊᖅᑎᓪᓗᒍ, ᑭᓯᐊᓂ ᐊᒥᓱᐊᓗᐃᑦ 
ᐊᑦᓱᐊᓘᖅᑐᓂᑦ ᐊᑲᐅᖏᓕᐅᕈᑎᓕᐅᖏᑦᑐᑦ, ᓱᓕ ᐃᒥᐊᓗᑐᐃᓐᓇᐸᑦᑐᑦ ᐅᕝᕙᓘᓐᓃᑦ ᓴᐴᖅᑐᐸᑦᑐᑎᒃ 
ᓱᕐᕋᓇᖅᑐᓂᒃ ᐱᕈᖅᑐᒥᓂᕐᓂᒃ. ᐅᐸᑦᓯᒪᓐᓂᕈᑎᒃ ᐅᐸᑦᓯᒪᒋᐊᖃᕋᑎᒃ ᓇᒧᑐᐃᓐᓇᖅ ᐊᒻᒪ ᐸᓖᓯᒃᑯᑦ 
ᓴᖅᑭᖅᑐᒥᓂᐅᑎᓪᓗᒋᑦ, ᐸᓖᓯᒃᑯᑦ ᑎᒍᓯᔪᓐᓇᖅᑐᑦ ᓱᕋᐃᓂᖓᓄᑦ ᒪᓕᒋᐊᓕᒻᒥᓂᒃ, 
ᖃᓄᐃᓕᐅᖏᒃᑲᓗᐊᖅᑎᓪᓗᒋᑦ. 

ᐊᑦᓱᐊᓘᖅᑐᑎᒃ ᐊᑐᖅᑎᑦᑎᓂᐅᔪᖅ ᒪᓕᒋᐊᓕᓐᓂᑦ ᐊᕝᕕᐊᕈᑎᐅᔪᓐᓇᕐᒥᔪᖅ ᐊᕐᓇᓄᑦ 
ᐅᖄᓚᒍᒪᒐᓗᐊᖅᑎᓪᓗᒋᑦ ᐸᓖᓯᒃᑯᓐᓄᑦ. ᐊᑕᐅᓯᖅ ᐱᓕᕆᔨᐅᔪᖅ ᐅᖃᐅᓯᖃᓚᐅᖅᑐᖅ ᐱᔨᑦᓯᕋᐅᑎᒥᓂᒃ 
ᐅᐃᖓᓄᑦ ᐋᓐᓂᑎᖅᑕᐅᕙᑦᑐᒥᑦ. ᐅᖄᓚᔪᕕᓂᖅ ᐸᓖᓯᒃᑯᓐᓄᑦ, ᑭᓯᐊᓂ ᒪᓕᒋᐊᓕᒻᒥᓂᒃ ᐱᑎᑕᐅᓯᒪᓚᐅᖅᑐᖅ 
ᐃᒥᐊᓗᒋᐊᖃᕋᓂ. “ᐊᓱᐃᓪᓛᒃ, ᑎᒍᔭᐅᖔᕐᓂᓚᐅᖅᑐᖅ.” ᐊᕐᓇᐃᑦ ᑐᑭᓯᓕᖅᐸᒻᒪᑕ, “ᐅᖄᓚᕕᒋᒍᒃᑭᑦ 
ᑎᒍᔭᐅᑐᐃᓐᓇᓂᐊᖅᑐᖓ.”  

ᐸᓖᓯᒥᑦ ᐅᖃᖅᑐᖃᓚᐅᖅᑐᖅ ᖃᐅᔨᒋᐊᕆᐊᖃᖏᓂᕐᒥᑦ ᑎᓕᓯᔾᔪᑎᐅᔪᑦ “ᐸᐃᑉᐹᑐᐃᓐᓇᕈᓘᔪᑦ” ᐅᐱᓐᓇᕋᓂ 
“ᑕᐃᓐᓇ ᓱᕋᐃᔪᒪᒍᓂ ᒪᓕᒋᐊᓕᒻᒥᓂᒃ, ᓱᕋᐃᓂᐊᖅᑐᖅ,” ᐃᒪᐃᑦᑑᓕᕋᑕᕐᓗᓂ “ᐅᑎᖅᑕᑐᐃᓐᓇᖅᑐᖅ 
ᐱᓕᕆᔾᔪᑎ ᐱᕋᔭᑕᐅᓯᒪᔪᒧᑦ.” ᐊᕐᓇᐃᑦ “ᐅᖄᓚᔾᔪᑎᖃᕋᔭᖅᑐᑦ ᐊᐃᑉᐸᕐᒥᓂᒃ ᐋᓐᓂᑎᖅᑕᐅᕙᒃᑲᒥᒃ ᐊᒻᒪ 
ᐅᐸᒐᐃᒐᑦᑎᒍ, ᐃᑲᔪᕋᓱᑉᐸᑦᑕᕗᑦ. ᖃᓄᖅᑑᐸᑦᑐᒍᑦ ᑎᒍᓂᐊᕋᑦᑎᒍ ᑕᐃᓐᓇ. 
ᐃᖅᑲᖅᑐᐃᕕᓕᕆᔾᔪᑎᒃᑰᖅᑎᑦᑐᒋᑦ.” ᐊᖑᑎ ᐊᓂᑎᑕᐅᒐᐃᒐᒥ ᒪᓕᒋᐊᓕᓐᓂᒃ ᐱᑎᑕᐅᓗᓂ ᐊᒻᒪ 
ᓱᕋᐃᓐᓂᕈᓂ, “ᑎᒍᒃᑲᓂᖅᐸᑦᑕᕗᑦ, ᐃᖅᑲᖅᑐᐃᔨᐅᑉ ᓵᖓᓅᖅᑐᒋᑦ, ᐃᖅᑲᖅᑐᐃᔨᐅᑉ ᐊᓂᑎᒃᑲᓂᖅᑕᖅᐸᐃᑦ, 
ᐱᕋᔭᑕᐅᓯᒪᔪᖅ ᐱᕋᔭᑕᐅᑲᓐᓂᓕᖅᑐᓂ.” ᐅᑎᖅᑕᑐᐃᓐᓇᑦᑎᐊᐸᑦᑐᑦ ᐊᑐᖅᑕᐅᕙᑦᑐᑦ, ᐸᓖᓯ ᐅᖃᓚᐅᖅᑐᖅ, 

“ᐱᕋᔭᑕᐅᕙᑦᑐᑦ ᑕᑯᕙᑦᑕᕗᑦ ᖁᕕᐊᓱᒍᓐᓃᕈᑎᖃᖅᑐᓂ ᐊᒻᒪ ᐃᓛᓐᓂᒃᑯᑦ ᐅᖄᓚᒃᑲᓂᖕᖏᓯᐊᒻᒪᕆᑉᐸᑦᑐᑦ 
ᐅᕙᑦᑎᓐᓄᑦ.”  

ᐃᓚᖏᒍᑦ ᐱᓕᕆᐊᓂ, ᐊᕐᓇᐃᑦ ᖃᐅᔨᒋᐊᕈᒪᕙᑦᑐᑦ ᐊᐃᑉᐸᕐᒥᓂᒃ, ᐊᑦᓱᐊᓘᖅᑕᐅᓯᒪᒐᓗᐊᕋᒥᒃ 
ᐱᑦᑎᐊᖅᑕᐅᒐᑎᒃ. ᓴᐳᓐᓂᐊᖅᑎᒥᑦ ᒪᓕᒐᓕᕆᔨᒥᑦ ᐅᖃᐅᓯᖃᖅᑐᖃᓚᐅᖅᑐᖅ ᐱᓕᕆᐊᒥᓂᕐᒥᓂᒃ 
ᐅᐃᒋᔭᐅᔪᖅ ᐃᖅᑲᖅᑐᕋᑦᓴᕈᖅᑎᑕᐅᓯᒪᓗᓂ ᐱᒋᐊᕐᓯᔪᕕᓂᐅᓂᖓᓂᑦ ᐱᒋᐊᕈᑎᖃᖅᑐᓂ ᓂᓕᐊᕐᒥᓂᒃ. 
“ᑲᑉᐱᐊᓈᕿᔪᕕᓂᐅᔪᑦ ᓇᓗᓇᖏᓯᐊᖅᑐᓂ ᐃᓱᒪᒃᑯᑦ ᐱᑦᑎᐊᖅᑕᐅᕙᖏᑦᑐᒥᑦ ᐊᒻᒪ ᖁᐊᕐᓵᕈᑎᐅᓚᐅᖅᑐᒥᑦ 
ᑕᕝᕙᖕᖓᑦ ᖃᓄᐃᓕᐅᕈᑎᐅᔪᒥᑦ ᐊᒻᒪ ᐊᑐᖅᑕᐅᔪᕕᓂᐅᓗᓂ.” ᕿᑐᕐᖓᖃᐅᓚᐅᖅᑑᒃ ᐊᐃᑉᐸᕇᒃ. 
“ᑮᓇᐅᔭᓕᐅᖅᑎᐅᓗᓂ ᐊᖑᑎ ᐊᒻᒪ ᐊᕐᓇᐅᑉ ᐃᑲᔪᖅᑎᒋᒋᐊᖃᖅᑐᓂᐅᒃ, ᐃᑲᔪᖅᑎᒋᒋᐊᖃᖅᑐᓂᐅᒃ 
ᕿᑐᕐᖓᒐᓚᖏᓐᓂᑦ ᓄᑲᑉᐱᐊᓂᑦ ᐊᒻᒪ ᓱᓇᑖᖅᑎᐅᓗᓂ ᐃᓚᒥᓄᑦ. ᐊᒻᒪ ᑕᑯᒐᔪᑦᑕᕗᑦ, ᐱᓗᐊᖅᑐᒥ 
ᐊᓯᕐᕈᕐᕕᖃᖅᑎᓐᓇᒋᑦ ᐃᓪᓗᖃᕆᐊᖃᕐᓂᒃᑯᑦ ᐅᕝᕙᓘᓐᓃᑦ ᓇᑭᑐᐃᓐᓇᖅ ᑮᓇᐅᔭᓂᒃ ᐱᕕᑦᓴᖃᖅᑎᓐᓇᒋᑦ.” 
ᐱᔾᔪᑎᒋᓪᓗᒍ ᐊᑦᓱᐊᓘᕐᓂᖓ ᐱᓕᕆᐊᖑᔫᑉ, ᐃᖅᑲᖅᑐᐃᔨ ᐊᑐᖁᔨᓚᐅᕈᓐᓃᖅᑐᖅ 
ᖃᐅᔨᒋᐊᕆᐊᖃᖏᔾᔪᑎᒥᑦ ᐊᐃᑉᐸᕇᓐᓂᒃ. ᑕᐃᒪᐃᒃᑲᓗᐊᖅᑎᓪᓗᒍ, ᐅᓪᓘ ᐃᓱᐊᓂ, ᓴᐳᓐᓂᐊᖅᑎ ᐅᖃᖅᑲᖓ 
ᒪᓕᑦᑐᒍ, ᖃᐅᔨᒪᓇᖅᑐᖅ ᖃᐃᔨᒋᐊᖃᑦᑕᐅᑎᑐᐃᓐᓇᕐᓂᐅᓴᒻᒪᑎᒃ. ᖃᓄᐃᖏᑦᑐᖅ ᑎᓕᓯᔾᔪᑎ ᖃᓄᖅ 
ᑎᑎᕋᕐᓯᒪᒐᓗᐊᖅᐸᑦ. ᐊᑐᖅᑕᐅᓂᐅᓴᑐᐃᓐᓇᖅᑐᖅ.” ᑕᒪᓐᓇ ᐊᑐᖅᑕᐅᑎᓪᓗᒍ, ᓴᖅᑭᕐᓂᐅᓴᓂᖓ 
“ᐱᕋᔭᐅᑎᕈᖅᑎᑕᐅᒐᔭᖅᑐᖅ ᐊᒻᒪ, ᐱᓪᓗᒋᑦ ᐊᑐᕐᓯᒪᔭᖏᑦ, ᑎᒍᔭᐅᓂᐅᓴᑐᐃᓐᓇᖅᑐᖅ ᐊᑯᓂᐅᓂᕐᓴᖅ, 
ᐱᔾᔪᑎᒋᓪᓗᒋᑦ ᖃᓄᐃᒍᑎᖏᑕ ᐃᓗᓕᖏᑦ. ᖃᓄᐃᖏᑦᑐᖅ ᐅᓗᕆᐊᓇᕐᓵᕆᔪᖃᓂᖏᒃᑲᓗᐊᖅᐸᑦ 
ᖃᐅᔨᒋᐊᕐᓯᒪᑎᓪᓗᒍ. ᑎᒍᔭᐅᓂᐅᓴᑐᐃᓐᓇᖅᑐᖅ ᐃᖅᑲᖅᑐᕋᑦᓴᕈᖅᑎᑕᐅᒍᓂ ᓱᕋᐃᔪᕕᓂᐅᓂᖓᓂᑦ 
ᒪᓕᒋᐊᓕᒻᒥᑦ.”  

ᐊᓯᐊᓂᒃ ᐱᓕᕆᔨᒥᑦ ᐱᔾᔪᑎᖃᖅᑐᖃᓚᐅᖅᑐᖅ ᖃᓄᖅ ᐃᖅᑲᖅᑐᐃᕕᓕᕆᔨᐅᔪᑦ ᐊᑐᖅᑎᑦᑎᕙᒻᒪᖔᑕ 
ᖃᐅᔨᒋᐊᕆᐊᖃᖏᓂᕐᒥᑦ ᑎᓕᓯᔾᔪᑎᓂᑦ, ᐱᓗᐊᖅᑐᒥ ᒪᓕᒋᐊᖃᖅᑕᐅᔪᖅ ᐊᓂᑎᑕᐅᓂᕐᒥᑦ ᐱᓕᕆᐊᖑᔪᖅ 
ᐃᖅᑲᖅᑐᐃᕕᓕᕆᔾᔪᑎᐅᓂᖓᓂ. “ᐊᒻᒪ ᑕᐃᒪᐃᓕᖓᒋᐊᖃᖅᑐᓂ ᐋᖅᑭᑦᑕᐅᓚᐅᖏᓐᓂᖓᓂ 
ᐃᖅᑲᖅᑐᐃᕕᑎᒍᑦ. ᐃᓛᒃ, ᐃᖅᑲᖅᑐᐃᕕᓕᕆᒐᔪᑦᑐᑎᒃ ᐊᕐᕌᒍ ᐊᑕᐅᓯᕐᒧᑦ ᒪᕐᕉᓄᓪᓘᓐᓃᑦ. ᐊᒻᒪ 
ᓂᕆᐅᒋᔭᐅᕙᑦᑐᑎᒃ ᑲᑎᑎᑕᐅᓯᒪᔪᑦ ᐊᐃᑉᐸᕇᑦ ᕿᑐᕐᖓᓖᑦ ᐊᕕᑦᓯᒪᖁᔭᐅᓗᑎᒃ ᑕᕝᕙᓂᑦᓴᐃᓐᓈᕐᓗᑎᒃ 
ᓄᓇᓕᒻᒥ, ᐅᕝᕙᓘᓐᓃᑦ ᐊᐅᓪᓚᖅᑎᑕᐅᒐᔪᑦᑐᑎᒃ ᐊᑦᓱᐊᓘᕐᓂᕈᑎᒃ ᐱᕋᔭᑦᑐᑎᒃ, ᐊᐃᑉᐸᖓᑕ 
ᐊᐅᓪᓚᖅᑎᑕᐅᖁᖕᖏᒃᑲᓗᐊᕈᓂᐅᒃ ᐊᒻᒪ ᑲᑉᐱᐊᓱᑦᑎᓐᓇᒍ. ᐱᒻᒪᕆᐅᕙᒃᑲᓗᐊᕐᒪᑕ ᐱᕋᔭᒍᑎᐅᓯᒪᔪᑦ, 
ᑲᔪᓯᒍᒪᑐᐃᓐᓇᐸᑦᑐᑦ ᐊᐃᑉᐸᖃᕈᒪᓪᓗᑎᒃ ᐱᒋᐊᖅᑎᒥᓂᒃ, ᐊᑖᑕᖓᓂᑦ ᕿᑐᕐᖓᖏᑕ. ᖃᐅᑕᒫᕈᔪᑦ 
ᐊᐃᑉᐸᕆᔭᐅᔪᖅ ᕿᒪᐃᑎᑕᐅᕙᑦᑐᖅ ᐱᕋᔭᑕᐅᓯᒪᔪᖅ ᑕᐃᒪᐃᖁᔨᑎᓐᓇᒍ. ᐊᒻᒪ ᐱᕋᔭᑕᐅᓯᒪᔪᖅ 
ᖃᓄᐃᓕᕕᖃᖏᓯᐊᖅᑐᖅ ᐅᑎᕐᔭᕆᐊᕈᑎᑦᓴᒥᑦ ᐱᑕᖃᖅᑎᓐᓇᒋᑦ ᑎᑎᕋᕐᓯᒪᔪᓂᑦ ᒪᓕᒋᐊᓕᓐᓂ.” ᑖᑦᓱᒧᖓ 
ᐱᓕᕆᔨᒧᑦ, “ᐊᖏᔪᐊᓗᒃ ᐊᑲᐅᖏᓕᐅᕈᑎᐅᔪᖅ, ᐃᖅᑲᖅᑐᐃᕕᓕᕆᔨᓄᑦ ᐃᑉᐱᒋᔭᐅᑎᓐᓇᒋᑦ ᐊᑐᕈᒪᔭᖏᑦ 
ᐊᒻᒪ ᖃᓄᐃᒍᑎᖏᑦ ᐱᐅᓯᒃᑯᑦ ᐊᕐᓇᐃᑦ, ᐃᓄᐃᑦ ᐊᕐᓇᐃᑦ ᐊᕕᑎᑕᐅᓯᒪᕙᑦᑐᑦ ᐊᐃᑉᐸᖏᓐᓂᑦ ᐊᒻᒪ 
ᕿᑐᕐᖓᖏᑕ ᐊᑖᑕᖓᓂᑦ ᖃᐅᑕᒫᑦ... ᐊᑦᑕᓇᖅᑐᒦᒋᐊᖃᖏᓐᓂᖏᑦ ᐱᒻᒪᕆᐅᒻᒪᑦ ᑭᓯᐊᓂ 
ᐱᔾᔪᑎᐅᓗᐊᖅᐸᖏᑦᑐᖅ ᐃᖅᑲᖅᑐᐃᕕᓕᕆᔨᓄᑦ ᑕᐃᒫᒃ ᐃᓱᒪᒋᔭᐅᒐᓗᐊᖅᑎᓪᓗᒍ.”  

ᐃᓚᖏᓐᓂ ᐱᓕᕆᐊᓂ, ᐃᓚᒌᖑᔪᑦ ᐋᖅᑮᔪᓐᓇᕐᓯᒪᕙᑦᑐᑦ ᐱᔾᔪᑎᐅᔪᒥᑦ ᐃᑲᔪᖅᑕᐅᒐᑎᒃ 
ᐃᖅᑲᖅᑐᐃᕕᓕᕆᔨᒃᑯᑦ. “ᑕᑯᒐᔪᑦᑕᕗᑦ ᐱᓕᕆᔾᔪᑎᖏᓐᓂᑦ ᐱᕋᔭᑕᐃᓯᒪᔪᖅ ᐃᒫᒃ ᐅᖃᕐᓯᒪᑎᓪᓗᒍ, “ᐃᓛᒃ, 
ᐅᖃᐅᓯᕆᓚᐅᕋᑦᑎᒍ, ᐊᒻᒪ ᒪᒥᐊᓚᐅᖅᑐᖅ.” ᐊᒻᒪ ᐃᓱᒫᓘᖓᐃᕐᕕᐅᓗᓂ ᐅᕙᖓᓕ ᑐᑭᓯᔭᖏᒍᑦ, ᐊᒻᒪ 
ᖃᐅᔨᒪᔪᐊᓘᖏᒃᑲᓗᐊᖅᑐᖓ ᑕᒪᓐᓇ ᐱᓪᓗᒍ, ᑭᓯᐊᓂ ᐃᓱᒫᓘᖓᐃᕐᕕᖃᕐᓂᐅᔪᖅ ᐱᒻᒪᕆᐊᓘᔪᖅ ᐃᓄᐃᑦ 
ᐃᓕᖅᑯᓯᖏᑎᒍᑦ. ᐊᓱᐃᓪᓛᒃ, ᓇᓗᓕᕈᑎᐅᕙᑦᑐᖅ ᖃᓄᐃᒻᒪᑦ ᐃᖅᑲᖅᑐᐃᕕᒻᒦᑕᕐᒪᖔᑕ ᐃᒪᐃᓕᖓᑎᓪᓗᒋᑦ, 
“ᑭᓯᐊᓂ ᑲᒪᒋᓚᐅᖅᑕᕗᑦ ᐃᓚᒌᖑᓪᓗᑕ.” ᓴᐳᓐᓂᐊᖅᑎᐅᔪᖅ ᒪᓕᒐᑎᒍᑦ ᐆᑦᑑᑎᖃᓚᐅᖅᑐᖅ ᐱᓕᕆᐊᒥᓂᕐᒥᒃ 
ᐱᔨᑦᓯᕋᐅᑎᖓ ᐱᕋᔭᑦᑕᐃᓕᒋᐊᖃᖅᑎᑕᐅᓐᓂᖅᑐᓂ ᐊᒻᒪ ᖃᐅᔨᒋᐊᕆᐊᖃᕋᓂ ᐃᓚᒋᔭᖏᓐᓂᑦ ᐊᐃᑉᐸᖓᑕ 
ᖃᓄᐃᓕᐅᕆᓚᐅᕐᓂᖓ ᐱᔾᔪᑎᐅᓗᓂ ᐊᖏᕐᕋᖓᓐᓂ. “ᐊᐃᑉᐸᖃᓚᐅᕐᒪᑦ ᓇᔭᒋᔭᐅᔪᒥᑦ ᐊᒻᒪ ᑕᐃᑦᓱᒪ 

ᐊᕐᓇᐅᑉ ᐊᓂᐊ ᐊᖏᕐᕋᒥᐅᑕᐅᓗᓂᓗ ᐊᒻᒪ ᖃᓄᐃᓕᐅᖃᑦᑕᐅᑎᓕᕐᓂᕐᒪᑎᒃ. ᐊᓱᐃᓪᓛᒃ, ᐱᔨᑦᓯᕋᐅᑎᒐ 
ᐃᓪᓗᒨᕆᐊᖃᖅᑎᑕᐅᓚᐅᕈᓐᓃᖅᑐᖅ. ᑭᓯᐊᓂ ᐊᑐᖅᑕᐅᔪᕕᓂᖅ ᓯᓚᑖᓂ ᐃᖅᑲᖅᑐᐃᕕᓕᕆᔾᔪᑎᐅᔪᑦ 
ᐃᓚᒌᖑᔪᑦ ᑲᑎᑦᑐᐃᓐᓇᐅᓂᖅᑐᑎᒃ ᐊᒻᒪ ᐅᖃᐅᓯᖃᓕᕐᓂᖅᑐᑎᒃ ᐱᔾᔪᑎᐅᔪᓂᑦ. ᐊᓱᐃᓪᓛᒃ, ᓇᓗᓇᐃᓚᐅᖅᑐᑦ 
ᐱᔨᑦᓯᕋᐅᑕᐅᔪᖅ ᑐᖕᖓᓱᑦᑎᑕᐅᓂᖓᓂᑦ ᐊᖏᕐᕋᒧᑦ ᐊᓂᒋᔭᐅᔪᖅ ᑕᐃᑲᓃᖏᓚᐅᑐᐊᖅᐸᑦ. ᐊᓱᐃᓪᓛᒃ, 
ᐅᐸᒍᓐᓇᓚᐅᖅᑐᖅ ᐃᓚᒥᓂᒃ ᐃᓚᒋᔭᖅᑐᖅᑐᒋᑦ ᐊᒻᒪ ᐊᐃᑉᐸᕐᒥᓂᒃ.” ᐊᖑᑎᐅᔪᖅ ᐊᖏᕐᕋᒨᕐᓯᒪᓚᐅᖅᑐᖅ 
ᐸᓖᓯᒃᑯᑦ ᑕᐃᑯᓐᓇᕐᒪᑕ ᐊᒻᒪ ᑎᒍᔭᐅᓕᖅᑐᓂ ᓱᕋᐃᓯᒪᓂᖓᓂᑦ ᖃᐅᔨᒋᐊᕆᐊᖃᖏᓂᕐᒥᑦ ᑎᓕᓯᔾᔪᑎᒥᑦ. 
“ᐊᓱᐃᓪᓛᒃ, ᐱᔨᑦᓯᕋᐅᑕᐅᔪᖅ ᐃᒪᐃᓕᖓᓕᖅᑐᓂ, “ᐄᓛᒃ ᑐᑭᓯᖕᖏᑦᑐᖓ. ᐅᖃᓚᐅᖅᑐᑦ ᐅᕙᓃᒍᓐᓇᕋᒪ.” 
ᐊᒻᒪ ᐃᓚᒃᑲ ᐅᖃᓚᐅᖅᑐᑦ, “ᑐᑭᓯᖕᖏᑦᑐᒍᑦ. ᐅᖃᓚᐅᕋᓗᐊᕋᑦᑕ ᐅᕙᓃᒍᓐᓇᕐᓂᖓᓂᑦ.” ᐊᓱᐃᓪᓛᒃ, 
ᓇᓗᒋᔭᐅᑦᑎᐊᓕᖅᑐᑦ ᖃᓄᐃᒻᒪᑕ ᐱᓕᕆᔾᔪᑎᒃᑯᑦ ᐸᕝᕕᓵᖃᓕᕐᒪᖔᑕ ᐃᓚᒌᓄᑦ ᐃᓱᒪᒋᔭᐅᔪᒧᑦ 
ᐋᖅᑭᑦᓯᒪᓕᕆᐊᖓ ᐊᒻᒪ ᐋᖅᑭᒍᑎᑦᓴᒥᑦ ᓇᓂᓯᓯᒪᓕᕐᒪᑕ ᓱᓇᐅᓂᖓᓂᑦ ᐱᔾᔪᑎᐅᓯᒪᔪᖅ.”  

ᐃᖅᑲᖅᑐᐃᕕᓕᕆᔨᒃᑯᑦ ᓇᓕᐊᓐᓄᕋᖅᑏᑦ 

ᐱᓕᕆᔾᔪᑎᒍᑦ ᑕᓯᖕᖓᑦᑎᐊᓕᖅᑐᖅ ᒫᓐᓇ. ᐱᓕᕆᔾᔪᑎᑦᓴᐅᔪᓐᓃᓯᐊᖅᑐᖅ. ᓱᕋᑦᓯᒪᑦᑎᐊᓕᕐᒪᑦ ᐊᒻᒪ 
ᓱᕙᓕᑭᐊᖑᓕᖅᑐᓂ.  

ᐃᖅᑲᖅᑐᐃᕕᓕᕆᔨᒃᑯᑦ ᓇᓕᐊᓐᓄᕋᖅᑏᑦ ᐅᕝᕙᓘᓐᓃᑦ ᓄᓇᓕᓐᓅᖅᑏᑦ ᐊᑲᐅᖏᓕᐅᕈᑎᖃᑦᑎᐊᖅᑐᑦ ᖃᓄᖅ 
ᓴᓇᓯᒪᓂᖏᒍᑦ ᐊᒻᒪ ᐊᐅᓚᑕᐅᔾᔪᓯᖏᒍᑦ. ᖃᐅᔨᒪᔮᖑᐃᓐᓇᖅᑐᖅ ᐊᓯᖏᓐᓂ ᓄᓇᓕᐅᔪᓂ ᑲᓇᑕᒥ,435 
ᑕᑯᔭᐅᖅᑳᐸᑦᑐᑦ ᐱᓕᕆᔨᐅᔪᑦ ᐃᓄᐃᑦ ᓄᓇᖓᓐᓂ ᖃᐅᔨᒪᑦᑎᐊᓚᐅᕐᒥᔪᑦ ᐊᑲᐅᖏᓕᐅᕈᑎᐅᕙᑦᑐᓂᑦ ᐱᓪᓗᒋᑦ 
ᓇᓕᐊᓐᓄᕋᖅᑎᐅᔪᑦ ᐃᖅᑲᖅᑐᐃᕕᓕᕆᔩᑦ, ᐅᖃᐅᓯᐅᕙᑦᑐᑎᒃ “ᓇᓕᐊᓐᓄᕋᖅᑏᑦ ᐱᖕᖑᐊᖅᑏᑦ” ᐅᕝᕙᓘᓐᓃᑦ 
“ᖃᖓᑕᓲᖅᑏᑦ ᐱᖕᖑᐊᖅᑏᑦ.”  

ᐃᖅᑲᖅᑐᐃᕕᓕᕆᔨᒃᑯᑦ ᑕᑯᓐᓇᖅᑕᐅᕙᑦᑐᑦ ᐊᒥᓱᓄᑦ ᐃᓄᖕᓄᑦ ᐊᓯᐊᓂᕐᒥᐅᑕᐅᓂᖏᓐᓂᑦ, ᑲᓇᑕᐅᑉ 
ᓂᒋᐊᓂᕐᒥᐅᑎᑐᑦ ᐱᓕᕆᔾᔪᑎᖃᖅᑐᑎᒃ ᐃᓚᒋᔭᐅᖏᓯᐊᖅᑐᒥᑦ ᓄᓇᓕᖏᓐᓄᑦ. “ᐃᓄᐃᑦ ᓄᓇᖏᓐᓅᐸᑦᑐᑦ 
ᐊᒻᒪ ᐃᓯᖅᐸᑦᑐᑦ ᐊᒻᒪ ᐃᓚᓕᐅᑎᓯᒪᕙᖕᖏᑦᑐᑦ ᐃᓄᓐᓄᑦ. ᐃᖅᑲᖅᑐᐃᕕᒻᒦᖏᓐᓇᓲᖑᔪᑦ. ᖃᐅᔨᒪᓕᖅᐸᖏᑦᑐᑦ 
ᓄᓇᓕᐅᑉ ᐃᓗᐊᓂᑦ ᐱᐅᓯᕆᔭᐅᔪᓂᓪᓗ, ᐊᒻᒪ ᐅᒡᒍᐊᓇᖅᑐᖅ.” ᐃᓚᖏᓐᓂ ᓄᓇᓕᕋᓛᖑᓂᕐᓴᓂ, 
“ᐃᖅᑲᖅᑐᐃᕕᓕᕆᔨᒃᑯᑦ ᖃᐃᕙᑦᑐᑦ ᐃᒻᒪᖄ ᐊᑕᐅᓯᐊᖅᑐᑎᒃ, ᒪᕐᕈᐊᑎᖅᑐᑎᓪᓘᓐᓃᑦ ᐃᓛᓐᓂᒃᑯᑦ. ᐊᓱᐃᓪᓛᒃ, 
ᐃᓚᒋᔭᐅᓗᐊᖏᑦᑐᖅ ᓄᓇᓕᓐᓄᑦ, ᐃᓚᒋᔭᐅᖏᑦᑐᖅ ᖃᓄᖅ ᐊᑲᐅᖏᓕᐅᕈᑎᐅᔪᑦ ᐱᓕᕆᔾᔪᑎᐅᒐᔪᒻᒪᖔᑕ.” 
ᐊᓯᐊᓂᒃ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ, “ᐅᓪᓗᖓᓂ ᐃᖅᑲᖅᑐᐃᔪᖃᕐᓂᐊᑎᓪᓗᒍ ᑎᑭᑉᐸᑦᑐᒍᑦ ᐊᒻᒪ 
ᐅᓐᓄᐊᒥᓪᓘᓐᓃᑦ ᐊᑕᐅᓯᕐᒥᑦ ᓯᓂᑦᑕᕐᓇᑕ, ᑕᑯᑦᓴᐅᑎᑦᑎᕙᑦᑐᒍᑦ ᑭᒃᑯᑐᐃᓐᓇᕐᓄᑦ ᓇᑭᖕᖔᕐᓂᑎᓐᓂᒃ ᐊᒻᒪ 
ᓴᖅᑮᓂᖅᑎᓐᓂᒃ ᐊᓪᓛᒋᔭᖏᓐᓂᑦ, ᓄᓇᓕᐅᑉ ᐃᓗᐊᓄᑦ. ᐃᒫᓪᓚᕆᒃ, ᐅᓐᓄᐊᒥᑦ 
ᐊᑕᐅᓯᐊᕋᓱᑉᐸᖏᓐᓂᕗᓪᓘᓐᓃᑦ, ᓇᓗᓇᐃᔭᐃᑎᕐᔪᐊᕌᓗᒃ.”  

ᓇᓕᐊᓐᓄᕋᖅᑏᑦ ᐃᖅᑲᖅᑐᐃᕕᓕᕆᔩᑦ ᓇᓗᓇᐃᔭᖅᑕᐅᕙᑦᑐᑦ ᑕᑯᔭᐅᖅᑳᐸᑦᑐᓄᑦ ᐱᓕᕆᔨᓄᑦ “ᐅᐃᔾᔮᖅᑐᑦ 
ᐊᓄᕆ/ᐅᐃᒪᔮᖅᑐᑦ.” ᐊᑕᐅᓯᖅ ᐸᓖᓯ ᐅᖃᓚᐅᖅᑐᖅ, “ᓇᓕᐊᓐᓄᕋᖅᑏᑦ ᐃᖅᑲᖅᑐᐃᕕᓕᕆᔩᑦ 
ᓄᓇᓕᓐᓅᕋᐃᒻᒪᑕ ᐅᐃᒪᔮᓕᖅᐸᑦᑐᑦ ᐅᓪᓗᓄᑦ ᓄᓇᓕᓐᓃᓐᓂᖏᓐᓂ ᐅᐱᓐᓇᕋᓂ ᒥᑐᐊᕋᐃᒐᒥᒃ ᓄᓇᓕᓐᓄᑦ 
ᐱᓕᕆᖃᑎᒌᑦ ᐊᒻᒪ ᐅᓪᓚᑦᓯᑕᖅᐳᑦ... ᑭᓯᐊᓂ ᐅᐃᒪᔮᑦᑕᑎᓪᓗᒋᑦ, ᐊᑯᓐᓂᖏᓐᓂ, ᑭᓇᓕ ᐱᓕᕆᐊᖃᖅᐸᑉᐸ 
ᖁᐊᕐᓵᕈᑎᐅᓯᒪᔪᖅ ᐃᓱᒪᒋᓪᓗᒍ ᐱᓕᕆᔾᔪᓯᕐᒥ ᓇᓗᓇᐃᔭᐃᓗᓂ ᐱᕋᔭᑕᐅᓯᒪᔪᖅ 
ᐃᑲᔪᕐᓱᐃᔾᔪᑎᖃᑦᑎᐊᕋᓗᐊᕐᒪᖔᖅ ᐊᑐᕆᐊᓕᖏᓐᓂᑦ?”  

ᐃᓚᖓᑦ ᐱᔾᔪᑎᐅᓗᐊᖅᐸᑦᑐᖅ ᓵᖓᔭᖏᑦ ᓇᓕᐊᓐᓄᕋᖅᑏᑦ ᐃᖅᑲᖅᑐᐃᕕᓕᕆᔩᑦ ᐊᒥᓲᓂᖏᑦ 
ᐃᖅᑲᖅᑐᕋᑦᓴᐅᔪᑦ. “ᑕᑕᐅᑦᑎᐊᐸᑦᑐᑦ.” ᐊᕐᕌᒍᓂ ᐊᓂᒍᖅᑐᓂ, ᓄᕙᒡᔪᐊᕐᓇᖅ ᐱᔾᔪᑎᐅᓗᓂ 
ᐱᐅᖏᓕᒋᐊᓚᑦᓯᒪᑐᐃᓐᓇᖅᑐᑦ ᐃᖅᑲᖅᑐᐃᕕᓕᕆᔨᒃᑯᑦ ᓄᖅᑲᖓᑎᑕᐅᑲᐃᓐᓇᑎᓪᓗᒋᑦ. ᐊᑕᐅᓯᕐᒥᑦ 
ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ, “ᒪᑉᐱᒐᓕᒻᒥᒃ 22-ᓂᑦ ᐃᖅᑲᖅᑐᕋᑦᓴᓂᑦ ᐱᑕᖃᓚᐅᕐᓯᒪᔪᖅ 396-ᖑᔪᓂᑦ 

ᐊᓯᔾᔨᕆᐊᖃᓚᐅᖅᑐᒥᑦ ᐱᓕᕆᐊᕆᔭᕆᐊᓕᑦᑎᓐᓂᒃ ᓇᒡᒋᔾᔭᐅᒥ ᐅᓪᓛᒃᑯᑦ 9:30-ᒥᓂᒃ ᐅᓪᓛᒃᑯᑦ 12-ᒧᓄᑦ 
ᐅᓪᓗᒃᑯᑦ, 1:30-ᒥᓂᒃ 5-ᒧᓄᑦ, ᖃᐅᑕᒫᑦᑎᐊᖅ. ᑭᓯᐊᓂ ᑕᓪᓕᕐᒥᕐᒥ ᐃᑦᓯᕚᖅᐸᓚᐅᖅᑐᒍᑦ 9-ᒥᓂᒃ 11-ᒧᓄᑦ 
ᐅᐱᓐᓇᕋᓂ ᖃᖓᑕᓲᒃᑯᕕᒻᒦᒋᐊᖃᖅᐸᑦᑐᒍᑦ 12-ᒥ. ᐱᕕᑭᓗᐊᖅᑐᑯᓗᒃ. ᐅᒡᒍᐊᓇᖅᑐᒻᒪᕆᐅᔪᖅ. ᐃᓛᓐᓂᒃᑯᑦ 
ᐃᖅᑲᖅᑐᐃᕕᓕᕆᓂᐅᔪᖅ ᑐᐊᕕᐊᖑᕙᑦᑐᖅ.” ᐊᓯᐊᓂᑦ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ, 
“ᐱᓇᓱᐊᕈᓯᖃᓚᐅᕐᒥᔪᒍᑦ ᒫᓐᓇᕈᓘᔪᔪᖅ 800-ᓂᑦ ᐱᓕᕆᐊᑦᓴᖃᖅᑐᑕ, ᐊᖏᖃᑎᒌᓚᐅᕋᓗᐊᖅᑐᒍᑦ 
ᑐᑭᖃᖏᑦᑐᑦ ... 800-ᖑᑎᓪᓗᒋᑦ ᐱᓕᕆᐊᑦᓴᑦ, ᐊᓯᖏᓐᓂᑦ ᐱᓕᕆᐊᖃᓗᐊᕈᓐᓇᐸᖏᑦᑐᒍᑦ ᑭᓯᐊᓂ ᑕᐃᓗᒍ 
ᐱᓕᕆᐊᑦᓴᖅ ᐊᒻᒪ ᑐᐊᕕᐊᕆᓗᒋᑦ ᐊᒻᒪ ᑭᖑᕙᒋᐊᖅᑎᓕᕐᓗᒋᑦ.”  

ᓄᕙᒡᔪᐊᕐᓇᖅ ᐱᓪᓗᒍ ᐊᕝᕕᐊᕈᑎᖃᖏᒃᑲᓗᐊᖅᐸᑦ, ᐅᓪᓗᕐᓯᐅᑎᖏᑦ ᓇᓕᐊᓐᓄᕋᖅᑏᑦ ᐃᖅᑲᖅᑐᐃᕕᓕᕆᔩᑦ 
ᐊᑦᓱᕉᑎᐅᔪᓐᓇᖅᑐᑦ, ᐃᓚᖓᑦ ᒪᑭᒪᑎᑦᑎᓇᓱᐊᖅᐸᓐᓂᖅ ᑲᔪᓯᔭᐅᖁᓪᓗᒋᑦ ᑎᒍᔭᐅᑎᑦᑎᓇᓱᐊᖅᑎᐅᑉ 
ᐱᓕᕆᐊᑦᓴᖏᑦ. ᑎᒍᔭᐅᑎᑦᑎᓇᓱᐊᖅᑎᒥᑦ ᐅᖃᖅᑐᖃᓚᐅᕐᒪᑦ:  

ᐊᑲᐅᓈᖅᑎᓪᓗᒍ, ᐱᓗᐊᖅᑐᒥ ᐃᓘᓐᓇᖏᓐᓄᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᕐᓯᒪᔪᓄᑦ ᐱᓕᕆᐊᑦᓴᓄᑦ, 
ᐊᑕᐅᓯᕐᒥᑦ ᑎᒍᔭᐅᑎᑦᑎᓇᓱᐊᖅᑎᖃᕐᓗᑕ ᐊᒻᒪ ᐊᑕᐅᓯᕐᒥᑦ ᑎᒍᔭᐅᑎᑦᑎᓇᓱᐊᖅᑎᐅᑉ 
ᑕᑯᓐᓇᕐᓯᒪᔪᓄᑦ ᑐᑭᒧᐊᑦᑎᖃᕐᓗᓂ ᐱᒋᐊᕐᕕᖏᓐᓂ, ᐊᒻᒪ ᑕᐃᒃᑯᐊᖑᒐᔭᖅᑐᑦ ᐱᓕᕆᔪᑦ 
ᐃᓚᖃᕐᓗᑎᒃ ᑕᑯᓐᓇᕐᓯᒪᔪᒥᑦ ᐃᖅᑲᖅᑐᐃᕕᓕᕆᓂᖏᓐᓂ ᐃᓱᐊᓄᑦ. ᑲᑎᒪᖃᑕᐅᓗᑎᑦ ᓯᕗᓪᓕᖅᐹᒥ 
ᐃᖅᑲᖅᑐᐃᕕᒃᑰᓕᕈᕕᑦ, ᖃᑎᒪᖃᑕᐅᓗᑎᑦ ᓯᕗᓪᓕᐊᕈᑕᕐᒥ ᐱᑕᖃᕐᓂᖅᐸᑦ, ᑕᐃᒃᑯᐊᖑᒐᔭᖅᑐᑦ 
ᐃᓕᓐᓂᒃ ᐱᓕᕆᖃᑎᖃᖅᐸᓪᓗᑎᒃ ᐃᖅᑲᖅᑐᐃᔪᖃᖅᑎᓪᓗᒍ ᐊᒻᒪ ᑕᒪᐅᓇ 
ᑕᑎᒋᔭᐅᓕᕈᓐᓇᕐᓯᒐᔭᖅᑐᖅ ᐱᓕᕆᖃᑎᒌᓐᓂᒃᑯᑦ. ᐃᖅᑲᓇᐃᔭᖅᑎᖁᑎᕗᑦ ᖃᐅᔨᒪᓕᕋᔭᖅᑐᑦ 
ᑕᐃᑦᓱᒥᖓ ᐊᒥᓱᓂᑦ ᐊᐱᖅᑯᑎᖃᖅᐸᖏᓪᓗᑎᒃ ᐅᑎᖅᑕᐸᑦᑐᓂᑦ. ᐊᒻᒪ ᐱᕋᔭᑕᐅᓯᒪᔪᖅ ᐅᕙᑦᑎᓐᓂᒃ 
ᖃᐅᔨᒪᓕᕈᓐᓇᖅᑐᖅ.  

ᐊᓯᐊᓂᑦ ᑎᒍᔭᐅᑎᑦᑎᓇᓱᐊᖅᑎᒥᑦ ᐅᖃᖅᑐᖃᓚᐅᖅᑐᖅ, ᒪᑭᒪᑎᑦᑎᓂᐅᔪᖅ ᐱᓕᕆᐊᖑᔪᒥᑦ ᐱᒻᒪᕆᐅᕗᖅ 
ᐱᕋᔭᑕᐅᓯᒪᔪᓄᑦ.  

ᑲᑎᒪᖃᑎᖃᕐᓯᒪᓕᕐᓗᓂ ᑭᓇᒥᑦ ᐊᒻᒪ ᓴᖅᑮᓯᒪᓕᖅᑐᓂ ᑲᔪᓯᔾᔪᑎᑦᑎᐊᕙᓐᓂᒃ, 
ᐱᔭᕆᐊᑭᓐᓂᓴᒻᒪᕆᐅᒐᔭᖅᑐᖅ ᑭᖑᓪᓕᕐᒥ ᑲᑎᒪᖃᑎᒋᓕᕐᒥᒍᕕᒋᑦ... ᐊᑕᐅᓯᐊᕐᓗᑎᑦ 
ᒪᕐᕈᐊᖅᑎᑐᐃᓐᓇᖅᑐᒋᓪᓘᓐᓃᑦ ᑲᑎᒪᖃᑎᒋᓯᒪᓕᕈᕕᒋᑦ, ᐊᖏᔪᐊᓘᖏᒃᑲᓗᐊᖅᐸᑦ 
ᐱᓕᕆᖃᑎᒌᑦᑎᐊᕐᓂᐅᔪᖅ ᑭᓇᒥᑦ, ᐃᓱᒪᒋᔭᕋᓕ ᐊᖏᔪᐊᓗᒻᒥᑦ ᐊᑦᑐᐃᔾᔪᑎᐅᕙᓐᓂᖓᓂᑦ 
ᐊᐅᓚᑦᑎᔪᓐᓇᑦᑎᐊᕐᓂᖏᓐᓂᑦ ᐊᑦᓱᕉᑎᒥᓂᒃ ᐃᓱᒪᒃᑯᑦ ᐱᕋᔭᑕᐅᓯᒪᔪᓄᑦ. ᖃᐅᔨᒪᓂᕐᓴᐅᓕᖅᑎᓪᓗᒋᑦ 
ᐃᓗᓕᖏᓐᓂᑦ ᖃᓄᖅ ᓂᕆᐅᒋᔭᖃᕈᓐᓇᕐᓂᖏᓐᓂᓪᓗ ᐃᓱᒪᒋᔭᒃᑯᑦ ᐊᑲᐅᓂᕐᓴᒃᑯᑦ 
ᐊᐅᓚᑦᑎᔪᓐᓇᓂᕐᓴᐅᓕᕈᓐᓇᖅᑐᑦ ᐊᑦᓱᕉᑎᒥᓂᒃ ᐃᓱᒪᒃᑯᑦ. ᐊᓱᐃᓪᓛᒃ,  ᖃᐅᔨᒪᒐᓂ ᑭᒃᑯᑦ 
ᑕᐃᑲᓃᓐᓂᐊᕐᒪᖔᑕ ᐅᓪᓗᖓᓂ ᐃᒪᐃᑦᑐᖅ, ᐃᒪᐃᒍᓇᖅᑐᖅ, ᑭᓇᒧᑦ ᐊᐱᕐᓱᖅᑕᐅᓂᐊᖅᑐᓂ 
ᖃᐅᔨᒪᒐᓂ ᖁᕕᐊᓇᖏᓂᖅᐹᖑᕙᓪᓚᐃᔪᖅ ᐅᓪᓘᓗᓂ ᐃᓅᓯᖏᓐᓂ. ᑕᐃᒪᐃᓕᐅᖁᔭᕗᑦ 
ᑭᒃᑯᑐᐃᓐᓇᐃᑦ. ᖃᐃᓗᑎᒃ ᐅᖃᐅᓯᖃᕆᐊᖅᑐᕐᓗᑎᒃ ᐃᓗᓕᓕᒫᖏᓐᓂᑦ ᓇᓗᓇᐃᔭᐃᓗᑎᒃ 
ᖁᕕᐊᓇᖏᓂᖅᐹᒥᑦ ᐊᑐᕐᓯᒪᔭᖏᓐᓂᑦ.  

ᖃᓄᐃᑦᑑᔾᔪᓯᖏᑦ ᐃᖅᑲᖅᑐᐃᕕᓐᓂᑦ ᐅᓪᓗᕐᓯᐅᑎᓕᐅᕈᑎᐅᑉ, ᐱᔭᕆᐊᑐᔪᒻᒪᕆᐅᕙᑦᑐᑦ ᒪᑭᒪᑎᑦᑎᓇᓱᓐᓂᒃᑯᑦ 
ᑲᔪᓯᔾᔪᑎᖏᓐᓂᑦ, ᐱᓪᓗᒋᑦ ᑎᒍᔭᐅᑎᑦᑎᓇᓱᐊᖅᑎᐅᑉ ᐊᓪᓚᕝᕕᖓᑕ ᓇᓕᐊᓐᓄᕋᐅᑎᒋᕙᑦᑕᖏᑦ ᓄᓇᓕᓐᓄᑦ 
ᐊᔾᔨᒌᖏᑦᑐᓄᑦ ᐃᖅᑲᖅᑐᐃᔾᔪᑎᓄᑦ ᓄᓇᓕᖃᕐᕕᓐᓂ. “ᑖᒃᑯᓂᖓᑦᓴᐃᓐᓇᖅ ᐊᐅᓪᓚᑎᑦᑎᒍᓐᓇᐸᖕᖏᑦᑐᒍ 
ᐅᐱᓐᓇᕋᓂ ᐱᖓᓱᓂᑦ ᐃᖅᑲᖅᑐᐃᔪᖃᖅᐸᑦᑐᖅ ᐊᑕᐅᑦᑎᒃᑯᑦ ᐊᒻᒪ ᒪᕐᕉᒃ ᐃᖅᑲᖅᑐᐃᔫᒃ, ᓴᐳᓐᓂᐊᖅᑎᐅᔪᖅ 
ᑭᖑᓪᓕᖅᐹᓅᓚᐅᖅᑐᖅ ᒪᕐᕉᓐᓄᑦ ᒪᕐᕉᓐᓅᖅᑐᓂ ᐊᔾᔨᒌᖏᑦᑐᓄᑦ ᓄᓇᓖᓐᓄᑦ, ᐊᒻᒪ ᑕᐃᓐᓇ ᑭᓇ 
ᒪᕐᕈᕈᖅᑎᒍᓐᓇᕐᓇᑎᒍᓪᓗ ᐊᓱᐃᓪᓛᒃ ᓂᕈᐊᕆᐊᖃᖅᐸᑦᑐᒍᑦ ᓇᓪᓕᐊᓐᓂᒃ ᐊᑐᕐᓂᐊᕐᒪᖔᑦᑕ.” ᑕᒪᓐᓇ 
ᑲᔪᓯᖏᔾᔪᑎᐅᕙᑦᑐᖅ ᐊᑦᑐᐃᓂᖃᖅᐸᒻᒥᔪᖅ ᐱᕋᔭᑕᐅᓯᒪᔪᓂᑦ:  

ᑕᒪᐅᓇ ᑐᑭᖃᖅᑐᖅ ᐱᕋᔭᑕᐅᓯᒪᔪᖅ ᑲᑎᒪᖃᑎᖃᕐᓗᓂ ᑎᒍᔭᐅᑎᑦᑎᓇᓱᐊᖅᑎᐅᑉ ᑕᑯᓐᓇᕐᓯᒪᔪᓂᑦ 
ᑐᑭᒧᐊᑦᑎᑦᑎᔨᖓᓂᑦ ᓯᕗᓪᓕᕐᒥ ᓴᖅᑭᕆᐊᖓᑎᓪᓗᒍ ᐅᕝᕙᓘᓐᓃᑦ ᐅᖃᖃᑕᐅᓗᓂ ᐊᒻᒪ ᑭᖑᓪᓕᕐᒥ 
ᑕᕝᕗᖓ ᓄᓇᓕᒻᒨᓕᕋᓗᐊᕋᒥᒃ ᑕᖅᑮᒃ ᐃᒻᒪᖄ ᒪᕐᕉᒃ ᐊᓂᒍᓚᐅᖅᑎᓪᓗᒋᒃ ᐊᓯᒋᓕᕐᒥᓗᒋᑦ ᐱᓕᕆᔩᑦ. 
ᐊᒻᒪ ᐃᒻᒪᖄ ᓯᕗᓕᖅᑎᐅᑐᐃᓐᓇᕆᐊᖃᖅᐸᑦᑐᑎᒃ ᐃᖅᑲᖅᑐᐃᔩᑦ ᐊᒻᒪ ᑲᑎᒪᖃᑕᐅᒐᔭᕐᓗᑎᒃ 
ᑎᒍᔭᐅᑎᑦᑎᓇᓱᐊᖅᑎᐅᑉ ᑕᑯᓐᓇᕐᓯᒪᔪᓂᑦ ᑐᑭᒧᐊᑦᑎᑦᑎᔨᖓᓂᑦ ᐊᒻᒪ ᓴᐳᓐᓂᐊᖅᑎᒥᑦ. ᐊᒻᒪ 
ᐃᖅᑲᖅᑐᐃᔪᖃᕐᓂᐊᓕᖅᑎᓪᓗᒍ ᑕᐃᓐᓇᓴᐃᓐᓇᐅᖏᑐᐃᓐᓇᕆᐊᖃᖅᐸᑦᑐᑦ ᑎᒍᔭᐅᑎᑦᑎᓇᓱᐊᖅᑎᐅᑉ 
ᑕᑯᓐᓇᕐᓯᒪᔪᓂᑦ ᑐᑭᒧᐊᑦᑎᑦᑎᔨ, ᓴᐳᓐᓂᐊᖅᑎ ᐊᓯᒋᓗᓂᐅᒃ, ᐅᕝᕙᓘᓐᓃᑦ ᑖᓐᓇᓴᐃᓐᓇᐅᓗᓂ 
ᓴᐳᓐᓂᐊᖅᑎ ᐊᒻᒪ ᐊᓯᔾᔨᕐᓯᒪᓗᓂ ᑕᑯᓐᓇᕐᓯᒪᔪᓂᑦ ᑐᑭᒧᐊᑦᑎᑦᑎᔨ. ᐊᒻᒪ ᑕᒪᐅᓇ ᑐᑭᖃᕈᓐᓇᖅᑐᖅ 
ᐱᕕᑦᓴᖃᕐᓯᒪᖏᓐᓂᖏᓐᓂᑦ ᐱᕈᐃᓂᒃᑯᑦ ᐱᓕᕆᖃᑎᒌᒍᑎᖏᓐᓂᑦ. ᐱᓕᕆᖃᑎᒌᒍᑎᒋᒐᔭᖅᑕᖏᒃ 
ᐸᕝᕕᓵᖑᕙᑦᑐᑦ ᐊᒻᒪ ᐱᕋᔭᑕᐅᓯᒪᔪᑦ ᐊᒻᒪ ᑕᑯᓐᓇᕐᓯᒪᔪᑦ ... ᐅᖃᐅᓯᖃᒃᑲᓐᓂᕆᐊᖃᓕᖅᐸᑦᑐᑦ 
ᐅᓂᒃᑳᖏᓐᓂᑦ ᐊᑕᐅᓯᐊᕋᑎᒃ. ᐊᒻᒪ ᓇᓂᒐᓱᓕᖅᑐᒍ ᐊᒻᒪ ᐱᕈᐃᓇᓱᐊᖅᑐᓂ ᐱᓕᕆᖃᑎᒌᒍᑎᑦᓴᓂᑦ 
ᑕᑎᒋᔭᖃᕐᓂᕐᒥᑦ. 

ᒪᑭᒪᑎᓇᓱᑦᑐᒍ ᑲᔪᓯᔾᔪᑎᖓ ᐱᓕᕆᐊᖑᔫᑉ ᐱᔭᕆᐊᑐᓕᒃᑲᓐᓂᖅᐸᑦᑐᑦ ᐊᓯᔾᔨᑕᐃᓐᓇᐸᓐᓂᖏᓐᓂᑦ 
ᑎᒍᔭᐅᑎᑦᑎᓇᓱᐊᖅᑏᑦ ᓴᐳᓐᓂᐊᖅᑏᑦ. ᐊᑕᐅᓯᕐᒥᑦ ᓴᐳᓐᓂᐊᖅᑎᒥᑦ ᐅᖃᖅᑐᖃᓚᐅᖅᑐᖅ: 

ᐊᒥᓱᐃᑦ ᒪᒃᑯᓂᕐᓴᐃᑦ ᑎᒍᔭᐅᑎᑦᑎᓇᓱᐊᖅᑏᑦ ᐅᑭᐅᖅᑕᖅᑐᒨᑉᐸᑦᑐᑦ ᐱᓕᒻᒪᓴᕆᐊᖅᑐᑎᒃ, ᐃᒫᒃ, 
ᓯᕗᓪᓕᖅᐹᖑᕙᑦᑐᑦ ᐃᖅᑲᓇᐃᔮᕆᓂᐊᓕᖅᑕᖏᓐᓂ. ᖃᐅᔨᒪᐃᓐᓇᐸᑦᑐᑦ ᐊᖏᕐᕋᒥᓅᕈᒪᒐᒥᒃ. ᐊᕐᕌᒎᒃ 
ᒪᕐᕉᒃ (2), ᐃᒻᒪᖄ ᐱᖓᓱᑦ (3) ᐊᓂᒍᕐᒪᑕ ᐊᒻᒪ ᐊᐅᓪᓚᑦᑕᓕᖅᐳᑦ. ᐊᓱᐃᓪᓛᒃ, ᐊᖏᔪᐊᓗᒻᒥᒃ 
ᐊᑦᑐᐃᔾᔪᑎᖃᖅᐸᑦᑐᑦ, ᐱᓕᕆᐊᑦᓴᓂᑦ ᐊᒻᒪ ᐃᖅᑲᖅᑐᐃᔪᖃᕐᓂᐊᖅᑐᓂ ᐊᒻᒪ ᓱᓇᒥᒃ ᐱᔾᔪᑎᖃᖅᑐᑎᒃ 
ᑲᔪᓯᔾᔭᖏᓚᑦ, ᑭᓯᐊᓂ ᑲᑎᒪᖃᑎᒋᓚᐅᖅᑕᐃᑦ ᐱᕋᔭᑕᐅᓯᒪᔪᖅ, ᑲᑎᒪᓐᓂᖅᑐᓯ ᐊᑕᐅᓯᐊᕋᓯ ᐊᒻᒪ 
ᐊᓯᖏᓐᓂᑦ, ᐊᒻᒪ ᐃᒻᒪᖄ ᐸᓯᔭᐅᓯᒪᔪᖅ ᓴᖅᑭᔭᖏᓚᖅ ᐊᒻᒪ ᑎᒍᔭᐅᔪᑦᓴᒫᖑᓕᖅᑐᓂ ᐸᐃᑉᐹᑎᒍᑦ 
ᐊᒻᒪ ᓄᖅᑲᖅᑎᑕᐅᑦᑕᖅᐳᖅ ᐃᖅᑲᖅᑐᐃᓂᐅᔪᖅ. ᐃᓛᒃ, ᑎᒍᔭᐅᑎᑦᑎᓇᓱᐊᖅᑎ ᕿᒪᐃᓪᓗᓂ 
ᐊᓪᓚᕕᒻᒥᑦ ᐊᒻᒪ ᓄᑖᒥᑦ ᐊᓯᐊᓂᑦ ᐃᓯᖅᑐᖃᖔᖅᑐᓂ. ᐊᒻᒪ ᑕᒪᓐᓇ ᐅᖃᐅᓯᐅᖏᓐᓇᐸᑦᑐᖅ 
ᐱᕋᔭᑕᐅᓯᒪᔪᓄᑦ, ᑲᔪᓯᔪᓐᓇᖏᒻᒪᑕ ᑖᒃᑯᐊᓴᐃᓐᓇᐃᑦ ᐱᓕᕆᔩᑦ, ᖃᓄᕉᖅ, ᐱᓕᕆᐊᑦᓴᒥᑦ 
ᓇᖕᒥᓂᖃᕐᓂᕐᒥᑦ. ᑲᔪᓯᕙᖕᖏᑦᑐᑦ ᑖᒃᑯᐊᓴᐃᓐᓇᐃᑦ ᐸᓖᓰᑦ, ᐊᒻᒪ ᑎᒍᔭᐅᑎᑦᑎᓇᓱᐊᖅᑎᐅᑉ 
ᑕᑯᓐᓇᕐᓯᒪᔪᓂᑦ ᑐᑭᒧᐊᑦᑎᑦᑎᔨᖏᑦ.  

ᐃᖅᑲᖅᑐᐃᓂᐊᖅᑐᓂᑦ  

ᐃᓚᖏᑦ ᐃᖅᑲᖅᑐᕋᑦᓴᐅᒐᓗᐊᑦ ᑭᖑᕙᒋᐊᖅᑎᑕᐅᓯᒪᒍᓐᓇᖅᑐᑦ ᐊᕐᕌᒍᒧᑦ ᑭᖑᓪᓕᕐᒧᑦ. ᐊᓱᐃᓪᓛᒃ, 
ᐅᑎᖅᑕᐸᑦᑐᑦ ᐃᖅᑲᖅᑐᐃᕕᒻᒧᑦ ᐃᒪᐃᓕᔭᐅᑐᐃᓐᓇᕐᓂᐊᖅᑐᑎᒃ, “ᑭᖑᕙᒋᐊᕋᑦᑎᒍ.”  

ᑭᖑᕙᒋᐊᕈᑎᐅᕙᑦᑐᑦ ᖃᐅᑕᒫᖅᑐᖅᓯᐅᑎᔮᖅᑐᑦ ᐃᖅᑲᖅᑐᐃᕕᓕᕆᔨᓄᑦ ᓇᓕᐊᓐᓄᕋᖅᑎᓄᑦ. ᐊᑕᐅᓯᕐᒥᑦ 
ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ, “ᐊᒥᓱᐊᓗᐃᑦ ᓄᖅᑲᖅᑕᐅᕙᑦᑐᑦ, ᓄᖅᑲᖅᑕᐅᕙᑦᑐᑦ, ᓄᖅᑲᖅᑕᐅᕙᑦᑐᑦ 
ᑭᖑᓪᓕᕐᒧᑦ ᐃᖅᑲᖅᑐᐃᓂᕐᒧᑦ, ᑭᖑᓪᓕᕐᒧᑦ ᐃᖅᑲᖅᑐᐃᓂᕐᒧᑦ, ᑭᖑᓪᓕᕐᒧᑦ ᐃᖅᑲᖅᑐᐃᓂᕐᒧᑦ.” ᐊᑕᐅᓯᕐᒥ 
ᓄᓇᓕᒻᒥ ᐊᕙᑎᐅᓗᐊᓂᑦ (20) ᐃᖅᑲᖅᑐᐃᒋᐊᖃᓚᐅᖅᑐᑦ ᐅᓪᓘᓐᓂ ᒪᕐᕉᓐᓂ (2). “ᐊᒻᒪ ᑕᑯᓐᓇᑕᖅᐳᑎᑦ, 
ᐱᕋᔭᑕᐅᓯᒪᔪᓄᑦ, ᒪᕐᕉᕌᓗᐊᓯᔪᖅ (2) ᐱᖓᓱᓄᑦ (3) ᐊᕐᕌᒍᓄᑦ ᐃᓚᖏᑦ ᐱᓕᕆᐊᖑᓚᐅᖅᑎᓐᓇᒋᑦ. ᐊᒻᒪ 
ᖃᐅᑕᒫᕈᔪᒃ ᐃᒪᐃᓕᖓᓕᖅᐸᑦᑐᑦ, ᑲᒪᒋᔪᒪᔪᓐᓃᕋᒥᐅᒃ ᐅᕝᕙᓘᓐᓃᑦ ᐱᓗᐊᕐᒪᑦ.” ᐊᓯᐊᓂᑦ ᐱᓕᕆᔨᒥᑦ 
ᐅᖃᖅᑐᖃᖅᑐᖅ,  

ᐃᖅᑲᖅᑐᐃᕕᓕᕆᓂᖅ ᑐᐊᕕᖏᓯᐊᖅᑐᑦ... ᐱᓕᕆᐊᖑᑯᑖᑉᐸᑦᑐᖅ, ᐱᓗᐊᖅᑐᒥ 
ᓇᓪᓕᐊᓐᓄᕋᖅᑎᐅᑎᓪᓗᒋᑦ ᐃᖅᑲᖅᑐᐃᕕᓕᕆᔩᑦ... ᐊᑕᐅᓯᖅ ᓄᓇᓕᐅᔪᖅ 
ᐃᖅᑲᖅᑐᐃᕕᐅᓚᐅᕐᓯᒪᓚᐅᖏᑦᑐᖅ ᐊᕐᕌᒍᓄᑦ ᐱᖓᓱᓄᑦ ᑎᓴᒪᓄᓪᓘᓐᓃᑦ (3-4) ᐅᐱᓐᓇᕋᓂ 

ᑕᐃᑯᓐᓇᕆᐊᖃᓕᕋᐃᒻᒪᑕ ᓯᓚ ᐱᔾᔪᑎᐅᕙᓚᐅᖅᑐᖅ, ᓱᓇᑐᐃᓐᓇᐃᑦ. ᐊᓱᐃᓪᓛᒃ, ᖃᐅᔨᒪᒻᒥᔭᐃᑦ 
ᐱᔭᕆᐊᑐᓂᖓᓂ. ᐃᓛᒃ, ᑭᓇᑐᐃᓐᓇᖅ ᓯᕗᒧᐊᑦᑐᖃᖅᐸᑦ ᐊᒻᒪ ᐊᑲᐅᖏᓕᐅᕈᑎᒥᑦ ᐅᖃᐅᓯᖃᕐᓗᓂ, 
ᖃᓄᐃᓕᐅᕐᓗᓂᒋᑦ ᖃᓄᐃᓕᐅᕆᐊᓕᓂ, ᑕᐃᓐᓇ ᑭᓇ ᐊᓂᑎᑕᐅᑦᑕᖅᕗᖅ ᒪᓕᒋᐊᖃᖅᑐᓂ 
ᒪᓕᒐᕐᓂᑦ ᑭᖑᓪᓕᕐᒧᑦ ᐃᖅᑲᖅᑐᖅᑕᐅᓚᐅᖏᓂᕐᒥᓂ, ᐱᐅᓯᒃᑯᑦ ᕿᓚᒥᕈᓘᒐᔭᖅᑐᖅ, ᐊᕐᕌᒍᒐᓴᓄᑦ 
ᐊᑐᖅᑕᐅᔪᓐᓇᖅᑐᖅ. ᐅᖃᐅᓯᕆᓇᓱᒋᐊᖓ ᑕᒪᒃᑯᓄᖓ ᐃᒪᐃᑦᑐᖅ.  

ᐊᑐᖅᑕᐅᕙᑦᑐᖅ “ᐃᖅᑲᖅᑐᐃᓂᖅ ᓱᑲᑦᑑᖏᒻᒪᑦ” ᐃᓅᓯᒃᑯᑦ ᐊᔾᔩᔪᓐᓇᑐᒻᒪᕆᐅᔪᖅ ᐱᐅᖏᑐᒃᑯᑦ 
ᐱᕋᔭᑕᐅᓯᒪᔪᓄᑦ. ᐊᑕᐅᓯᖅ ᑕᑯᔭᐅᖅᑳᐸᑦᑐᖅ ᐱᓕᕆᔨ ᐅᖃᐅᓯᖃᓚᐅᖅᑐᖅ ᓄᓕᐊᕐᓂᒃᑯᑦ 
ᖁᓄᔪᕐᓂᐊᖅᑕᒥᓂᕐᒥᒃ ᐊᕐᕌᒍᓕᒻᒥᒃ 11-ᓂᑦ ᐊᕐᓇᓗᑲᕐᒥᒃ. “ᐊᑐᖅᑕᐅᓚᐅᖅᑐᖅ, ᐊᑐᖅᑕᐅᓪᓚᕆᓚᐅᖅᑐᖅ. 
ᐃᓘᓐᓇᑎᒃ ᓇᓗᓇᐃᔭᐃᑎᐅᔪᑦ ᓄᐊᑕᐅᓚᐅᖅᑐᑦ ᑕᑯᑦᓴᐅᑎᑦᑎᓚᐅᖅᑐᑦ ᐊᖏᓂᕐᓴᒥᑦ 
ᐅᖃᐅᓯᕆᓚᐅᖅᑕᖏᓐᓂᑦ ᐱᓂᕐᓴᐅᓯᒪᓪᓗᓂ. ᐊᓱᐃᓪᓛᒃ, ᐊᐱᖅᑯᑎᑦᓴᐅᖏᑦᑐᖅ ᐊᑐᖅᑕᐅᓚᐅᕐᓂᖓᓂᑦ. 
ᐊᒻᒪ ᐊᕐᕌᒍᖃᖅᑐᓂᓗ ᐊᖏᕈᓐᓇᕋᓂ ᐃᓐᓇᖅᑎᑐᑦ, ᐃᒫᒃ, ᖃᓄᐃᖏᑦᑐᖅ. ᐊᔪᕐᓇᖅᑐᖅ.” ᐊᕐᓇᓗᑲᖅ, ᒍᓚᐃ 
6-ᒦᓚᐅᖅᑐᖅ ᐱᕋᔭᑕᐅᒻᒪᑦ, ᐅᐸᓗᖓᐃᕐᓯᒪᓚᐅᖏᑦᑐᖅ ᐅᑎᕆᐊᑦᓴᖅ ᐃᓕᓐᓂᐊᕐᕕᒻᒧᑦ ᐱᓕᕆᐊᖑᔪᖅ 
ᐱᔭᕇᖅᑕᐅᓇᓱᐊᕐᓂᖓᓂ ᐃᖅᑲᖅᑐᐃᕕᒃᑯᑦ ᐅᐱᓐᓇᕋᓂ ᐅᓂᒃᑳᖑᕙᓕᓚᐅᖅᑐᖅ ᑭᒃᑯᑐᐃᓐᓇᕐᓄᑦ 
“ᐅᖃᐅᑎᑦᓴᐅᑎᐅᓗᓂ ᐊᒻᒪ ᐊᓯᕈᓘᔭᖏᓐᓂᑦ” ᐊᑐᕆᐊᖃᕐᓂᐊᖅᑕᖏᓐᓂᑦ. “ᑕᐃᓐᓇ ᓱᕈᓯᐅᔪᖅ 
ᓱᓕᓂᕋᖅᑕᐅᒋᐊᖃᓚᐅᖅᑐᖅ ᐃᒪᐃᑦᑐᒥᑦ, “ᖃᐅᔨᒪᒋᑦ, ᑕᒪᓐᓇ ᐊᑐᖅᑕᐅᓚᐅᖅᑐᖅ, ᐆᒪ ᐃᓐᓇᐅᑉ 
ᐃᒪᐃᓕᐅᓚᐅᕌᑎᑦ.” ... ᑕᒪᑦᓱᒥᖓ ᓱᕈᓯᖅ ᑕᑯᒋᐊᓕᒃ ᓯᕗᒧᐊᑦᑎᐊᕐᓂᐊᕈᓂ, ᓱᓕᓂᕋᖅᑕᐅᓂᖓ ᓴᓪᓗᖏᒻᒪᑦ. 
ᐊᖑᑎᐅᑉ ᐃᓅᓯᖓᓂᑦ ᐱᐅᖏᓕᑎᑦᑎᓇᓱᐊᓚᐅᖏᑦᑐᖅ. ᑭᓇᑐᐃᓐᓇᕐᒥᑦ ᑲᑕᑦᑎᑦᑎᓇᓱᓚᐅᖏᑦᑐᖅ. 
ᐊᑐᓚᐅᖅᑕᖓ ᐊᕐᓇᐅᑉ.”  

ᐱᓕᕆᐊᖑᑦᓲᔭᕋᓱᑦᑎᓪᓗᒍ ᐃᖅᑲᖅᑐᐃᕕᒃᑯᑦ, ᐊᕐᓇᓗᑲᐅᔪᖅ ᐊᖑᒻᒪᑎᓯᒪᓇᓱᓚᐅᖅᑐᖅ ᐃᓕᓐᓂᐊᕈᑎᒥᓂᒃ 
ᐊᖏᕐᕋᒥᓂ. ᐊᑕᐅᑦᑎᒃᑯᑦ, “ᐱᖃᑎᖏᑦ ᐊᒻᒪ ᐃᓕᓐᓂᐊᖃᑎᖏᑦ ᓯᕗᒧᐊᑉᐸᓪᓕᐊᔪᑦ ᐊᕐᕌᒍᑕᒫᖅ.” 
ᐱᓕᕆᔨᐅᔪᖅ ᐃᓱᒫᓘᑎᖃᓚᐅᕐᒥᔪᖅ ᐊᕐᓇᓗᑲᐅᑉ ᐃᓱᒪᒃᑯᑦ ᖃᓄᐃᒋᐊᖃᖏᓐᓂᖓᓂᑦ. 
“ᐃᓱᒫᓘᑎᒋᑦᑎᐊᖅᑕᕋ ᓱᕈᓯᖅ ᐅᖃᓕᒪᕕᒻᒨᖅᑎᑕᐅᓕᕈᓂ ᐊᒻᒪ ᖃᓄᐃᑦᑑᓂᖓᓂᑦ ᐅᖃᓕᒪᕕᐅᑉ, ᖃᓄᖅ 
ᓂᐱᖃᕐᓂᖓᓂᑦ. ᒎᑎ ᐃᔾᔪᓇᐃᑦᑐᖅ, ᐃᒫᒃ, ᐃᓱᒪᖓᒍᑦ ᖃᓄᐃᒋᐊᖃᖏᓐᓂᖓ ᐊᑦᑕᓇᖅᑐᒻᒪᕆᐅᒻᒪᑦ. ᐊᒻᒪ 
ᖃᐅᑕᒫᑦ ᓂᐱᖃᕈᓐᓃᑐᐃᓐᓇᐸᑦᑐᖅ.” ᐊᕐᓇᓗᑲᖅ ᐅᖃᖃᑕᐅᖁᔭᐅᓕᓚᐅᖅᑐᖅ, ᑭᓯᐊᓂ 
“ᐅᖃᖃᑕᐅᖁᔭᐅᓚᐅᖅᑐᖅ ᐃᓕᓴᕕᒻᒥ ᐅᖃᖃᑕᐅᕙᑦᑐᒥᑦ.” ᑐᑭᖃᓚᐅᖅᑐᖅ “ᐅᖄᓚᕕᐅᓗᓂ 
ᐃᓕᓐᓂᐊᕐᕕᐅᑉ ᐊᓪᓚᕝᕕᖓᓂ ᐃᓘᓐᓇᖏᓐᓄᑦ ᓈᓚᑦᑕᐅᓗᓂ ᐅᖃᐅᓯᖃᖅᑎᓪᓗᒍ ᐱᔭᑦᓴᒥᓂᒃ. ᑕᒪᓐᓇ 
ᓈᒻᒪᑦᑐᔮᖅᐸ? ᐊᕐᕌᒍᓕᒻᒧᑦ 11-ᓂᑦ? ᑕᒪᓐᓇ ᐱᐅᓂᖅᐹᖑᒻᒫᑦ ᓴᖅᑭᕈᓐᓇᖅᑕᐃᑦ? ᖃᐅᔨᒪᖏᓯᐊᖅᑐᖓ 
ᓄᓇᕐᔪᐊᕐᒥᐅᑕᕐᒥᒃ ᐃᓱᒪᒐᔭᖅᑐᒥᑦ ᑕᒪᓐᓇ ᓈᒻᒪᒋᐊᖓ ᓇᒥᑐᐃᓐᓇᖅ.”  

ᐱᓕᕆᐊᖑᔪᖅ ᒪᕐᕈᐊᓅᓚᐅᖅᑐᖅ ᐊᕐᕌᒍᒧᑦ. “ᐊᓱᐃᓪᓛᒃ, ᐱᖃᓐᓂᕆᓚᐅᖅᑕᖏᑦ ᐊᕐᕌᒍᒥ ᒍᓚᐃ 6-ᖑᑎᓪᓗᒍ 
ᒍᓚᐃ 8-ᒦᓕᖅᑐᑦ.” ᐃᖅᑲᖅᑐᐃᕕᔾᔪᐊᕐᕕᒻᒨᓛᓕᖅᑐᖅ ᐱᓕᕆᐊᖑᔪᖅ. ᐊᓱᐃᓪᓛᒃ, “ᐊᓯᐊᒎᖔᕐᓂᐊᓕᖅᑐᖅ 
ᐊᕐᕌᒍᒥ, ᐊᕐᕌᒍᒥ ᐊᒻᒪ ᐊᕝᕙᖓᓂ. ᐊᓱᐃᓪᓛᒃ, ᑖᓐᓇ ᓱᕈᓯᖅ ᐱᖃᑎᖃᓛᖅᑐᖅ ᒍᓚᐃ 9-ᖑᓛᖅᑐᓂᑦ 
ᑕᐃᑦᓱᒪᓂᐅᓕᖅᐸᑦ.” ᐱᓕᕆᔨᐅᔪᖅ ᐅᖃᐅᓯᖃᓚᐅᖅᑐᖅ ᖃᓄᐃᑐᐃᓐᓇᕆᐊᖃᕐᓂᖓᓂᑦ ᓄᑲᑉᐱᐊᑉ 
ᐱᕋᔭᑕᐅᓯᒪᔫᑉ: 

ᐅᑎᓛᖅᑲ ᐃᓕᓴᕕᒻᒧᑦ ᒍᓚᐃ 6-ᒧᑦ? ᑕᐃᒪᖕᖓᓂᒃ ᐃᓕᓐᓂᐊᕈᓐᓃᕐᓯᒪᔪᖅ ᐊᒻᒪ ᐃᓚᖏᓐᓂᒃ 
ᐃᓕᓐᓂᐊᕐᓯᒪᔭᕐᒥᓂᒃ ᐊᓯᐅᔨᓕᖅᑐᓂ ᐱᓕᒻᒪᓴᕐᓯᒪᓚᐅᖅᑕᒥᓂᒃ, ᐊᖑᒻᒪᑎᒍᓐᓇᐃᓕᓗᓂ, 
ᐱᖃᑎᒥᓂᒃ ᐱᖃᑎᖃᖏᑦᑎᐊᓕᕐᓗᓂ. ᒍᓚᐃ 6-ᒥᑦ ᓄᖅᑲᑐᐃᓐᓇᕋᔭᕐᓂᖓᓂᑦ? ᑕᒪᓐᓇ 
ᐃᓱᒪᒋᒋᐊᕐᓂᐊᕋᒃᑯ ᐊᒻᒪ ᐃᓱᒪᒋᔭᕋᓕ ᐊᑐᕋᔭᕐᓂᖓᓄᑦ. ᐊᒻᒪ ᖃᓄᐃᓕᖓᓂᐊᓕᕐᒪᓪᓕ ᐊᕐᓇᓗᑲᖅ? 
ᐊᑦᑕᓇᖅᑐᒦᒋᐊᓚᓕᖅᑐᖅ. ᖃᓄᐃᑦᑐᓂᑦ ᐃᖅᑲᓇᐃᔮᖃᕈᓐᓇᕋᔭᕐᒪᑦ ᒍᓚᐃ 6-ᖃᑐᐃᓐᓇᕐᓗᓂ? 

ᖃᓄᐃᑦᑐᒥᓪᓕ ᓯᕗᓂᖃᕐᓂᐊᕐᒪᑦ ᐱᓪᓗᒍ ᐊᐃᑉᐸᖅᑖᕆᒐᔭᖅᑕᖏᒍᑦ? ᐃᒫᒃ, ᑕᒪᒃᑯᐊᕌᓗᐃᑦ 
ᐃᓱᒪᒋᔪᓐᓇᑕᒃᑲ ᑖᑦᓱᒧᖓ ᓱᕈᓯᕐᒧᑦ. 

ᐱᔾᔪᑎᒋᓪᓗᒍ ᖃᓄᐃᓕᖓᒍᑎᐅᔪᖅ, ᐱᓕᕆᔨᐅᔪᖅ ᐃᓱᒪᓚᐅᖅᑐᖅ, “ᑐᕌᖅᑎᔫᔮᓕᖅᑕᕗᑦ ᐃᓅᓯᕐᒧᑦ 
ᐊᑑᑎᖃᔾᔮᖏᑦᑎᐊᖅᑐᒥᑦ, ᒪᓕᑦᑐᒋᑦ ᖃᓄᐃᒍᓯᖏᑕ ᐃᖅᑲᖅᑐᐃᕕᓕᕆᔨᐅᔪᑦ ᐱᓕᕆᔾᔪᓯᖏᑎᒍᑦ.”  

ᑭᖑᕙᒋᐊᖅᑕᐅᕙᑦᑐᑦ ᐊᒻᒪ ᐃᖅᑲᖅᑐᐃᕕᑎᒍᑦ ᑭᖑᕙᒋᐊᖅᑕᐅᕙᑦᑐᑦ ᑕᖃᓇᕈᓐᓇᕐᒥᔪᑦ ᐊᐃᑉᐸᕇᓄᑦ. 
ᐊᑕᐅᓯᕐᒥᑦ ᐱᓕᕆᔨᒥᑦ ᐅᖃᖅᑐᖃᓚᐅᕐᒪᑦ, “ᐃᒫᓪᓚᕆᒃ, ᐱᓕᕆᐊᖑᕙᑦᑐᑦ ᐊᕐᕌᒎᓐᓄᑦ ᒪᕐᕉᓐᓄᑦ, 
ᐱᖓᓱᓄᓪᓘᓐᓃᑦ ᐋᖅᑭᑦᑕᐅᒐᓱᑉᐸᑦᑐᑎᒃ ᐊᒻᒪ ᐃᓚᖏᑦ ᐃᓄᐃᑦ ᒪᒥᐊᓯᒪᔪᑐᖄᓘᓕᖅᑎᓪᓗᒋᑦ. 
ᐳᐃᒍᐃᓯᒪᓕᕇᖅᑐᖅ, ᐃᓱᒫᓗᖓᐃᕐᓯᒪᒍᑎᖃᓕᖅᑐᑎᓪᓗ. ᐊᒻᒪ ᓱᓖᓛᒃ ᓴᖅᑭᖅᑎᑕᐅᑐᐃᓐᓇᐸᑉᐳᖅ 
ᖁᐊᕐᓵᕈᑎᐅᓯᒪᔪᖅ ᓯᕗᓪᓕᕐᒥᑦ ᖃᓄᐃᓕᐅᕈᑎᐅᓚᐅᖅᑐᒥᑦ ᐃᖅᑲᖅᑐᐃᕕᒻᒨᖅᑐᑎᒃ ᐊᑕᐅᑦᑎᒃᑯᑦ ᐅᕝᕙᓘᓐᓃᑦ 
ᐅᖃᓕᒪᒋᐊᖅᑐᖅᑐᑎᒃ ᑕᑯᓐᓇᕐᓯᒪᓂᖏᓐᓄᑦ ᐃᖅᑲᖅᑐᐃᕕᒻᒥ.” ᐊᑯᓂᐅᕙᓐᓂᖏᑦ ᐃᖅᑲᖅᑐᐃᕕᒃᑯᑦ 
ᐱᓕᕆᐊᖑᕙᑦᑐᑦ, ᑭᓯᐊᓂᓕ, ᐃᑲᔫᑎᖃᕈᓐᓇᕐᒥᔪᑦ ᐅᐃᔾᔮᖅᑎᑕᐅᓂᖓᓄᑦ ᐱᑦᑎᐊᖏᓐᓂᐅᑉ. ᐊᑕᐅᓯᖅ 
ᐱᓕᕆᔨ ᐅᖃᓚᐅᖅᑐᖅ: “ᑕᒃᑰᓕ ᑭᓇᒥᒃ ᐃᖅᑲᖅᑐᕋᑦᓴᐅᑎᑦᓯᔪᖃᕐᓯᒪᒐᓗᐊᖅᑎᓪᓗᒍ ᑐᑭᖃᖏᑦᑐᖅ 
ᐅᐃᔾᔮᖅᑐᖅ ᓄᖅᑲᕐᓯᒪᒋᐊᖓ. ᐅᐃᔾᔮᑐᐃᓐᓇᖅᑐᖅ ᓱᓕ ᐊᑐᖅᑕᐅᓗᓂ. ᐊᓱᐃᓪᓛᒃ, ᐃᒪᐃᒍᓐᓇᒻᒪᕆᑦᑐᓂ, 
ᐅᖃᖅᑐᖓ, ᐃᓛᓐᓂᒃᑯᑦ ᐃᒪᐃᓕᐅᓯᕙᒻᒪᑕ, “ᒪᒥᐊᓇᖅ, ᐱᔮᕆᖅᑲᐅᖏᑦᑐᖓ, ᐊᓯᔾᔨᓛᓕᖅᑐᖓ, 
ᐅᖃᖃᑕᐅᒋᐊᖅᑐᖃᑦᑕᓛᓕᖅᑐᖓ. ᐱᐅᖏᓕᒋᐊᓚᑐᐃᓐᓇᓂᐊᖅᑐᖅ ᑕᒪᓐᓇ ᐊᑐᕈᕕᐅᒃ. 
ᑲᔪᓯᒋᐊᑐᐃᓐᓇᕈᕕᑦ ᐃᖅᑲᓇᐃᔮᓐᓂᒃ ᓄᖅᑲᖅᑎᑕᐅᓛᖅᑐᖓ. ᐃᓪᓗᖃᕈᓐᓃᑐᐃᓐᓇᕆᐊᖃᖅᑐᒍᓪᓘᓐᓃᑦ.”” 
ᐃᖅᑲᖅᑐᐃᕕᓕᕆᔩᑦ ᑭᖑᕙᒋᐊᖅᑕᐅᕙᑦᑐᑦ ᐊᒻᒪ ᐃᖅᑲᖅᑐᐃᕕᑎᒍᑦ ᑭᖑᕙᒋᐊᖅᑕᐅᕙᑦᑐᑦ ᐅᐃᔾᔮᖅᑐᒥᑦ 
ᑲᔪᓯᑎᑦᑎᔾᔪᑎᐅᑐᐃᓐᓇᐸᑦᑐᑦ. ᐱᕋᔭᑕᐅᓯᒪᔪᒥᑦ ᐃᑲᔪᖅᑕᐅᒍᒪᓚᐅᖅᑑᒐᓗᐊᒥᑦ ᐊᓯᐊᓂᑦ 
ᐃᓱᒪᑖᕈᓐᓇᕐᓯᒻᒪᕆᑉᐸᑦᑐᑦ. “ᐊᒻᒪ ᐃᒪᐃᓕᖓᓕᖅᐸᑦᑐᑎᒃ, “ᐃᓛᓪᓕ, ᕿᒪᑦᑕᐅᔪᖓ ᑎᒍᒥᐊᖅᑐᑑᓕᖅᑐᖓ 
ᐅᕙᓐᓂᒃ. ᓄᑖᒥᑦ ᓇᑭᑦ ᑮᓇᐅᔭᖃᐅᑎᑦᓴᕐᓯᐅᕆᐊᖃᓕᖅᑐᖓ. ᐃᓚᖃᖏᑦᑐᖓ, ᐸᐃᕆᕕᖃᓚᐅᖅᑐᑦ,” 
ᐊᒥᓱᐊᓗᐃᑦ ᐊᔾᔨᒌᖏᑦᑐᑦ ᓱᓇᑐᐃᓐᓇᐃᑦ ᓱᓇᐅᒐᓗᐊᕈᑎᒃ, ᐃᑲᔪᖅᑕᐅᑦᑕᐅᑎᒋᒋᐊᓖᑦ. ᐊᒻᒪ ᐅᓪᓗᒐᓚᐃᑦ 
ᐊᓂᒍᖅᑎᓪᓗᒋᑦ ᐊᒻᒪ ᖃᐅᔨᒋᐊᕐᕕᑦᓴᐅᓕᖅᑐᓂ, ᓱᕈᓯᖅᑕᖃᖅᑐᓂ, ᓱᕈᓯᕐᓂᒃ ᐱᓯᒪᑦᑎᒋᐊᖃᖅᑐᑎᒃ, 
ᐊᓯᖃᕈᓐᓇᖅᑐᑎᒃ, ᐊᒻᒪ ᐅᐃᔾᔮᖅᑐᖅ ᐊᑐᖅᑕᐅᑲᓐᓂᑐᐃᓐᓇᓕᕐᓗᓂ. ᐊᒻᒪ ᐊᓯᐊᒍᑦ ᐊᑐᒃᑲᓐᓂᑦᑕᓕᕆᕗᑎᑦ 
ᐱᑦᑎᐊᖅᑕᐅᖏᓂᕐᒥᑦ.” ᑖᓐᓇ ᐱᓕᕆᔨᐅᔪᖅ ᐅᖃᐅᓯᖃᓚᐅᖅᑐᖅ ᐱᓕᕆᐊᒥᓂᕐᒥᓂᒃ ᐱᖓᓱᓂᑦ ᐊᖏᕐᕋᒥ 
ᐱᒋᐊᕐᓯᔪᖃᖅᑐᒥᓂᐅᑎᓪᓗᒍ ᐊᒻᒪ ᑖᒃᑯᐊᓴᐃᓐᓇᐅᓂᖅᑐᑎᒃ ᐊᐃᑉᐸᕇᒃ. “ᐊᒻᒪ ᑐᐊᕕᐊᖑᔪᓐᓇᕋᑎᓪᓗ 
ᒪᓕᒐᓕᕆᔪᓂᑦ ᐊᒻᒪ ᐅᐃᔾᔮᖅᑐᖅ ᐅᑎᖅᑕᑐᐃᓐᓇᓕᖅᐸᑦᑐᖅ.”  

ᐊᓯᐊᓂᑦ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ, ᐃᖅᑲᖅᑐᐃᕖᑦ ᑭᖑᕙᒋᐊᖅᑕᐅᕙᑦᑐᑦ ᐊᒻᒪ ᐃᖅᑲᖅᑐᐃᕕᑎᒍᑦ 
ᑭᖑᕙᒋᐊᖅᑕᐅᕙᑦᑐᑦ ᐱᕋᔭᑕᐅᓯᒪᔪᓂᑦ ᐊᔾᔨᒌᖃᖏᑎᑕᐅᓂᖏᓐᓂᑦ ᐃᓱᒪᓕᖅᐸᑦᑐᑦ. “ᐱᕋᔭᑕᐅᓯᒪᔪᓄᑦ 
ᓄᓕᐊᕐᓂᒃᑯᑦ ᖁᓄᔪᕐᓂᐊᓂᒃᑯᑦ ᐊᒻᒪ ᐱᕋᔭᑕᐅᓯᒪᔪᓂᑦ ᐊᖏᕐᕋᒥ ᐱᑦᑎᐊᖅᑕᐅᖏᓂᒃᑯᑦ, ᐃᓱᒪᔪᖓᓕ 
ᓇᓪᓕᐊᓐᓅᖓᖔᓕᕈᓐᓇᕐᓂᖏᓐᓂᑦ ᐊᑯᓂᐅᓗᐊᓕᕋᐃᒻᒪᑦ ᐱᓕᕆᐊᖑᓚᐅᖅᑎᓐᓇᒋᑦ 
ᐃᒪᐃᓕᖓᓕᖅᐸᑦᑐᑎᒃ, “ᐃᓛᒃ, ᖁᔭᓇᕈᓗᒃ. ᓱᖁᑎᒋᔭᐅᖏᓐᓇᒪ ᐊᒻᒪ ᖃᓄᐃᓕᐅᖅᑕᐅᒍᑎᒋᓚᐅᖅᑕᕋ 
ᐱᓕᕆᔭᐅᓇᓱᐊᕐᓂᖓ ᐊᑯᓂᐅᓗᐊᓕᕐᒪᑦ.” ᐊᓱᐃᓪᓛᒃ, ᐃᓱᒪᒋᔭᕋᓕ ᑐᑭᓯᓇᕐᓂᖓᓂᑦ 
ᐊᑯᓂᐅᑎᑕᐅᕙᓐᓂᖏᓐᓂᑦ ᑕᒪᑦᓱᒥᖓ ᓴᖅᑮᐸᑦᑐᑦ.”  

ᐅᐸᓗᖓᐃᔭᐃᓂᖅ ᑕᑯᓐᓇᕐᓯᒪᔪᓂᑦ 

ᐅᐸᓗᖓᐃᔭᐃᑦᑎᐊᕙᓐᓂᖅ ᐊᖏᔪᐊᓗᒻᒥᑦ ᐊᑦᑐᐃᔪᓐᓇᖅᑐᖅ ᖃᓄᐃᒍᑎᐅᓂᐊᖅᑐᒥᑦ, 
ᑕᐃᒪᐃᒐᔪᑦᑐᖅ. ᐊᓱᐃᓪᓛᒃ, ᑭᒃᑯᑐᐃᓐᓇᐃᑦ ᖃᓄᐃᒍᑎᖃᖅᐸᑦᑐᑦ ᐅᖃᓕᒪᕕᒻᒦᑦᑐᑎᒃ 
ᐅᖃᐅᔾᔭᐅᑦᑎᐊᕐᓯᒪᖏᒃᑯᑎᒃ ᖃᓄᖅ ᓂᕆᐅᒋᔭᖃᕆᐊᖃᕐᒪᖔᑕ ᑎᒍᔭᐅᑎᑦᑎᓇᓱᐊᖅᑎᒥᑦ, 
ᓯᕐᓈᖅᑎᒥᑦ ᓴᐳᓐᓂᐊᖅᑎᒥᑦ. ᐊᒻᒪ ᐊᑦᓱᕉᓴᓐᓇᑐᑦᓴᐅᕗᖅ, ᓇᓗᓇᖏᑦᑐᖅ.  



112 
 

ᓈᒻᒪᑦᑐᓂᑦ ᐅᐸᓗᖓᐃᔭᐃᓯᒪᑦᑎᐊᖅᓂᖅ ᑕᑯᓐᓇᖅᑐᒥᓂᕐᓂᒃ ᐅᖃᓕᒪᓂᐊᖅᑎᓪᓗᒋᑦ ᐃᖅᑲᖅᑐᐃᕕᒻᒥ 
ᐊᑦᓱᕉᑎᐅᕙᓚᐅᖅᑐᖅ ᐅᖃᐅᓯᐅᕙᑦᑐᓂ ᑕᑯᔭᐅᖅᑳᐸᑦᑐᓄᑦ ᐱᓕᕆᔨᓄᑦ ᐊᖏᓪᓕᑎᑕᐅᕙᑦᑐᒥᑦ 
ᐃᖅᑲᖅᑐᐃᕕᓕᕆᓂᒃᑯᑦ. ᐊᑕᐅᓯᖅ ᑎᒍᔭᐅᑎᑦᑎᓇᓱᐊᖅᑎ ᐅᖃᓚᐅᖅᑐᖅ: “ᐃᓱᒪᒋᔭᕋᓕ 
ᐊᓯᔾᔨᐸᓪᓕᐊᓕᕆᐊᖓ ᒫᓐᓇᐅᔪᖅ ᑭᓯᐊᓂ ᐅᕙᑦᓯᐊᕈ ᑎᒍᔭᐅᑎᑦᑎᓇᓱᐊᖅᑎᒃᑯᑦ ᐊᓪᓚᕝᕕᖏᑦ, ᓯᕗᓂᐊᒍᑦ 
ᐊᐅᓪᓚᑎᑦᑎᓂᐅᓴᕙᓚᐅᖏᑦᑐᑦ ᓄᓇᓕᓐᓄᑦ ᑎᒍᔭᐅᑎᑦᑎᓇᓱᐊᖅᑎᒥᑦ ᑲᑎᒪᖃᑎᖃᕆᐊᕐᑐᕐᓗᓂ 
ᐱᕋᔭᑕᐅᓯᒪᔪᒥᑦ, ᐃᖅᑲᖅᑐᐃᔪᖃᕐᓂᐊᕋᓗᐊᖅᑎᓪᓗᒍ ᓈᓚᑦᑎᖃᕐᓗᑎᒃ, ᐃᒪᐃᑦᑐᒥᑦ, ᐊᑦᓱᐊᓘᕐᓯᒪᔪᒥᑦ 
ᓄᓕᐊᕐᓂᒃᑯᑦ ᖁᓄᔪᕐᓂᐊᕐᓯᒪᔪᒥᑦ ᑯᔭᑦᑐᖃᕐᓂᖅᑐᓂ, ᓲᕐᓗ, ᓄᑲᑉᐱᐊᒥᑦ. ᐊᑕᐅᓯᐊᕐᓇᖓ ᑕᐃᒪᐃᑦᑐᒥᑦ 
ᐱᓕᕆᐊᖃᕐᓯᒪᔪᖓ ᐊᒻᒪ ᐅᐸᓗᖓᐃᔭᐃᒋᐊᖅᑐᕐᓗᖓ ᐊᐅᓚᖁᔭᐅᓂᐅᓴᓚᐅᖏᑦᑐᖓ.”  

ᑎᒍᔭᐅᑎᑦᑎᓇᓱᐊᖅᑏᑦ ᑕᑯᓐᓇᖅᑐᒥᓂᕐᓂᒃ ᑐᑭᒧᐊᑦᑎᑦᑎᔨᖏᑦ ᐱᒻᒪᕆᐅᔪᒥᑦ ᐊᑑᑎᖃᖅᐸᑦᑐᑦ 
ᐅᐸᓗᖓᐃᔭᐃᓂᒃᑯᑦ ᐱᕋᔭᑕᐅᓯᒪᔪᓂᑦ ᐅᖃᓕᒪᓂᐊᖅᑎᓪᓗᒋᑦ ᐃᖅᑲᖅᑐᐃᕕᒻᒥ. ᐊᑕᐅᓯᖅ 
ᑎᒍᔭᐅᑎᑦᑎᓇᓱᐊᖅᑏᑦ ᑕᑯᓐᓇᖅᑐᒥᓂᕐᓂᒃ ᑐᑭᒧᐊᑦᑎᑦᑎᔨ ᐅᖃᓚᐅᖅᑐᖅ: “ᐱᓕᕆᖃᑎᖃᖅᐸᑦᑐᒍᑦ 
ᐱᕋᔭᑕᐅᓯᒪᔪᓂᑦ, ᑐᑭᓯᒋᐊᖅᑎᐸᑦᑐᒋᑦ ᐃᖅᑲᖅᑐᐃᕕᓕᕆᓂᕐᒥᒃ, ᐃᑲᔪᕐᓱᐃᒐᓚᑉᐸᑦᑐᑕ, ᐃᒫᒃ, 
ᐃᖅᑲᖅᑐᐃᕕᒻᒦᑎᓪᓗᒋᑦ ᐃᑲᔪᕐᓱᐸᑦᑕᕗᑦ, ᐃᓱᒪᒃᑯᓪᓗ ᐊᑦᑐᒐᓛᑐᐃᓐᓇᖅᑐᒍ ᐱᔾᔪᑎᖓ. ᑭᓯᐊᓂ 
ᐃᓱᒪᔮᖅᑐᓂᑦ ᐅᖃᖃᑎᖃᖅᐸᖏᓇᑦᑕ ᐊᒻᒪ ᐃᓄᓕᕆᔨᐅᒐᑕ. ᐃᓛᒃ, ᐃᓛᑎᒍᑦ ᑕᐃᒪᐃᑦᑑᒐᓗᐊᖅᑐᒍᑦ 
ᑭᓯᐊᓂ ᑕᒪᑦᓱᒥᖓ ᐱᓕᕆᐊᖃᕆᐊᖃᖏᓇᑦᑕ. ᑐᑭᓯᒋᐊᕈᑎᓂᑦ ᑐᓴᖅᑎᒋᐊᖃᖅᐸᑦᑕᕗᑦ ᐊᒻᒪ ᓈᓚᓪᓗᒋᑦ 
ᐊᒻᒪ ᓇᓗᓇᐃᕐᓗᓂ ᖃᐅᔨᒪᒐᓗᐊᕐᒪᖔᑕ ᖃᓄᐃᒍᑎᖏᓐᓂᑦ ᐱᓕᕆᐊᖑᔫᑉ ᐃᓚᒋᔭᐅᕕᖏᑕ. 
ᐊᕙᑎᐅᓗᐊᖑᔪᒍᑦ (20) ᐱᖓᓱᓂ ᐅᑭᐅᖅᑕᖅᑐᒥ ᓄᓇᓕᖃᕐᕕᔾᔪᐊᕐᓂ.”  

ᐊᒥᓱᓂ ᐱᓕᕆᐊᓂ, ᖃᐅᔨᒋᐊᖅᑕᐅᓲᖑᔪᑦ ᑕᑯᓐᓇᖅᑐᒥᓃᑦ ᓯᕗᓂᐊᒍᑦ ᐃᖅᑲᖅᑐᐃᕕᒻᒨᖏᓐᓂᖏᓐᓂ 
ᑎᒍᔭᐅᑎᑦᑎᓇᓱᐊᖅᑎᒧᑦ ᐅᕝᕙᓘᓐᓃᑦ ᑕᑯᓐᓇᖅᑐᒥᓂᕐᓂᒃ ᑐᑭᒧᐊᑦᑎᑦᑎᔨᖏᓐᓄᑦ ᐅᖄᓚᐅᑎᒃᑯᑦ ᑭᓯᐊᓂ, 
ᑕᐃᒃᑯᐊᓖᓛᒃ ᑭᓯᐊᓂᑦᑕᐅᖅ ᖃᐅᔨᒋᐊᖅᑕᐅᕙᑦᑐᑦ ᐱᕋᔭᑕᐅᓯᒪᔪᑦ ᐅᖄᓚᐅᑎᖃᕐᓂᖏᑦ. “ᐅᕝᕙᓘᓐᓃᑦ 
ᐃᓄᒋᐊᑦᑐᓂᑦ ᐃᓪᓗᒥᐅᖃᑎᖃᕐᓂᕈᑎᒃ ᐊᒻᒪ ᐅᖄᓚᐅᑎᖃᖅᑐᑎᒃ ᑭᓯᐊᓂ ᐃᓚᒌᓄᑦ ᐅᖄᓚᐅᑎᐅᓗᓂ 
ᐅᖃᓕᒪᒋᐊᖃᖅᑐᑎᒃ ᑭᓯᐊᓂ ᐃᓄᑑᓗᑎᒃ ᑭᓯᐊᓂ ᐅᖃᐅᑎᑦᓴᐅᓗᑎᒃ ᐊᒻᒪ ᐊᒥᓱᑦ 
ᐃᓄᑑᕕᑦᓴᖃᓗᐊᕈᓐᓇᕋᑎᒃ ᐅᖃᓕᒪᕕᑦᓴᒥᑦ ᑐᓵᔭᐅᖏᓪᓗᓂ.” ᐃᓚᖓᓂ ᐱᓕᕆᐊᒥ, ᑎᒍᔭᐅᑎᑦᑎᓇᓱᐊᖅᑎ 
ᑲᑎᒪᖃᑎᖃᓚᐅᖅᑐᖅ ᐊᕐᓇᒥᒃ ᐅᖄᓚᐅᑎᒃᑯᑦ ᐅᐸᓗᖓᐃᔭᖅᑐᑎᒃ ᐃᖅᑲᖅᑐᐃᕕᒻᒥ ᐅᖃᓕᒪᓂᐊᕐᓂᖓᓂᒃ 
ᐊᕐᓇᐅᑉ, ᑭᓯᐊᓂ ᖃᓄᐃᒍᑎᐅᔪᑦ ᐊᑲᐅᓗᐊᓚᐅᖏᑦᑐᑦ.  

ᑎᒍᔭᐅᑎᑦᑎᓇᓱᐊᖅᑎ ᐅᕙᓐᓄᑦ ᐅᖃᓚᐅᖅᑐᖅ, “ᓱᕈᓯᕐᓂᑦ ᕿᐊᔪᓂᒃ ᑐᓵᔪᓐᓇᓚᐅᖅᑐᒍᑦ ᐅᖓᑖᓂᑦ” 
ᐅᕝᕙᓘᓐᓃᑦ ᓇᓗᓇᓚᐅᖏᑦᑐᖅ ᐱᕋᔭᑕᐅᓯᒪᔪᖅ ᐊᖏᕐᕋᖓᓃᓚᐅᕐᒪᑦ ᐊᒻᒪ ᐅᖄᓚᐅᑎᒃᑯᑦ 
ᐅᖃᐅᓯᖃᕆᐊᖃᓚᐅᖅᑐᖅ ᓄᓕᐊᕐᓂᒃᑯᑦ ᖁᓄᔪᕐᓂᐊᕈᑎᒥᓂᕐᒥᒃ ᐊᑐᓚᐅᖅᑕᖓᓂᑦ. ᐊᒻᒪ 
ᐃᖅᑲᖅᑐᐃᔪᖃᕐᓂᐊᖅᑐᓂ ᐃᒻᒪᖄ ᐱᓇᓱᐊᕈᓯᐅᓛᖅᑐᒥ, ᓇᓗᓇᓚᐅᖏᑦᑐᖅ ᐱᕋᔭᑕᐅᓯᒪᔪᖅ 
ᐅᐸᓗᖓᐃᕐᓯᒪᓚᐅᖏᓯᐊᕐᓂᖓᓄᑦ ᐊᑦᓱᕉᑎᑦᓴᓄᑦ ᐅᖃᓕᒪᓂᐅᔪᖅ ᐃᖅᑲᖅᑐᐃᕕᒻᒥ ᐱᓪᓗᒍ. ᐊᒻᒪ 
ᐸᓯᖏᓯᐊᖅᑕᕋ ᐊᕐᓇᖅ, ᐅᐱᓐᓇᕋᓂ. ᐸᓯᔭᕋ ᐱᔾᔪᑎᖓ ᑎᒍᔭᐅᑎᑦᑎᓇᓱᐊᖅᑎ ᐱᑦᑎᐊᑐᒃᑯᑦ 
ᐅᖃᖃᑎᖃᕈᓐᓇᕐᓂᖏᒻᒪᑕ ᑕᑯᓐᓇᕐᓯᒪᔪᓂᑦ ᐅᕝᕙᓘᓐᓃᑦ ᐱᕋᔭᑕᐅᓯᒪᔪᓂᑦ ᐊᑲᐅᓂᕐᓴᒃᑯᑦ. 
ᐊᑲᐅᓗᐊᖏᒻᒪᑦ ᐸᖅᑭᒋᐊᖃᖅᑐᓂ ᕿᑐᕐᖓᕆᔭᓂᑦ ᓂᖅᑎᐅᖅᑐᖃᖅᑐᓂᓗ ᐊᒻᒪ ᐅᖄᓚᐅᑎᒃᑯᑦ, 
ᐅᖃᐅᓯᕆᑦᑕᖅᐸᐃᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓂᒥᓃᑦ.  

ᖃᐅᑕᒫᕈᔫᓂᕐᓴᖅ, ᑕᑯᓐᓇᖅᑐᒥᓂᕐᓂᒃ ᐅᐸᓗᖓᐃᔭᐃᓂᐅᔪᖅ ᐊᑐᖅᑕᐅᓲᖑᔪᖅ ᑭᓯᐊᓂ ᐃᖅᑲᖅᑐᐃᕕᓕᕆᔩᑦ 
ᑎᑭᒐᐃᒻᒪᑕ ᓄᓇᓕᒻᒧᑦ. ᑎᒍᔭᐅᑎᑦᑎᓇᓱᐊᖅᑎᒥᑦ ᐅᖃᖅᑐᖃᓚᐅᖅᑐᖅ: 

ᐱᔾᔪᑎᒋᓪᓗᒍ ᖃᓄᖅ ᐋᖅᑭᑦᑕᐅᓯᒪᓂᖓ ᑕᑯᓐᓇᕐᓯᒪᔪᓂᑦ ᑲᑎᒪᖃᑎᖃᕐᓇᖏᑦᑐᖅ ᐊᒻᒪ 
ᐱᕋᔭᑕᐅᓯᒪᔪᓂᑦ ᓯᕗᓂᐊᒍᑦ. ᑎᑭᑦᑐᖃᑦᑕᖅᐳᖅ ᓄᓇᓕᒻᒧᑦ ᐃᖅᑲᖅᑐᐃᔪᖃᕆᐊᖃᖅᑐᓂ ᐅᓪᓗᖓᓂ 
ᐊᒻᒪ 10 ᒪᓇᑦᓯᖃᑐᐃᓐᓇᕐᓂᒃ ᑲᑎᒪᖃᑎᖃᕈᓐᓇᖅᑐᑎᑦ ᐊᒻᒪ ᐅᖃᓕᒪᒋᐊᖃᓕᑦᑕᖅᐳᑦ. ᐊᓱᐃᓪᓛᒃ, 

ᐅᖃᖃᑎᒋᓇᓱᒃᑲᓗᐊᖅᑐᒋᑦ ᐅᖄᓚᐅᑎᒃᑯᑦ ᓯᕗᓂᐊᒍᑦ ᑭᓯᐊᓂ ᐊᔾᔨᖃᖏᓯᐊᖅᑐᖅ ᑕᑯᓐᓇᖔᖅᑐᒋᑦ 
ᐊᐱᕐᓱᖅᑕᐅᔪᒪᔪᑦ, ᐱᓗᐊᖅᑐᒥ ᓂᕆᐅᖅᑐᖃᖅᑎᓪᓗᒍ, ᓲᕐᓗ, ᐊᐃᑉᐸᕇᓐᓂᑦ 
ᐱᑦᑎᐊᖃᑦᑕᐅᑎᓐᓂᖏᑦᑑᓐᓂᒃ ᐱᓕᕆᐊᖃᖅᑐᓂ ᐅᖃᓕᒪᒋᐊᓕᒻᒥᑦ ᓵᖏᓐᓂ ᓄᓇᓕᕐᒥᐅᑕᐃᑦ 
ᐱᒋᐊᖅᑕᐅᔪᕕᓂᕐᒥᒃ ᐱᔾᔪᑎᖃᖅᑐᑎᒃ, ᓲᕐᓗ, ᐊᐃᕐᐸᓐᓂᒃ. ᐊᐃᑉᐸᕇᓕᕆᔪᐹᓗᒃ ᖃᓄᐃᒍᑎᐅᔪᖅ. 
ᐊᑦᓱᕈᓐᓇᓯᐊᖅᑐᖅ. ᐊᒻᒪ ᑕᐃᒪᐃᑦᑐᓕᕆᔪᒥᑦ ᐅᐸᓗᖓᐃᔭᐃᒐᓱᑦᑐᓂ ᐅᖄᓚᐅᑎᒃᑯᑦ ᐊᑲᐅᓗᐊᕋᓂ. 
ᑭᓯᐊᓂ, ᑕᐃᒫᒃ ᐱᓕᕆᔾᔪᑎᐅᔪᖅ ᐋᖅᑭᑦᑕᐅᓯᒪᔪᖅ, ᑎᒍᔭᐅᑎᑦᑎᓇᓱᐊᖅᑏᑦ ᓄᓇᓕᓐᓅᖑᔪᑦ ᑭᓯᐊᓂ 
ᐃᖅᑲᖅᑐᐃᔪᖃᕐᓂᐊᑎᓪᓗᒍ. ᐊᒻᒪ ᐊᔾᔨᒌᖏᓐᓇᐅᔪᑦ ᐃᓘᓐᓇᖏᓐᓂ ᖃᖓᑕᓲᒃᑯᑦ ᑭᓯᐊᓂᐅᔪᓂ 
ᓄᓇᓕᓐᓂ.  

ᐱᕋᔭᑕᐅᓯᒪᔪᑦ ᐅᐸᓗᖓᐃᔭᕐᓯᒪᖏᓗᐊᕐᓂᖏᓐᓂᑦ ᐅᖃᓕᒪᓂᐊᖅᑎᓪᓗᒋᑦ ᐱᐅᖏᑐᒃᑯᑦ ᐊᑦᑐᐃᕙᑦᑐᑦ 
ᖃᓄᐃᒍᑎᒋᔪᓐᓇᖅᑕᖏᒍᑦ ᐱᓕᕆᐊᑦᓴᐅᑉ. “ᖃᐅᑕᒫᕈᔪᒃ ᐸᓯᔭᑦᓴᐅᖏᓐᓂᕋᖅᑕᐅᒐᔪᑦᑐᑦ ᐅᐱᓐᓇᕋᓂ 
ᐱᕋᔭᑕᐅᓯᒪᔪᖅ ᑐᑭᓯᐊᓚᐅᖏᑦᑐᖅ ᐅᐸᓗᖓᐃᔭᐅᑎᒥᑦ. ᑐᑭᓯᐊᓚᐅᖏᑦᑐᖅ ᖃᓄᐃᓕᐅᖅᑐᖃᕐᒪᖔᖅ ᐊᒻᒪ 
ᐊᑲᐅᒍᓐᓃᑐᐃᓐᓇᐸᑦᑐᓂ ᐊᒻᒪ ᐊᓂᓯᑐᐃᓐᓇᐸᑦᑐᓂ. ᑕᒪᓐᓇ ᑕᑯᓐᓇᕐᓯᒪᔭᕋ ᐊᑕᐅᓯᐊᕐᓇᖓ ᐱᕋᔭᑕᐅᓯᒪᔪᖅ 
ᐃᒪᐃᓕᑎᓪᓗᒍ, “ᐃᓛᒃ, ᐅᖃᐅᑎᓚᐅᖅᑕᒋᑦ ᐅᖄᓚᕕᒋᒐᕕᖕᖓ ᒫᓐᓇᕈᓘᓚᐅᖅᑐᖅ, ᓱᒻᒪᑦ 
ᐊᐱᕐᓱᑲᓐᓂᓕᕋᓗᐊᕆᕕᖕᖓ ᑕᐃᑦᓱᒥᖓ?” ᐊᒻᒪ ᐅᖃᐅᓯᐅᕋᑖᖅᑐᑦ ᐱᓪᓗᒋᑦ ᐊᐱᖅᑯᑎᐅᒃᑲᓐᓂᓕᖅᑎᓪᓗᒋᑦ, 
ᐄᓪᓚᕆᒃ, ᑕᒪᑦᓱᒧᖓ ᐅᐸᓗᖓᐃᕐᓯᒪᓚᐅᖏᓯᐊᖅᑐᑦ. ᐊᓱᐃᓪᓛᒃ, ᐱᐅᓚᐅᖏᓯᐊᖅᑐᖅ.”  

ᐅᖃᓕᒪᓂᖅ ᐃᖅᑲᖅᑐᐃᕕᒻᒥ 

ᐃᓄᐃᑦ ᐱᐅᓯᒃᑯᑦ ᓂᐱᖃᓗᐊᕋᔪᖕᖏᑦᑐᑦ, ᐃᒫᒃ, ᑕᒫᓃᖏᓐᓇᕕᑦ ᐅᒥᐊᖅ ᐊᐅᓚᑎᓐᓂᐊᕐᓗᒍ 
ᖃᓄᐃᓕᐅᕆᐊᖅᑐᕐᓯᒪᖕᖏᓐᓇᕕᑦ, ᐱᑲᒻᒪᒋᐊᖅᑐᖅᓯᒪᖏᑦᑐᑎᑦ, ᑕᐃᒪᐃᓲᑦ … ᐊᓱᐃᓪᓛᒃ, ᐃᓱᒪᓂᖅ 
ᐃᖅᑲᖅᑐᐃᕕᒻᒨᖅᑐᓂ ᐊᒻᒪ ᓄᓇᓕᕐᒥᐅᖃᑎᑎᑦ ᓵᖓᓪᓗᒋᑦ, ᐃᓪᓗᕈᓯᖅ ᑕᑕᑐᖅ ᑭᒃᑯᑐᐃᓐᓇᕐᓂᒃ, 
ᐊᒻᒪ ᓵᖕᖓᒋᐊᖃᖅᑐᒍ ᐸᓯᔭᐅᓯᒪᔪᖅ ᐱᐅᖏᓪᓚᕆᑦᑐᖅ ᐊᒥᓱᓄᑦ ᑭᒃᑯᑐᐃᓐᓇᕐᓄᑦ.  

ᐃᖅᑲᖅᑐᐃᕕᓕᕆᓂᖅ ᖃᐅᔨᒪᔭᐅᓗᐊᖏᒻᒪᑦ ᐊᑐᖅᑕᐅᒐᔪᒐᓂ ᐊᒥᓱᓄᑦ. “ᐋᓪᓚᒋᔭᐅᔪᖅ ᐊᓛᑦ ᑕᐃᒃᑯᓄᖓ 
ᑲᓇᑕᐅᑉ ᓂᒋᐊᓂᕐᒥᐅᑕᓄᑦ ᐃᖅᑲᖅᑐᐃᕕᓕᕆᔨᓄᑦ, ᐃᓕᖅᑯᓯᑎᒍᑦ ᐊᕕᑦᓯᒪᐅᑎᐅᒐᓗᐊᖅᑎᓪᓗᒍ. ᑭᓯᐊᓂ 
ᐃᓯᖅᑐᖃᖅᑐᓂ ᐃᖅᑲᖅᑐᐃᕕᐅᑉ ᐃᓗᐊᓄᑦ, ᐱᓕᕆᔾᔪᑎᐊᓗᐃᑦ ᐊᑐᕆᐊᖃᖅᐸᑦᑐᑦ, ᐅᑯᒋᐊᓕᒃ, 
ᐅᖃᐅᓯᑦᑕᖓ ᐊᑐᖅᐸᑦᑕᕗᑦ, ᐅᖃᐅᓯᖃᖅᐸᓐᓂᐅᔪᖅ ᑎᑎᕋᕐᓯᒪᕕᖏᓐᓃᑦᑐᓂᑦ ᐊᑐᐊᒐᐅᑉ ᐅᕝᕙᓘᓐᓃᑦ 
ᐅᖃᐅᓯᖃᖅᐸᑦᑐᑎᒃ ᑎᒍᔭᐅᑎᑦᑎᓇᓱᐊᖅᑎᒥᑦ ᐃᒫᒃ “ᐱᖃᑎᒐ,” ᑕᒪᒃᑯᐊᓕᒫᕌᓗᐃᑦ.” ᐅᖃᐅᓯᐅᕋᑖᖅᑐᑦ 
ᐱᓪᓗᒋᑦ ᐊᐱᖅᑯᑎᐅᒃᑲᓐᓂᓕᖅᑎᓪᓗᒋᑦ ᑕᑯᓐᓇᕐᓯᒪᔪᒥᓂᐅᓗᓂ “ᖁᕕᐊᓇᖏᑐᒻᒪᕆᐅᓘᔪᖅ” ᐊᑐᖅᑐᒍ.  

ᐊᔾᔨᖃᖏᓯᐊᖅᑐᖅ ᐃᓅᓯᒃᑯᑦ ᐊᑐᖅᐸᑕᓐᓂᒃ. ᑕᐃᒫᓕ ᐅᖃᖃᑎᒌᑉᐸᖏᑦᑐᒍᑦ. ᐊᒻᒪ 
ᐅᖃᓕᒪᒐᓗᐊᖅᑎᓪᓗᒋᑦ, ᑕᐃᒫᖑᓗᐊᖏᑦᑐᖅ ᐅᓂᒃᑳᓲᖑᔪᑎᑦ. ᑭᒃᑯᑐᐃᓐᓇᕐᓂᑦ ᐃᓚᖃᖅᑐᑎᑦ 
ᐱᐅᓯᕆᓗᐊᖅᐸᖏᑕᐃᑦ. ᐱᓕᕆᔾᔪᑎᐅᕙᓗᓗᐊᖅᑐᖅ. ᑎᒍᔭᐅᑎᑦᑎᓇᓱᐊᖅᑎ ᐊᐱᕐᓱᕆᐊᖃᖅᐸᒻᒪᑦ 
ᐱᓪᓗᐊᑕᕖᖔᓗᓐᓂᒃ ᐱᖕᖑᐊᖅᑑᔮᖅᑐᑎᒃ ᐱᕕᑦᑑᔮᕋᑎᒃ. ᐊᒻᒪ ᐃᓗᓐᓇᑎᒃ ᓄᓇᓕᐅᑉ 
ᓯᓚᑖᓃᖔᕐᓯᒪᔪᐃᓐᓇᐅᕙᑦᑐᑎᒃ ᐊᒻᒪ ᐃᓯᖅᐸᑦᑐᑦ ᐊᒻᒪ ᖁᐊᕐᓵᕐᓯᒪᒐᓗᐊᕈᕕᑦ ᖃᓄᑐᐃᓐᓇᖅ ᓱᕚ.  

ᐅᖃᓕᒪᓪᓗᓂ ᐃᖅᑲᖅᑐᐃᕕᒻᒥ ᐊᑦᓱᕉᓴᓐᓂᑲᓐᓂᐸᑦᑐᖅ ᐃᓕᖅᑯᓯᑎᒍᑦ ᐊᒻᒪ ᐅᖃᐅᓯᒃᑯᑦ 
ᐊᕝᕕᐊᕈᑎᖃᖅᑎᓪᓗᒍ. ᐊᑕᐅᓯᕐᒥᑦ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ ᐃᓄᕕᐊᓗᓐᓂ, “ᐃᓄᐃᑦ 
ᖃᐅᔨᒪᑦᑎᐊᖅᑑᔮᖅᑐᑦ ᖃᓪᓗᓈᑦ ᐅᖃᐅᓯᖓᓐᓂᒃ ᐃᖅᑲᖅᑐᐃᕕᒻᒥ ᑐᓵᔨᖃᕆᐊᖃᖅᐸᖏᑦᑐᑦ.” ᑭᓯᐊᓂᑦᑕᐅᖅ, 
ᐱᓕᕆᔨᐅᔪᖅ ᐅᖃᓚᐅᕐᒥᔪᖅ, “ᐱᔾᔪᑎᒋᓪᓗᒋᑦ ᑐᓴᖅᑕᐅᖁᔭᐅᔪᖅ ᐊᒻᒪ ᐅᐸᓗᖓᐃᔭᐅᑎᐅᔪᖅ ᐊᒻᒪ 
ᓈᓚᓐᓂᐅᔪᖅ, ᐱᕙᓪᓕᐅᑎᒐᔭᕐᒥᔪᖅ ᓱᓕ ᐅᖃᓕᒪᕕᐅᑎᓪᓗᒋᑦ ᐅᖃᐅᓯᖏᑦ ᑐᑭᓯᐊᔭᖏᑦ ᐊᑐᖅᑕᐅᑎᓪᓗᒋᑦ, 
ᑐᑭᓯᐊᑦᑎᐊᕋᓗᐊᖅᑐᑎᒃ ᖃᓪᓗᓈᑦ ᐅᖃᐅᓯᖏᓐᓂᑦ.” ᐱᓕᕆᔨᐅᔪᖅ ᐅᖃᓚᐅᕐᒥᔪᖅ ᖃᓄᖅ ᐃᓕᖅᑯᓯᑎᒍᑦ 
ᐊᔾᔨᒌᖏᔾᔪᑎᐅᔪᑦ ᐊᑐᓕᖅᑎᑦᑎᒍᓐᓇᕐᒥᔪᑦ ᑐᑭᓯᑦᑎᐊᖏᓐᓂᕐᒥᑦ, ᐃᓱᒪᓕᐅᕆᓗᓂ “ᐃᓄᐃᑦ ᐊᕐᓇᐃᑦ 

ᐊᖏᑐᐃᓐᓇᑦᑎᐊᖑᕙᑦᑐᑦ ᑭᓇᒧᑦ ᐊᐱᕐᓱᖅᑕᐅᑎᓪᓗᒋᑦ.” ᐆᑦᑑᑎᖃᓚᐅᖅᑐᑦ ᐃᓄᒻᒥᒃ ᐊᕐᓇᒥᒃ 
ᐊᐱᕐᓱᖅᑕᐅᓚᐅᖅᑐᒥᑦ ᓱᕈᓯᕐᓂᒃ ᓴᐳᓐᓂᐊᖅᑎᒧᑦ ᐱᓕᕆᔨᒧᑦ. ᓱᕈᓯᕐᓂᒃ ᓴᐳᓐᓂᐊᖅᑎ ᐱᓕᕆᔨ 
ᐊᐱᕐᓱᓚᐅᖅᑐᖅ ᐊᕐᓇᒥᒃ: “ᓇᓪᓕᒋᔭᑎᑦ ᕿᑐᕐᖓᑎᑦ, ᖃᓄᐃᖏᑦᑐᒥ, ᐃᒥᐊᓗᕝᕕᐅᕙᖏᑦᑐᒦᖁᔭᑎᑦ 
ᐊᖏᕐᕋᒥ, ᐄᓛᒃ?” ᐊᕐᓇᖅ “ᖃᓪᓗᒻᒥᓂᒃ ᖁᒻᒧᐊᕆᕙᑦᑐᖅ ᐊᖏᖅᑐᓂ, “ᐄᖕ”. ᐊᖏᖃᑎᖃᑐᐃᓐᓇᕐᓗᓂ. 
ᐊᓱᐃᓪᓛᒃ, ᐊᐱᖅᑯᑎᐅᔪᖅ ᑭᐅᔭᐅᑦᓴᐃᓐᓇᕈᒪᓪᓗᓂ.” ᐊᕐᓇᖅ ᐊᐱᕆᔭᐅᓕᖅᑐᓂ: “ᐊᓱᐃᓪᓛᒃ, 
ᐊᖏᖃᑎᖃᖅᐱᑦ ᑎᒍᐊᖑᐊᖅᑕᐅᑉᐸᑕ?” ᐊᒻᒪ ᐊᕐᓇᖅ ᓂᐅᖁᒻᒥᒍᑦ “ᐊᖏᖅᐸᑦᑐᓂ ᐊᒻᒪ ᐊᖏᖃᑎᖃᖅᑐᓂ.” 
ᑭᖑᓂᐊᒍᑦ, ᑭᓯᐊᓂᓕ, ᐊᕐᓇᐅᔪᖅ “ᖁᕕᐊᓱᖏᑦᑎᐊᓕᓚᐅᖅᑐᖅ ᕿᑐᕐᖓᒥᓂᒃ ᐅᑎᖅᑎᖁᔨᓪᓗᓂ.” 
ᐊᓱᐃᓪᓛᒃ, ᐊᐱᕐᓱᖏᓪᓕᑎᐅᓐᓃᒃ ᑭᐅᔪᒥᓇᖅᑐᓂᒃ ᐊᐱᖅᑯᑎᓂᑦ, “ᐊᐱᕆᒋᐊᖃᖅᐸᑦᑐᑦ ᐊᔾᔨᒌᖏᑐᒃᑯᑦ” 
“ᐊᖏᓂᕐᓴᓂᑦ ᑭᐅᔭᐅᔪᓐᓇᖅᑐᓂᑦ.”  

ᐅᖃᐅᓯᒃᑯᑦ ᐊᕝᕕᐊᕈᑎᐅᔪᑦ ᐊᑐᖅᑕᐅᓂᕐᓴᐅᕙᑦᑐᑦ ᐊᓯᖏᓐᓂ ᓄᓇᓕᖃᕐᕕᓐᓂ. ᓄᓇᕕᒻᒥ, ᓲᕐᓗ, ᐃᓘᓐᓇᑎᒃ 
ᐅᖃᐅᓯᖃᖅᐸᑦᑐᑦ ᑐᓪᓕᐊᓂᑦ ᐅᖃᐅᓯᕐᒥᓂᒃ:  

ᐱᓕᕆᔩᓐᓇᐸᓗᖏᑦ ᐃᖅᑲᖅᑐᐃᕕᐅᑉ ᐅᐃᕖᑎᑐᑦ ᐅᖃᐅᓯᖃᖅᐸᒻᒪᑕ. ᐊᒻᒪ ᐊᒥᓱᐊᓘᕙᖕᖏᑦᑐᑦ 
ᐃᓄᐃᑦ ᐅᐃᕖᑎᑐᑦ ᐅᖃᓕᒪᓲᑦ, ᖃᐅᑕᒫᕈᔪᑦ ᐅᖃᐅᓯᖅ ᐊᑐᐃᓐᓇᐸᑦᑕᖓᑦ ᖃᐅᑕᒫᑦ ᐃᓄᑦᑎᑐᑦ 
ᐅᖃᐅᓯᖅ. ᐊᒻᒪ ᑐᓪᓕᐊ ᐅᖃᐅᓯᖅ ᐊᑐᖅᑕᐅᕙᑦᑐᖅ ᖃᓪᓗᓈᑎᑐᑦ ᐊᓯᓕᒫᖏᓐᓄᑦ. ᐊᓱᐃᓪᓛᒃ 
ᐃᓘᓐᓇᐸᓗᑎᒃ ᐱᓕᕆᔾᔪᑎᖃᕋᔭᖅᑐᑦ ᐅᖃᐅᓯᕐᒥᑦ ᐊᑐᕐᓗᑎᒃ ᑐᓪᓕᐊᓂᑦ.” ᐃᖅᑲᖅᑐᐃᕕᒻᒥ 
ᑐᓵᔨᖃᑦᑎᐊᕋᓗᐊᖅᑎᓪᓗᒍ, ᐅᖃᐅᓯᒃᑯᑦ ᐊᕝᕕᐊᕈᑎᐅᕙᑦᑐᖅ “ᐱᓕᕆᐊᓂᑦ ᓇᓗᓇᓕᖅᑎᑦᑎᕙᑦᑐᑦ. 
ᐊᓱᐃᓪᓛᒃ, ᐱᓕᕆᐊᕆᔭᐃᑦ ᑲᓇᑕᐅᑉ ᓂᒋᐊᓂ ᓄᓇᓕᓐᓂ ᐊᑯᓂᐅᓂᕐᓴᖅ ᐱᓕᕆᐊᖑᓂᐊᖅᑐᖅ 
ᐅᐊᖕᓇᒥ... ᐅᖃᕈᑦᑕ ᐃᖅᑲᖅᑐᐃᓂᐊᕐᓂᕋᖅᑐᑕ ᐃᑲᕐᕋᓄᑦ ᐱᖓᓱᓄᑦ (3), ᐃᖅᑲᖅᑐᐃᓂᐊᖅᑐᒍᑦ 
ᐃᑲᕐᕋᓄᑦ (6) ᑐᓵᔨᖃᖅᑎᓪᓗᒍ.  

ᑕᑯᔭᐅᖅᑳᐸᑦᑐᒥᑦ ᐱᓕᕆᔨᒥᑦ ᖃᐅᔨᒪᓂᕋᓚᐅᖅᑐᖅ ᓴᖕᖏᓂᒃᑯᑦ ᓇᓕᒧᒍᓐᓃᖅᑐᓂᑦ ᓴᖅᑭᕈᓐᓇᖅᑐᓂᑦ 
ᐃᓄᖕᓄᑦ ᐊᕐᓇᓄᑦ ᐅᖃᐅᓯᖃᖅᑳᕐᓯᒪᔪᓄᑦ ᖃᓪᓗᓈᑎᑑᖏᑦᑐᖅ.  

ᐊᓱᐃᓪᓛᒃ, ᓲᕐᓗ, ᒪᒃᑯᑦᑐᖅ ᐃᓄᒃ ᐊᕐᓇᐅᓗᓂ ᐅᖃᓕᒪᔪᖃᕐᓂᐊᖅᑐᓂ ᐃᖅᑲᖅᑐᐃᔪᖃᖅᑎᓪᓗᒍ. 
ᐃᖅᑲᖅᑐᐃᕕᒻᒦᑦᑐᐃᓇᑦᑎᐊᑦ ᑲᓇᑕᐅᑉ ᓂᒋᐊᓂ ᓄᓇᓕᓐᓃᖔᕐᓯᒪᔪᐃᓐᓇᐅᓗᑎᒃ. 
ᑕᑯᓴᖅᑕᐅᓚᐅᖏᓯᐊᖅᑐᖅ ᐊᕐᓇᖅ. ᐊᒻᒪ ᐃᖅᑲᖅᑐᐃᔨ ᐃᑦᓯᕚᑦᑐᖅ ᐃᑦᓯᕙᐅᑕᖓᓂ ᐅᖃᓕᖅᑐᓂ, 
“ᐆ, ᑐᓵᔨᖃᕆᐊᖃᖅᐲᑦ? ᑐᓵᔨᖃᕈᒪᕕᑦ?” ᐅᖃᓕᒪᕕᒻᒦᑦᑐᓂ ᐊᒻᒪ ᐃᒪᐃᓕᒐᔪᑦᑐᑦ, “ᐃᓛᒃ, 
ᖃᓄᐃᓕᐅᕈᒪᖕᖏᑦᑐᖓ ᐸᕝᕕᓵᖃᕐᓂᐊᖅᑐᒥᑦ ᐱᓕᕆᐊᒥᑦ.” ᐊᒻᒪ ᖃᐅᔨᒪᑦᑎᐊᕆᐊᖃᖅᐸᑦᑐᒍᑦ 
ᓴᖕᖏᓂᒃᑯᑦ ᓇᓕᒧᖕᖏᒍᑎᐅᔪᒥᑦ ᑲᓇᑕᐅᑉ ᓂᒋᖓᓃᕐᖔᕐᓯᒪᔪᓂᑦ ᐊᒻᒪ ᐃᓄᖕᓂᒃ, ᐱᓗᐊᖅᑐᒥ 
ᐃᓗᐊᓃᑦᑎᓪᓗᒋᑦ ᐅᖃᐅᓯᐅᔫᑉ.  

ᐃᖅᑲᖅᑐᐃᕕᒻᒥ ᑐᓵᔨᐅᕙᑦᑐᑦ ᐊᑐᐃᓐᓇᐅᒐᔭᖅᑐᑦ, ᑭᓯᐊᓂ ᐅᖃᐅᓯᖏᑦ ᐃᖅᑲᖅᑐᐃᕕᓕᕆᔨᐅᔪᑦ 
ᐱᔭᕆᐊᑭᑦᑐᑯᓘᕙᖏᑦᑐᑦ ᐅᖃᐅᓯᐅᑉ ᐊᓯᐊᓅᖅᑎᒐᓱᑦᑐᒋᑦ. “ᒪᓕᒐᓕᕆᕙᒻᒪᑕ ᐅᖃᐅᓯᑦᑕᖏᑦ ᖁᓛᒍᑦ 
ᐱᓕᕆᒋᐊᖃᖅᐸᑦᑐᑦ ᐅᖃᐅᓯᑦᑕᖓ ᐅᖃᐅᓯᕆᑐᐃᓐᓇᖏᓪᓗᒍ, ᐅᖃᐅᓯᕆᒋᐊᖃᕐᒥᒻᒪᑦ ᖃᓄᐃᓕᐅᕈᑎᐅᔪᖅ 
ᑐᑭᓯᔭᐅᖁᓪᓗᒍ ᐅᖃᐅᓯᓕᒻᒧᑦ ᐊᑕᐅᓯᕐᒥᑦ.” ᐊᒻᒪᑦᑕᐅᖅ, ᑕᐃᒫᖑᖕᖏᑦᑐᖅ ᑐᑭᖃᖅᑎᑕᐅᔪᓐᓇᒥᒻᒪᑕ 
ᑐᓵᔨᑕᖃᖅᑎᓪᓗᒍ. ᐊᑕᐅᓯᕐᒥᑦ ᐱᓕᕆᔨᒥᑦ ᐆᑦᑑᑎᖃᖅᑐᖃᓚᐅᖅᑐᖅ:  

ᐸᓖᓯᒥᑦ ᐆᑦᑑᑎᖃᕐᓂᐊᕋᒪ ᐊᒻᒪ ᑕᐃᑦᓱᒥᖓ ᐃᖅᑲᖅᑐᕋᑦᓴᐅᑎᑦᑎᓇᓱᐊᖅᑐᒥᑦ. ᑕᐃᓐᓇ 
ᐃᖅᑲᖅᑐᖅᑕᐅᑎᑦᑎᓇᓱᐊᖅᑐᖅ ᖃᓪᓗᓈᑎᑐᑦ ᐅᖃᕈᓐᓇᑦᑎᐊᕋᓂ ᐊᒻᒪ ᑮᓇᖓᒍᑦ ᑎᓪᓗᑕᐅᕐᓂᖅᑐᓂ 
ᐊᑕᐅᓯᐊᖅᑐᓂ, ᑭᓯᐊᓂ ᐃᒪᐃᓕᕙᑦᑐᖅ, “ᐅᕙᓐᓂᒃ ᑎᓪᓗᐊᓚᐅᖅᑐᖅ.” ᐊᓱᐃᓪᓛᒃ, ᑕᕝᕙᓂ 
ᐅᖃᐅᓯᖃᑐᐃᓐᓇᕐᒪᑦ ᐊᑕᐅᓯᐊᖏᑦᑐᒥᓂᕐᒥᒃ ᐊᖏᔪᒥᑦ ᐊᓯᔾᔨᑦᑕᐅᑎᒋᔪᖅ. “ᐅᐱᓐᓇᕋᓂ 
ᑕᐃᒪᐃᓕᓂᖓ ᐊᖏᓂᕐᓴᐅᔮᓕᖅᑐᖅ ᖃᓄᐃᓕᐅᕈᑎᒥᓂᐅᔪᖅ ᐊᑦᓱᐊᓘᓚᐅᕋᓂ. ᐊᒻᒪ ᐊᐱᕆᔭᐅᒐᒥ 

ᑕᐃᓐᓇ ᐃᓄᑦᑎᑑᖅᑐᒧᑦ, “ᐊᓱᐃᓪᓛᒃ, ᖃᓄᐃᓕᔭᐅᓚᐅᕋᕕᑦ?” ᐊᒻᒪ ᐃᒪᐃᓕᓪᓗᓂ, “ᑎᓪᓗᓚᐅᕌᖓ 
ᐊᑕᐅᓯᐊᖅᑐᖓ.” ᐊᒻᒪ ᐅᖃᑦᑎᐊᓪᓚᕆᑦᑐᓂᐅᒃ ᐃᓄᑦᑎᑐᑦ. ᑭᓯᐊᓂ ᖃᓪᓗᓈᑎᑐᑦ 
ᐅᖃᐅᓯᕆᓪᓗᓂᐅᒃ ᐅᖃᓚᐅᖅᑐᖅ ᐊᒥᓱᐊᖅᑎᖅᑐᓂᖓ ᑎᓪᓗᐊᓚᐅᕌᖓ ᐅᖃᐅᓰᓐᓇᒃᑯᑦ.  

ᐊᓯᐊᓂᑦ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ, “ᑕᑯᓯᒪᔪᖓ ᐱᓕᕆᐊᑦᓴᓂᑦ ᖁᔭᓈᖅᑕᐅᔪᓂᑦ ᑕᒃᑰᓕ 
ᑕᒻᒪᖅᑕᐅᓗᓂ ᐅᖃᐅᓯᐅᓚᐅᕐᒪᑦ ᑐᑭᖓ.”  

ᐊᒻᒪᑦᑕᐅᖅ, ᐃᓄᑦᑎᑐᖅ ᐅᖃᐅᓯᖅ ᑐᑭᓕᐊᖓᓗᐊᖏᑦᑐᖅ, ᐊᑦᑐᐃᔾᔪᑎᖃᕈᓐᓇᖅᑐᖅ ᐃᓱᒪᒋᔭᐅᔪᒥᑦ 
ᓱᓕᔪᕐᓇᕐᓂᖓᓂᑦ ᑕᑯᓐᓇᕐᓯᒪᔫᑉ ᐅᖃᓕᒪᔫᑉ ᐃᖅᑲᖅᑐᐃᕕᒻᒥ.  

ᐊᒥᓱᐊᖅᑎᖅᑐᑎᒃ, ᐅᖃᐅᓯᐅᔪᑦ ᐃᓱᒪᒋᔭᐅᕙᑦᑐᑦ ᐊᑭᕋᖅᑐᑕᐅᓗᑎᒃ ᐃᒪᐃᑦᑐᒧᑦ “ᐅᖃᐅᓯᖅ 
ᐅᖃᐅᓯᑐᐃᓐᓇᖅ,” ᐄᓛᒃ... ᐊᓱᐃᓪᓛᒃ, ᐊᓱᐃᓪᓛᒃ, ᑐᓵᔨᖃᕋᓗᐊᖅᑐᓂ ᐊᒻᒪ ᐃᓱᒪᒋᔭᐅᖁᔭᖅ 
ᑐᓂᔭᐅᑎᓪᓗᒍ ᑭᓇᒧᑦ, ᐃᓄᑦᑎᑐᑦ ᐃᓈᓐᓂᒃᑯᑦ ᓱᓕ ᑐᑭᑖᒃᑲᓐᓂᕈᓐᓇᐸᒻᒪᑕ ᐱᓪᓗᒋᑦ ᖃᓄᖅ 
ᑐᑭᖃᕐᒪᖔᑕ ᐊᒻᒪ ᖃᓄᖅ ᐊᑐᖅᑕᐅᒻᒪᖔᑕ ᐅᖃᐅᓰᑦ. ᐊᓱᐃᓪᓛᒃ, ᐊᑲᐅᓯᐅᔪᖅ 
ᑐᑭᓕᐊᑐᐃᓐᓇᖏᓚᖅ ᑭᓯᐊᓂᑦᑕᐅᖅ ᓱᓕ ᐋᖅᑮᕕᒋᔪᒪᕙᑦᑕᕗᑦ ᑭᑉᐹᕆᑦᑐᒥᑦ ᐊᒻᒪᔪᖓ 
ᐊᒻᒪᓗᑭᑖᖑᑎᓪᓗᒍ. ᐊᒻᒪ ᑐᓄᑦᑕᓕᖅᐳᒍᑦ ᐊᒻᒪ ᐊᑐᓕᕐᓗᑕ ᐱᓕᕆᔾᔪᑎᒥᑦ ᐃᒪᐃᓕᔫᔮᖅᑐᑕ, “ᐃᓛᒃ, 
ᐅᓇ ᑕᑎᒋᔭᕐᓂᖏᑦᑐᖅ,” ᐅᖃᓕᒪᒐᓗᐊᖅᐸᑦ ᐸᓯᔭᐅᓯᒪᔪᖅ ᐅᕝᕙᓘᓐᓃᑦ ᐱᕋᔭᑕᐅᓯᒪᔪᖅ.  

ᒪᓕᑦᑐᒋᑦ ᐅᖃᐅᓯᖏᑦ ᐱᓕᕆᔨᑦᓴᐃᓐᓇᐅᑉ, ᐱᔾᔪᑎᐅᔪᖅ ᓇᓗᓇᒃᑲᓐᓂᓕᖅᐸᑦᑐᖅ ᖁᐊᕐᓵᕈᑎᐅᓯᒪᔪᑦ 
ᐅᓂᒃᑳᖑᓕᖅᑎᓪᓗᒋᑦ.  

ᓲᕐᓗ, ᐆᑦᑑᑎᒋᓗᒍ, ᐊᕐᓇᒥᒃ ᐱᕋᔭᑕᐅᓯᒪᔪᒥᑦ ᐃᖅᑲᖅᑐᐃᕕᒻᒨᖅᑐᖃᖅᐸᑦ ᐊᒻᒪ ᐅᖃᓕᕐᓗᑎᒃ 
ᓯᕿᖕᖑᔭᖏᓐᓂᑦ ᖃᓄᐃᓕᔪᖃᖅᑎᓪᓗᒍ. ᐊᒻᒪ ᐱᓕᕆᔾᔪᑎᓕᕆᔪᑦ ᐅᖃᓕᖅᑐᑎᒃ, “ᐃᓛᒃ, 
ᑕᑎᒋᔭᕐᓂᖏᓐᓇᕕᑦ. ᐅᖃᐅᔾᔪᐃᖏᑦᑐᑎᑦ ᑲᑎᖕᖓᑎᑦᑎᔪᑦ ᐃᓱᒪᒋᔭᖏᓐᓂᑦ ᖃᖓᒃᑯᑦ 
ᐊᑐᖅᑕᐅᓚᐅᕐᒪᖔᖅ ᓯᕗᓪᓕᐅᓚᐅᖅᑐᖅ ᐊᒻᒪ ᑭᖑᓪᓕᖅᐹᖑᓚᐅᖅᑐᖅ.” ᑭᓯᐊᓂ ᖃᐅᔨᒪᔪᒍᑦ 
ᑕᐃᒫᒃ ᐅᓂᒃᑳᓗᐊᓲᖑᖕᖏᒻᒪᑕ. ᐊᒻᒪ ᖃᐅᔨᒪᓕᖅᑐᒍᑦ ᖁᐊᕐᓵᕈᑎᐅᔪᓐᓇᖅᑐᓂᑦ ᖃᐅᔨᓴᐅᑎᒃᑯᑦ 
ᖁᐊᕐᓵᕈᑎᐅᓯᒪᔪᑦ ᐊᒻᒪ ᖁᐊᕐᓵᕐᓯᒪᔪᖅ ᖃᕋᑕᒦᑦᑐᖅ ᐃᖅᑲᐅᒪᔪᐃᓐᓇᐅᔾᔮᖏᒻᒪᑦ 
ᖃᓄᐃᓕᒍᑎᐅᓯᒪᔪᒥᑦ ᑕᐃᒫᒃ. 

ᑕᐅᑦᑐᖏᒍᑦ ᐃᖅᑲᖅᑐᐃᕕᐅᑉ ᐃᓗᐊ ᐋᖅᑭᑦᑕᐅᓯᒪᒐᓗᐊᕈᓂ ᐊᑦᓱᕉᑎᐅᔪᓐᓇᖅᑐᑦ ᐱᕋᔭᑕᐅᓯᒪᔪᓄᑦ 
ᐅᖃᐅᓯᖃᖅᑎᓪᓗᒋᑦ ᖃᓄᐃᓕᐅᕈᑎᒥᓂᕐᓂᒃ. ᐊᑕᐅᓯᖅ ᐱᓕᕆᔨᐅᔪᖅ ᐅᖃᐅᓯᖃᓚᐅᖅᑐᖅ ᖃᓄᖅ 
ᐊᔾᔨᒌᖏᔾᔪᑎᖏᓐᓂᑦ ᖃᓄᖅ ᐃᖅᑲᖅᑐᐃᕕᐅᑉ ᐃᓗᐊ ᐋᖅᑭᑦᑕᐅᓯᒪᓂᖓᓂᑦ ᓄᓇᑦᓯᐊᕐᒥ ᐊᒻᒪ ᑭᐅᐸᒃᒥ: 
“ᓄᓇᑦᓯᐊᕐᒥᓕ, ᐱᓪᓗᒋᑦ ᖃᓄᐃᑦᑑᔾᔪᓯᖏᑦ ᐃᓄᐃᑦ, ᐃᖅᑲᖅᑐᐃᔨ ᓵᖓᕙᑦᑐᖅ ᐅᐸᑦᓯᒪᔪᓂᑦ, ᓈᓚᑦᑐᓂᑦ 
ᐅᕝᕙᓘᓐᓃᑦ ᑭᒃᑯᑐᐃᓐᓇᕐᓂᑦ, ᓴᐳᓐᓂᐊᖅᑏᑦ ᑐᓄᖕᖓᓪᓗᑎᒃ ᐃᓄᖕᓂᒃ, ᐃᖅᑲᖅᑐᐃᔨᐅᑉ ᐊᓯᐊᓂᒃ 
ᑕᑯᓐᓇᕋᑎᒃ, ᐊᒻᒪ ᑕᑯᓐᓇᕐᓯᒪᔪᖅ ᓴᓂᐊᓅᖅᑕᐅᓗᓂ ᐃᖅᑲᖅᑐᐃᔨᐅᑉ, ᓵᖓᓪᓗᑎᒃ ᐃᓄᖕᓂᒃ ᐅᐸᑦᓯᒪᔪᓂᑦ. 
ᑕᐃᒫᑕᕝᕙ ᐃᖅᑲᖅᑐᐃᕕᐅᔪᑦ ᐋᖅᑭᑦᑕᐅᓯᒪᕙᑦᑐᑦ ᐃᓘᓐᓇᑦᑎᐊᖏᓐᓂ ᐃᖅᑲᖅᑐᐃᔪᓂ. ᐊᒻᒪ ᐃᓱᒪᔭᕋ 
ᐊᑲᐅᓂᖅᐹᖑᖏᒋᐊᖓ ᑕᐃᒪᐃᓕᖓᑎᓪᓗᒋᑦ. ᓵᖓᓗᓂ ᓄᓇᓕᕐᒥᐅᑕᓕᒫᑦᑎᐊᓂᑦ ᐅᖃᓕᒪᔪᖃᖅᑎᓪᓗᒍ 
ᐃᖅᑲᖅᑐᐃᕕᒻᒥ ᐊᑲᐅᓂᖅᐹᖑᕙᓪᓚᐃᖏᑦᑐᖅ ᐅᖃᓕᒪᔪᒧᑦ.” ᑭᐅᐸᒃᒥᓕ, “ᐃᖅᑲᖅᑐᐃᕕᐅᔪᑦ 
ᐋᖅᑭᑦᑕᐅᓯᒪᕙᑦᑐᑦ ᑕᑯᓐᓇᖅᑐᒥᓂᖅ ᐊᑯᓐᓂᖓᓃᑎᑕᐅᕙᑦᑐᓂ ᓴᐳᓐᓂᐊᖅᑏᒃ, ᓵᖓᑎᑕᐅᓗᓂ 
ᐃᖅᑲᖅᑐᐃᔨᒥᑦ ᐃᓄᐃᑦ ᑐᓄᖕᖓᓪᓗᒋᑦ.” ᑕᐃᒫᒃ ᐋᖅᑭᑦᑕᐅᓯᒪᑎᓪᓗᒋᑦ ᐊᑲᐅᓂᕐᓴᐅᕙᑦᑐᖅ 
ᑕᑯᓐᓇᖅᑐᒥᓂᕐᓄᑦ ᐅᖃᓕᒪᔪᓄᑦ ᐅᐱᓐᓇᕋᓂ “ᑕᑯᓐᓇᖏᓐᓇᕕᒋᑦ ᐃᓱᒪᒋᓇᓱᐊᖅᐸᖏᑕᑎᑦ ᐅᕝᕙᓘᓐᓃᑦ 
ᖃᓄᐃᒍᑎᒋᔭᕐᓂᒃ ᐃᓱᒪᒋᔭᖃᕋᓱᑐᐃᓐᓇᖅᑐᑎᒃ ᐱᓕᕆᔪᓂᑦ.”  

ᐅᖃᓕᒪᓪᓗᓂ ᑕᑯᓐᓇᖅᑐᒥᓂᐅᓗᓂ ᐃᖅᑲᖅᑐᐃᕕᒻᒥ ᓄᓇᓕᕋᓛᖑᓂᕐᓴᓂ ᐊᑦᓱᕉᑎᐅᕙᑦᑐᖅ 
ᐱᕋᔭᑕᐅᓯᒪᔪᓄᑦ. “ᐊᓯᐊᓃᓐᓂᕈᕕᑦ ᐃᖅᑲᖅᑐᐃᕕᒻᒥ ᐅᐸᑦᓯᒪᔪᖃᕋᔭᖅᐸᓪᓚᐃᖏᑦᑐᖅ ᑕᑯᕋᓈᕆᐊᕐᓯᒪᔪᓂᑦ 

ᐃᖅᑲᖅᑐᐃᔪᓂᑦ ᐅᕝᕙᓘᓐᓃᑦ ᐱᒋᐊᕈᑎᐅᔪᒥᑦ. ᐊᓪᓚᐃᑦ ᓄᓇᖏᓐᓃᑦᑐᖃᖅᑎᓪᓗᒍ ᑲᓇᑕᐅᑉ ᓂᒋᐊᓂ, 
ᐱᒻᒪᕆᐊᓘᑎᓐᓇᒍ ᐃᖅᑲᖅᑐᖅᑕᐅᔪᖅ, ᑕᑯᕋᓐᓈᖅᑐᖃᖅᐸᖏᑦᑐᖅ. ᐃᒻᒪᖄ ᐊᓯᐊᓂᑦ ᓴᐳᓐᓂᐊᖅᑎᒥᑦ 
ᐃᓯᖅᑐᖃᕋᔭᖅᑐᑦᓴᐅᔫᒐᓗᐊᖅ ᑕᑯᓐᓇᕆᐊᖅᑐᒥᑦ ᐅᕝᕙᓘᓐᓃᑦ ᐃᓕᓐᓂᐊᕐᕕᐊᓗᒻᒥ ᐃᓕᓐᓂᐊᖅᑎᓂᑦ 
ᐃᓯᖅᑐᖃᕋᔭᖅᑐᖅ ᐊᑯᓂᐅᖏᑦᑐᖅ 20 ᒪᓇᑦᓯᐅᓗᓂ ᐊᒻᒪ ᐊᓂᒌᕐᓗᑎᒃ.” ᑭᓯᐊᓂᓕ, ᐃᖅᑲᖅᑐᐃᕕᓕᕆᔨᐅᔪᑦ 
ᓄᓇᓕᕋᓛᖑᓂᕐᓴᓅᕋᐃᒻᒪᑕ, ᐃᖅᑲᖅᑐᐃᕕᒃ ᓄᓇᓕᕐᒥᐅᑕᓕᒫᓄᑦ ᐅᐸᑦᑕᐅᓕᖅᐸᑦᑐᑦ, ᐊᒻᒪ 
“ᐅᐸᑦᓯᒪᔪᐃᓐᓇᑦᑎᐊᑦ ᖃᐅᔨᒪᔪᐃᓐᓇᑦᑎᐊᖑᓪᓗᑎᒃ ᐅᐸᑦᓯᒪᔪᓕᒫᓂᑦ. ᐊᒻᒪ ᐊᓱᐃᓪᓛᒃ, ᐊᕐᓇᐃᑦ 
ᑕᑯᑦᓴᐅᑎᑕᐅᑎᓪᓗᒋᑦ ᓵᖏᓐᓂ ᓄᓇᖅᑲᑎᖏᑕ ᐅᖃᐅᓯᖃᕆᐊᖃᖅᑐᑎᒃ ᐃᓗᓕᓕᒫᖏᓐᓂᑦ ᐊᑐᖅᑕᒥᓂᕐᓂᒃ 
ᓄᓕᐊᕐᓂᒃᑯᑦ ᖁᓄᔪᕐᓂᐊᕈᑎᒥᓂᐅᑉ ᐅᕝᕙᓘᓐᓃᑦ ᐊᐃᑉᐸᕇᓐᓂᒃ ᐱᑦᑎᐊᖃᑦᑕᐅᑎᓐᓂᖏᑦᑐᓂᑦ ᐅᕝᕙᓘᓐᓃᑦ 
ᐊᓯᐊᓂᑦ ᐃᓚᒌᒃᑯᑦ ᐱᑦᑎᐊᖃᑦᑕᐅᑎᓐᓂᖏᑦᑐᓂᑦ.” ᑕᐃᒪᐃᑎᓪᓗᒋᑦ, “ᐃᓗᐊᓃᑦᑐᑦ ᐊᒻᒪ ᐱᓕᕆᐊᒥ, 
ᐱᖃᑕᐅᑐᐃᓐᓇᖅᑐᓂ ᖁᐊᕐᓵᓇᖅᑐᖅ.” ᐊᑕᐅᓯᖅ ᓴᐳᓐᓂᐊᖅᑎ ᐅᖃᓚᐅᖅᑐᖅ, “ᑕᑯᓐᓇᖕᖑᐊᕈᓐᓇᖏᑦᑐᖓ 
ᑕᐃᒪᐃᓕᐅᖅᑎᓪᓗᖓ. ᑕᑯᓐᓇᖕᖑᐊᕈᓐᓇᖏᑦᑐᖓ ᑕᐃᓐᓇᐅᓗᖓ ᐊᕐᓇᖅ ᐃᑦᓯᕚᕐᓗᖓ ᑭᒃᑯᓕᒫᑦ ᓵᖏᓐᓂ 
ᐊᒻᒪ ᐅᖃᐅᓯᕆᓗᒍ ᖁᐊᕐᓵᕈᑎᒋᓚᐅᖅᑕᕋ ᐊᒻᒪ ᐊᒡᒍᖅᑕᑎᑐᑦ ᐊᐱᕐᓱᖅᑕᐅᓕᕐᓗᖓ.” 

ᓴᖅᑮᓂᖅ ᐱᕋᔭᑕᐅᓯᒪᔪᓂᑦ ᐃᖅᑲᖅᑐᐃᕕᒻᒥ ᐅᐃᒍᖃᖅᐸᒻᒥᔪᑦ ᓈᓚᑦᑎᑦᓴᓂᑦ ᐃᖅᑲᖅᑐᖅᑕᓂᑦ ᓂᕈᐊᕐᓂᖅ. 
“ᑐᕌᓐᑐᒥᐅᑕᐅᒍᕕᑦ ᐊᒻᒪ ᓄᓇᓕᐅᑉ ᐃᓄᒋᐊᕝᕕᖓᓅᕆᐊᖃᖅᑐᑎᑦ ᐅᖃᓕᒪᒋᐊᖅᑐᕐᓗᑎᒃ ᐃᖅᑲᖅᑐᐃᕕᒻᒥ, 
ᓈᓚᑦᑎᒧᑦ ᓇᓪᓕᐊᓄᑦ ᖃᐅᔨᒪᔭᐅᒐᔪᖕᖏᑦᑐᑦ ᐃᖅᑲᖅᑐᖅᑕᐅᔪᑦ. ᐊᒻᒪ, ᐅᖃᕐᓗᓂ, ᓈᓚᑦᑎᒥᑦ 
ᓈᓚᑦᑎᐅᖁᔨᕙᖕᖏᑦᑐᑦ ᖃᐅᔨᒪᔭᐅᒍᕕᑦ ᓈᓚᑦᑎᐅᖁᔭᒧᑦ. ᐃᒪᐃᒻᒪᑦ ᒫᓂ ᐊᑐᕆᐊᖃᖅᐸᑦᑐᒍᑦ ᐊᓯᐊᓂᑦ 
ᖃᐅᔨᓴᐅᑎᒥᑦ. ᖃᐅᔨᓴᐅᑎᖃᕈᓐᓇᖏᑦᑐᒍ, “ᖃᐅᔨᒪᐅᑎᖕᖏᑦᑐᑎᒃ,” ᐅᐱᓐᓇᕋᓂ ᓈᓚᑦᑎᖃᕐᓗᑎᒃ 
ᐃᖅᑲᖅᑐᐃᔪᖃᕋᔭᖏᑦᑐᖅ ᓄᓇᓕᖏᓐᓂ. ᑲᔪᓯᒍᓐᓇᕋᔭᖏᑦᑐᖅ. ᐊᒻᒪ ᐊᓱᐃᓪᓛᒃ, ᑭᒃᑯᑐᐃᓐᓇᐃᑦ 
ᖃᐅᔨᒪᐅᑎᓂᖏᓐᓄᑦ ᐃᑦᓯᕚᖃᑕᐅᔪᓐᓇᑐᐃᓐᓇᖅᑐᑦ ᓈᓚᑦᑎᓄᑦ.” ᐱᕋᔭᑕᐅᓯᒪᔪᓄᑦ, ᑕᒪᓐᓇ 
ᐊᑦᓱᕉᑎᐅᕙᒻᒥᔪᖅ ᐅᐱᓐᓇᕋᓂ “ᐅᖃᓕᒪᒋᐊᖃᕋᔭᕐᒪᑕ ᐃᓪᓗᕈᓯᕐᒥ ᐃᓄᒋᐊᑦᑐᒥ” ᐊᒻᒪ “ᖃᐅᑉᐸᑦ 
ᑕᑯᓕᕐᓗᓂᒋᑦ ᓂᐅᕕᕐᕕᒻᒥ ᐅᕝᕙᓘᓐᓃᑦ ᐃᖃᓪᓕᐊᖃᑕᐅᒐᔭᖅᑐᓂ ᐅᕙᖓ ᐃᓚᖓᓄᑦ.”  

ᑕᑯᓐᓇᖅᑐᒥᓂᕐᓂᒃ ᑐᑭᒧᐊᑦᑎᑦᑎᔨᒥᑦ ᐅᖃᐅᓯᖃᖅᑐᖃᓚᐅᖅᑐᖅ ᐃᖅᑲᖅᑐᐃᔪᖃᖅᑎᓪᓗᒍ ᐱᖓᓱᓂᑦ 
ᑐᓵᑎᑕᐅᓐᓂᖅᑐᑎᒃ ᐊᔾᔨᒌᖏᑦᑐᓂᑦ ᐸᓯᔭᐅᔪᓂᑦ ᐃᖅᑲᖅᑐᕋᑦᓴᕈᖅᑎᑕᐅᓯᒪᔪᓂᑦ ᓄᓕᐊᕐᓂᒃᑯᑦ 
ᖁᓄᔪᕐᓂᐊᕐᓯᒪᓂᖏᓐᓂᑦ ᐊᕐᕌᒍᓕᒻᒥᒃ 16-ᓂᑦ ᐊᕐᓇᒥᒃ. “ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓯᒪᔪᖅ ᒪᕐᕉᓐᓄᑦ 
ᐊᖑᑏᓐᓄᑦ ᐅᓪᓗᕋᓴᓂ, ᐊᒻᒪ ᐊᕐᓇᒧᑦ.” ᐱᓕᕆᔨᐅᔪᖅ ᓇᓗᓇᐃᔭᐃᓚᐅᖅᑐᖅ ᐃᖅᑲᖅᑐᐃᕕᒻᒧᑦ 
ᐃᓯᖅᐸᓪᓕᐊᓂᕐᒥᑦ:  

ᖃᐅᔨᒪᖕᖏᑕᕋ ᐊᕐᓇᐅᔪᖅ ᐅᐱᓐᓇᕋᓂ ᑕᐃᑯᖕᖓᕋᔪᖕᖏᑦᑐᖓ ᓄᓇᓕᒻᒧᑦ. ᐊᓱᐃᓪᓛᒃ, ᑭᖑᕙᖅᑐᑕ, 
ᑭᓯᐊᓂ ᐱᖕᖑᐊᕕᒻᒧᑦ ᐃᓯᓚᐅᖅᑐᒍᑦ ᐊᒻᒪ ᑕᑕᑦᓯᐊᓚᐅᖅᑐᖅ ᐊᒻᒪ ᓂᐱᖃᖅᑐᖃᖏᓯᐊᖅᑐᓂ, 
ᐅᖃᓕᒪᔪᖃᖏᓯᐊᖅᑐᖅ. ᐊᒻᒪ ᐃᓯᖅᑐᐃᓐᓇᐅᓗᑕ. ᐃᒫᒃ ᐃᓱᒪᓕᖅᑐᖓ, “ᐅᐋᒃ,” 
ᑕᕐᕆᔭᖅᑖᓘᔮᓕᖅᑐᖓ. ᐅᐱᓐᓇᕋᓂ ᐃᑦᓯᕚᑐᐃᓐᓇᖅᑐᑦ ᐅᕙᑦᑎᓐᓂᒃ ᑕᑯᕋᓐᓈᖅᑐᑎᒃ. ᐊᒻᒪ 
ᐅᖃᕆᐊᖃᑦᑕᖅᑯᖓ ᐸᓖᓯᑦᑎᓐᓄᑦ, “ᕿᓂᖅᑕᕋ” – ᐊᒻᒪ ᐃᖅᑲᐃᔪᓐᓇᐃᓕᓪᓗᒍ ᐊᑎᖓ. “ᐆ, ᑕᐃᑲ 
ᐊᕙᓃᑦᑐᖅ.” ᑎᒃᑯᐊᖅᑐᓂᐅᒃ. ᐃᒪᐃᓕᖓᓕᖅᑐᖓ, “ᑎᒃᑯᐊᕆᐊᑐᖏᑕᐃᑦ.” ᐊᓱᐃᓪᓛᒃ, ᐅᐸᓕᖅᑐᒍ 
ᑕᑯᓐᓇᖅᑕᐅᓗᖓ ᐃᓘᓐᓇᑦᑎᐊᖏᓐᓄᑦ ᑕᐃᑲᓃᑦᑐᓄᑦ, [ᐱᕋᔭᑕᐅᓯᒪᔪᖅ] ᓴᖅᑭᑎᓪᓗᒍ 
ᐅᖃᖃᑎᒋᓂᐊᕋᒃᑯ. ᑕᐃᒪᐃᒻᒪᑦ, ᖁᕕᐊᓇᓚᐅᖏᓯᐊᖅᑐᖅ, ᐃᓱᒪᒋᔭᒃᑯᑦ. ᐅᐱᓐᓇᕋᓂ 
ᐃᖅᑲᐅᒪᑦᑎᐊᖅᑕᕋ.  

ᐅᖃᓕᒪᑎᓪᓗᒍ, ᐱᕋᔭᑕᐅᓯᒪᔪᖅ “ᓂᖕᖓᐅᒪᔪᒻᒪᕆᐅᓚᐅᖅᑐᖅ. ᐅᖃᐅᓯᑲᒻᒪᓐᓄᑦ ᐅᖃᓕᒪᓕᓚᐅᖅᑐᖅ 
ᐃᖅᑲᖅᑐᐃᔨᒧᑦ. ᑭᓯᐊᓂ ᐃᖅᑲᖅᑐᐃᔨᐅᑉ ᓂᖕᖓᐅᒪᕕᒋᓚᐅᖅᑕᖓ.” ᐊᑕᐅᑦᑎᒃᑯᑦ, “ᓄᓇᓕᕐᒥᐅᑕᓕᒫᑦᑎᐊᑦ 
ᑕᑯᓐᓇᓚᐅᖅᑐᑦ. ᐊᒻᒪ ᐃᓪᓚᕋᓚᑉᐸᑦᑐᑎᒃ ᓂᓪᓕᐊᔪᖃᓕᕋᐃᒻᒪᑦ. ᐊᒻᒪ ᐸᑦᑕᑐᖅᑕᐅᓗᓂ ᐸᓯᔭᐅᓯᒪᔪᖅ 
ᐸᓯᔭᑦᓴᐅᖏᓐᓂᕋᖅᑕᐅᒻᒪᑦ.”  

ᐃᓚᖏᓐᓂ ᐱᓕᕆᐊᓂ, ᐊᑦᓱᕉᓴᑦᑎᑕᐅᕙᓐᓂᖓ ᑕᑯᓐᓇᕐᓯᒪᔫᑉ ᐅᖃᓕᒪᖁᔭᐅᓗᓂ ᐃᖅᑲᖅᑐᐃᕕᒻᒥ 
ᐱᓗᐊᓕᖅᐸᑦᑐᖅ, ᐱᕋᔭᑕᐅᓯᒪᔪᑦ ᑲᔪᓯᒍᒪᖕᖏᑦᑎᐊᓕᖅᑐᑎᒃ. ᐊᑕᐅᓯᕐᒥᑦ ᐱᓕᕆᔨᒥᑦ 
ᐅᖃᐅᓯᖃᖅᑐᖃᓚᐅᖅᑐᖅ ᐱᓕᕆᐊᖑᓯᒪᔪᒥᑦ ᐸᓯᔭᐅᓯᒪᔪᖅ “ᐊᑦᓱᐊᓗᒃ ᓂᖕᖓᐅᒪᓚᐅᖅᑐᖅ ᐊᖑᑎ. ᐊᒻᒪ 
ᐱᕋᔭᓯᒪᔭᖓ ᐅᖃᓕᒪᒋᐊᖃᖅᑐᓂ. ᐱᕋᔭᑕᐅᓯᒪᔪᖅ ᐃᓄᑐᐊᑦᑎᐊᖑᓚᐅᖅᑐᖅ. ᐱᑦᑕᐃᓕᒪᓯᑎᐊᓗᒃ, 
ᐃᓄᑑᓗᓄᒃ ᑭᓯᐊᓂ ᖃᓄᐃᓕᐅᕆᕙᑦᑐᖅ.” ᐱᓕᕆᐊᑦᓴᖅ “ᑭᖑᕙᒋᐊᖅᑕᐅᓚᐅᑦᑕᓕᖅᑐᖅ, 
ᑭᖑᕙᒋᐊᖅᑕᐅᓚᐅᑦᑕᓕᖅᑐᖅ, ᑭᖑᕙᒋᐊᖅᑕᐅᓚᐅᑦᑕᓕᖅᑐᖅ. ᐊᕐᓇᖅ ᓴᖅᑭᖏᑦᑐᖅ ᐅᕝᕙᓘᓐᓃᑦ 
ᖃᓄᐃᑦᑐᖃᖅᑐᖅ ᐊᒻᒪ ᑕᐃᒪᐃᓕᑦᑕᖅᐳᖅ.” ᐃᖅᑲᖅᑐᐃᕕᒃᑰᓕᕋᓗᐊᕐᒥᒻᒪᑦ, ᑎᒍᔭᐅᑎᑦᑎᓇᓱᐊᖅᑎᐅᔪᖅ 
ᐅᖃᓚᐅᖅᑐᖅ ᐱᕋᔭᑕᐅᓯᒪᔪᖅ ᐅᖃᓕᒪᔪᑦᓴᐅᖏᓐᓂᖓᓂᑦ ᐃᖅᑲᖅᑐᐃᕕᒻᒨᓚᐅᕋᒥ ᐃᒥᐊᓗᑦᓯᒪᓪᓗᓂ. 
“ᐊᓱᐃᓪᓛᒃ, ᓴᐳᓐᓂᐊᖅᑎ ᐅᖃᓕᓚᐅᖅᑐᖅ, “ᐄᖕ, ᐃᒫᒃ, ᐃᖅᑲᖅᑐᐃᓂᑲᒻᒪᕈᖅᑐᖅ.” ᑕᐃᒪᐃᓕᖅᑭᑦᑖᕐᓯᒪᔪᖅ 
ᑕᐃᒪᖕᖓᓕᒫᖅ. ᐊᒻᒪ ᐃᖅᑲᖅᑐᐃᕕᔨ ᖃᓄᐃᓕᕕᖃᕈᓐᓃᖅᑐᓂ. ᐅᐱᓐᓇᕋᓂ ᐊᑐᖅᑕᐅᖏᓐᓇᓗᐊᖅᐸᑦᑐᖅ, 
ᐅᐱᓐᓇᕋᓂ ᐅᖃᓕᒪᓂᐊᖅᑐᖅ ᐅᐸᖕᖏᒻᒪᑦ. ᐊᓱᐃᓪᓛᒃ, ᐱᓕᕆᐊᖑᔪᖅ ᒪᑐᔭᐅᑐᐃᓐᓇᓕᖅᑐᖅ, ᐊᖑᑎ 
ᐊᓂᑎᑕᐅᑐᐃᓐᓇᖅᑐᓂ ᖃᓄᐃᓕᔭᐅᒐᓂ, ᐃᖅᑲᖅᑐᐃᔾᔪᑎᐅᔪᑦ ᐃᒪᐃᑦᑐᑎᒃ, ᐃᓱᓕᑐᐃᓐᓇᖅᑐᑦ ᑕᕝᕘᓇ.” 
ᒪᕐᕉᒃ ᐱᓇᓱᐊᕈᓰᒃ ᐊᓂᒍᖅᑎᓪᓗᒋᒃ, ᑭᓯᐊᓂᓕ, ᐊᕐᓇᖓ ᐃᓅᔪᓐᓃᓚᐅᖅᑐᖅ. “ᐊᖑᑎᐅᑉ ᐃᓄᐊᓚᐅᕐᒪᒍ.” 
ᑕᒪᓐᓇ ᐊᑐᖅᑕᐅᓕᕐᒪᑦ, ᑭᐅᔾᔪᑎᖓ ᑎᒍᔭᐅᑎᑦᑎᓇᓱᐊᖅᑎᐅᑉ ᐅᓇᐅᓚᐅᖅᑐᖅ, “ᐃᓘᓐᓇᑦᓯᐊᑎᒃ 
ᑕᑯᓐᓇᕐᓯᒪᔪᑦ ᐅᖃᓕᒪᑎᖃᑦᑕᕐᓂᐊᓕᖅᑕᒃᑲ ᒫᓇᒥᒃ.” ᐱᓕᕆᔨᐅᑉ ᑭᐅᓪᓕᓂᐅᒃ, “ᖃᐅᔨᖕᖏᓐᓇᕖᑦ 
ᐅᖃᓕᒪᒍᓐᓇᓚᐅᖏᑦᑐᖅ ᐅᐱᓐᓇᕋᓂ ᓴᐳᒻᒥᒍᓐᓇᓚᐅᖏᓐᓇᕕᐅᒃ ᑭᖑᓂᐊᒍᑦ? ᐅᖃᖅᐱᑦ 
ᓴᐳᒻᒥᔪᕕᓂᐅᓂᕋᖅᑐᒍ ᐱᓇᓱᐊᕈᓯᕐᒥ ᑕᒫᓃᕝᕕᒋᔭᕐᓂ, ᐊᐅᓪᓚᓛᖅᑐᑎᑦ ᑕᓪᓕᒥᕐᒥ. ᐅᖃᓕᒪᓚᐅᕐᓗᓂ, 
ᓴᐳᒻᒥᔾᔮᖏᑕᐃᑦ. ᑕᑯ, ᓴᐳᒻᒥᔭᐅᖏᑦᑐᖅ ᒫᓐᓇ. ᐊᓱᐃᓪᓛᒃ, ᐊᓐᓄᓪᓚᑦᓯᕕᒻᒨᖅᑕᐅᑕᖅᐳᑦ, ᑕᖅᑭᑦ ᐱᖓᓲᔪᖅᑐᑦ 
(6) ᐊᓂᒍᖅᐳᑦ ᐅᕝᕙᓘᓐᓃᑦ ᐊᕐᕌᒍ ᐊᑕᐅᓯᖅ (1) ᐅᑎᕇᖅᑐᓂ. ᐱᕕᑦᑐᓯ ᐃᓱᒪᕕᓯ ᐊᕐᓇᖅ 
ᐃᓱᒪᓂᐊᕐᓂᖓᓂᑦ ᓴᐳᒻᒥᔭᐅᓂᖓᓂᑦ ᐃᓕᑦᓯᓐᓄᑦ ᐊᑦᑕᓇᖅᑐᒦᖁᓇᒍ? ᐃᒫᒃ, ᐊᑏ.” ᐃᓱᒪᒋᔭᖏᒍᑦ 
ᐱᓕᕆᔨᐅᑉ, ᐊᕐᓇᐅᑉ ᐃᓅᔪᓐᓃᕐᓂᕆᓚᐅᖅᑕᖓ ᓇᓗᓇᐃᕐᑯᑎᐅᓚᐅᖅᑐᖅ ᑭᓪᓕᒋᔭᖃᕐᓂᖏᓐᓂᑦ 
ᐃᖅᑲᖅᑐᐃᕕᓕᕆᔨᒃᑯᑦ. “ᑕᒪᓐᓇ ᑕᕝᕙ ᐃᓕᓐᓂᐊᕆᐊᖃᖅᑕᓯ ᑕᕝᕙᖕᖓᑦ, ᐱᓕᕆᔾᔪᑎᓯ 
ᐱᕙᓪᓕᐅᑎᒍᓐᓃᕐᒪᑕ, ᐅᖃᓕᒪᑎᒐᓱᒡᒐᖏᓪᓗᒋᑦ.”  

ᐅᖃᓕᒪᓂᐊᖅᑐᓄᑦ ᐃᑲᔫᑏᑦ 

ᐊᑕᐅᓯᖅ ᐊᑐᖅᑕᐅᔪᓐᓇᖅᑐᖅ ᐊᑐᖅᑕᐅᓂᖓᓂᑦ ᐅᖃᓕᒪᓂᐅᑉ ᐃᖅᑲᖅᑐᐃᕕᒻᒥ ᐱᔭᕆᐊᑭᓐᓂᕐᓴᐅᖁᓪᓗᒍ 
ᐱᕋᔭᑕᐅᓯᒪᔪᓄᑦ ᒪᑐᔭᐅᕙᓪᓗᓂ ᐃᖅᑲᖅᑐᐃᕕᒃ ᑭᒃᑯᑐᐃᓐᓇᕐᓄᑦ. ᑭᓯᐊᓂᑦᑕᐅᖅ, “ᐃᓚᓕᐅᔾᔨᒐᓂ 
ᑭᒃᑯᑐᐃᓐᓇᕐᓂᒃ ᐃᖅᑲᖅᑐᐃᕕᐅᑉ ᐃᓗᐊᓂ ᐊᑐᖅᑕᐅᓗᐊᕐᓯᒪᖏᑦᑐᖅ ᐅᐱᓐᓇᕋᓂ ᐃᖅᑲᖅᑐᐃᕕᐅᑉ 
ᒪᑐᐃᖓᒋᐊᖃᕐᓂᖓᓂᑦ ᐱᓕᕆᔾᔪᑎᓃᑦᑐᖅ. ᐊᒻᒪ ᐃᖅᑲᖅᑐᐃᔩᑦ ᐅᖃᐅᓯᖃᓗᐊᕈᓐᓇᖏᑦᑐᑦ ᑕᒪᑐᒥᖓ.” 
ᒪᑐᐃᖓᒋᐊᖃᕐᓂᖓᓂᑦ ᐱᓕᕆᔾᔪᑎᐅᔪᖅ ᒪᓕᑦᑕᐅᓯᒪᔪᖅ ᐃᓱᒪᒋᔭᐅᓗᓂ “ᐃᖅᑲᖅᑐᐃᓂᐅᔪᖅ 
ᐊᑐᖅᑕᐅᕙᖏᑦᑐᖅ ᒪᑐᓯᒪᑎᓪᓗᒍ ᑭᒃᑯᑐᐃᓐᓇᕐᓄᑦ ᐃᓱᒪᒋᔭᐅᖁᓇᒍ ᐱᑦᑎᐊᖏᑦᑐᒃᑯᑦ 
ᐃᖅᑲᖅᑐᐃᔪᖃᓕᕐᓂᖓᓄᑦ.” ᑎᒍᔭᐅᑎᑦᑎᓇᓱᐊᖅᑎᒥᑦ ᐅᖃᖅᑐᖃᓚᐅᖅᑐᖅ, “ᐅᑉᐱᕈᓱᑦᑎᐊᖅᑐᖓᓕ 
ᒪᑐᐃᖓᒋᐊᖃᕐᓂᖏᓐᓂᑦ ᐃᖅᑲᖅᑐᐃᕖᑦ ᐱᔾᔪᑎᒋᓪᓗᒋᑦ ᐊᑦᑕᓇᖅᑐᒦᔾᔭᐃᒃᑯᑎᐅᔪᑦ ᐱᑕᖃᖅᐸᑦᑐᑦ 
ᐃᓄᖃᕐᓂᖓᓄᑦ.” ᐊᑕᐅᑦᑎᒃᑯᑦ, ᖃᐅᔨᒪᑦᑎᐊᐸᑦᑐᑦ ᐊᑦᑐᐃᔾᔪᑎᐅᔪᓐᓇᖅᑐᓂᑦ ᐱᕋᔭᑕᐅᓯᒪᔪᓂᑦ.  

ᓇᓗᓇᖏᑦᑐᖅ ᐱᕋᔭᑕᐅᓯᒪᔪᒧᑦ, ᑐᑭᓯᓇᓱᐊᕆᐊᖃᖅᐸᑦᑐᑦ, ᐃᒫᒃ, “ᖃᓄᐃᒻᒪᑦ ᒪᑯᐊᕌᓗᐃᑦ ᐃᓄᐃᑦ 
ᐅᕙᓃᒋᐊᖃᖅᐸᑦ ᐅᓂᒃᑳᖃᖅᑎᓪᓗᖓ ᐅᓂᒃᑳᑦᓴᓂᑦ ᐊᒻᒪ ᖃᓄᖅ ᐱᓕᕆᔾᔪᑎᐅᔪᓐᓇᕐᓂᐊᕐᒪᑦ 
ᐅᕙᖓ ᑭᖕᖒᒪᔭᖏᓐᓂᑦ ᐱᕋᔭᑕᐅᓯᒪᓂᕋ ᐱᓪᓗᒍ ᐊᑐᕐᓯᒪᓪᓗᖓ ᖁᐊᕐᓵᕈᑎᒋᓚᐅᖅᑕᓐᓂᒃ?” ᐊᒻᒪ 
ᑐᑭᓯᔪᓐᓇᓯᐊᖅᑕᕋ ᐊᐱᖅᑯᑎᐅᔪᖅ ᐊᒻᒪ ᓈᒪᓴᖕᖏᔾᔪᑎᖏᑦ ᐱᕋᔭᑕᐅᓯᒪᔪᒥᑦ ᐱᑎᓪᓗᒋᑦ. ᐊᒻᒪ 
ᐅᖃᐅᓯᖃᕆᐊᕈᓐᓇᕋᓗᐊᖅᑐᑕ ᒪᑐᐃᖓᒋᐊᖃᕐᓂᖏᓐᓂᑦ ᐃᖅᑲᖅᑐᐃᕖᑦ, ᐊᒻᒪ 
ᑐᑭᓯᐊᑦᓯᐊᕋᓗᐊᖅᑐᑎᒃ, ᑐᑭᓯᐊᑦᓯᐊᖅᑐᓂ ᓱᓇᒥᑦ ᐊᒻᒪ ᓴᐃᒻᒪᐅᑎᒋᓇᓱᐊᖅᑐᒍ 
ᖁᐊᕐᓵᕈᑎᒋᓯᒪᔭᕐᓕᓂᑦ ᐊᒻᒪ ᐊᑐᕐᓂᐅᓴᔭᐃᑦ ᖃᓄᐃᔾᔪᓯᖏᑦ ᐊᔾᔨᒌᖏᓯᐊᖅᑑᒃ.  

ᒪᑐᓪᓗᒍ ᐃᖅᑲᖅᑐᐃᕕᒃ ᑭᒃᑯᑐᐃᓐᓇᕐᓄᑦ “ᐊᑐᖅᑎᑕᐅᒐᔪᑦᑐᖅ” ᓱᕈᓯᕐᒧᑦ ᐅᖃᓕᒪᓂᐊᖅᑐᒧᑦ ᓄᓕᐊᕐᓂᒃᑯᑦ 
ᖁᓄᔪᕐᓂᐊᖅᑐᓕᕆᓂᕐᒥᑦ. ᐃᓐᓇᕐᓄᑦ, ᑭᓯᐊᓂᓕ, “ᐊᑐᖅᑎᑕᐅᒐᔪᖕᖏᑦᑐᖅ. ᐃᖅᑲᖅᑐᐃᔩᑦ 
ᑕᐃᒪᐃᒍᒪᖕᖏᓐᓂᖏᑦ ᐱᓇᒋᑦ... ᒪᓕᒐᑎᒍᑦ ᑭᓪᓕᖃᐅᑎᐅᒻᒥᒪᑦ.” ᑎᒍᔭᐅᑎᑦᑎᓇᓱᐊᖅᑎᐅᑉ ᑕᑯᓐᓇᕐᓯᒪᔪᓂᑦ 
ᑐᑭᒧᐊᑦᑎᑦᑎᔨᖓᓐᓂᒃ ᐅᖃᖅᑐᖃᓚᐅᖅᑐᖅ, “ᐃᖅᑲᖅᑐᐃᔨᐅᔪᖅ, ᒪᒃᑯᓗᐊᖅᐸᑦ/ᓄᑲᑉᐱᐊᖑᑉᐸᑦ, ᑐᑦᓯᕌᒥᒃ 
ᑲᔪᓯᑎᑦᑎᒐᔪᑦᑐᑦ. ᑭᓯᐊᓂ ᐃᓐᓇᐅᑎᓪᓗᒍ, ᐃᖅᑲᖅᑐᐃᔨ ᐃᒪᐃᒐᔭᕐᒥᔪᖅ, “ᐅᓇ ᐃᓚᒋᒻᒪᒍ 
ᐃᖅᑲᖅᑐᐃᕕᓕᕆᓂᐅᑉ ᒪᑐᐃᖓᓪᓗᓂ ᑭᒃᑯᑐᐃᓐᓇᕐᓄᑦ. ᐊᓱᐃᓪᓛᒃ, ᐱᕋᔭᑕᐅᓯᒪᔪᖅ 
ᐅᖃᓕᒪᒐᓱᓪᓗᓂᐅᓂᐊᖅᑐᖅ ᑭᓯᐊᓂ ᐊᒻᒪ ᑲᔪᓯᑦᓯᐊᕐᓂᐊᕐᒪᖔᖅ ᖃᐅᔨᓂᐊᖅᑐᒍᑦ.” ᐊᒻᒪ 
ᓱᕋᐃᔭᑐᐃᓐᓇᐸᑉᐸᑕ ᐅᕝᕙᓘᓐᓃᑦ ᐱᓕᕆᔾᔪᑎᐅᔪᓐᓇᕋᑎᒃ ᑕᐃᒫᒃ ᐱᓕᕆᔾᔪᑎᐅᒋᐊᖃᕐᓂᖏᑦ ᒪᓕᓪᓗᒋᑦ 
ᖃᐅᔨᒋᐊᖅᑕᐅᓕᖅᐸᑦᑐᑦ.” ᑕᒪᓐᓇ ᐱᓪᓗᒍ, “ᖁᕕᐊᓇᖏᓪᓚᕆᑦᑐᖅ ᐅᐱᓐᓇᕋᓂ ᑕᕝᕙᐅᓕᕋᔭᖅᑐᑦ ... 
ᐅᓗᕆᐊᓇᖅᑐᒦᑦᑎᐊᖅᑐᑦ ᐊᕐᓇᐃᑦ ᐅᖃᓕᒪᒋᐊᓖᑦ ᓵᖏᓐᓂ ᐃᓄᒋᐊᑦᑐᒻᒪᕆᐅᔫᑉ ᐸᓯᔭᐅᓯᒪᔫᑉ ᐃᓚᖏᑦ 
ᐃᓚᒋᔭᐅᓗᑎᒃ ᐃᓕᕋᓈᕐᓵᕆᐊᖅᑐᕐᓯᒪᓪᓗᑎᒃ ᐅᖃᓕᒪᒋᐊᓕᒻᒥᑦ.”  

ᐃᖅᑲᖅᑐᐃᔩᑦ ᒪᑐᓯᒪᑎᑦᑎᒍᒪᓗᐊᓲᖑᑎᓐᓇᒋᑦ ᐃᖅᑲᖅᑐᐃᕕᒻᒥᑦ ᑭᒃᑯᑐᐃᓐᓇᕐᓄᑦ, ᑲᓇᑕᒥ 
ᐱᓂᕐᓗᑦᑕᐅᓯᒪᔪᓄᑦ ᐱᖁᔭᑦᓴᖅ ᐱᔪᓐᓇᐅᑎᓄᑦ ᐊᖏᓪᓕᒋᐊᖅᑎᑦᓯᓯᒪᔪᑦ ᐅᖃᓕᒪᓂᐊᖅᑐᓄᑦ ᐃᑲᔫᑎᑦᓴᓂᑦ 
ᑲᔪᓯᑎᑕᐅᓚᐅᖅᑎᓪᓗᒍ 2015-ᒥ. ᐅᖃᐅᓯᖏᑎᒍᑦ ᑎᒍᔭᐅᑎᑦᑎᓇᓱᐊᖅᑎᐅᑉ, “ᐱᐅᓯᒋᐊᕐᓯᒪᔪᒻᒪᕆᐅᔪᑦ 
ᐅᕙᖓᓕ ᐃᓱᒪᒋᔭᖏᑎᒍᑦ ᐅᐱᓐᓇᕋᓂ ᐅᕙᑦᓯᐊᕈ ᓄᖅᑲᑐᐃᓐᓇᖅᐸᓚᐅᕋᑦᑕ, ᑲᔪᓯᑦᓯᐊᐸᑦᑐᑕ ᑭᓯᐊᓂ 
ᓱᕈᓯᓐᓂᑦ ᐊᒻᒪ ᐃᓐᓇᕐᓄᑦ ᑲᔪᓯᔾᔪᑎᖃᑦᑎᐊᐸᖏᓯᐊᖅᑐᑕ. ᐊᓯᔾᔨᕐᓯᒪᔪᒻᒪᕆᐅᓕᖅᑐᖅ ᑎᑎᕋᕐᓯᒪᓂᖏᒍᑦ 
ᐊᓯᔾᔨᖅᑕᐅᔪᒪᑕᓂᒃ.” ᐅᖃᒃᑲᓐᓂᓚᐅᖅᑐᑦ, ᑭᓯᐊᓂ,  

ᑭᓯᐊᓂᑕᖃᕐᒥᔪᖅ. ᐃᓱᒪᒋᕙᑦᑕᒃᑲᓕ ᐃᖅᑲᖅᑐᐃᕕᓕᕆᔨᒃᑯᑦ ᐅᓂᑦᓴᒪᓂᖏᓐᓂᑦ 
ᐃᓕᖅᑯᓯᕆᔭᐅᕙᑦᑐᓂᑦ. ᐊᓯᔾᔩᔪᒪᓗᐊᖅᐸᖏᑦᑐᑦ. ᐊᓱᐃᓪᓛᒃ, ᑕᒪᒃᑯᐊ ᐱᓕᕆᔾᔪᑎᐅᔪᑦ 
ᐊᑐᐃᓐᓇᐅᒐᓗᐊᖅᑎᓪᓗᒋᑦ, ᐃᓛᓐᓂᒃᑯᑦ ᐃᖅᑕᖅᑐᐃᔨᓄᑦ ᐊᑐᖁᔭᐅᓲᖑᖕᖏᑦᑐᑦ, ᒪᓕᒐᑎᒍᑦ 
ᖃᐅᔨᓴᖅᑕᐅᑦᓯᐊᕐᓯᒪᒐᓗᐊᕐᒪᑕ ᑭᓯᐊᓂ ᐊᑲᐅᓗᐊᖅᐸᖏᒻᒪᑕ ᐅᕝᕙᓘᓐᓃᑦ ᐊᓯᐊᒎᖓᔪᒥᑦ 
ᖃᓄᐃᓕᐅᖁᔨᓇᓱᒐᔭᕐᓂᖏᓐᓂᑦ ᐱᓕᕆᖃᑕᐅᔪᓂᑦ ᐅᐱᓐᓇᕋᓂ ᐊᑲᐅᓂᕐᓴᐅᒻᒪᑦ ᐅᕝᕙᓘᓐᓃᑦ 
ᑕᐃᒫᒃ ᐱᓕᕆᔾᔪᑎᐅᓯᒪᒻᒪᑦ. ᐊᓱᐃᓪᓛᒃ, ᐃᖅᑲᖅᑐᐃᔨᓕᒫᓂᑦ ᐊᔾᔨᒌᓐᓂᖏᓐᓂᑦ ᐅᖃᕈᒪᖕᖏᑦᑐᖓ 
ᐅᐱᓐᓇᕋᓂ ᐃᓚᖏᑦ ᐃᖅᑲᖅᑐᐃᔩᑦ ᖃᓄᖅᑑᕐᓯᒪᒍᓐᓇᓂᕐᓴᐅᕙᑦᑐᑦ, ᐊᒻᒪ 
ᐊᑲᕐᕆᔮᖁᔨᑐᐃᓐᓇᖅᑐᑎᒃ, ᐃᓪᓚᕆᒃ, ᑭᓯᐊᓂ ᐊᓯᖏᑦ ᐃᖅᑲᖅᑐᐃᔩᑦ ᐊᖏᑦᑕᐅᑎᒋᔪᓐᓇᖏᒻᒥᔪᑦ.  

ᐊᑕᐅᓯᖅ ᐅᖃᓕᒪᔪᖃᕐᓂᐊᑎᓪᓗᒍ ᐃᑲᔫᑎᐅᔪᖅ ᐊᑐᖅᐸᓐᓂᖅ ᑏᕖᒥᑦ ᑕᑯᔪᓐᓇᖁᓇᒍ ᑕᑯᓐᓇᕐᓯᒪᔪᖅ 
ᐅᖃᓕᒪᑎᓪᓗᒍ. ᑏᕖᖑᔪᑦ “ᐊᑐᖅᑕᐅᓂᐅᓴᑐᐃᓐᓇᖅᑐᑦ” ᐊᕐᕌᒍᒃᑯᑦ ᓈᒻᒪᖏᒃᑯᕕᑦ. ᑭᓯᐊᓂ ᐊᑕᐅᓯᕐᒥᑦ 
ᑎᒍᔭᐅᑎᑦᑎᓇᓱᐊᖅᑎᒥᑦ ᐅᖃᖅᑐᖃᓚᐅᖅᑐᖅ, ᐃᓐᓇᕐᓄᑦ, “ᐱᔭᕆᐊᑐᔪᕈᓗᒃ ᑎᒍᔭᐅᑎᑦᑎᓇᓱᐊᖅᑎᓂᑦ 
ᑕᒪᒃᑯᓂᖓ ᑎᓕᓯᔾᔪᑎᓂᑦ ᐱᓇᓱᐊᖅᑎᓪᓗᒋᑦ, ᐅᕙᖓᓕ ᐊᑐᕐᓯᒪᔭᖏᒍᑦ.” ᐃᓚᖓ ᐱᔾᔪᑎᐅᕙᑦᑐᖅ 
ᕿᐱᓗᓐᓂᕆᕙᑦᑕᖏᑦ ᓯᕐᓈᖅᑏᑦ ᓴᐳᓐᓂᐊᖅᑏᑦ. ᒪᓕᑦᑐᒍ ᐅᖃᐅᓯᖏᑦ ᑕᑯᓐᓇᖅᑐᒥᓂᕐᓂᒃ ᑐᑭᒧᐊᑦᑎᑦᑎᔨᐅᑉ, 
“ᑏᕖᑦ ᐊᑐᐃᓐᓇᐅᖏᓐᓇᐸᖏᑦᑐᑦ ᐃᓐᓇᕐᓄᑦ ᐅᐱᓐᓇᕋᓂ ᐋᓖᖃᑎᒌᒋᐊᖃᖅᐸᑦᑐᒍᑦ ᐃᖅᑲᖅᑐᐃᕕᒻᒥ. 
ᐅᐱᓐᓇᕋᓂ ᓯᕐᓈᖅᑎ ᓴᐳᓐᓂᐊᖅᑎ ᐃᒪᐃᓕᐅᕋᔭᖅᑐᖅ, “ᐋᒡᒐ, ᐋᒡᒐ, ᐋᒡᒐ, ᑏᕖᖃᕈᒪᖏᑦᑐᒍᑦ.” ᐊᓱᐃᓪᓛᒃ, 
ᑎᒍᔭᐅᑎᑦᑎᓇᓱᐊᖅᑎ ᑐᑦᓯᕋᐅᑎᒥᑦ ᓴᖅᑮᒋᐊᖃᓕᕋᔭᖅᑐᖅ ᐊᒻᒪ ᐃᖅᑲᖅᑐᐃᔨ ᐃᒪᐃᓕᓗᓂ, “ᐄᖕ, ᐊᑏ,”” 
ᑭᓯᐊᓂᓕ, ᓴᐳᓐᓂᐊᖅᑎᒥᑦ ᐅᖃᖅᑐᖃᓚᐅᕐᒪᑦ, “ᐄᖕ ᑏᕖᖃᕐᓗᓂ ᓴᐳᓐᓂᐊᖅᑕᐅᓂᐊᖅᑐᖅ ᐊᕐᓇᐅᔪᖅ 
ᐃᒻᒪᖄ ᐸᓯᓯᒪᔭᕐᒥᓄᑦ ᑕᑯᓐᓇᖅᑕᐅᒋᐊᑐᒐᓂᓗ. ᑭᓯᐊᓂ ᓄᓇᓕᕐᒥᐅᑕᓕᒫᑦᑎᐊᓄᑦ ᑕᑯᓐᓇᖅᑕᐅᓂᐊᖅᑐᖅ 
ᐊᕐᓇᖅ.”  

ᐃᓛᓐᓂᒃᑯᑦ ᐱᓕᕆᔪᓂ, ᐊᑐᖅᑕᐅᑎᓪᓗᒋᑦ ᑏᕖᑦ “ᓈᒻᒪᐸᖏᑦᑐ. ᑕᑯᓐᓇᕐᓯᒪᔪᑦ ᐊᓯᐊᓃᒍᒪᓲᖑᒻᒪᑕ 
ᐃᓪᓗᕈᓯᐅᑉ ᐊᑲᐅᓂᕐᓴᐅᒻᒪᑦ.” ᑖᓐᓇᓕ ᐊᑐᖅᑕᐅᔪᓐᓇᖅᑐᖅ ᐱᓪᓗᒍ ᐊᑐᕆᐊᖃᓕᖅᐸᑦᑐᑦ ᑏᕖᓂᑦ. 
ᑏᕖᒃᑰᕈᑎᐅᔪᑦ ᐊᑐᐃᓐᓇᐅᓂᕐᓴᐅᑎᓪᓗᒋᑦ ᐊᖏᔫᑎᐅᓂᕐᓴᓂ ᓄᓇᓕᓐᓂ (ᑯᔾᔪᐊᖅ, ᐃᖃᓗᐃᑦ, ᐃᓅᕕᒃ), 

ᓄᓇᓕᕋᓛᖑᓂᕐᓴᐃᑦ ᐊᑲᐅᖏᓕᐅᕈᑎᖃᒐᔪᑦᑐᑦ ᐱᓕᕆᔾᔪᑎᒍᑦ ᑏᕖᓂᑦ ᐊᑐᖅᑎᓪᓗᒋᑦ 
ᐃᖅᑲᖅᑐᐃᕕᓕᕆᔪᓂᑦ. ᐊᑕᐅᓯᕐᒥᑦ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ, “ᑏᕖᒃᑯᑦ ᐱᓕᕆᔾᔪᑎᖃᖅᑐᓂ, 
ᐊᑲᐅᖏᓕᐅᕈᑎᐅᒐᔪᑦᑐᖅ ᒫᓐᓂ ᐊᒻᒪ ᖃᐅᔨᒪᖏᑦᑐᖓ ᖃᓄᐃᒻᒪᑦ. ᐅᐱᓐᓇᕋᓂ ᑭᓇᑐᐃᓐᓇᑦᑎᐊᒥᑦ 
ᐊᔾᔨᓕᐅᕈᑎᒃᑯᑦ ᑕᑯᔪᓐᓇᐸᑦᑐᖓ. ᓯᑲᐃᑉ ᐊᑐᕈᓐᓇᖅᑕᕋ ᑕᑯᓐᓇᐅᑎ. ᐊᒻᒪ ᐃᖅᑲᖅᑐᐃᕕᓕᕆᔨᒃᑯᑦ 
ᖃᐅᔨᔪᓐᓇᖅᑑᔮᖏᑦᑐᑦ ᖃᓄᖅ ᑕᒪᓐᓇ ᐊᑐᖅᑕᐅᓲᖑᒻᒪᖔᖅ ᐊᓯᐊᓂᑦ ᐃᓪᓗᕈᓯᕐᒥᑦ ᐅᖓᑖᓃᑦᑐᒥᑦ. 
ᐃᒪᐃᓕᖓᕙᑦᑐᑦ, ᐱᔭᕆᐊᑐᔪᒐᓚᐅᒻᒪᑦ ᓱᓇᒃᑯᑖᓂᑦ ᐊᐅᓚᑦᑎᓇᓱᒋᐊᖓ ᓄᓇᓕᕋᓛᓕᒫᓂ.” ᐊᓯᐊᓂᑦ 
ᑕᑯᔭᐅᖅᑳᐸᑦᑐᒥᑦ ᐱᓕᕆᔨᒥᑦ ᓇᓗᓇᐃᔭᐃᔪᖃᓚᐅᕐᒥᔪᖅ ᐊᑲᐅᖏᓕᐅᕈᑎᐅᕙᑦᑐᓂᑦ ᐊᑐᖅᑕᐅᑎᓪᓗᒋᑦ 
ᑏᕖᒃᑯᑦ ᑲᑎᒪᑎᑦᑎᓂᐅᔪᖅ ᐃᖅᑲᖅᑐᐃᔪᓂᑦ: 

ᒥᑭᔪᕈᓘᒐᔪᑦᑐᑦ ᑏᕖᕋᓛᕈᓘᓪᓗᑎᒃ ᐃᖅᑲᖅᑐᐃᕕᐅᑉ ᐃᓗᐊᓂ ᐊᒻᒪ ᐊᔾᔨᓕᐅᕈᑎᖓ 
ᑎᒃᑯᐊᖓᑎᑕᐅᓗᓂ ᐊᓯᐊᓄᑦ. ᐊᑕᐅᓯᐅᓗᓂ ᐅᖃᐅᑎ. ᐱᐅᓗᐊᖏᓪᓚᕆᑦᑐᖅ 
ᑐᓵᕕᑦᓴᐅᓯᐊᖏᑎᐊᖅᑐᓂ ᑭᓇᒥᒃ. ᑐᓵᔨᐅᔪᑦ ᐅᖃᓕᒪᕙᒃᑯᑎᒃ ᐅᖃᓕᒪᔪᖅ ᐅᖃᓕᒪᑎᓪᓗᒍ 
ᑐᓵᕕᑦᓴᐅᖏᑦᑐᖅ ᓱᓇᑐᐃᓐᓇᕐᒥᑦ. ᓂᐱᖓ ᑐᓴᕐᓂᖏᑦᑎᐊᖅᑐᖅ. ᐊᒻᒪ ᐊᑭᕋᖅᑐᖅᑐᖃᕋᐃᒻᒪᑦ 
ᐊᐱᖅᑯᑎᒥᑦ ᓂᐱᓕᕐᔪᐊᕌᓘᓕᖅᐸᑦᑐᖅ ᐊᒻᒪ ᐊᑕᐅᑦᑎᒃᑯᑦ ᐃᓘᓐᓇᑦᑎᐊᑎᒃ 
ᓂᓪᓕᐊᔪᐃᓐᓇᐅᓕᖅᐸᑦᑐᑎᒃ... ᐱᓕᕆᔪᐊᓘᔮᖅᐸᑦᑐᒍᑦ ᐸᑎᐅᔭᓂᑦ ᐊᑐᖅᑐᑕ ᓵᑦᑎᓐᓃᑦᑐᓂᑦ. 
ᐋᖅᑭᓱᖅᑕᐅᒐᓚᓯᒪᑐᐃᓐᓇᖅᑐᖅ. ᓈᒻᒪᖏᑦᑎᐊᖅᑐᖅ. ᐱᓕᕆᔾᔪᑎᑐᖄᓗᒃ. ᐊᑲᐅᓈᕐᓯᒪᖏᑦᑐᖅ.  

ᐊᓯᐊᓂᑦ ᐅᖃᓕᒪᔪᖃᕐᓂᐊᑎᓪᓗᒍ ᐃᑲᔫᑎᐅᔪᖅ ᐃᑲᔪᕐᓱᐃᔨᖃᕐᓂᐅᔪᖅ ᐃᑦᓯᕚᖃᑕᐅᔪᑦᓴᒥᑦ 
ᐅᖃᓕᒪᓂᐊᖅᑐᒧᑦ ᐅᖃᐅᓯᖃᕐᓂᖏᓐᓂ ᐊᑐᖅᑕᐅᓯᒪᔪᓂᑦ. ᑭᓯᐊᓂᓕ, ᑖᓐᓇ ᐊᑐᖅᑕᐅᒐᓗᐊᕈᓂ ᒪᓕᒐᑎᒍᑦ 
ᐱᑐᐃᓐᓇᐅᖏᔾᔪᑎᓂᑦ ᓴᖅᑭᖅᑐᖃᕈᓐᓇᖅᑐᖅ. ᐊᑕᐅᓯᕐᒥᑦ ᒪᒃᑯᑦᑐᒥᑦ ᐊᕐᓇᒥᑦ ᐊᓈᓇᒥᓂᒃ 
ᐃᑲᔪᖅᑎᖃᕈᒪᔪᖃᓚᐅᕐᓯᒪᒻᒪᑦ ᐅᖃᓕᒪᑎᑕᐅᑎᓪᓗᒍ ᐃᖅᑲᖅᑐᐃᔪᓂᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᕐᓯᒪᔪᒥᑦ. 
ᑭᓯᐊᓂ ᓯᕐᓈᖅᑎ ᓴᐳᓐᓂᐊᖅᑎ ᓈᒻᒪᑦᓴᓚᐅᖏᑦᑐᖅ ᐊᓈᓇᒋᔭᐅᔪᖅ ᑕᑯᓐᓇᕐᓯᒪᓂᖓᓂᑦ 
ᐅᖃᓕᒪᑎᑕᐅᓂᐊᕐᓂᖓᓂᑦ ᐃᖅᑲᖅᑐᐃᔪᖃᖅᑎᓪᓗᒍ. ᐊᕐᓇᐅᑉ ᐅᖃᐅᓯᖏᑦ ᐃᖅᑲᖅᑐᐃᕕᒻᒥ ᑭᖑᓂᐊᒍᑦ 
“ᑲᔪᓯᑦᓯᐊᓚᐅᖏᑦᑐᑦ” ᐅᐱᓐᓇᕋᓂ ᐱᕋᔭᑕᐅᓯᒪᔪᖅ “ᐅᖃᕈᒪᓗᐊᓚᐅᖏᒻᒪᑦ ᐊᒻᒪ ᓂᖕᖓᐅᒪᓪᓗᓂ. ᐊᒻᒪ 
ᐅᓂᒃᑳᖅᑎᓪᓗᒍ ᓇᓗᓇᓚᐅᕋᓂ ᑎᑎᕋᖅᑕᐅᓗᓂᓗ. ᓂᖕᖓᐅᒪᕕᒋᓚᐅᕐᒪᒋᑦ ᐊᕐᓇᐅᑉ ᐱᓕᕆᔾᔪᑎᐅᔪᑦ. 
ᐊᓈᓇᖓᑕ ᐊᐃᑉᐸᕆᓚᐅᕋᓂᐅᓗ. ᐃᑲᔪᕐᓱᐃᔾᔪᑎᖃᓚᐅᖏᒻᒪᑦ ᐊᒻᒪ ᓂᖕᖓᐅᒪᓚᐅᖅᑐᖅ.” 
ᓴᐳᓐᓂᐊᖅᑎᐅᔪᖅ ᐃᓱᒪᓚᐅᖅᑐᖅ ᐋᖅᑮᒍᓐᓇᕐᓂᐊᖅᐸᓪᓚᐃᓚᐅᕐᒪᑕ ᐊᕝᕕᐊᕈᑎᖃᖏᑦᑐᒥᑦ ᐱᕋᔭᐃᓯᒪᔫᑉ 
ᐱᔪᓐᓇᐅᑎᖓ ᐃᓱᒪᒋᓪᓗᒍ ᐱᑦᑎᐊᑐᒃᑯᑦ ᐃᖅᑲᖅᑐᖅᑕᐅᒋᐊᖃᕐᓂᖓ ᐱᓪᓗᒍ. 
“ᓇᓗᓇᐃᑐᐃᓐᓇᕈᓐᓇᖏᓇᑦᑖ ᐊᓈᓇᒋᔭᐅᔪᖅ ᐃᑦᓯᕚᓚᐅᕐᒪᑦ ᐅᖃᓕᒪᔪᖃᖅᑎᓪᓗᒍ, ᐊᓱᐃᓪᓛᒃ 
ᐅᖃᐅᓯᕆᔭᖏᑦ ᐊᓈᓇᖓᑕ ᐱᓪᓗᒋᑦ ᑕᑯᓐᓇᖅᑕᖏᑎᒍᑦ ᑕᑯᓐᓇᕈᓐᓇᕐᓗᑕ?” ᐃᓱᒫᓘᑎᖃᓚᐅᕐᒥᔪᑦ 
ᐊᑯᓂᐊᓗᒃ ᐊᑦᑐᐃᔾᔪᑎᒋᓯᒪᓂᐊᖅᑕᖏᓐᓂᑦ ᐱᔾᔪᑎᒋᓪᓗᒍ ᖃᓄᐃᓕᔭᐅᔾᔪᑎᐅᔪᖅ ᐱᕋᔭᑕᐅᓯᒪᔪᒧᑦ. “ᑕᒪᓐᓇ 
ᐊᑐᓚᐅᕈᓂᐅᒃ ᐊᕐᓇᐅᑉ ᐃᓱᒪᓕᖅᐱᓯ ᐅᐸᒐᔭᕐᓂᖓᓂᑦ ᐃᖅᑲᖅᑐᐃᕕᓕᕆᔨᒃᑯᓐᓂᑦ, 
ᐊᑐᒃᑲᓐᓂᖁᒥᓇᖏᑎᐊᖅᑐᖅ ᑕᒪᑦᓱᒥᖓ ᐅᕝᕙᓘᓐᓃᑦ ᖃᓄᐃᓕᔭᐅᒍᓂ ᐃᑲᔪᖅᑕᐅᒋᐊᖃᓕᕐᓗᓂ 
ᖃᖓᑐᐃᓐᓇᒃᑯᑦ? ᑕᑯᑎᑕᕗᑦ ᐱᒻᒪᕆᐅᖏᓂᖅᐹᖑᓂᖓᓂᑦ ᐅᕘᓇ ᐱᓕᕆᔾᔪᑎᒃᑯᑦ. ᐊᒻᒪ ᐃᓱᒪᒋᔭᕋᓕ 
ᐊᑲᐅᖏᓕᐅᕈᑎᒻᒪᕆᐅᓂᖓᓂᑦ.”  

ᑕᐃᒃᑯᐊᑎᑐᑦ ᑕᑯᓐᓇᕐᓯᒪᔪᓂᑦ ᑐᑭᒧᐊᑦᑎᑦᑎᑎᑐᑦ ᓇᓗᓇᐃᑦᑎᐊᓚᐅᕐᒪᑕ, “ᐅᖃᖃᑎᖃᕐᓂᒃᑯᑦ 
ᐃᑲᔪᖅᑎᐅᖏᓇᑦᑕ.” ᑕᐃᒪᐃᒐᓗᐊᖅᑎᓪᓗᒍ, ᑕᒪᒃᑯᐊ ᐱᓕᕆᔨᐅᔪᑦ ᐊᑑᑎᖃᖅᑐᒻᒪᕆᐅᕙᑦᑐᑦ 
ᐃᑲᔪᕐᓱᐃᕙᓐᓂᒃᑯᑦ ᐱᕋᔭᑕᐅᓯᒪᔪᓂᑦ ᐃᖅᑲᖅᑐᐃᕕᓕᕆᔾᔪᑎᒍᑦ ᐱᓕᕆᔾᔪᑎᐅᔪᓂᑦ. ᐊᑕᐅᓯᕐᒥᑦ ᐸᓖᓯᒥᑦ 
ᐅᖃᖅᑐᖃᓚᐅᖅᑐᖅ, “ᐱᑕᖃᕐᓂᖏᑉᐸᑕ, ᐱᕋᔭᑕᐅᓯᒪᔪᑦ ᐱᔪᓐᓇᐅᑎᖏᑦ ᐃᓱᒪᒋᔭᐅᒐᔭᖏᓯᐊᖅᑐᕆᔭᒃᑲᓕ. 
ᐊᒻᒪ ᑕᒪᐅᓇ ᐅᖃᖅᑐᖓ ᓈᒻᒪᑐᒃᑯᑦ ᐱᓕᕆᔾᔪᑎᐅᓐᓂᕋᓗᐊᕐᒪᖔᑕ ᐱᕋᔭᑕᐅᓯᒪᔪᑦ ᐅᖃᖃᑕᐅᓗᑎᒃ, 
ᐅᐸᓗᖓᐃᔭᖅᑕᐅᓗᑎᒃ ᖃᓄᐃᓕᐅᕐᓂᐊᕐᓂᕐᒥᓂᒃ ᐃᖅᑲᖅᑐᐃᕕᒻᒥ, ᐊᑦᑕᓇᖅᑕᒦᑎᑦᑕᐃᓕᒪᑎᑕᐅᓗᓂ, 
ᐱᕋᔭᐃᓯᒪᔪᒥᑦ ᑕᑯᑎᑕᐅᕙᒐᓂ, ᖃᓄᑐᐃᓐᓇᖅ ᐅᖃᐅᔾᔭᐅᕙᑦᑐᓂ ᐱᕋᔭᑕᐅᓯᒪᔪᖅ ᖃᓄᐃᓕᐅᕐᓂᐊᓂᕐᒥᓂᒃ 

ᐃᖅᑲᖅᑐᐃᕕᒻᒥ ᐅᖃᓕᒪᓕᕈᓂ?” ᐱᕋᔭᑕᐅᓯᒪᔪᓂᑦ ᐱᔨᑦᓯᕋᖅᑎᐅᔪᑦ ᐱᑎᑕᐅᕙᑦᑐᑦ “ᐊᒥᓱᕐᔪᐊᕌᓗᓐᓂᒃ 
ᐱᓕᕆᐊᑦᓴᓂᑦ” ᐃᑲᔪᕐᓱᐃᖁᔭᐅᓗᑎᒃ ᐱᕋᔭᑕᐅᓯᒪᔪᓂᑦ. ᓱᓖᓛᒃ, ᑎᓴᒪᐃᓐᓇᐅᓗᑎᒃ ᐃᖅᑲᓇᐃᔮᑦᓴᑦ 
ᓄᓇᕘᓕᒫᒧᑦ, ᐃᓘᓐᓇᖏᓐᓂᑦ ᐃᖅᑲᖅᑐᐃᕕᓕᕆᔪᓂᑦ ᐅᐸᒍᓐᓇᐸᖕᖏᑦᑐᑦ. ᐊᑕᐅᓯᖅ ᑕᑯᔭᐅᖅᑳᐸᑦᑐᖅ 
ᐱᓕᕆᔨ ᐅᖃᓚᐅᖅᑐᖅ, “ᐱᔭᑦᓴᓂᑦ ᑕᑕᐅᑦᑎᐊᖅᑐᑦ ᐊᒻᒪ, ᐱᓕᕆᔾᔪᑎᖑᑦ ᐃᑲᔫᑎᖃᕆᐊᖃᖅᐸᒻᒪᑕ 
ᐃᓘᓐᓈᓗᖏᓐᓂᑦ ᐱᓕᕆᐊᖃᕈᓐᓇᐸᖏᑦᑐᑦ. ᐊᓱᐃᓪᓛᒃ, ᓂᕈᐊᖅᐸᑦᑐᑦ ᖃᓄᐃᑦᑐᒥᑦ ᐱᓕᕆᐊᖃᕐᓂᐊᕐᒪᖔᑕ. 
ᐊᒻᒪ ᑕᒪᐅᓇ ᐊᑲᐅᓗᐊᖏᑦᑐᖅ.” 

ᖃᓄᐃᓕᔭᐅᔾᔪᑏᑦ 

ᐃᖅᑲᖅᑐᐃᕕᓕᕆᔨᐅᔪᑦ ᑕᐱᖃᖔᖅᑑᔮᖅᐸᑦᑐᑦ ᐱᕋᔭᐃᓯᒪᔪᓂᑦ... ᐱᕋᔭᑕᐅᓯᒪᔪᖅ ᐊᑲᐅᓈᕈᑎᖃᕋᓂ.  

ᐊᒥᓱᑲᓪᓚᐃᑦ ᑕᑯᔭᐅᖅᑳᐸᑦᑐᖅ ᐱᓕᕆᔩᑦ ᐱᐅᑦᓴᓗᐊᓚᐅᖏᑦᑐᑦ ᐃᓱᒪᒋᔭᒥᓂᒃ 
ᖃᓄᐃᓕᔭᐅᔾᔪᑎᐅᖏᓗᐊᕐᓂᖏᓐᓂᑦ ᐃᖅᑲᖅᑐᐃᕕᓕᕆᔨᒃᑯᑦ ᖃᓄᐃᓕᔾᔪᑎᒋᕙᑦᑕᖏᓐᓂᑦ ᑭᓇᐅᓂᖏᓐᓂᑦ 
ᐱᔾᔪᑎᖃᖅᑐᑎᒃ ᐱᑦᑎᐊᐸᖏᑦᑐᓂᑦ. ᐊᑕᐅᓯᖅ ᐱᓕᕆᔨᐅᔪᖅ ᐅᖃᓚᐅᖅᑐᖅ, “ᑕᑯᓯᒪᖏᑦᑐᖓ 
ᐋᓐᓂᖅᑕᐅᕙᑦᑐᓂᑦ ᐊᒥᓱᐊᓗᓐᓂᑦ ᐊᒻᒪ ᖃᓄᐃᓕᐅᖅᐸᑦᑐᓂᑦ ᓴᓂᐊᓂ ᑕᑯᕙᑦᑕᒃᑲᓂᒃ ᐅᕙᓂ 
ᑎᒍᔭᐅᕙᖕᖏᑦᑐᓂᑦ. ᑲᒪᓇᕕᔾᔪᐊᖅᑐᖅ... ᐊᕐᓇᐃᑦ ᐅᓪᓗᓄᑦ ᐱᖓᓱᓄᑦ ᑎᓴᒪᓄᓪᓘᓐᓃᑦ 
ᐊᓂᑎᑕᐅᑦᑕᐃᓕᕙᑦᑐᑦ ᐃᓪᓗᓂᒃ ᐊᓐᓄᕌᖃᕋᑎᒃ, ᕿᒥᑕᐅᓇᓱᑦᑐᑎᒃ ᖃᐅᔨᒪᒍᓐᓃᖅᑎᑕᐅᕙᑦᑐᑦ 
ᐊᒥᓱᐊᖅᑎᖅᑐᑎᒃ, ᑕᐃᒫᑦᓴᐃᓐᓇᖅ. ᐊᒻᒪ ᐊᖑᑎ ᑎᒍᔭᐅᕙᖏᓯᐊᖅᑐᓂ. ᑎᒍᔭᐅᔪᖃᖅᐸᖏᑦᑐᑦ.” ᐊᓯᐊᓂᑦ 
ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ ᖃᓄᖅ ᒪᓕᒋᐊᓕᖃᖅᑐᑎᒃ ᖃᓄᐃᓕᔭᐅᔾᔪᑎᖃᖅᐸᑦᑐᑦ ᐱᕋᔭᐃᓯᒪᔪᖅ 
ᓄᓇᓕᓐᓃᑐᐃᓐᓇᐸᑦᑐᑎᒃ ᖃᐅᑕᒫᑦ ᓱᕋᑦᑕᐅᕙᑦᑐᑦ ᒪᓕᑦᑕᐅᒐᑎᒃ. “ᓱᕋᐃᖏᓐᓇᐸᑦᑐᑦ ᒪᓕᒋᐊᓕᒻᒥᓂᒃ. 
ᐅᖃᕈᓐᓇᖅᑐᖓ 99.9%-ᖏᑦ ᓱᕋᐃᕙᒻᒪᑕ ᒪᓕᒋᐊᓕᒻᒥᓂᒃ ᖃᐅᑕᒫᑦᑎᐊᖅ ᐊᒻᒪ ᐱᕋᔭᐃᒃᑲᓐᓂᐸᑦᑐᑦ ᐊᒻᒪ 
ᐱᓕᖅᐸᓪᓕᐊᑐᐃᓐᓇᐸᑦᑐᑎᒃ.” ᐊᕐᓇᐃᑦ, ᑕᐃᒪᐃᒻᒪᑦ, “ᓴᐱᓕᖅᐸᑦᑐᑦ ᐅᖃᐅᓯᖃᕆᐊᑦᓴᖅ 
ᐱᓗᐊᓕᓚᐅᖏᓐᓂᖓᓂ. ᐃᓱᒪᒋᔭᖃᖅᐸᒃᑲᒥᒃ, “ᐃᓛᒃ, ᖃᓄᐃᓕᐅᕈᓐᓇᔾᔮᖏᒻᒥᔪᑦ.” ᑐᓴᕐᓯᒪᔭᕋ 
ᐊᒥᓱᐊᖅᑎᖅᑐᖓ, ᐊᒥᓱᓄᑦ, ᐊᒥᓱᓄᑦ, ᐊᒥᓱᖓᖅᑎᖅᑐᖓ. ᐃᒪᐃᑉᐸᑦᑐᑦ, “ᐃᓛᒃ, ᖃᓄᐃᒻᒪᑦ 
ᐅᖃᐅᓯᖃᕆᐊᖃᖅᑯᖓ? ᖃᓄᐃᓕᔭᐅᔾᔮᖏᒻᒥᔪᑦ ᐅᕝᕙᓘᓐᓃᑦ ᐃᑉᐱᒍᓱᔾᔮᖏᒻᒥᔪᑦ ᖃᓄᐃᓕᖓᒍᑎᐅᔪᓂᑦ.”  

ᐊᑕᐅᓯᖅ ᐱᔾᔪᑎᐅᕙᑦᑐᖅ ᐱᑕᖃᖅᑎᑦᑎᔪᒥᑦ ᐃᓱᒪᒋᔭᖃᕐᓂᕐᒥᑦ ᖃᓄᐃᓕᔭᐅᔾᔮᖏᑦᑐᓂᑦ ᐃᓚᓕᐅᔾᔭᐅᓯᒪᔪᑦ 
ᐃᓚᖓ 718.2 (e) ᖃᓄᐃᓕᔭᐅᔾᔪᑎᓄᑦ ᑎᑎᕋᕐᓯᒪᔪᓂᑦ ᐱᕋᔭᑦᑐᓄᑦ ᓇᓗᓇᐃᒃᑯᑕᓂᑦ  ᐊᒻᒪ 
ᐊᖏᖅᑕᐅᓯᒪᔾᔪᑎᐅᔪᑦ ᐃᖅᑲᖅᑐᐃᕕᓕᕆᔨᒻᒪᕆᓐᓄᑦ ᐋᖅᑭᒍᑎᖃᕐᓯᒪᑎᓪᓗᒋᑦ Gladue ᐅᓂᒃᑳᖏᒍᑦ, 
ᐃᖅᑲᖅᑐᐃᔨᓄᑦ ᐃᓱᒪᑦᓴᕐᓯᐅᕈᑎᐅᒋᐊᖃᖅᑐᓂᑦ ᖃᓄᐃᒍᑎᖏᓐᓂᑦ ᓄᓇᖃᖅᑳᕐᓯᒪᔫᑉ ᐱᕋᔭᐃᓯᒪᔫᑉ 
ᓇᓗᓇᐃᔭᐃᑎᓪᓗᒋᑦ ᖃᓄᐃᓕᔭᐅᔾᔪᑎᐅᓂᐊᖅᑐᓂᑦ. ᒐᓛᑑ ᐅᓂᒃᑳᖏᑦ (Gladue Reports) 
ᐱᓕᕆᔾᔪᑎᐅᓯᒪᓕᖅᑐᑦ ᑕᐃᑦᓱᒥᖓ ᐊᑐᖅᑕᐅᒋᐊᓕᒻᒥᑦ ᐊᑑᑎᐅᖃᑦᑕᓕᖅᑐᓂ ᐊᒥᓱᓂ ᑲᓇᑕᐅᑉ 
ᓄᓇᓕᖏᓐᓂ. 

ᒐᓛᑑ ᐅᓂᒃᑳᖏᑦ (Gladue Reports) 

ᒐᓛᑑ ᐅᓂᒃᑳᖏᑦ (Gladue Reports) ᓴᓇᔭᐅᓂᑰᑎᓪᓗᒋᑦ ᑭᐅᐸᒃᒥ, ᓴᓇᔭᐅᕙᖕᖏᑦᑐᑦ ᖃᐅᑕᒫᑦ ᓄᓇᕘᒥ 
ᓄᓇᑦᓯᐊᕐᒥᓪᓘᓐᓃᑦ. ᓄᓇᑦᓯᐅᕐᒥ, ᓲᕐᓗ, ᓯᕗᓂᐊᒍᑦ ᖃᓄᐃᓕᔭᐅᓚᐅᖏᓐᓂᖓᓂ ᐃᖅᑲᖅᑐᐃᕕᑎᒍᑦ 
ᐅᓂᒃᑳᓕᐊᑦ “ᐱᖃᓯᐅᔾᔨᓯᒪᐃᓐᓇᐸᓐᓂᐊᖅᑐᑦ ᐃᓕᖅᑯᓯᓕᕆᔪᓂᑦ ᑎᑎᖅᑲᓂᑦ, ᐋᖅᑭᑦᑕᐅᓯᒪᒐᔭᖅᑐᒥᑦ ᒐᓛᑑ 
ᐅᓂᒃᑳᖏᑦ ᐃᓚᒋᔭᐅᔪᑦ ᐃᓱᖃᖅᑐᑎᒃ. ᑎᑎᕋᕐᓯᒪᔪᖃᕋᔭᖕᖏᑦᑐᑦ ᐊᑐᖅᑕᐅᓯᒪᔪᓂᑦ ᓄᓇᓕᓐᓂ ᐅᕝᕙᓘᓐᓃᑦ 
ᓄᓇᖃᖅᑳᕐᓯᒪᔪᓄᑦ ᐱᕋᔭᓯᒪᔫᑉ ᓇᓗᓇᐃᔭᐃᑎᒋᔪᓐᓇᖅᑕᖏᓐᓂᑦ. ᑭᓯᐊᓂ ᖃᐅᔨᓴᖅᑕᐅᓯᒪᒐᔭᖅᑐᑦ 
ᕿᑐᕐᖓᕇᒍᑦ ᐊᑦᑐᐃᔾᔪᑎᐅᓯᒪᔪᓂᑦ ᑐᔪᕐᒥᕕᓕᓐᓄᑦ ᐃᓕᓐᓂᐊᕐᕕᓕᕆᓂᒃᑯᑦ, ᓲᕐᓗ ᒪᑯᓂᖓ, 
ᖃᓄᐃᑦᑑᔾᔪᓯᖏᒍᑦ ᐊᖏᔪᖅᑳᖏᑕ ᐱᕈᖅᐸᓪᓕᐊᑎᓪᓗᒋᑦ ᓱᕈᓰᑦ ᐊᒻᒪ ᖃᓄᐃᑦᑑᓕᕐᓂᖏᓐᓄᑦ ᐃᓅᓯᖏᑦ 
ᓇᓗᓇᐃᔭᖅᑕᐅᒐᔪᑦᑐᑦ ᓯᕗᓂᐊᒍᑦ ᖃᓄᐃᓕᔭᐅᔾᔪᑎᒋᓂᐊᖅᑕᖓ ᐱᓕᕆᐊᖑᓚᐅᖅᑎᓐᓇᒍ 

ᐅᓂᒃᑳᓕᐊᖑᓯᒪᔪᓂ.” ᑕᒪᓐᓇ ᐱᓪᓗᒍ, ᒐᓛᑑ ᐅᓂᒃᑳᖏᑦ (Gladue Reports) ᐱᔭᐅᔪᒪᒐᔭᖏᑦᑐᑦ, “ᑭᓇᐅᑉ 
ᖃᓄᐃᑦᑑᓂᖓ ᓄᓇᖃᖅᑳᕐᓯᒪᔫᓗᓂ ᐱᕋᔭᑦᓯᒪᓪᓗᓂ ᐅᖃᐅᓯᐅᖏᓐᓇᓲᖑᔪᖅ ᐅᓂᒃᑳᖏᓐᓂ ᓯᕐᓈᖅᑏᑦ 
ᐱᓕᕆᔨᐅᔪᑦ, ᐅᖃᐅᓯᐅᕙᑦᑐᑦ ᐃᖅᑲᖅᑐᐃᔨᓄᑦ ᖃᓄᐃᓕᒍᑎᒋᓂᐊᖅᑕᒥᓂᒃ ᐅᖃᐅᓯᖃᖅᑐᓂ, ᐊᒻᒪ 
ᐊᑐᖅᑕᐅᓲᖑᓪᓗᑎᒃ ᑎᒍᔭᐅᒃᑲᐃᔨᐅᔫᑉ ᖃᓄᐃᓕᔭᐅᖁᔨᔾᔪᑎᖏᓐᓂᑦ ᐱᓕᕆᐊᖃᖅᑎᓪᓗᒋᑦ.” 

ᐊᑕᐅᓯᖅ ᐸᓖᓯ ᐃᓱᒪᓚᐅᖅᑐᖅ ᐊᑐᖅᑕᐅᕙᓐᓂᖏᑦ ᒐᓛᑑ ᐅᓂᒃᑳᖏᑦ (Gladue Reports) 
ᑕᑯᓐᓇᓗᐊᖅᐸᒻᒪᑕ ᐱᕋᔭᐃᓯᒪᔪᒥᑦ ᐃᑉᐱᒋᔭᐅᔪᓐᓃᖅᑐᑎᒃ ᐱᕋᔭᑕᐅᓯᒪᔪᑦ.  

ᒐᓛᑑ ᐅᓂᒃᑳᖏᑦ (Gladue Report), ᐱᒻᒪᕆᐅᔪᒻᒪᕆᐅᔪᑦ, ᑕᑯᒋᐊᖃᕋᑦᑕ ᖃᓄᐃᒍᑎᐅᓯᒪᔪᓂᑦ, 
ᐱᑦᑎᐊᖏᔾᔪᑎᐅᓯᒪᔪᓂᑦ ᓯᕗᓂᐊᒍᑦ, ᑭᓯᐊᓂ ᐊᑕᐅᑦᑎᒃᑯᑦ ᐊᑐᖅᑕᐅᓗᑎᒃ ᑐᑭᖃᖅᑐᑦ ᑕᐃᓐᓇ 
ᐱᑦᑎᐊᖏᔾᔪᐊᕐᓯᒪᔪᖅ ᐊᒻᒪ ᑲᑉᐱᒋᔭᐅᔪᖅ ᐱᕋᔭᑕᐅᓯᒪᔪᒧᑦ ᐊᓂᑎᑕᐅᒐᔭᖅᑐᖅ ᕿᓚᒥᐅᓂᕐᓴᖅ, 
ᐱᕋᔭᐃᓯᒪᔭᕐᒥᓂᒃ ᓵᖓᓚᐅᕐᓯᒪᓂᐊᖅᑐᓂᓗ ᐱᕋᔭᑕᐅᓯᒪᔪᑦ ᓵᖓᔭᐅᔪᓐᓇᕐᓯᑎᓐᓇᒍ ᓱᓕ, ᑕᒪᐅᓇ 
ᐊᑲᐅᖏᓕᐅᕈᑎᐅᔪᑦ ᓴᖅᑭᐸᓪᓕᐊᓕᖅᑐᑎᒃ... ᐅᖃᕋᔭᖕᖏᑦᑐᖓ ᐊᐃᑉᐸᖓ 
ᐱᑦᑎᐊᖅᑕᐅᓂᕐᓴᐅᓂᐊᕆᐊᖓ, ᑕᐃᒪᐃᓕᒐᔭᖕᖏᑦᑐᖓ. ᑭᓯᐊᓂ ᐃᓱᒪᑦᓴᕐᓯᐅᕈᑎᒻᒪᕆᐅᕙᑦᑐᖅ 
ᐸᓯᔭᐅᓯᒪᔪᖅ, ᑎᒍᔭᐅᖅᑲᔪᖅ, ᐃᖅᑲᖅᑐᐃᕕᓕᕆᓂᒃᑯᑦ ᐱᓕᕆᐊᖑᔪᖅ, ᑭᓯᐊᓂ 
ᐃᓱᒪᑦᓴᕐᓯᐅᕈᑎᐅᖏᓂᕐᓴᐅᕙᑦᑐᑦ ᐱᕋᔭᑕᐅᓯᒪᔪᑦ ᑕᐃᑦᓱᒧᖓᑦᑕᐃᓐᓇᖅ. 

ᓯᕐᓈᖅᑏᑦ, ᑭᓯᐊᓂᓕ, ᐊᑭᕋᖅᑐᓚᐅᖅᑐᖅ ᑕᒪᑦᓱᒥᖓ ᑐᑭᓯᔭᐅᓯᒪᔪᒥᑦ, ᐅᖃᖅᑐᓂ ᐱᑕᖃᕐᒪᑦ 
“ᑐᑭᓯᒋᐊᕈᑎᓂᑦ ᑕᒻᒪᕐᓯᒪᔪᓂᑦ ᖃᓄᐃᑉᐸᓐᓂᖏᓐᓂᑦ ᐊᒻᒪ ᐱᓕᕆᐊᖑᕙᑦᑐᑦ ᐃᖅᑲᖅᑐᐃᕕᓕᕆᔨᓄᑦ ᐊᒻᒪ 
ᐊᓪᓛᑦ ᒐᓛᑑᓕᕆᔪᑦ (Gladue)... ᐃᓘᓐᓈᓗᖏᓐᓄᑦ ᖃᓄᐃᓕᔭᐅᔾᔪᑎᖃᕐᓂᐊᖅᑐᖅ. 
ᐃᓱᒪᑦᓴᕐᓯᐅᕈᑎᒋᓂᐊᖅᑕᕗᑦ ᓯᕗᓂᐊᓂ ᐊᑐᖅᐸᓚᐅᖅᑕᖏᑦ ᐊᒻᒪ ᖃᓄᖅ ᐊᑦᑐᐃᓯᒪᓂᖃᕐᒪᖔᑕ 
ᐅᓪᓗᒥᐅᓕᖅᑐᖅ ᐃᓅᓯᕆᓕᖅᑕᖓᓂᑦ ᐊᒻᒪ ᖃᓄᖅ ᐊᑐᓚᐅᕐᓂᖓᓂᑦ ᐊᒻᒪ ᖃᓄᐃᓕᐅᓚᐅᕐᓂᖓᓂᑦ.”  

ᐊᓯᐊᓂᑦ ᑕᑯᔭᐅᖅᑳᐸᑦᑐᒥᑦ ᐱᓕᕆᔨᒥᑦ ᑕᑯᓚᐅᖅᑐᖅ ᒐᓛᑑ ᐅᓂᒃᑳᖏᑦ (Gladue Reports) 
ᐱᕙᓪᓕᐊᒍᑎᐅᓯᒪᒻᒪᖔᑕ ᐱᕋᔭᑕᐅᓯᒪᔪᓄᑦ: “ᐱᓕᕆᕙᒃᑯᒪ ᐱᕋᔭᐃᕙᑦᑐᑦ ᐃᑲᔪᖅᑕᐅᖁᓪᓗᒋᑦ 
ᐱᕋᔭᐃᒃᑲᓐᓂᖁᒍᓐᓃᖅᑐᒋᑦ ᐊᑐᓚᐅᖅᑕᒥᓂᒃ, ᐱᓕᕆᓱᕆᓂᕐᓴᐅᔪᖓᓕ ᐱᕋᔭᑕᐅᓯᒪᔪᓄᑦ ᐱᓕᕆᔾᔪᑎᐅᑉ 
ᓴᓂᐊᓂ ᐅᐱᓐᓇᕋᓂ, ᑎᒍᔭᐅᑎᑐᐃᓐᓇᖅᑐᒋᑦ ᐊᓯᔾᔩᓚᐅᕐᓯᒪᖕᖏᑦᑐᑦ ᓱᓇᑐᐃᓐᓇᕐᓂᑦ. ᐅᑎᖅᑕᑐᐃᓐᓇᐸᑦᑐᑦ 
ᑕᐃᒪᖕᖓᓕᒫᖅ.” ᐱᓕᕆᔨᐅᔪᖅ ᓇᓗᓇᐃᔭᐃᓚᐅᕐᒥᔪᖅ ᐅᐸᓗᖓᐃᔭᐅᑎᒥᑦ ᓴᓇᓂᕐᒥᑦ ᒐᓛᑑ ᐅᓂᒃᑳᖏᓐᓂᑦ 
(Gladue Report): “ᓇᓗᓇᐃᕐᓯᒪᑦᑎᐊᖁᔭᕋ ᐱᓕᕆᐊᖃᖅᑎᓪᓗᑕ ᒐᓛᑑ ᐅᓂᒃᑳᖏᓐᓂᑦ (Gladue Report), 
ᓄᓇᕕᒻᒥᓕ, ᐱᕋᓯᐅᑎᕙᑦᑕᕗᑦ ᐱᕋᔭᑕᐅᓯᒪᔪᖅ.” ᐊᐃᑉᐸᕇᓐᓂᒃ ᐱᑦᑎᐊᖏᔾᔪᑎᒥᓂᕐᒥᒃ ᐱᓕᕆᐊᖃᖅᑐᖓ, 
ᓲᕐᓗ,  

ᐊᐱᕐᓱᐸᑦᑐᒍ ᐊᐃᑉᐸᕆᔭᐅᔪᖅ ᐊᐃᑉᐸᕆᔭᐅᔪᑎᑐᑦ, “ᖃᓄᐃᑉᐸ ᐊᐃᑉᐸᕆᓪᓗᒍ –” ᐊᒻᒪ 
ᐊᐃᑉᐸᕆᔭᐅᔪᖅ ᐅᖃᐅᓯᖃᕋᔭᖅᑐᖅ ᓴᖏᓂᖏᓐᓂᑦ ᑎᒍᒥᐊᖅᑕᖏᓐᓂᑦ ᐊᒻᒪ ᖃᓄᐃᒻᒪᖔᖅ 
ᐊᑖᑕᐅᓗᓂ ᐊᒻᒪ ᖃᓄᐃᒻᒪᖔᖅ ᐅᐃᒋᓪᓗᒍ. ᐊᒻᒪ ᑕᐃᓐᓇ ᐅᖃᐅᓯᖃᕋᔭᖅᑐᖅ ᐊᑐᖅᑕᐅᓚᐅᖅᑐᓂᑦ 
ᑕᐃᑦᓱᒪᓂ ᐅᓐᓄᖓᓂ ᐱᑦᑎᐊᖏᕝᕕᐅᑉ. “ᐃᒪᐃᓕᐅᓚᐅᖅᑐᖅ.” “ᐊᒻᒪ ᖃᓄᖅ ᐃᓕᓐᓂᒃ 
ᐊᑦᑐᐃᓯᒪᕚ? ᐊᒻᒪ ᑲᑉᐱᐊᒋᕕᐅᒃ?” ᑖᓐᓇ ᐃᓚᖓᑦ ᐊᐱᖅᑯᑎᐅᑉ. ᐅᕝᕙᓘᓐᓃᑦ, “ᓄᓇᓕᓐᓅᓂᖅᐸᑦ 
ᐅᓗᕆᐊᓇᖅᑐᒦᑦᑐᕆᖏᓚᑏᑦ ᐅᕝᕙᓘᓐᓃᑦ ᐅᓗᕆᐊᓇᖅᑐᒦᑉᐱᑦ?” “ᐃᓛᒃ, 
ᐅᓗᕆᐊᓇᖅᑐᒦᑦᑐᕆᔾᔮᖏᑦᑐᖓ ᐃᒪᐃᓕᐅᖅᐸᑦ ᐊᒻᒪ ᖃᓄᐃᓕᐅᖅᐸᑦ.” ᐊᓱᐃᓪᓛᒃ, ᐊᑭᕋᖅᑐᖏᑦᑐᖅ 
ᐊᖑᑎᒥᑦ, ᑕᒪᓐᓇ ᐊᔾᔨᒌᖏᑕᖓ. ᐊᒻᒪ ᐊᓱᐃᓪᓛᒃ, ᐃᓱᒪᒋᔭᐅᓕᖅᐸᑦᑐᑦ ᐅᐱᓐᓇᕋᓂ, ᓲᕐᓗ, 
ᐸᓯᔭᐅᓯᒪᔪᖅ ᑕᑯᓕᕋᔭᕐᒪᑦ ᑕᐃᓐᓇ ᐋᓐᓂᖅᑎᓚᐅᖅᑕᖓᑦ ᐃᑲᔪᖅᑕᐅᖁᔨᑐᐃᓐᓇᖅᑐᑦ, ᐊᒻᒪ 
ᐃᓱᒪᓗᐊᖅᐸᒐᑎᒃ ᐃᓄᑲᒻᒪᐅᔪᖃᕐᓂᖓᓂᑦ.  

ᐊᓯᐊᓂᑦ ᐱᓕᕆᔨᒧᑦ ᑕᑯᓐᓇᖅᑕᐅᓚᐅᖅᑐᖅ ᐅᐸᓗᖓᐃᔭᐅᑎᐅᔪᖅ ᐱᔭᕇᕐᓯᓂᕐᒥᑦ ᒐᓛᑑ ᐅᓂᒃᑳᖏᓐᓂᑦ 
(Gladue Report) ᐱᕕᑦᓴᖃᐅᑎᐅᓗᒍ ᒪᒥᓴᕆᐊᕈᒪᓂᕐᒥᑦ ᐊᒻᒪ ᐱᕋᔭᑕᐅᓯᒪᔪᖅ ᐃᑲᔪᕐᓱᐃᔪᓐᓇᖅᑐᓂᑦ 
ᖃᐅᔨᑎᓪᓗᒍ ᐊᑐᕈᓐᓇᑐᐃᓐᓇᕆᐊᓕᖏᓐᓂᑦ. “ᐱᕋᔭᑕᐅᓯᒪᔪᒥᑦ ᐱᓕᕆᖃᑕᐅᔪᖃᖅᐸᑦ ᖃᐅᔨᒋᐊᖅᐸᑦᑕᕗᑦ 
ᑐᓴᕐᕕᒋᔪᒪᓪᓗᒍ ᖃᓄᖅ ᐃᓱᒪᒋᔭᖃᕐᒪᖔᑕᓕ, ᐊᒻᒪ ᓇᓗᓇᐃᕐᓯᒪᒍᒪᓪᓗᑕ ᐃᑲᔪᕐᓱᖅᑕᐅᓂᖏᓐᓂᑦᑕᐅᖅ 
ᐊᒻᒪ ᐊᓯᖏᒍᑦ. ᐊᓱᐃᓪᓛᒃ, ᒐᓛᑑ ᐅᓂᒃᑳᖏᑦ (Gladue Report) ᐃᓱᒪᒋᔭᒃᑲ ᐱᒻᒪᕆᐅᓂᖏᓐᓂᑦ ᐊᒻᒪ 
ᐊᑐᖅᑐᒻᒪᕆᐅᓂᖏᓐᓂᑦ ᖃᓄᐃᒍᑎᐅᔪᒧᑦ ᐱᓗᐊᖅᑐᒥ ᐊᐃᑉᐸᕇᒃᑯᑦ ᐱᑦᑎᐊᖏᔾᔪᑎᒍᑦ, ᓄᓕᐊᕐᓂᒃᑯᑦ 
ᖁᓄᔪᕐᓂᐊᓂᒃᑯᑦ ᐊᒻᒪ ᐊᓯᖏᒍᑦ, ᐅᐱᓐᓇᕋᓂ ᐃᑲᔪᕐᓱᐃᔾᔪᑎᐅᔪᓐᓇᖅᑐᑦ ᑕᒪᒃᑮᓐᓂᒃ ᐱᕋᔭᑕᐅᓯᒪᔪᒥᑦ ᐊᒻᒪ 
ᐱᕋᔭᐃᓯᒪᔪᒥᑦ ᐊᒻᒪ ᐱᓂᕐᓴᐅᓗᑎᒃ ᐱᕋᔭᐃᓯᒪᔪᒥᑦ ᑭᓯᐊᓂ ᓇᓕᒧᑎᒐᓱᑉᐸᑦᑕᕗᑦ ᓱᓇᑐᐃᓐᓇᐃᑦ 
ᐊᔪᕐᓇᖏᓐᓂᖏᒍᑦ.”  

ᐊᑕᐅᓯᕐᒥᑦ ᑕᑯᔭᐅᖅᑳᐸᑦᑐᒥᑦ ᐱᓕᕆᔨᒥᑦ ᐃᓱᒪᔪᖃᓚᐅᖅᑐᖅ ᐊᑐᖅᑕᐅᓂᕆᕙᑦᑕᖏᑦ ᐃᓚᖓ 718.2 (e) 
ᐊᒻᒪ ᒐᓛᑑ (Gladue) ᐱᓕᕆᔾᔪᑎᖏᑦ ᐊᑐᖅᑕᐅᕙᓪᓕᐊᓕᕐᒪᑕ “ᐊᑐᖅᑕᐅᕙᓐᓂᖏᓐᓂᑦ ᐱᓪᓗᑎᒃ 
ᐊᑐᖅᑕᐅᔪᑦ” ᐃᖅᑲᖅᑐᐃᕕᓕᕆᔨᒍᑦ.  

ᐊᑐᖅᑎᑦᑎᑐᐃᓐᓇᐸᑦᑐᑦ ᑕᒪᒃᑯᓂᖓ ᐊᑐᖅᑕᐅᓯᒪᔪᓂᑦ ᐅᖃᖅᑐᑎᒃ, “ᑕᒪᓐᓇ 
ᐃᓱᒪᑦᓴᕐᓯᐅᕈᑎᒋᒋᐊᓕᒐ” ᐃᒻᒪᖄ ᑕᐃᒫᑦᑎᐊᖅ ᐱᓕᕆᐊᖑᒐᑎᒃ. ᐅᐱᓐᓇᕋᓂ 
ᐃᖅᑲᖅᑐᐃᕕᓕᕆᔨᒻᒪᕆᒃᑯᑦ ᑕᐃᒪᐃᓕᐅᓚᐅᕐᓂᑯᐃᑦ. ᐃᒪᐃᓕᐅᖏᑦᑐᑦ, “ᓲᕐᓗ, ᑕᒪᓐᓇ 
ᐊᑐᑐᐃᓐᓇᖁᔪᖅ ᐊᒻᒪ ᓈᓴᐅᑎᓕᕆᓂᒃᑯᑦ ᐋᖅᑭᓪᓗᒍ ᑕᒪᓐᓇ ᐊᒻᒪ ᐊᑦᓯᓪᓕᒋᐊᖏᓪᓗᒍ ᖃᓄᑎᒋ 
ᖃᓄᐃᓕᔭᐅᔾᔪᑎᒋᓂᐊᖅᑕᖓᒍᑦ.” ᑕᐃᒫᒃ ᐱᓕᕆᔾᔪᑎᐅᕙᖕᖏᑦᑐᖅ. ᐱᓕᕆᐊᖑᑦᑎᐊᕆᐊᓕᒃ 
ᓈᒻᒪᑦᑐᒥᑦ ᖃᓄᑎᒋ ᖃᓄᐃᓕᔭᐅᔾᔪᑎᒋᓂᐊᖅᑕᖏᒍᑦ ᑕᐃᑦᓱᒪᐅᑉ. ᑭᓯᐊᓂ ᐃᓱᒪᒋᔭᕋᓕ 
ᐱᓕᕆᔾᔪᑎᑐᐃᓐᓇᐅᓕᕐᓂᖓ ᐊᑐᖅᑕᐅᕙᒃᑲᒥ ᑕᐃᒫᒃ ᐊᒻᒪ, ᖃᖓᒃᑯᒃᑭᐊᖅ, ᐳᐃᒍᖅᑐᒥᓂᐅᔪᒍᑦ 
ᖃᓄᐃᓕᐅᕈᑎᒋᒋᐊᓕᖏᓐᓂᑦᑕᐅᖅ ᐱᕋᔭᑕᐅᓯᒪᔪᑦ ᖃᓄᐃᓕᔭᐅᔾᔪᑎᒋᓂᐊᖅᑕᖏᒍᑦ ᐱᕋᔭᐃᓯᒪᔪᑦ. 
ᐊᒻᒪ ᐃᓱᒪᒻᒥᔪᖓ ᐃᖅᑲᐃᑎᑕᐅᓚᐅᕐᓂᑎᓐᓂᒃ ᑕᒪᑦᓱᒥᖓ ᐊᓯᔾᔨᐅᑎᐅᓯᒪᔪᒥᑦ ᐃᓗᐊᓂ ᐱᕋᔭᑦᑐᓄᑦ 
ᓇᓗᓇᐃᒃᑯᑕᓂᑦ ᐱᔾᔪᑎᐅᑎᓪᓗᒋᑦ ᓄᓇᖃᖅᑳᕐᓯᒪᔪᑦ ᐊᕐᓇᐃᑦ. 

ᐊᓯᔾᔨᐅᑎᐅᔪᖅ ᐅᖃᐅᓯᕆᔭᖓ ᐱᓕᕆᔨᐅᔫᑉ ᐃᓚᓕᐅᑕᐅᓚᐅᖅᑐᑦ ᐃᓚᖓ 718.201 
ᖃᓄᐃᓕᔭᐅᔾᔪᑎᓕᕆᔪᓄᑦ ᐱᓕᕆᐊᑦᓴᓄᑦ ᐱᕋᔭᑦᑐᓄᑦ ᓇᓗᓇᐃᒃᑯᑕᓂᑦ, ᐊᑐᖅᑕᐅᓚᐅᖅᑐᑦ 
ᐃᓱᒪᑦᓴᕐᓯᐅᕈᑎᒃᑲᓐᓂᖅᑎᓪᓗᒋᑦ ᐱᕋᔭᐃᓯᒪᔪᒥᑦ ᐱᑦᑎᐊᖏᑦᑐᒥᓂᐅᓗᓂ ᐊᐃᑉᐸᕐᒥᓂᒃ, ᐃᖅᑲᖅᑐᐃᔨ 
“ᐃᓱᒪᑦᓴᕐᓯᐅᕈᑎᖃᕐᓂᐊᖅᑐᖅ ᐊᑦᑕᓇᖅᑐᒦᓕᖅᐸᓪᓕᐊᓂᕆᕙᑦᑕᖏᑦ ᐊᕐᓇᐃᑦ ᐱᕋᔭᑕᐅᕙᑦᑐᑦ, 
ᐃᑉᐱᒋᓂᕐᓴᕆᕙᓪᓗᒋᑦ ᖃᓄᐃᒍᑎᖏᓐᓂᑦ ᓄᓇᖃᖅᑳᕐᓯᒪᔪᑦ ᐊᕐᓇᐃᑦ ᐱᕋᔭᑕᐅᕙᑦᑐᑦ.” 

ᐃᓚᖏᑦ ᐱᓕᕆᔨᐅᔪᑦ ᐃᓱᒪᓚᐅᖅᑐᑦ ᐃᓕᑕᕐᓯᓂᖅ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖅᑕᐅᕙᖏᑦᑐᑦ 
ᐊᑲᐅᖏᓕᐅᕈᑎᐅᑎᓪᓗᒍ ᐊᑐᖅᑕᐅᕙᑦᑐᓂ ᖃᓄᑎᒋ ᖃᓄᐃᓕᔭᐅᓂᐊᕐᓂᖏᓐᓂᑦ ᐱᓕᕆᔾᔪᑎᐅᕙᒌᖅᑐᖅ 
ᐅᑭᐅᖅᑕᖅᑐᒥ ᐃᖅᑲᖅᑐᐃᕕᓐᓂ. ᐊᑕᐅᓯᕐᒥᑦ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ, “ᐅᑭᐅᖅᑕᖅᑐᒥ 
ᐃᖅᑲᖅᑐᐃᕕᓕᕆᔨᐅᔪᑦ ᐃᑉᐱᒍᓱᖃᑦᑕᕐᓯᒪᔪᑦ ᓯᕗᓂᖏᒍᑦ ᐊᓯᔾᔨᖅᑕᐅᓚᐅᖅᑎᓐᓇᒋᑦ ᖃᓄᑎᒋ 
ᐱᑕᖃᖅᐸᓚᐅᕐᓂᖓᓂᑦ  ᐊᐃᑉᐸᕇᓄᑦ ᐱᑦᑎᐊᖏᓐᓂᐅᕙᑦᑐᑦ ᐊᒻᒪ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᐸᓚᐅᖅᑐᑦ 
ᐊᕐᓇᓂᒃ ᐊᒻᒪ ᑕᒪᑦᓱᒥᖓ ᐃᓱᒪᑦᓴᕐᓯᐅᕈᑎᖃᕐᓯᒪᔪᑦ.” ᐊᓯᐊᓂᑦ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ ᖃᓄᖅ 
“ᓱᓇᑐᐃᓐᓇᑦᑎᐊᑦ ᐊᑦᑐᐊᖃᑎᒌᒻᒪᖔᑕ, ᐃᓘᓐᓇᑦᑎᐊᑎᒃ ᑖᒃᑯᐊᓴᐃᓐᓇᐃᑦ ᐊᑐᖅᑕᐅᕙᑦᑐᑦ 
ᓄᓇᖃᖅᑳᕐᓯᒪᔪᓄᑦ ᐊᕐᓇᓄᑦ ᓵᖓᑎᑕᐅᕙᑦᑐᓄᑦ ᐱᑦᑎᐊᖅᑕᐅᖏᓐᓂᕐᒥᑦ ᑕᕝᕘᓇ, ᑕᕝᕘᓇᑎᑐᑦ 
ᓄᓇᓕᓐᓃᒍᕕᑦ ᐅᕝᕙᓘᓐᓃᑦ ᐊᓯᖏᓐᓂ ᓄᓇᖃᖅᑳᕐᓯᒪᔪᓂᑦ,  ᐊᓯᐊᓃᖔᖅᑐᒧᑦᑕᐅᖅ 
ᐅᐸᓐᓂᐅᓴᑐᐃᓐᓇᕐᒥᔪᑦᑕᐅᖅ.” ᑕᐃᒪᐃᒻᒪᑦ, “ᐱᔭᕆᐊᑐᔪᒻᒪᕆᐅᔪᖅ ᑕᒪᑦᓱᒥᖓ ᑕᑯᓐᓇᕋᓱᑦᑐᓂ 
ᖃᓄᐃᓕᔭᐅᕐᓂᖓᕐᓂᖓᓂᑦ ᐱᓕᕆᐊᖑᑎᓪᓗᒍ ᐊᒻᒪ ᓇᓕᒧᑎᒐᓱᑦᑐᒋᑦ ᑕᐃᒃᑯᐊ ᐊᑐᖅᑕᐅᕙᑦᑑᒃ ᑲᑎᓪᓗᒋᒃ.” 
ᑎᒍᔭᐅᑎᑦᑎᓇᓱᐊᖅᑎᒥᑦ ᐃᓱᒪᔪᖃᓚᐅᖅᑐᖅ ᓈᒻᒪᑦᑐᒥᑦ ᐱᓕᕆᔾᔪᑎᒋᕙᓪᓗᒋᑦ ᐱᕋᔭᑉᐸᑦᑐᑦ ᐊᒻᒪ 

ᐱᕋᔭᑕᐅᕙᑦᑐᑦ. “ᓈᒻᒪᑦᑐᒥᑦ ᐱᓕᕆᔾᔪᑎᐅᕙᒋᐊᓖᑦ ᐅᐱᓐᓇᕋᓂ ᐊᒥᓱᐊᓘᕙᒻᒪᑕ, ᐄᖕ, ᐃᓄᐃᑦ ᐸᓯᔭᐅᓯᒪᔪᑦ 
ᐊᒥᓱᐊᓘᒻᒪᑕ ᑎᒍᔭᐅᒪᔪᑦ, ᑭᓯᐊᓂ ᐊᒥᓱᐊᓘᕙᒻᒥᔪᑦ ᐱᕋᔭᑕᐅᓯᒪᕙᑦᑐᑦ ᐱᓕᕆᔾᔪᑎᓂ, ᐃᓄᐃᑦ ᐊᕐᓇᐃᑦ 
ᓇᒥᓕᒫᕐᒪᑕ ᐱᕋᔭᐅᓯᒪᓪᓗᑎᒃ. ᐊᒻᒪ ᑕᒪᑦᓱᒥᖓ ᐃᑉᐱᒍᓱᒋᐊᖃᖅᑐᒍᑦ ᐊᒻᒪ ᐱᓕᕆᔾᔪᑎᐅᓗᑎᒃ ᓈᒻᒪᑐᒃᑯᑦ 
ᑎᒍᔭᐅᔪᖃᕐᓂᐊᑎᓪᓗᒍ.”  

ᐊᑲᐅᖏᓕᐅᕈᑎᐅᓗᓂᓗ ᐊᑐᖅᑕᐅᕙᑦᑐᖅ ᖃᓄᑎᒋ ᐃᓱᒪᑦᓴᕐᓯᐅᕈᑎᐅᑎᓪᓗᒍ ᖃᓄᓕᔭᐅᓂᐊᕐᒪᖔᑕ, 
ᐃᓚᖓ 718.201 ᑕᑯᓐᓇᖅᑕᐅᕙᑦᑐᖅ ᐊᔭᐅᔾᔪᐃᔾᔪᑎᐅᓗᓂ ᐃᖅᑲᖅᑐᐃᔨᓄᑦ ᐊᑯᓂᐅᓂᕐᓴᖅ 
ᑎᒍᔭᐅᒪᑎᑦᑎᓇᓱᐊᕐᓂᒃᑯᑦ. ᐊᑕᐅᓯᕐᒥᑦ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ, “ᓇᓗᓇᖅᑐᖅ ᐅᕙᖓᓕ 
ᐃᓱᒪᒋᔭᖏᒍᑦ ᐅᐱᓐᓇᕋᓂ ᑕᑯᓐᓇᖅᑐᖅ ᑭᐅᔾᔪᑎᑑᔮᖅᑎᑦᑐᒍ, ᐃᒫᓪᓚᕆᒃ, ᐱᕋᔭᑦᑐᓄᑦ ᓇᓗᓇᐃᒃᑯᑕᓂᑦ ᐊᒻᒪ 
ᐱᕋᔭᓕᕆᔾᔪᑎᒥ ᐱᓕᕆᔾᔪᑎᒥ ᑭᒃᑯᑐᐃᓐᓇᐃᑦ ᐊᓄᓪᓚᑦᓯᐊᖑᕙᓕᖅᑐᑦ ᐊᑯᓂᐅᓂᕐᓴᖅ, ᑕᕝᕗᓇᓕ 
ᐃᓕᑕᕆᔭᐅᓯᒪᓕᖅᑐᖅ. ᐱᒻᒪᕆᐅᒻᒪᑦ ᐊᒻᒪ ᑕᐃᒪᐃᒻᒪᑦ ᐅᐱᑉᓇᕋᓂ ᐱᔾᔪᑎᖃᖅᑐᖅ ᑭᓇᐅᓂᖏᓐᓂᑦ 
ᐱᔾᔪᑎᐅᓗᑎᒃ ᐱᑦᑎᐊᖅᑐᖃᕐᓂᖏᒻᒪᑦ ᑕᕝᕘᓇ ᐊᑯᓂᐅᓂᕐᓴᖅ ᑎᒍᔭᐅᒪᓂᐊᓕᖅᑐᑎᑦ. ᐊᒻᒪ ᑕᕝᕘᓇᑦᓴᑐᐊᖅ 
ᓇᓖᕌᕈᑎᐅᔪᓐᓇᖅᑐᑑᓗᓂ ᐃᖅᑲᖅᑐᐃᕕᓕᕆᔾᔪᑎᒍᑦ.” ᐊᓯᐊᓂᑦ ᐱᓕᕆᔨᒥᑦ ᐊᐱᖅᑯᑎᖃᖅᑐᖃᓚᐅᕐᒥᔪᖅ 
ᐊᑯᓂᐅᓂᕐᓴᒥᑦ ᑎᒍᔭᐅᒪᕙᒃᑯᑎᒃ ᐱᕋᔭᐃᓯᒪᕙᑦᑐᑦ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖅᑕᐅᕙᖏᑦᑐᓂᑦ 
ᐱᕙᓪᓕᐅᑎᕙᒃᑲᓗᐊᕐᒪᖔᑕ ᐊᕐᓇᓄᑦ, ᐱᓗᐊᖅᑐᒥ ᐱᕋᔭᐃᓯᒪᔪᑦ ᐃᑲᔪᖅᑕᐅᕙᑦᑎᓐᓇᒋᑦ ᑎᒍᔭᐅᒪᓂᖏᓐᓂ. 
“ᐊᑦᓱᐊᓘᑎᑕᐅᒐᓗᐊᕈᑎᒃ ᐊᒻᒪ ᑎᒍᔭᐅᑎᓪᓗᒋᑦ, ᑕᐃᓐᓇ ᐱᕋᔭᐃᓯᒪᔪᖅ ᓄᓇᖃᖅᑳᕐᓯᒪᔪᒥᑦ ᐊᕐᓇᒥᑦ, ᑭᓯᐊᓂ 
ᓱᓇᑕᖃᖏᑉᐸᑦ ᐊᓄᓪᓚᓰᕕᒻᒦᕕᖏᓐᓂ, ᐃᑲᔫᑎᒋᕕᐅᒃ ᓄᓇᖃᖅᑳᕐᓯᒪᔪᓂᑦ ᐊᕐᓇᓂᒃ? ᓱᓕᕖᑦ? ᕿᓚᒥᕈᓗᒃ 
ᐊᐅᓪᓚᕐᓯᒪᑎᑐᐃᓐᓇᐸᑦᑕᑦᓯ. ᑭᓯᐊᓂ ᐅᑎᕋᐃᒻᒪᑦ ᐱᓕᐅᒥᓯᒪᑐᐃᓐᓇᐸᑦᑐᑦ ᐅᕝᕙᓘᓐᓃᑦ ᓱᕐᕋᑦᓯᒪᒐᑎᒃ. 
ᐊᓱᐃᓪᓛᒃ, ᐊᓯᐊᓂᒃ ᓄᑖᒥᑦ ᑕᐃᒪᐃᓕᐅᕋᑦᓴᑖᑐᐃᓐᓇᐸᑦᑐᑦ.”  

ᐱᕋᔭᑕᐅᓯᒪᔪᑦ ᖃᓄᖅ ᐊᑦᑐᖅᑕᐅᓯᒪᓂᖏᓐᓂᑦ ᐅᖃᐅᑎᑦᓴᐃᑦ 

ᒪᓕᑦᑐᒋᑦ ᑲᓇᑕᒥ ᐱᓂᕐᓗᑦᑕᐅᓯᒪᔪᓄᑦ ᐱᖁᔭᑦᓴᖅ ᐱᔪᓐᓇᐅᑎᓄᑦ, ᐱᕋᔭᑕᐅᓯᒪᔪᑦ ᐱᔪᓐᓇᐅᑎᖃᐅᑦᑎᐊᖅᑐᑦ 
ᑐᓂᓯᔪᓐᓇᓂᕐᒥᑦ ᐱᕋᔭᑕᐅᓯᒪᔪᑦ ᖃᓄᖅ ᐊᑦᑐᖅᑕᐅᓯᒪᓂᖏᓐᓂᑦ ᐅᖃᐅᑎᑦᓴᒥᓂᒃ ᐃᖅᑲᖅᑐᐃᕕᓕᕆᔨᓄᑦ. 
ᑕᑯᓐᓇᕐᓯᒪᔪᓂᑦ ᑐᑭᒧᐊᑦᑎᑦᑎᔨᖓᓂᑦ ᐅᖃᖅᑐᖃᓚᐅᕐᒪᑦ, “ᓂᐱᑐᐊᑦᑎᐊᖓᑦ. ᐱᕕᑦᓴᑐᐊᕆᕙᑦᑕᖓᑦ 
ᐅᖃᐅᓯᖃᕐᓂᒃᑯᑦ ᖃᓄᖅ ᐃᑉᐱᒍᓱᓐᓂᖏᓐᓂᑦ, ᖃᓄᖅ ᐊᑦᑐᖅᑕᐅᓯᒪᓂᖏᓐᓂᑦ. ᐊᓯᐊᒍᑦ, 
ᖃᓄᐃᓕᕕᖃᖏᑦᑐᑎᑦ. ᐅᖃᐅᑏᓐᓇᐸᑦᑕᒃᑲ, ᐅᖃᐅᓕᒪᕕᒻᒨᕈᓐᓇᖏᑦᑐᑎᑦ ᐃᒫᒃ ᐅᖃᕐᓗᑎᑦ, “ᓯᐊᕈᐊᐃ, ᐅᓇ 
ᐅᖃᒃᑲᓐᓂᕈᒪᑐᐃᓐᓇᖅᑕᕋ. ᐃᖅᑲᐅᒪᕖᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᓚᐅᕐᓯᒪᒐᕕᖕᖓ? ᖃᓄᖅ ᐅᕙᓐᓂᑦ 
ᐊᑦᑐᐃᓯᒪᒻᒪᖔᖅ? ᐋᒡᒐ. ᑕᒪᓐᓇ ᐊᐱᖅᑯᑎᐅᓚᐅᕐᓯᒪᖏᓯᐊᖅᑐᖅ.”  

ᑕᑯᔭᐅᖅᑳᐸᑦᑐᑦ ᐱᓕᕆᔨᐅᔪᑦ ᐅᖃᓚᐅᖅᑐᑦ ᐃᖅᑲᖅᑐᐃᔩᑦ ᐃᑉᐱᒍᓱᓲᖑᒻᒪᑕ ᐅᖃᐅᑎᑦᓴᐅᔪᓂᑦ. ᐃᓚᖓᑦ 
ᐅᖃᓚᐅᖅᑐᖅ, “ᐅᖃᓕᒫᖅᑕᐅᕙᒻᒪᑕ ᐃᓱᒪᑦᓴᕐᓯᐅᕈᑎᐅᕙᓐᓂᖏᓐᓂᑦ ᐃᓱᒪᒋᕙᑦᑕᒃᑲ ᐊᒻᒪ ᓂᐱᖃᖅᑐᑎᒃ 
ᐅᖃᓕᒫᖅᐸᑦᑐᑦ ᑎᑎᕋᕐᓯᒪᔪᓂᑦ ᐱᕋᔭᑕᐅᓯᒪᔫᑉ ᐅᖃᐅᓯᐅᖁᒍᓂᒋᑦ.” ᑎᒍᔭᐅᑎᑦᑎᓇᓱᐊᖅᑎᒥᑦ 
ᓴᐳᓐᓂᐊᖅᑎᒥᑦ ᐅᖃᖅᑐᖃᓚᐅᖅᑐᖅ, “ᐃᖅᑲᖅᑐᐃᔩᑦ ᐊᐱᕐᓱᐸᑦᑐᑦ ᑎᒍᔭᐅᒃᑲᐃᓇᓱᐊᖅᑎᓂᑦ ᐱᑕᖃᖏᑉᐸᑦ 
ᐱᕋᔭᑕᐅᓯᒪᔪᓂᑦ ᖃᓄᖅ ᐊᑦᑐᖅᑕᐅᓯᒪᓂᖏᓐᓂᑦ ᐅᖃᐅᑎᑦᓴᓂᑦ. ᓄᖅᑲᑎᑦᑎᒍᓐᓇᖅᑐᑦ ᐱᓕᕆᔪᖃᓂᖏᑉᐸᑦ 
ᐱᕋᔭᑕᐅᓯᒪᔪᑦ ᖃᓄᖅ ᐊᑦᑐᖅᑕᐅᓯᒪᓂᖏᓐᓂᑦ ᐅᖃᐅᑎᑦᓴᓕᕆᓂᕐᒥᑦ, ᓲᕐᓗ. ᐃᒫᒃ, ᐱᓕᕆᔪᖃᖅᑎᓪᓗᒍ, 
ᐃᓛᓐᓂᒃᑯᑦ ᐱᓕᕆᐊᖑᔪᒥᒃ ᕿᓚᒥᕈᓗᒃ ᐱᔭᕇᖅᑐᖃᖅᑎᓪᓗᒍ, ᐱᕕᖃᖅᑎᑕᐅᕙᒐᑕᓗ ᖃᐅᔨᒋᐊᕆᐊᑦᓴᖅ 
ᐱᕋᔭᑕᐅᓯᒪᔪᒥᑦ, ᓄᖅᑲᖅᑎᑕᐅᔪᓐᓇᖅᑐᑦ ᐃᖅᑲᖅᑐᐃᔪᑦ. ᐊᒻᒪ ᐊᑐᕐᓯᒪᔭᖏᒍᑦ ᐅᕙᖓ, ᐃᖅᑲᖅᑐᐃᕕᐅᔪᑦ 
ᐃᑉᐱᒍᓱᑦᓯᐊᖃᑦᑕᕐᓯᒪᔪᑦ, ᓈᓚᑉᐸᑦᑐᑎᒃ ᐱᕋᔭᑕᐅᓯᒪᔪᓂᑦ ᐅᖃᓯᒫᕈᒪᓂᖏᓐᓂᑦ ᐱᕋᔭᑕᐅᓯᒪᔪᑦ ᖃᓄᖅ 
ᐊᑦᑐᖅᑕᐅᓯᒪᓂᖏᓐᓂᑦ ᐅᖃᐅᑎᑦᓴᓂᑦ.”  

ᑭᓯᐊᓂᓕ, ᐊᑕᐅᓯᕐᒥᑦ ᐱᓕᕆᔨᒥᑦ ᐅᖃᖅᑐᖃᕐᓯᒪᒻᒪᑦ ᐱᕋᔭᑕᐅᓯᒪᔪᑦ ᖃᐅᑕᒫᕈᔪᒃ ᑎᑎᕋᖅᐸᖏᑦᑐᑦ 
ᐱᕋᔭᑕᐅᓯᒪᔪᖅ ᖃᓄᖅ ᐊᑦᑐᖅᑕᐅᓯᒪᓂᖓᓂᑦ ᑎᑎᖅᑲᒥᑦ, “ᐱᔾᔪᑎᖃᖅᑐᑎᒃ ᐅᖃᐅᓯᖃᕈᒪᖏᓐᓇᒥᒃ 
ᐊᑦᑐᐃᔾᔪᑎᐅᓯᒪᔪᒥᑦ. ᐅᖃᐅᓯᖃᕈᒪᔪᑦ ᐃᓱᒪᒃᑯᑦ ᐃᑉᐱᒋᔭᒥᓂᒃ. ᐅᖃᐅᓯᖃᕈᒪᔪᑦ ᓱᓇᓂᑦ ᐱᔪᒪᒻᒪᖔᕐᒥᒃ. ᐊᒻᒪ 

ᑕᐃᒪᐃᑦᑑᖏᑦᑐᑦ ᐱᕋᔭᑕᐅᓯᒪᔪᑦ ᖃᓄᖅ ᐊᑦᑐᖅᑕᐅᓯᒪᓂᖏᓐᓂᑦ ᐅᖃᐅᑎᑦᓴᐃᑦ. ᑕᐃᑦᓱᒥᖓ ᐃᓕᓐᓂᒃ 
ᓂᐱᑖᖅᑎᑦᑎᕙᖕᖏᑦᑐᑦ.” ᐊᓯᐊᓂᑦ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ ᑕᒪᓐᓇ ᐱᔾᔪᑎᐅᓗᓂ 
ᐅᖃᕈᒪᓗᐊᖅᑐᖃᖅᐸᖏᑦᑐᖅ ᐊᐃᑉᐱᕇᒃᑯᑦ ᐱᑦᑎᐊᖃᑦᑕᐅᑎᓯᒪᔪᖃᖅᑎᓐᓇᒍ. “ᖃᐅᑕᒫᐸᓗᒃ, ᑕᒪᒃᑯᐊ 
ᑎᑎᕋᕐᕕᐅᕙᖕᖏᑦᑐᑦ. ᐊᒻᒪ ᐃᓱᒪᕙᑦᑐᑦ ᑐᓵᔭᐅᖏᑦᑎᐊᕐᓂᕐᒥᓂᒃ ᖃᖓᑐᐃᓐᓇᒃᑯᑦ ᐅᐱᓐᓇᕋᓂ 
ᐃᖅᑲᖅᑐᕋᑦᓴᐅᑎᑦᑎᓚᐅᖏᑦᑐᑦ ᖃᓄᐃᓕᐅᕆᔪᕕᓂᕐᓂᒃ ᓯᕗᓪᓕᕐᒥ ᐊᒻᒪ ᐃᖅᑲᖅᑐᕋᑦᓴᕈᖅᑎᑕᐅᔪᓂᑦ 
ᑲᔪᓯᖁᔨᓗᐊᕈᓐᓇᖏᑦᑐᑦ. ᐊᒻᒪ ᖁᕕᐊᓱᖏᑦᑎᐊᓕᖅᐸᑦᑐᑎᒃ ᐊᐃᑉᐸᖏᑦ ᑕᖅᑭᕋᓴᓄᑦ ᐊᐃᑉᐸᖏᑦ 
ᑎᒍᔭᐅᓯᒪᓂᐊᖅᑎᓪᓗᒋᑦ.”  

ᐊᑕᐅᓯᖅ ᐱᔾᔪᑎᐅᔪᖅ ᐊᓯᔾᔨᐅᑎᔪᒻᒪᕆᐅᕙᑦᑐᖅ ᐱᕋᔭᑕᐅᓯᒪᔪᓄᑦ, ᐃᓱᒪᒋᔭᖓᒍᑦ ᐊᑕᐅᓯᐅᑉ ᐱᓕᕆᔨᐅᑉ, 
“ᐃᖅᑲᖅᑐᐃᔨ ᐱᔭᑦᓴᓕᐅᕆᔾᔪᑎᒥᓂᒃ ᐅᓂᒃᑳᖃᑦᑎᐊᕋᓱᑦᑎᓪᓗᒍ. ᐃᓛᓐᓂᒃᑯᑦ 
ᐸᓯᔭᑦᓴᐅᖏᓐᓂᕋᖅᑕᐅᔪᓐᓇᕐᒪᑕ ᐊᒻᒪ ᐃᖅᑲᖅᑐᐃᔨᐅᑉ ᓵᑦᑐᓂᐅᒃ ᐃᒪᐃᓕᓯᒪᓪᓗᓂ, “ᐱᔾᔪᑎᒋᖏᑕᕋ 
ᐅᑉᐱᕆᖏᓇᒃᑭᑦ. ᐅᐱᓐᓇᕋᓂ ᑎᒍᔭᐅᑎᑦᑎᓇᓱᐊᖅᑎ ᐊᑐᐃᓐᓇᕈᐃᔪᓐᓇᓚᐅᖏᒻᒪᑦ ᓈᒻᒪᑦᑐᓂᑦ 
ᓇᓗᓇᐃᔭᐃᑎᓂᑦ ᐸᓯᔭᑦᓴᐅᓂᖓ ᖁᓚᕐᓇᕈᓐᓃᕈᑎᑦᑕᖏᓐᓂᑦ. ᐱᔾᔪᑎᖃᖏᑦᑐᖅ ᐅᑉᐱᕆᔭᐅᖏᓂᕐᒥᑦ.” ᐊᒻᒪ 
ᑕᒪᓐᓇ ᐊᖏᔪᐊᓗᒻᒥᑦ ᐱᕙᓪᓕᐅᑎᓚᐅᖅᑐᖅ ᐃᓱᒪᒃᑯᑦ.” ᑭᓯᐊᓂᓛᒃ, ᐱᓕᕆᔨᐅᔪᖅ ᐅᖃᐅᓯᖃᓚᐅᕐᒥᔪᖅ 
ᐊᑦᑐᐃᔾᔪᑎᖏᓐᓂᑦ ᐊᑯᓂᐅᔪᒥᑦ ᐃᖅᑲᖅᑐᐃᕕᓕᕆᑎᓪᓗᒋᑦ ᐱᕋᔭᑕᐅᓯᒪᔪᓂᑦ.  

ᑕᑯᓐᓇᖕᖑᐊᕆᑦ ᑕᒪᓐᓇ ᐃᓅᓯᕆᓪᓗᒍ. ᐊᒻᒪ ᓯᕗᓪᓕᕐᒥ, ᐅᐸᒋᐊᖓᓂᐊᖅᑐᒍᑦ, ᐊᒻᒪ 
ᓂᕈᐊᕈᑎᐅᒋᐊᖃᖅᑐᓂ, ᐊᒻᒪ ᖃᓄᖅ ᐸᓯᔭᑦᓴᐅᓂᕐᒥᓂᒃ ᐅᖃᕐᓂᐊᖅᑐᖅ, ᐊᒻᒪ ᐅᖃᓚᐅᖅᑎᓪᓗᒍ 
ᐃᓱᒪᑦᓴᕐᓯᐅᕆᐊᖃᓕᖅᑐᑕ ᐃᖅᑲᖅᑐᖅᑕᐅᓂᐊᕐᒪᖔᕐᓘᓐᓃᑦ ᐋᒡᒐᓘᓐᓃᑦ. ᑕᐃᒪ, 
ᐃᖅᑲᖅᑐᖅᑕᐅᓂᐊᕆᐊᖓ ᐋᖅᑭᑦᑕᐅᕗᖅ ᐊᒻᒪ ᐅᓪᓗᕐᓯᐅᑎᒍᑦ ᓇᓗᓇᐃᖅᑕᐅᓂᐊᖅᑐᓂ 
ᐅᐸᒋᐊᖃᓛᕐᓂᕐᓂᒃ ᖃᖓᒃᑯᑦ ᐃᖅᑲᖅᑐᐃᕕᒻᒧᑦ. ᐊᓱᐃᓪᓛᒃ, ᐊᑕᐅᓯᐊᕐᓗᑎᑦ, ᒪᕐᕈᐊᑎᕐᓗᑎᑦ, 
ᐱᖓᓱᐊᖅᑎᓪᓗᑎᑦ, ᑎᓴᒪᐃᕋᕐᓗᑎᒃ ᑭᖑᓕᕇᓂᑦ ᐅᐸᑉᐸᓪᓗᑎᑦ, ᑎᓴᒪᐃᕋᕐᓗᑎᒃ ᐊᔾᔨᒌᖏᑦᑐᓄᑦ 
ᐃᖅᑲᖅᑐᐃᕕᓕᕆᔪᓄᑦ ᐱᓕᕆᔨᓂᑦ ᐊᒥᓱᓂᑦ ᖃᖓᑕᓲᒃᑯᑦ ᐅᐸᑦᑐᖃᕋᔭᖅᑐᖅ, ᑐᓴᓚᐅᖅᑎᓐᓇᑕ 
ᐃᖅᑲᖅᑐᐃᔪᖃᕐᓂᐊᕆᐊᖓ, ᐃᒫᒃ, ᐃᖅᑲᖅᑐᐃᕕᓕᕆᔨᐅᔪᑦ ᐱᓇᓱᐊᕈᓰᑦ ᑎᓴᒪᑦ ᑭᓯᐊᓂ 
ᐊᓂᒍᕋᐃᒻᒪᑕ ᓄᓇᓕᓐᓅᓲᖑᓪᓗᑎᒃ, ᖃᓄᖅ ᐊᑐᖅᑐᖃᕐᓂᐊᕋᓗᐊᕐᒪᖔᖅ ᐱᒐᑎᒃ, ᐃᓛᓐᓂᒃᑯᑦ 
ᐊᑯᓂᐅᓂᕐᓴᒥᑦ ᐅᑕᖅᑭᕙᑦᑐᑎᒃ ... ᐊᒻᒪ ᐃᓱᐊᓅᓪᓚᕆᓕᖅᑎᓪᓗᒍ ᐊᒻᒪ ᑕᐃᓐᓇ 
ᐸᓯᔭᑦᓴᐅᓂᕋᕐᓂᕋᓗᐊᖅᑎᓪᓗᒍ, ᐅᖃᑦᑕᓕᖅᐳᑦ, “ᐆ, ᑖᑦᓱᒪ ᑎᒍᔭᐅᓯᒪᓂᕆᓚᐅᖅᑕᖓ ᐱᓪᓗᒍ 
ᓈᒻᒪᑦᓯᓯᒪᔪᖅ ᖃᓄᑎᒋ ᑎᒍᔭᐅᓯᒪᒍᓐᓇᕐᓂᖓᓂᑦ ᖃᓄᐃᓕᐅᕈᑎᒥᓂᖓ ᐱᓪᓗᒍ.” ᐊᓱᐃᓪᓛᒃ, 
ᐱᕋᔭᑕᐅᓯᒪᔪᖅ ᐃᓱᒪᓕᑦᑎᐊᐸᑦᑐᖅ ᐃᒫᒃ, ᐃᒫᓪᓚᕆᒃ, “ᑕᒪᓐᓇᐸᑦᑑᕌᓗᒃ ᓱᓇᒨᕋᑖᕐᒪᑦ?” ᑭᓯᐊᓂ 
ᑕᒪᓐᓇ ᑭᐅᔾᔪᑎᐅᖏᑦᑐᖅ, ᐄᓛᒃ. 

 

ᑭᓪᓕᖃᐅᑎᖏᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ 

ᖃᓄᐃᓕᐅᕈᑎᒋᔪᓐᓇᖅᑕᖏᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ ᐊᕗᖔᓘᕈᓐᓇᖏᑦᑐᑦ, ᐅᖃᓪᓚᕆᑦᑐᓂ. 
ᑭᓪᓕᖃᖅᑎᑕᒻᒪᕆᐅᒐᑦᑕ. ᐊᒻᒪ ᑕᐃᒪᐃᖏᓐᓇᓂᐊᖅᑐᓂ. ᖃᓄᐃᓕᐅᕐᕕᖃᓗᐊᕋᑕᓗ.  

ᑕᑯᔭᐅᖅᑳᐸᑦᑐᑦ ᐱᓕᕆᔨᐅᔪᑦ ᓄᓇᕗᒻᒥ, ᓄᓇᕕᒻᒥ, ᐊᒻᒪ ᐃᓄᕕᐊᓗᓐᓂ ᖃᐅᔨᒪᑦᑎᐊᓚᐅᖅᑐᑦ 
ᐊᖏᔫᓂᖓᓂᑦ ᐊᑲᐅᖏᓕᐅᕈᑎᐅᔫᑉ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖅᑕᐅᕙᖏᑦᑐᑦ ᐃᓄᐃᑦ ᐊᕐᓇᐃᑦ. 
ᐱᓕᕆᔾᔪᑎᐅᔪᑦ ᐱᔾᔪᑎᐅᔪᒥᑦ ᑐᓂᔭᐅᓯᒪᒻᒪᑕ ᐃᖅᑲᖅᑐᐃᕕᓕᕆᓂᕐᒧᑦ, ᑎᒥᒃᑯᑦ ᐊᒻᒪ ᓄᓕᐊᕐᓂᒃᑯᑦ 
ᐋᓐᓂᖅᑐᐃᔾᔪᑎᐅᕙᑦᑐᑦ ᐱᓕᕆᐊᑦᓴᓂ ᐊᒥᓲᓂᖅᐹᖑᕙᒻᒪᑕ. ᑕᐃᒪᐃᒃᑲᓗᐊᖅᑎᓪᓗᒋᑦ, 
ᑎᒍᔭᐅᑎᑦᑎᓇᓱᐊᖅᑎᒥᑦ ᐅᖃᖅᑐᖃᓚᐅᕐᒪᑦ, ᐃᖅᑲᖅᑐᐃᕕᓕᕆᓂᐅᔪᑦ ᑭᓪᓕᖃᖅᑎᑕᐅᔪᒻᒪᕆᐅᒻᒪᑕ 

ᖃᓄᐃᓕᐅᕈᓐᓇᕐᓂᖏᒍᑦ ᐱᓕᕆᔾᔪᑎᒍᑦ ᑭᖕᖒᒪᔭᖏᓐᓂᑦ ᐊᕐᓇᐃᑦ ᐱᕋᔭᑕᐅᕙᑦᑐᓄᑦ ᑭᓇᐅᓂᖏᓐᓂᑦ 
ᐱᔾᔪᑎᐅᓗᑎᒃ ᐱᑦᑎᐊᖅᑕᐅᕙᖏᑦᑐᑦ. 

ᑐᖕᖓᕕᐅᕙᑦᑐᑦ ᒪᓕᒐᐃᑦ ᐊᑐᖅᐸᑦᑕᖏᑦ ᐃᖅᑲᖅᑐᐃᕕᓕᕆᔨᐅᔪᑦ – ᐸᓯᔭᑦᓴᐅᖏᑦᑐᖅ 
ᓇᓗᓇᐃᖅᑕᐅᓚᐅᖏᓐᓂᖓᓂ ᐸᓯᔭᑦᓴᐅᓂᖓᓂᑦ, ᐸᓯᔭᑦᓴᐅᓂᖓ ᖁᓚᕐᓇᕈᓐᓃᖅᑐᖅ, ᐊᒻᒪ ᐱᔪᓐᓇᐅᑎᖓ 
ᐸᓯᔭᐅᓯᒪᔫᑉ ᓈᒪᔪᓂᑦ ᑭᐅᔾᔪᑎᖃᕆᐊᖃᖅᑐᑎᒃ ᐊᒻᒪ ᓯᕐᓈᖅᑎᖃᕐᓗᑎᒃ ᐃᖅᑲᖅᑐᖅᑕᐅᔾᔪᑎᒋᓯᒪᔭᖏᑦ 
ᐱᓪᓗᒋᑦ – ᐊᔾᔨᒋᔭᐅᖏᓐᓂᖏᓐᓂᑦ ᐱᕋᔭᑕᐅᓯᒪᔪᑦ ᐃᓱᒪᒋᔭᐅᓗᑎᒃ  ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ 
ᐱᑦᑎᐊᖅᑕᐅᕙᖏᑦᑐᑦ ᐊᒻᒪ ᓇᑉᐸᐃᓗᑎᒃ ᐱᓕᕆᔾᔪᑎᒍᑦ ᐊᕝᕕᐊᕈᑎᐅᔪᓂᑦ ᐱᓕᕆᔾᔪᑎᒍᑦ ᑭᖕᖒᒪᔭᖏᓐᓂᑦ 
ᐱᓕᕆᔾᔪᑎᑦᓴᓄᑦ. ᑕᐃᒃᑯᐊ ᐊᒻᒪ ᐊᓯᖏᑦ ᐱᓕᕆᔾᔪᑎᒍᑦ ᐊᕝᕕᐊᕈᑎᐅᔪᑦ ᐊᑐᖅᑕᐅᕙᑦᑐᑦ ᐱᓕᕆᐊᖑᔪᖅ 
ᐱᓕᕆᐊᖑᕙᓪᓕᐊᑎᓪᓗᒋᑦ ᖃᖓᒃᑯᑦ ᐃᖅᑲᖅᑐᐃᕕᓕᕆᔨᐅᔪᑦ.  

ᐊᕐᓇᐃᑦ ᐅᖃᐅᓯᖃᕈᒪᒐᔪᖕᖏᑦᑐᑦ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖅᑕᐅᖏᔾᔪᑎᓂᑦ ᐸᓖᓯᒃᑯᓐᓄᑦ, 
ᐱᓗᐊᖅᑐᒥ ᐱᔾᔪᑎᖃᖅᑐᑎᒃ ᑕᑎᒋᔭᖃᓗᐊᖏᓐᓂᖏᑦ ᐸᓖᓯᒃᑯᓐᓂᑦ. ᑕᒪᓐᓇ ᑕᑎᒋᔭᖃᓗᐊᖏᓐᓂᐅᕙᑦᑐᖅ 
ᐱᓕᕆᔾᔪᑎᒍᑦ ᑐᖕᖓᕕᓕᒃ, ᐱᒋᐊᕐᓯᒪᓪᓗᓂ ᐊᑐᖅᑕᐅᓯᒪᔪᓂᑦ ᓄᓇᓕᓐᓂ ᐸᓖᓯᓕᕆᓂᕐᒥᑦ ᑕᒪᒃᑯᓇᓂ 
ᓄᓇᓕᖃᕐᕕᓐᓂ. ᑭᓯᐊᓂᑦᑕᐅᖅ ᒫᓐᓇᐅᓕᕋᓗᐊᕐᒪᑦ, ᐸᓖᓯᐅᕙᑦᑐᑦ ᖃᓪᓗᓈᖑᕙᑦᑐᑦ ᓄᓇᓕᐅᑉ 
ᓯᓚᑖᓂᕐᒥᐅᑕᐅᓗᑎᒃ ᓄᓇᓕᓐᓅᖅᑕᐅᓯᒪᓪᓗᑎᒃ ᐅᓪᓗᕐᓯᐅᑎᒍᑦ ᖃᓄᑎᒋᐅᔪᒥᑦ ᑕᑎᒋᔭᐅᓕᕈᓐᓇᕐᓯᕙᑦᑐᑎᒃ 
ᐱᓕᕆᓂᒃᑯᑦ ᐃᓄᖕᓄᑦ. ᐊᖏᔫᕙᖏᓐᓂᖏᑦ ᐸᓖᓯᒃᑯᑦ ᐱᓕᕆᕝᕕᖏᑦ ᐃᓚᓕᐅᑎᓪᓗᑎᒃ 
ᐊᑐᕐᓯᒪᖏᓗᐊᖅᐸᓐᓂᖏᑦ ᓄᑖᑦ ᐸᓖᓰᑦ ᐱᓕᕆᔾᔪᑎᒍᑦ ᐊᑦᓱᕉᑎᐅᕙᒻᒥᔪᑦ ᖃᐅᔨᓴᕐᓂᒃᑯᑦ ᑭᓇᐅᓂᖏᓐᓂᑦ 
ᐱᔾᔪᑎᖃᖅᑐᑎᒃ ᐱᑦᑎᐊᖅᑕᐅᓯᒪᖏᑦᑐᓂᑦ ᐱᓕᕆᐊᓂᑦ. ᐸᓖᓯᒃᑯᑦ ᐱᓕᕆᑎᑕᐅᑎᓪᓗᒋᑦ 
ᖃᐅᔨᒋᐊᕆᐊᖃᖏᔾᔪᑎᓂᑦ ᓴᐳᒻᒥᑦᓯᔾᔪᑎᐅᓇᓱᐊᖅᐸᑦᑐᓂᑦ ᐊᕐᓇᓂᒃ ᑭᓇᐅᓂᖏᓐᓂᑦ ᐱᔾᔪᑎᖃᖅᑐᑎᒃ 
ᐱᑦᑎᐊᖅᑕᐅᕙᖕᖏᑦᑐᓂᑦ, ᑕᐃᒃᑯᐊ ᑎᓕᓯᔾᔪᑎᐅᔪᑦ ᑕᑯᓐᓇᖅᑕᐅᕙᑦᑐᑦ “ᐸᐃᑉᐹᑐᐃᓐᓇᐅᒋᐊᖏᓐᓂᑦ” 
ᖃᐅᑕᒫᑦ ᐊᑐᖅᑕᐅᕙᑦᑐᓂᑦ. ᑐᑭᓕᐊᖃᑎᖃᖏᑐᐃᓐᓇᕆᐊᖃᕐᒥᔪᑦ ᐱᕋᔭᑕᐅᓯᒪᔫᑉ ᑭᖕᖒᒪᔭᒐᖏᓐᓂᑦ 
ᐃᑲᔪᖅᑕᐅᔾᔪᑎᒋᒋᐊᓕᒥᓂᒃ ᐊᐃᑉᐸᕐᒥᓂᒃ ᑮᓇᐅᔭᑎᒍᑦ, ᐸᐃᕆᓂᒃᑯᑦ ᕿᑐᕐᖓᓂᒃ, ᓂᕿᒃᑯᑦ, ᐃᓪᓗᖃᕐᓂᒃᑯᑦ, 
ᐊᒻᒪ ᐊᓯᖏᒍᑦ. ᐱᓗᐊᖅᑐᒥ, ᖃᐅᔨᒋᐊᕆᐊᖃᖏᔾᔪᑎᐅᔪᑦ ᑐᑭᓕᐊᖃᑎᖃᖏᓯᐊᖅᑐᑦ ᐃᓄᐃᑦ 
ᒪᒥᐊᒍᓯᖏᓐᓂᑦ ᐊᒻᒪ ᒥᑭᓪᓕᑎᕆᔾᔪᑎᐅᔪᓐᓇᖅᑐᓂ ᐊᑲᐅᖏᓕᐅᕈᑎᓂᑦ ᐋᖅᑭᑦᓱᐃᔾᔪᑎᐅᓇᓱᐊᖅᑐᓂᑦ ᐊᒻᒪ 
ᐋᖅᑭᒋᐊᕈᑎᑦᓴᓂᑦ ᑐᕌᒐᕆᔭᐅᔪᓐᓂᑦ ᐃᓄᖕᓄᑦ ᐃᓚᒌᓄᑦ.  

ᖃᓄᐃᔾᔪᓯᖓ ᐅᕝᕙᓘᓐᓃᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ, ᑕᒪᒃᑮᖏᒍᑦ ᖃᓄᖅ ᓴᓇᔭᐅᓯᒪᓂᖏᑎᒍᑦ ᐊᒻᒪ 
ᐊᐅᓚᑦᑎᔾᔪᑎᖏᒍᑦ, ᓱᓇᒃᑯᑖᖃᑦᑎᐊᖏᑦᑎᐊᕐᒪᑕ ᐱᓕᕆᔾᔪᑎᐅᓂᐊᖁᓪᓗᒋᑦ ᑭᖕᖒᒪᒐᖏᓐᓂᑦ ᐃᓄᐃᑦ 
ᐊᕐᓇᐃᑦ ᐱᕋᑕᔭᐅᕙᑦᑐᓄᑦ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖅᑕᐅᖏᓂᕐᒥᑦ. ᐱᔭᑦᓴᖃᓗᐊᖅᑐᑦ 
ᐃᖅᑲᖅᑐᖅᑕᐅᒋᐊᓕᓐᓂᑦ ᐊᒻᒪ ᐊᑦᓱᕉᑎᐅᕙᑦᑐᑦ ᐱᔭᕇᖁᔭᐅᓗᑎᒃ ᐱᓕᕆᐊᑦᓴᓂᑦ, ᐊᑦᑐᐃᔾᔪᑎᐅᕙᑦᑐᑦ 
ᐃᖅᑲᖅᑐᐃᕕᑎᒍᑦ ᐅᓪᓗᕐᓯᐅᑎᓕᕆᔾᔪᑎᖏᒍᑦ ᐊᒻᒪ ᐱᓕᕆᔨᖏᓐᓂᑦ ᐱᓯᒪᑦᑏᓐᓇᕋᓱᓐᓂᐅᕙᑦᑐᑦ 
ᑲᔪᓯᑦᑎᐊᖁᓪᓗᒋᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ, ᖁᔭᓈᖅᑕᐅᓕᖅᑭᑦᑖᕙᓐᓂᖏᑦ ᐊᒻᒪ 
ᑭᖑᕙᒋᐊᖅᑕᐅᕙᓐᓂᖏᑦ – ᑕᒪᒃᑯᐊᓕᒫᑦ ᐊᑐᖅᑕᐅᕙᑦᑐᑦ ᐱᕋᔭᑕᐅᕙᑦᑐᓂᑦ ᐊᔾᔨᒋᔭᐅᖏᓐᓂᖏᓐᓂᑦ 
ᐃᓱᒪᒋᔭᐅᕙᑦᑐᑦ ᐃᖅᑲᖅᑐᐃᕕᓕᕆᓂᒃᑯᑦ. ᐃᓚᓕᐅᑎᓪᓗᒍ ᐃᓚᐅᕈᑎᓄᑦ, ᐱᕋᔭᑕᐅᓯᒪᔪᑦ ᓈᒻᒪᑐᒃᑯᑦ 
ᐅᐸᓗᖓᐃᔭᐅᑎᖃᖅᐸᖏᑦᑐᑦ ᐅᖃᓕᒪᓂᐊᕐᓂᖏᓐᓂᑦ ᐃᖅᑲᖅᑐᐃᕕᒃᑯᑦ ᐱᔾᔪᑎᐅᓗᑎᒃ. ᖃᐅᑕᒫᐸᓗᒃ, 
ᐅᐸᓗᖓᐃᔭᖅᑕᐅᕙᑦᑐᑦ ᐅᖄᓚᐅᑎᒃᑯᑦ ᐅᕝᕙᓘᓐᓃᑦ ᐊᑕᐅᓯᐊᖅᑕᐅᓗᑎᒃ ᐃᖅᑲᖅᑐᐃᕕᓕᕆᔨᐅᔪᑦ 
ᑎᑭᒐᐃᒻᒪᑕ ᓄᓇᓕᓐᓄᑦ, ᐊᑯᓂᐅᖏᓯᐊᖅᑐᖅ ᐱᒋᐊᓚᐅᖏᓐᓂᖏᓐᓂ ᐃᖅᑲᖅᑐᐃᓂᐊᖅᑐᑦ 
ᐅᖃᖃᑕᐅᕙᑦᑐᑎᒃ. ᐅᖃᐅᓯᒃᑯᑦ ᐊᒻᒪ ᐃᓕᖅᑯᓯᒃᑯᑦ ᐊᕝᕕᐊᕈᑎᐅᕙᑦᑐᑦ ᐃᓚᓕᐅᑎᕙᑦᑐᑦ ᐱᔭᕆᐊᑐᓂᖏᓐᓄᑦ 
ᐃᖅᑲᖅᑐᐃᕕᒻᒥ ᐅᖃᓕᒪᓂᐊᖅᑐᓂ ᐊᑐᖅᑕᒥᓂᕐᓂᒃ. ᑐᓵᔨᖃᓚᐅᕋᓗᐊᖅᑎᓪᓗᒋᑦ, ᓱᓕ ᑕᐃᒫᓚᑦᑖᖑᖕᖏᑦᑐᖅ 
ᐅᖃᖅᑐᖃᕐᓂᐅᓴᑐᐃᓐᓇᕐᒪᑦ, ᐊᒻᒪ ᐊᔾᔨᒌᖏᔾᔪᑎᖃᕐᒪᑕ ᐃᓄᑦᑎᑐᑦ ᐅᖃᐅᓯᒃᑯᑦ ᐊᒻᒪ ᖃᓄᖅ 
ᖁᐊᕐᓵᕈᑎᐅᓯᒪᔪᑦ ᐅᓂᒃᑳᖑᕙᓐᓂᖏᑦ ᐱᕋᔭᑕᐅᓯᒪᔪᖅ ᐊᐱᕐᓱᖅᑕᐅᕙᓪᓕᐊᑐᐃᓐᓇᐸᒻᒥᔪᖅ ᓱᓕᒐᓗᐊᕐᒪᖔᖅ 
ᑕᑯᓐᓇᖅᑕᖏᒍᑦ ᐃᖅᑲᖅᑐᐃᕕᓕᕆᔨᐅᔪᑦ. ᐱᓗᐊᖅᑐᒥ, ᐱᕋᔭᑕᐅᓯᒪᔪᖅ ᐅᓂᒃᑳᖁᔭᐅᕙᑦᑐᖅ ᐃᓄᖕᓄᑦ 

ᖁᐊᕐᓵᕈᑎᒋᓯᒪᔭᕐᒥᓂᒃ ᐊᒻᒪ ᐊᐱᕐᓱᖅᑕᐅᓕᕐᓗᓂ ᐅᓂᒃᑳᕆᕋᑖᖅᑕᖏᑦ ᐱᔾᔪᑎᐅᓪᓗᑎᒃ ᐃᖅᑲᖅᑐᐃᕕᐅᑉ 
ᐃᓗᐊᓂ ᓵᖏᓐᓂ ᓄᓇᓕᕐᒥᐅᖃᑎᖏᑕ. ᒪᑐᔭᐅᓂᖓ ᐃᖅᑲᖅᑐᐃᕕᐅᑉ ᑭᒃᑯᑐᐃᓐᓇᕐᓄᑦ 
ᐊᑐᖅᑕᐅᒐᔭᖅᑎᓪᓗᒍ ᓱᕈᓯᕐᓂᑦ ᑕᑯᓐᓇᕐᓯᒪᔪᓂᑦ ᐅᖃᓕᒪᑎᑦᑎᓂᐊᖅᑎᓪᓗᒋᑦ, ᐊᑐᖅᑕᐅᒐᔪᓗᐊᖏᑦᑐᖅ 
ᐃᓐᓇᕐᓄᑦ ᐃᖅᑲᖅᑐᐃᕕᒃ ᒪᑐᐃᖓᕙᑦᑎᓪᓗᒍ. ᑏᕖᑦ, ᖃᕋᑕᐅᔭᒃᑰᕐᓂᖅ ᐊᒻᒪ ᐃᑲᔪᖅᑎᖃᕐᓗᑎᒃ 
ᐊᑐᖅᑕᐅᑐᐃᓐᓇᕆᐊᓕᐅᔪᑦ ᐱᓗᐊᔾᔭᐃᖁᓪᓗᒋᑦ ᖁᐊᕐᓵᕈᑎᐅᓯᒪᔪᑦ ᐊᑐᖅᑕᐅᓯᒪᔪᒥᑦ, ᑭᓯᐊᓂ 
ᖁᐊᕐᓴᐃᔭᐅᒃᑲᓐᓂᕐᓂᐅᓴᑐᐃᓐᓇᖅᑐᑦ ᐱᕋᔭᑕᐅᓯᒪᔪᑦ ᐃᖅᑲᖅᑐᐃᕕᓕᕆᓂᒃᑯᑦ ᐊᓯᖁᕐᕕᖃᕋᓂᓗ. ᐊᑕᐅᓯᖅ 
ᐱᓕᕆᔨᐅᔪᖅ ᐅᖃᓚᐅᕐᒪᑦ, ᖁᐊᕐᓴᐃᔭᐅᒃᑲᓐᓂᕐᓂᐅᓴᑐᐃᓐᓇᖅᑐᑦ “ᓴᖅᑭᕐᓂᐅᓴᑐᐃᓐᓇᖅᑐᖅ.” 
ᖃᓄᐃᓕᔭᐅᓂᐊᕐᓂᖏᓐᓂᑦ ᑭᓇᐅᓂᖏᓐᓂᑦ ᐱᔾᔪᑎᖃᖅᑐᑎᒃ ᐱᑦᑎᐊᐸᖕᖏᑦᑐᑦ 
ᑕᑯᓐᓇᖅᑕᐅᓯᒪᔪᒻᒪᕆᐅᓕᕐᒥᔪᑦ ᐃᓱᒪᒋᔭᐅᓗᑎᒃ ᐃᖅᑲᖅᑐᐃᕕᓕᕆᔨᐅᔪᑦ ᐱᖏᓗᐊᖅᑎᑦᑎᕙᖏᓐᓂᖏᓐᓂᑦ. 
ᐱᕋᔭᑦᑐᓄᑦ ᓇᓗᓇᐃᒃᑯᑕᓂᑦ ᑎᑎᕋᕐᓯᒪᓂᖏᑎᒍᑦ ᐊᓯᔾᔨᐅᑎᒍᑦ ᐃᖅᑲᖅᑐᐃᔨᓂᑦ ᐊᑐᖅᑎᑦᑎᕙᓕᕋᓗᐊᕐᒪᑕ 
ᐱᓕᕆᔾᔪᑎᒍᑦ ᐊᑐᖅᑕᐅᕙᑦᑐᓂᑦ ᐱᓕᐅᒥᑎᑦᓯᓯᒪᑐᐃᓐᓇᖅᑐᓂᑦ ᐅᓗᕆᐊᓇᖅᑐᒦᓐᓂᖏᓐᓂᑦ ᐃᓄᐃᑦ ᐊᕐᓇᐃᑦ 
ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖅᑕᐅᕙᖏᓂᕐᒥᑦ ᐃᓱᒪᑦᓴᕐᓯᐅᕈᑎᖃᖅᑎᓪᓗᒋᑦ 
ᖃᓄᐃᓕᔭᐅᔾᔪᑎᒋᓂᐊᖅᑕᖏᓐᓂᑦ ᐱᕋᔭᐃᕙᑦᑐᑦ, ᐃᓚᖏᑦ ᑕᑯᔭᐅᖅᑳᐸᑦᑐᑦ ᐱᓕᕆᔨᐅᔪᑦ ᐊᐱᖅᑯᑎᖃᖅᐸᑦᑐᑦ 
ᐊᑯᓂᐅᓂᕐᓴᖅ ᑎᒍᔭᐅᒪᕙᓕᕋᓗᐊᕈᑎᒃ ᐋᖅᑭᑦᓱᐃᒍᑎᐅᓂᐊᕋᓗᐊᕐᒪᖔᑕ ᐊᑲᐅᖏᓕᐅᕈᑎᐅᔪᒥᑦ.  

V. ᓇᓂᓯᓂᖅ ᐊᖅᑯᑎᑦᓴᓂᑦ ᓯᕗᒧᐊᒍᑎᓂᑦ 

ᖃᐅᔨᓴᖅᑐᑦ ᓇᓗᓇᐃᔭᐃᓯᒪᔪᑦ ᑭᖕᖒᒪᔭᒐᐅᔪᓂᑦ ᐅᖃᐅᓯᐅᓚᐅᖅᑐᑦ ᐱᕋᔭᑕᐅᓯᒪᔪᓄᑦ ᑭᓇᐅᓂᖏᓐᓂᑦ 
ᐱᔭᐅᓪᓗᑎᒃ ᐱᑦᑎᐊᖅᑕᐅᕙᖏᑦᑐᑦ ᓵᑉᐸᑦᑐᑦ ᐃᖅᑲᖅᑐᐃᕕᓕᕆᔨᓄᑦ ᐃᑲᔪᖅᑕᐅᒍᒪᓪᓗᑎᒃ: 
ᐋᓐᓂᖅᑕᐅᓯᒪᓂᖏᓐᓂᑦ ᖃᐅᔨᒪᔭᐅᔪᒪᓪᓗᑎᒃ, ᐱᖃᑕᐅᒍᒪᓪᓗᑎᒃ ᐅᐸᓗᖓᐃᔭᐅᑎᒧᑦ, ᐊᒻᒪ 
ᐅᓂᒃᑳᖃᕈᒪᓪᓗᑎᒃ ᐊᑐᕐᓯᒪᔭᕐᒥᓂᒃ. ᐱᓕᕆᐊᖑᓯᒪᔪᓂ ᐊᖏᕐᕋᓂ ᐱᑦᑎᐊᖏᔾᔪᑎᐅᓯᒪᔪᓂ, ᐊᕐᓇᐃᑦ 
ᐊᑦᑕᓇᖅᑐᒦᒋᐊᖃᖏᓐᓂᖏᑦ ᐱᒻᒪᕆᐅᕙᒻᒥᔪᑦ.436 ᑭᓯᐊᓂᓕ, ᓇᐸᔾᔪᓯᖏᑦ ᐊᒻᒪ ᖃᓄᖅ ᓴᓇᔭᐅᓯᒪᓂᖏᑦ 
ᐃᖅᑲᖅᑐᐃᕕᓕᕆᔾᔪᑎᐅᔪᑦ ᐊᕝᕕᐊᐸᑦᑐᑦ ᓴᖅᑭᖅᑕᐅᔪᒪᒐᓗᐊᖅᑐᑎᒃ ᑕᐃᒃᑯᐊ ᑭᖕᖒᒪᔭᒐᐅᔪᑦ.  

ᑐᖕᖓᕕᐅᔪᑦ ᒪᓕᒐᖏᑦ ᐃᖅᑲᖅᑐᐃᕕᓕᕆᔾᔪᑎᐅᑉ – ᐃᓱᒪᓂᖅ ᐸᓯᔭᑦᓴᐅᖏᓐᓂᕐᒥᑦ, ᓇᓗᓇᐃᔭᐃᓂᖅ 
ᐅᖓᑖᓄᑦ ᓈᒻᒪᑐᒃᑯᑦ ᖁᓚᓐᓇᕐᓂᖓᑕ, ᓈᒻᒪᔪᒥᑦ ᑭᐅᔭᐅᔭᕆᐊᖃᕐᓂᖅ ᐊᒻᒪ ᓴᐳᒻᒥᑦᓯᓂᕐᒥᑦ ᒪᓕᒐᓕᕆᔨ 
ᐃᖅᑲᖅᑐᖅᑕᐅᔾᔪᑎᓂᑦ – ᑐᕌᖓᓂᕐᓴᐅᕙᑦᑐᑎᒃ ᐸᓯᔭᐅᓯᒪᔪᒧᑦ. ᐱᔾᔪᑎᐅᓗᑎᒃ 
ᖃᓄᐃᓕᔭᐅᔾᔪᑎᐅᑐᐃᓐᓇᕆᐊᓖᑦ (ᑎᒍᔭᐅᓗᓂ ᐊᒻᒪ ᓇᓗᓇᐃᒃᑯᑎᑖᕐᓗᓂ ᓱᓇᐅᓂᖓᓂᑦ) 
ᓴᖅᑭᕈᓐᓇᖅᑐᓂᑦ ᖃᐅᔨᔭᐅᒍᓂ ᐸᓯᔭᑦᓴᐅᓂᖓᓂᑦ ᐊᑭᕋᖅᑐᖅᑕᐅᓇᖅᑐᒧᑦ ᐅᐸᓗᖓᐃᔭᐅᑎᒍᑦ, ᐸᓯᔭᑦᓴᑦ 
ᐅᖃᐅᔾᔭᐅᒐᔪᑦᑐᑦ ᓴᐳᒻᒥᑦᓯᔨᖏᓐᓄᑦ ᐸᓯᔭᑦᓴᐅᖏᑦᑐᖔᖁᔭᐅᕙᑦᑐᑎᒃ ᐃᖅᑲᖅᑐᖅᑕᐅᔾᔪᑎᖓᓄᑦ. ᐊᓯᐊᒍᑦ 
ᐅᖃᖅᑐᓂ, ᐱᓕᕆᔾᔪᑎ, ᖃᓄᖅ ᐋᖅᑭᑦᑕᐅᓯᒪᓂᖓᒍᑦ, ᐊᔭᐅᖅᑐᐃᕙᑦᑐᖅ ᑕᐃᒃᑯᓂᖓ ᐱᕋᔭᑉᐸᑦᑐᓂᑦ 
ᖃᐅᔨᒪᖏᓐᓂᕋᖁᔭᐅᓗᑎᒃ ᐅᕝᕙᓘᓐᓃᑦ ᐸᓯᔭᑦᓴᐅᖏᓐᓂᕋᖁᔭᐅᕙᑦᑐᑎᒃ ᐋᓐᓂᖅᑐᐃᔾᔪᑎᒋᓯᒪᔭᖏᓐᓂᑦ. 

ᐱᓗᐊᖅᑐᒥ, ᐱᕋᔭᑕᐅᓯᒪᔪᑦ ᑐᓪᓕᐅᑎᑕᐅᕙᑦᑐᑦ ᒪᓕᒐᓕᕆᔾᔪᑎᒍᑦ. ᐊᑲᐅᓂᖅᐹᖓᒍᑦ, 
ᑕᑯᓐᓇᕐᓯᒪᔪᖁᑎᐅᕙᑦᑐᑦ ᑎᒍᔭᐅᑎᑦᑎᓇᓱᐊᖅᑎᒧᑦ ᐊᒻᒪ ᐅᖃᓕᒪᖁᔭᐅᒐᔭᖅᑐᑦ ᐃᖅᑲᖅᑐᐃᕕᒻᒥ ᐱᓪᓗᒋᑦ 
“ᒪᓕᒐᑎᒍᑦ ᐅᖃᐅᓯᐅᔪᓐᓇᖅᑐᑦ ᑭᓯᐊᓂ ᐊᑐᖅᑕᐅᓯᒪᔪᑦ” ᐱᓕᕆᔾᔪᑎᒍᑦ.437 ᐅᓂᒃᑳᖅᑎᑕᐅᖏᓯᐊᖅᑐᓂ 
ᐊᕐᓇᐅᔪᖅ, ᐅᖃᓕᒪᑎᑕᐅᔪᖅ ᐃᖅᑲᖅᑐᐃᕕᒻᒥ ᑕᑯᕙᑦᑐᑦ ᐅᐸᓗᖓᐃᔭᐅᑎᒥᑦ ᐊᑐᕐᓯᒪᔭᖏᑦ 
ᑐᑭᓕᐅᕈᑎᐅᑎᓪᓗᒋᑦ ᒪᓕᒐᓕᕆᓂᒃᑯᑦ ᐱᔾᔪᑎᐅᓗᑎᒃ ᑕᐃᒃᑯᐊ ᐊᑐᖅᑕᐅᓯᒪᔪᑦ ᐊᑑᑎᖃᖅᑐᑦ 
ᓇᓗᓇᐃᔭᐅᑎᒧᑦ ᐸᓯᔭᑦᓴᐅᓂᕐᒥᑦ ᐅᕝᕙᓘᓐᓃᑦ ᐸᓯᔭᑦᓴᐅᖏᓂᕐᒥᑦ ᐸᓯᔭᐅᓯᒪᔪᖅ. ᐅᖃᓕᒪᑎᓪᓗᒍ ᐊᕐᓇᐅᔪᖅ, 
ᐅᖃᐅᓯᖃᖅᑎᓪᓗᒍ ᐊᑐᖅᑕᐅᓚᐅᖅᑐᒥᑦ ᐃᖅᑲᖅᑐᖅᑕᐅᔾᔪᑎᐅᔪᒥᑦ ᐃᓘᓐᓇᖏᒍᑦ ᐊᔾᔨᖃᕆᐊᓕᒃ 
ᐅᖃᐅᓯᕆᓚᐅᖅᑕᖏᓐᓂᑦ ᐸᓖᓯᒃᑯᓐᓄᑦ, ᐊᒻᒪ ᓂᕆᐅᒋᔭᐅᓂᐊᖅᑐᓂ ᐅᖃᓕᒪᓂᐊᕐᓂᖓᓂᑦ ᐅᖃᐅᓯᕐᒥᑦ 
ᐊᑐᕐᓗᓂ ᑕᐃᒫᓪᓗᐊᕐᓯᒪᔪᓂᑦ ᐃᓘᓐᓇᖏᒍᑦ, ᓯᕿᖕᖑᔭᖏᑦ ᐊᒻᒪ ᐅᓪᓗᕐᓯᐅᑎᖏᑦ ᐊᑕᓗᑎᒃ.438  

ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓯᒪᔪᓂᑦ ᐱᓕᕆᐊᖃᖅᑎᓪᓗᒋᑦ, ᒪᓕᒐᑎᒍᑦ ᐱᓪᓗᐊᑕᐅᔪᖅ 
ᐸᓯᔭᑦᓴᐅᔾᔪᑎᒋᓂᐊᖅᑕᖓ ᐸᓯᔭᐅᓯᒪᔫᑉ ᐱᔾᔪᑎᖃᖅᑐᖅ ᐊᖏᕐᓯᒪᓂᕐᒥᑦ: ᐊᑲᐅᖏᓕᐅᕈᑎᓕᒃ ᐊᖏᓚᐅᖅᐸ 
ᓄᓕᐊᖅᑕᐅᒍᒪᑎᓪᓗᒍ ᐃᖅᑲᖅᑐᐃᔾᔪᑎᐅᔪᒥᑦ? ᓈᒻᒪᑦᑐᒥᑦ ᖁᓚᕐᓇᖅᑐᖃᖅᐸᑦ ᐊᑲᐅᖏᓕᐅᕈᑎᓕᐅᔫᑉ 
ᐊᖏᖅᑐᒥᓂᐅᖏᓐᓂᖓᓂᑦ, ᐸᓯᔭᑦᓴᐅᔪᖅ ᐸᓯᔭᑦᓴᐅᖏᓐᓂᕋᖅᑕᐅᔪᓐᓇᖅᑐᖅ.439 ᐱᔾᔪᑎᒋᓪᓗᒍ ᑕᒪᓐᓇ 
ᒪᓕᒐᑎᒍᑦ ᐊᑐᖅᑕᐅᒋᐊᖃᕐᓂᖓ, ᐊᑲᐅᖏᓕᐅᕈᑎᓕᐅᔪᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᓯᒪᓂᕐᒥᓂᒃ 
ᐊᐱᕐᓱᖅᑕᐅᔪᒻᒪᕆᐅᓕᖅᐸᑦᑐᑦ – ᓯᕗᓪᓕᖅᐹᒥ ᐸᓖᓯᒃᑯᓐᓂᑦ ᐊᒻᒪ ᑭᖑᓪᓕᕐᒥ ᑎᒍᔭᐅᑎᑦᑎᓇᓱᐊᖅᑎᒧᑦ 
ᓇᓗᓇᐃᔭᐃᓇᓱᑦᑐᓄᑦ ᒪᓕᒐᑎᒍᑦ ᐱᔾᔪᑎᖃᕐᒪᖔᖅ ᐃᖅᑲᖅᑐᖅᑕᐅᔾᔪᑎᑦᓴᒥᑦ ᐊᒻᒪ ᐊᐱᕐᓱᖅᑕᐅᑦᑕᓕᕆᕗᖅ 
ᓴᐳᒻᒥᑦᓯᔨᒧᑦ ᒪᓕᒐᑎᒍᑦ, ᑖᓐᓇᓕ ᐱᓕᕆᐊᖃᖅᑎᑕᐅᓯᒪᔪᖅ ᖃᐅᔨᓴᖅᑐᒻᒪᕆᐅᒋᐊᖃᕐᓂᕐᒥᓂᒃ 
ᑎᒍᔭᐅᑎᑦᑎᓇᓱᐊᖅᑎᐅᑉ ᑕᑯᓐᓇᖅᑐᖁᑎᒥᓂᖏᓐᓂᑦ, ᓱᓕᕋᓗᐊᕐᒪᖔᑕ ᐊᐱᕐᓱᐸᑦᑐᒋᑦ ᐊᒻᒪ 
ᓱᓕᔪᓐᓇᕈᓐᓇᕋᓗᐊᕐᒪᖔᑕ ᓴᖅᑮᓇᓱᐊᖅᑐᑎᒃ ᓈᒻᒪᑦᑐᒥᑦ ᖁᓚᕐᓇᐅᑎᖃᕐᓂᖏᓐᓂᑦ. ᐊᕐᓇᓂᒃ ᓯᕐᓈᖅᑏᑦ 
ᐅᕙᑦᓯᐊᕈᐊᓗᓂᑦ ᐋᔩᖃᑎᖃᕐᓯᒪᓕᕐᒪᑕ, ᑕᒪᓐᓇ ᐅᐸᓗᖓᐃᔭᐅᑎᐅᔪᖅ ᒪᑐᐃᕐᓯᔾᔪᑎᐅᓯᒪᔪᖅ 
ᖁᓄᔪᕐᓂᐊᓂᒃᑯᑦ ᓱᓕᖏᑦᑐᓂᑦ ᐸᕝᕕᓴᐅᑎᐅᓕᖅᐸᑦᑐᑎᒃ ᒪᓕᒐᓕᕆᓂᕐ ᒨᖓᑎᑕᐅᓗᑎᒃ, ᐊᕐᓇᐅᑉ 
ᐃᓅᓯᖓᒍᑦ ᐊᒻᒪ ᐱᐅᓯᖓᒍᑦ ᖃᐅᔨᓴᖅᑕᐅᒻᒪᕆᓕᖅᑐᓂ, ᐃᓘᓐᓇᑦᑎᐊᑎᒃ ᓄᓕᐊᕐᓂᕐᒨᖓᑎᑕᐅᕙᑦᑐᑎᒃ 
ᐅᖃᐅᓯᑦᑕᖏᑦ.440  

ᐅᖃᐅᓯᐅᖏᓯᐊᖅᑐᑎᒃ ᐋᓐᓂᕈᑎᐅᓯᒪᔪᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᕙᖏᑦᑐᑦ, 
“ᐊᑭᕋᖅᑑᑎᐅᔪᑦ ᐱᕋᔭᓯᒪᔪᒥᑦ ᐃᖅᑲᖅᑐᐃᔪᖃᖅᑎᓪᓗᒍ ᐃᓚᓕᐅᑎᓯᒪᓪᓗᑎᒃ ᐊᐱᖅᑯᑎᑲᒻᒪᓐᓄᑦ 
ᐱᕋᔭᑕᐅᓯᒪᔪᑦ ᓱᓕᔪᓐᓇᕈᓐᓇᕐᓂᖏᓐᓂᑦ ᐱᔾᔪᑎᖃᐅᖅᑐᖅ ᖁᐊᕐᓵᕈᑎᐅᒃᑲᓐᓂᐸᑦᑐᑦ ᐊᕐᓇᓄᑦ 
ᐋᓐᓂᖅᑕᐅᓯᒪᒌᖅᑐᓄᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᖅᑕᐅᑎᓪᓗᒋᑦ, ᐅᕝᕙᓘᓐᓃᑦ ᐊᖏᕐᕋᒥ 
ᐱᑦᑎᐊᖅᑕᐅᓯᒪᑎᓐᓇᒋᑦ.”441 ᐃᖅᑲᖅᑐᐃᕕᓕᕆᔾᔪᑎᐅᔪᑦ ᐅᖃᐅᓯᐅᖃᑦᑕᕐᓯᒪᑎᓪᓗᒋᑦ “ᐊᑐᖕᖏᑦᑐᖅ ᐆᑦᑑᑎ” 
ᐊᒻᒪ “ᐊᑦᓱᐊᓗᒃ ᓈᒻᒪᖏᑦᑐᖅ” ᐋᖅᑭᒍᑎᑦᓴᓯᐅᖅᑐᖃᖅᑎᓪᓗᒍ ᓈᒻᒪᑦᑐᓂᑦ ᐱᕋᔭᑕᐅᓯᒪᔪᓂᑦ ᑭᓇᐅᓂᖏᓐᓂᑦ 
ᐱᔭᐅᓗᑎᒃ ᐱᑦᑎᐊᖅᑕᐅᕙᖏᑦᑐᑦ,442 ᑭᓪᓕᒋᔭᖏᑦ ᐱᓕᕆᔾᔪᑎᐅᑉ ᓇᓗᓇᐃᕐᓯᒪᓂᕐᓴᐅᔪᑦ ᐊᐅᓚᑕᐅᔾᔪᑎᐅᔪᑦ 
ᐃᓗᖏᓐᓂ.  

ᐱᕋᔭᐅᓯᕐᓂᒃ ᖃᐅᔨᓴᖅᑎᐅᔪᑦ ᑎᒃᑯᐊᖃᑦᑕᕐᓯᒪᔪᑦ ᐱᔾᔪᓯᖏᓐᓂᑦ ᐃᖅᑲᖅᑐᐃᕕᓕᕆᓂᐅᑉ 
ᐊᐅᓚᔾᔪᓯᖃᕐᓂᕋᖅᑕᐅᓗᑎᒃ ᐊᐅᓚᐅᑎᑎᑐᑦ ᐊᔾᔨᒌᑎᑦᑎᖏᑦᑐᑎᑐᑦ; ᐊᔾᔨᒌᑎᑦᑎᖏᓐᓂᕐᒥᑦ 
ᐱᓕᕆᑐᐃᓐᓇᐸᖏᑦᑐᑦ ᑭᓯᐊᓂᑦᑕᐅᖅ ᐃᓚᒋᔭᐅᔪᖅ ᓴᓇᔭᐅᓯᒪᓂᖏᒍᑦ.443 ᐃᓚᒋᔭᐅᓗᑎᒃ 
ᓴᖅᑮᓕᖅᑭᑦᑖᐸᑦᑐᓄᑦ ᐊᔾᔨᒌᖏᑎᑦᑎᔾᔪᑎᓂᑦ ᑭᓇᐅᓂᖏᓐᓂᑦ ᐊᒻᒪ ᓇᓗᓇᐃᕐᓯᒪᓂᖏᓐᓂᑦ ᖃᓄᖅ, 
“ᐃᖅᑲᖅᑐᐃᕕᓕᕆᔾᔪᑏᑦ ᐊᑕᐅᓯᐅᔪᑦ ᐱᓕᕆᔾᔪᑎᐅᓗᑎᒃ ᐊᐅᓚᑦᑎᓂᒃᑯᑦ ᓱᕋᐃᔭᐃᕙᑦᑐᑦ ᓄᓇᖃᖅᑳᕐᓯᒪᔪᓂᑦ 
ᐊᒻᒪ ᐃᓕᖅᑯᓯᖏᓐᓂᑦ.”444  

ᐊᕐᕌᒍᐃᑦ ᐊᕙᑎᐅᓗᐊᑦ ᐊᓂᒍᓕᖅᑐᑦ, ᑲᒥᓴᑦ ᓄᓇᖃᖅᑳᕐᓯᒪᔪᓂᑦ ᓇᓗᓇᐃᕐᓯᓚᐅᖅᑐᑦ 
ᐊᑕᐅᑦᓯᒨᖅᑕᐅᓯᒪᓂᖅ ᐊᐅᓚᑕᐅᓕᖅᑐᑎᒃ ᐱᔾᔪᑎᐅᓗᐊᕐᓯᒪᓂᖓᓂᑦ ᐊᒥᓲᕙᓐᓂᖏᓐᓂᑦ 
ᐃᖅᑲᖅᑐᐃᕕᓕᕆᔾᔪᑎᓂ ᓄᓇᖃᖅᑳᕐᓯᒪᔪᑦ.445 ᐱᓕᕆᔾᔪᑎᓂᑦ ᐊᒻᒪ ᐱᐅᒋᔭᐅᖏᓐᓂᕐᒥᑦ 
ᐱᑕᖃᐃᓐᓇᐅᔭᖅᑐᖅ ᓱᓕ ᐃᓘᓐᓇᖏᓐᓂ ᑲᓇᑕᐅᑉ ᐃᖅᑲᖅᑐᐃᕕᓕᕆᔾᔪᑎᖏᓐᓂ, “ᓄᓇᖃᖅᑳᕐᓯᒪᔪᓂᑦ 
ᐊᑐᖅᑎᑦᑎᕙᑦᑐᑎᒃ ᓈᒻᒪᖏᑦᑐᒻᒪᕆᓐᓂᑦ ᐊᒻᒪ ᐱᔾᔪᑎᖃᓗᐊᖏᑦᑐᓂᑦ ᐸᓖᓯᓕᕆᔭᐅᓂᕐᒥᑦ; 
ᐊᖏᖅᑕᐅᖏᓂᕐᓴᐅᕙᑦᑐᑎᒃ ᑮᓇᐅᔭᐃᕐᓗᑎᒃ ᐊᓂᑲᐃᓇᓂᕐᒥᑦ ᐊᓄᓪᓚᑦᓰᕕᒻᒥᑦ ᐃᖅᑲᖅᑐᖅᑕᐅᓚᐅᖏᓂᕐᒥᓂ 
ᐊᒻᒪ, ᑕᐃᒪᐃᓐᓂᖏᓐᓂᑦ, ᓯᕗᓂᐊᒍᑦ ᑎᒍᔭᐅᓯᒪᕙᓪᓗᑎᒃ ᐃᖅᑲᖅᑐᖅᑕᐅᓚᐅᖏᓂᕐᒥᓂ; ᐊᑦᓲᓂᕐᓴᖅ ᐊᒻᒪ 
ᐊᑯᓂᐅᓂᕐᓴᖅ ᑎᒍᔭᐅᒪᕙᑦᑐᑎᒃ; ᐊᒻᒪ ᐊᑯᓂᐅᓂᕐᓴᖅ ᐊᓐᓄᓪᓚᑦᓯᐊᖑᕙᑦᑐᑎᒃ ᐊᓂᑎᑕᐅᓚᐅᖏᓂᕐᒥᓂ 
ᐱᕋᔭᑦᑕᐅᓕᒪᕙᓪᓗᑎᒃ ᐊᒻᒪ ᖃᐅᔨᓴᖅᑎᒧᑦ ᐅᐸᑉᐸᓪᓗᑎᒃ.”446 ᑕᐃᒫᐸᓗᑦᑎᐊᖅᑕᐅᖅ, ᓱᓕᔪᓄᑦ ᐊᒻᒪ 
ᓴᐃᒻᒪᖃᑎᒌᓂᕐᒧᑦ ᑲᒥᓴᓐ (TRC) ᐅᖃᓚᐅᖅᑐᑦ, “ᐃᖅᑲᖅᑐᐃᕕᓕᕆᔾᔪᑏᑦ ᓱᓕ ᐃᑲᔪᖅᐸᖏᑦᑐᑦ 
ᓄᓇᖃᖅᑳᕐᓯᒪᔪᓂᑦ ᐱᕋᔭᑕᐅᓯᒪᔪᓂᑦ”.447 

ᑐᕌᒐᖃᖅᑐᑎᒃ ᐱᓕᕆᐊᖑᕙᓪᓕᐊᔪᑦ ᒪᓕᑦᑐᒋᑦ ᐋᖅᑭᑦᓱᐃᓂᕐᒥᑦ, ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᔾᔪᑎ 
ᐅᐸᓗᖓᐃᔭᐅᑎᐅᔪᖅ ᑭᓇᒧᑦ ᐊᑕᐅᑦᑎᒨᖓᓗᓂ ᖃᐅᔨᒪᓇᓱᐊᕐᓂᖅ ᐊᖏᓂᕐᓴᓂᑦ ᐃᓅᖃᑎᒌᓐᓂᒃᑯᑦ 
ᓇᓗᓇᐃᔭᐃᑎᐅᔪᓂᑦ ᐱᕋᔭᐃᕙᓐᓂᕐᒥᑦ ᐊᒻᒪ ᐱᑦᑎᐊᐸᖏᓂᕐᒥᑦ, ᐱᖃᓯᐅᔾᔭᐅᓗᑎᒃ ᐊᑕᐅᑦᑎᒧᑦ ᓄᐊᑕᐅᓗᑎᒃ 
ᐊᐅᓚᑕᐅᒋᐊᕈᑎᒥᓂᖏᑦ, ᒥᑭᓪᓕᑎᑕᐅᕙᑦᑐᑦ. ᐊᒻᒪᑦᑕᐅᖅ, ᓄᓇᓕᐅᔪᑦ ᓴᓂᕐᕙᑦᑕᐅᕙᑦᑐᑦ, 
ᑭᓪᓕᖃᖅᑎᑕᐅᕙᑦᑐᑎᒃ ᐃᓱᒪᒋᔭᖏᑦ ᐱᓪᓗᒍ ᐅᐸᓗᖓᐃᔭᐅᑎ, ᓱᓇᐅᔪᖅ ᐱᒋᐊᓪᓚᑦᑎᑕᐅᕙᑦᑐᖅ 
ᐊᖅᑯᑎᖃᓗᐊᖏᑦᑐᓄᑦ ᐊᓯᖏᓐᓄᑦ ᓄᓇᓕᓐᓄᑦ ᓄᓇᓕᓐᓂ ᐃᖅᑲᖅᑐᐃᕕᓕᕆᔾᔪᑎᓂᑦ 
ᐊᑐᐃᓐᓇᖃᓗᐊᖏᑦᑐᓂ.448 ᖃᓄᐃᓕᔭᐅᓂᐊᕐᓂᖏᓐᓄᑦ ᐱᔾᔪᑎᖃᓗᐊᖅᑐᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ 
ᓴᖑᑎᑦᑎᕙᒻᒥᒻᒪᑕ ᐋᖅᑭᑦᓱᐃᔾᔪᑎᐅᔪᓐᓇᖅᑐᓂᑦ ᐋᓐᓂᖅᑕᐅᓯᒪᐅᑎᐅᔪᓂᑦ ᐱᕋᔭᑕᐅᓂᕐᒥᑦ.  

ᓄᓇᕐᔪᐊᕐᒥ ᑲᑎᒪᔨᕐᔪᐊᓄᑦ ᓇᓗᓇᐃᔭᐃᑎ ᐱᔪᓐᓇᐅᑎᖏᓐᓂᑦ ᓄᓇᖃᖅᑳᕐᓯᒪᔪᑦ (UNDRIP), ᑲᓇᑕ 
ᐊᑎᓕᐅᖅᑎᐅᖃᑕᐅᓗᓂ, ᐱᓕᕆᔾᔪᑎᓄᑦ ᒪᓕᒐᕐᓂᑦ ᐊᒻᒪ ᐱᓕᕆᔾᔪᑎᓕᐅᕈᑎᐅᓯᒪᔪᖅ ᐃᑲᔪᕐᓱᐃᔾᔪᑎᓂᑦ ᐊᒻᒪ 
ᐱᐅᓯᑎᒋᐊᕈᑎᑦᓴᓂᑦ ᐊᑐᐃᓐᓇᐅᓂᕐᓴᐅᖁᓪᓗᒋᑦ ᐃᖅᑲᖅᑐᐃᕕᓕᕆᔾᔪᑎᐅᔪᖅ ᓄᓇᖃᖅᑳᕐᓯᒪᔪᓄᑦ. ᐋᑎᑯᓪ 
40 ᓄᓇᕐᔪᐊᕐᒥ ᑲᑎᒪᔨᕐᔪᐊᓄᑦ ᓇᓗᓇᐃᔭᐃᑎ ᐱᔪᓐᓇᐅᑎᖏᓐᓂᑦ ᓄᓇᖃᖅᑳᕐᓯᒪᔪᑦ (UNDRIP) ᐃᓗᐊᓂ 
ᑎᑎᕋᕐᓯᒪᔪᑦ: 

ᓄᓇᖃᖅᑳᕐᓯᒪᔪᑦ ᐱᔪᓐᓇᐅᑎᖃᖅᑐᑦ ᐊᑐᐃᓐᓇᖃᕆᐊᖃᕐᓂᕐᒥᑦ ᒪᑯᓂᖓ ᐊᒻᒪ ᑕᕝᕙᓴᐃᓐᓇᖅ 
ᐋᖅᑭᑦᑕᐅᕙᓪᓗᑎᒃ ᓈᒻᒪᑐᒃᑯᑦ ᐊᒻᒪ ᐊᔾᔨᒌᑎᑕᐅᓗᑎᒃ ᐱᓕᕆᔾᔪᑎᓄᑦ ᐋᖅᑭᑦᑕᐅᔾᔪᑎᑦᓴᓂᑦ 
ᐊᑲᐅᖏᓕᐅᕈᑎᓂᑦ ᐊᒻᒪ ᓈᒻᒪᒌᖃᑦᑕᐅᑎᖏᔾᔪᑎᓂᑦ ᓄᓇᓕᖃᕐᕕᓐᓂᑦ ᐅᕝᕙᓘᓐᓃᑦ ᐊᓯᖏᓐᓂᑦ, 
ᐊᒻᒪᑦᑕᐅᖅ ᐱᕙᓪᓕᐅᑎᔪᓄᑦ ᐋᖅᑭᒋᐊᕈᑎᓄᑦ ᐃᓘᓐᓇᖏᓐᓄᑦ ᐱᑦᑎᐊᖏᔾᔪᑎᐅᔪᓂᑦ ᑭᒃᑰᓂᖏᓐᓂᑦ 
ᐊᒻᒪ ᐃᓘᓐᓇᖏᓐᓄᑦ ᐱᔪᓐᓇᐅᑎᐅᔪᓂᑦ. ᐋᖅᑭᑦᑕᐅᔾᔪᑎᐅᔪᑦ ᐃᓱᒪᑦᓴᕐᓯᐅᕈᑎᖃᑦᑎᐊᐸᓐᓂᐊᖅᑐᑦ 
ᐃᓕᖅᑯᓯᖏᓐᓂᑦ, ᐱᖅᑯᓯᖏᓐᓂᑦ, ᒪᓕᒐᖏᓐᓂᑦ ᐊᒻᒪ ᒪᓕᒐᑎᒍᑦ ᐱᓕᕆᔾᔪᑎᖏᓐᓂᑦ 
ᓄᓇᖃᖅᑳᕐᓯᒪᔪᑦ ᐱᓕᕆᖃᑕᐅᔪᑦ ᐊᒻᒪ ᓄᓇᕐᔪᐊᕐᒥᐅᑕᓄᑦ ᑭᒃᑯᑐᐃᓐᓇᕐᓄᑦ ᐱᔪᓐᓇᐅᑎᐅᔪᓂᑦ.449  

ᑕᐃᒫᐸᓗᑦᑕᐅᖅ, ᓱᓕᔪᓄᑦ ᐊᒻᒪ ᓴᐃᒻᒪᖃᑎᒌᓂᕐᒧᑦ ᑲᒥᓴᓐ (TRC) ᐋᔩᓚᐅᖅᑐᑦ,  

ᐸᕐᓇᒍᑎᑦᓴᓕᐅᖅᑐᖃᕐᓂᐊᖅᐸᑦ ᐃᓚᖕᖔᑎᕆᓂᕐᒥᑦ ᓄᓇᖃᕐᑳᕐᓯᒪᔪᑦ ᐱᕋᔭᑉᐸᑦᑐᓂᑦ ᐊᒻᒪ 
ᐱᕋᔭᑕᐅᕙᑦᑐᓂᑦ ᐱᖃᓯᐅᔾᔨᒋᐊᖃᕐᒥᔪᑦ ᖃᐅᔨᒪᓂᕐᒥᑦ ᐱᔪᓐᓇᐅᑎᖏᓐᓂᑦ ᓄᓇᖃᖅᑳᕐᓯᒪᔪᑦ 
ᓄᓇᓕᐅᔪᑦ ᐃᖕᒥᓂᒃ ᓴᓇᒍᓐᓇᕐᓂᖏᓐᓂᑦ ᐃᖅᑲᖅᑐᐃᔾᔪᑎᑦᓴᓂᑦ ᐃᓚᒋᔭᐅᓗᑎᒃ ᐊᖏᓂᕐᓴᒧᑦ 
ᓄᓇᖃᖅᑳᕐᓯᒪᔪᒃᑯᑦ ᐃᖕᒥᓂᒃ ᐱᓕᕆᔪᓐᓇᕐᓂᖏᓐᓂᑦ ᐊᒻᒪ ᒐᕙᒪᖃᕈᓐᓇᕐᓂᖏᓐᓂᑦ.450  

ᑕᒪᒃᑮᓐᓄᑦ ᓄᓇᕐᔪᐊᕐᒥ ᑲᑎᒪᔨᕐᔪᐊᓄᑦ ᓇᓗᓇᐃᔭᐃᑎ ᐱᔪᓐᓇᐅᑎᖏᓐᓂᑦ ᓄᓇᖃᖅᑳᕐᓯᒪᔪᑦᑯᓐᓄᑦ 
(UNDRIP) ᐊᒻᒪ ᓱᓕᔪᓄᑦ ᐊᒻᒪ ᓴᐃᒻᒪᖃᑎᒌᓂᕐᒧᑦ ᑲᒥᓴᓐ (TRC) ᐊᑐᖅᑕᐅᖁᔭᐅᓯᒪᔪᑦ, ᐊᓯᐊᒍᑦ ᐅᖃᖅᑐᓂ, 
ᐊᐅᓚᑦᑎᒍᓐᓃᕐᓂᖅ.  

ᐊᐅᓚᑦᑎᒍᓐᓃᕐᓂᖅ ᑐᑭᖃᖅᑐᖅ “ᓂᒐᕖᔾᔮᕆᔫᔮᕐᓂᖅ ᐊᒻᒪ ᐅᑎᒧᖔᕆᓂᖅ ᐊᐅᓚᑦᑎᔾᔪᑎᓂᑦ ᐊᒻᒪ 
ᐊᑦᑐᐊᔪᓂᑦ ᐋᖅᑭᑦᑕᐅᓯᒪᔪᓂᑦ, ᐃᓄᒋᐊᕝᕕᖏᓐᓂᑦ, ᐊᒻᒪ ᐊᖏᔪᖅᑲᐅᓯᐅᑎᖏᓐᓂᑦ.”451 ᕼᐋᕐᓴ ᐅᐋᓕᐊ 
(Walia) ᓇᓗᓇᐃᔭᐃᓯᒪᔪᖅ ᐊᐅᓚᑦᑎᒍᓐᓃᓂᕐᒥᑦ ᒪᕐᕈᐃᓕᖓᓪᓗᒍ ᐅᐸᓗᖓᐃᔭᐅᑎ ᐊᒻᒪ ᑐᕌᒐᖅ 
ᑐᖕᖓᕕᐅᒃᑲᓐᓂᖁᓪᓗᒋᑦ ᓄᓇᖃᖅᑳᕐᓯᒪᔪᓄᑦ ᓄᓇᕐᔪᐊᕐᒥᑦ ᑕᑯᓐᓇᖅᑕᐅᔾᔪᑎᖏᑦ.452 ᓯᐊᑦ ᕼᐆᓵᓐ 
ᐅᖃᓚᐅᖅᑐᖅ ᐊᐅᓚᑦᑎᒍᓐᓃᕐᓂᖅ “ᑕᑯᓐᓇᖕᖑᐊᕈᑎᒃᑲᓐᓂᒻᒪᕆᐅᔪᖅ ᐱᓕᕆᔾᔪᓯᕐᓂᒃ ᓄᓇᒥᑦ, 
ᑭᒃᑯᑐᐃᓐᓇᕐᓂᑦ ᐊᒻᒪ ᖃᓄᐃᔾᔪᓯᕐᒥᑦ... ᐱᓕᕆᔾᔪᑎᐅᔪᖅ; ᐱᔭᐃᓂᖅ ᐃᓕᓐᓂᐊᖅᑕᐅᓯᒪᔾᔪᑎᓂᑦ.”453 ᓲᕐᓗ, 
ᐊᐅᓚᑦᑎᒍᓐᓃᓂᕐᒥᑦ ᐱᓕᕆᔾᔪᑎᐅᔪᖅ ᐃᒪᐃᒃᑲᔭᖅᑐᖅ “ᑕᑯᓐᓇᖅᑕᐅᓂᕐᓴᐅᓕᕐᓗᑎᒃ ᓄᓇᖃᖅᑳᕐᓯᒪᔪᑦ 
ᓴᖏᓂᖏᑦ,” ᐱᓗᐊᖅᑐᒥ ᖃᐅᔨᒪᓕᕐᓂᕐᒥᑦ “ᐃᓗᖅᑯᓯᒃᑯᑦ ᖃᐅᔨᒪᔭᐅᔪᑦ ᐊᒻᒪ ᐱᓕᕆᔾᔪᓯᐅᔪᑦ 
ᓄᓇᖃᖅᑳᕐᓯᒪᔪᓄᑦ ᐊᑑᑎᖃᕐᓂᖏᓐᓂᑦ ᐱᒻᒪᕆᐅᓗᑎᒃ ᐊᑭᕋᖅᑑᑎᐅᔪᓐᓇᖅᑐᑎᒃ ᖃᓪᓗᓈᑦ ᐱᔾᔪᓯᖏᓐᓂᑦ 
ᐃᓱᒪᕙᓐᓂᖏᒍᑦ ᖃᓄᖅ ᐊᒻᒪ ᐱᐅᓯᖃᕐᓂᖏᒍᑦ.”454 ᑲᓇᑕᒥ ᖃᐅᔨᓴᐅᑎ ᑭᖕᖒᖅᑕᐅᓯᒪᔪᓄᑦ ᐊᒻᒪ 
ᐃᓄᐊᖅᑕᐅᓯᒪᔪᓄᑦ ᓄᓇᖃᖅᑳᕐᓯᒪᔪᓂᑦ ᐊᕐᓇᓂᒃ ᐊᒻᒪ ᐊᕐᓇᓗᑲᕐᓂᒃ ᐅᖃᐅᓯᐅᓚᐅᖅᑐᑦ 
ᐊᐅᓚᑦᑎᒍᓐᓃᓂᕐᒥᑦ “ᐃᓄᓕᕆᓂᒃᑯᑦ ᐊᒻᒪ ᒐᕙᒪᓕᕆᓂᒃᑯᑦ ᐅᐸᓗᖓᐃᔭᐅᑎᐅᑎᓪᓗᒍ ᑐᕌᖓᓪᓗᓂ 
ᐊᑐᕈᒪᖏᓐᓂᕐᒥᑦ ᐊᒻᒪ ᓱᕋᐃᔭᐃᓂᕐᒥᑦ ᐊᒥᓱᓂᑦ ᓱᓇᑐᐃᓐᓇᕐᓄᑦ ᐊᑦᑐᐃᔾᔪᑎᐅᓯᒪᔪᓂᑦ ᐊᐅᓚᑕᐅᓕᕐᓂᕐᒥᑦ 
ᐊᒻᒪ ᐋᖅᑭᑦᓱᐃᒃᑲᓐᓂᕐᓂᕐᒥᑦ ᓴᖏᔪᓂᑦ ᒫᓐᓇᓂᓴᐅᓂᕐᓴᓂᑦ ᓄᓇᖃᖅᑳᕐᓯᒪᔪᓄᑦ ᑭᒃᑯᑐᐃᓐᓇᕐᓄᑦ, 
ᓄᓇᓕᓐᓄᑦ, ᐊᒻᒪ ᐃᓄᒋᐊᕝᕕᓐᓄᑦ ᒪᓕᑦᑕᐅᓗᑎᒃ ᐱᖅᑯᓯᒃᑯᑦ ᐅᑉᐱᕆᔭᐅᔪᑦ, ᐅᖃᐅᓯᐅᔪᑦ, ᐊᒻᒪ ᖃᐅᔨᒪᔭᐅᔪᑦ 
ᐱᓕᕆᔾᔪᓯᐅᔪᑦ,”455 

ᖃᐅᔨᒪᔭᐅᑎᓪᓗᒋᑦ ᐱᓕᕆᔾᔪᓯᒍᑦ ᑭᓪᓕᒋᔭᐅᔪᑦ ᐃᖅᑲᖅᑐᐃᕕᓕᕆᔾᔪᑎᓂ ᐱᓕᕆᔾᔪᑎᐅᓂᐊᖅᑐᑎᒃ 
ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᕙᖏᑦᑐᑦ, ᑲᑎᑦᑐᒋᑦ ᐊᑐᖅᑕᐅᖁᔭᐅᔪᓐᓃᖅᑐᓄᑦ ᐋᖅᑭᑦᑕᐅᓯᒪᔪᓂᑦ 
ᐊᒻᒪ ᐃᓄᒋᐊᕝᕕᓐᓂᑦ, ᒪᓕᒍᑎᖃᖅᑎᑦᑎᔪᑦ ᐃᓱᒪᓂᕐᒥᑦ ᐊᓯᔾᔨᐅᑎᑦᓴᓂᑦ ᐸᕐᓇᒍᑎᑦᓴᓂᑦ ᐊᑐᖅᑕᐅᖁᓪᓗᒋᑦ 
ᑭᖕᖒᒪᒋᔭᐅᕙᑦᑐᑦ ᐃᓄᖕᓄᑦ ᐊᕐᓇᓄᑦ ᐱᕋᔭᑕᐅᓯᒪᔪᓂᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᓄᑦ. 
ᐃᓄᐃᑦ ᐊᕐᓇᐃᑦ ᐱᒋᐊᖃᖅᑕᖏᑦ ᐊᒥᓱᕐᔪᐊᖑᒻᒪᑕ. ᑕᒪᓐᓇ ᐱᓪᓗᒍ, ᐊᖅᑯᑏᑦ ᓯᕗᒧᑦ ᐱᖃᓯᐅᔾᔨᒐᔭᖅᑐᑦ 
ᐊᔾᔨᖅᑕᐅᓂᖏᓐᓂᑦ ᐱᓕᕆᔾᔪᓯᐅᔪᑦ, ᐃᓗᖏᒍᑦ ᐊᒻᒪ ᓯᓚᑎᖏᒍᑦ ᐃᖅᑲᖅᑐᐃᕕᓕᕆᔾᔪᑏᑦ.  

ᐃᓚᖏᑦ ᐊᓯᔾᔨᖅᑕᐅᕙᓪᓕᐊᓕᕇᖅᑐᑦ. ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᐊᐱᕐᓱᖅᑕᐅᓚᐅᕐᒥᔪᑦ ᐱᓕᕆᐊᑦᓴᒃᑯᑦ 
ᐅᖃᐅᓯᖃᖅᐸᓚᐅᖅᑐᑦ ᐱᓪᓗᐊᑕᓂᑦ ᐱᓕᕆᐊᑦᓴᓂᑦ ᐊᒻᒪ ᐱᒋᐊᖅᑎᑕᐅᓯᒪᔪᓂᑦ ᓱᕋᑦᑕᐅᓯᒪᔪᓂᑦ 
ᓴᓇᔾᔪᑎᐅᓇᓱᐊᖅᑐᑎᒃ ᐊᐅᓚᑕᐅᓕᕐᓂᒃᑯᑦ ᐊᑐᖅᑕᐅᓯᒪᔪᓂᑦ ᐃᓄᖕᓄᑦ ᓄᓇᓕᓐᓂ. ᐱᓕᕆᔩᑦ ᐃᓱᒪᒋᔭᒥᓂᒃ 
ᐅᖃᐅᓯᖃᓚᐅᕐᒥᔪᑦ ᐃᓱᒪᒋᔭᕐᒥᓂᒃ ᖃᓄᐃᓕᐅᕈᓐᓇᕐᒪᖔᑕ ᒫᓐᓇᒃᑯᑦ ᐃᖅᑲᖅᑐᐃᕕᓕᕆᔾᔪᑎ 
ᑭᐅᔪᓐᓇᓂᕐᓴᐅᖁᓪᓗᒋᑦ ᐃᓄᐃᑦ ᐊᕐᓇᐃᑦ ᑭᖕᖒᒪᒐᖏᓐᓂᑦ. ᐊᒻᒪᑦᑕᐅᖅ, ᐊᐅᓚᑦᑎᒍᓐᓃᕈᑎᑦᓴᐃᑦ 
ᐱᒋᐊᖅᑎᑕᐅᓯᒪᔪᑦ ᐋᔅᑐᕋᐃᓕᐊᒥ ᐊᒻᒪ ᓂᐅ ᔩᓚᓐᑦ, ᓄᓇᓕᐅᔪᑦ ᐊᔾᔨᐸᓗᑦᑎᐊᖏᓐᓂᑦ ᐊᐅᓚᑕᐅᓂᒃᑯᑦ 
ᐊᑐᕐᓯᒪᒻᒥᔪᑦ ᑲᓇᑕᒥᑎᑐᑦ, ᐃᓕᓐᓂᐊᑎᑦᑎᒍᓐᓇᖅᑐᑦ ᐊᑑᑎᖃᕈᓐᓇᖅᑐᓂᑦ ᐃᓄᐃᑦ ᓄᓇᓕᖏᓐᓄᑦ. 
ᑕᐃᒫᑦᑕᐅᖅ ᐱᒻᒪᕆᐅᒋᓪᓗᑎᒃ ᑕᒪᒃᑯᐊᑎᑐᑦ ᑐᑭᓯᒋᐊᕈᑎᐅᔪᑦ, ᐃᓄᐃᑦ ᐊᕐᓇᐃᑦ ᐊᐱᕐᓱᖅᑕᐅᓚᐅᖅᑐᑦ 
ᐱᓕᕆᐊᑦᓴᒃᑯᑦ ᐅᖃᐅᓯᖃᖅᐸᓚᐅᖅᑐᑦ ᐃᓱᒪᓕᐅᕆᔾᔪᑎᑦᓯᐊᕚᓗᓐᓂᑦ ᓱᓇᓂᑦ ᐊᑐᕆᐊᖃᕐᒪᖔᑕ 
ᒪᒥᓴᕈᒪᓪᓗᑎᒃ ᖁᐊᕐᓵᕈᑎᒋᓯᒪᔭᕐᒥᓂᒃ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᖏᔾᔪᑎᓂᑦ ᐊᒻᒪ ᐃᓅᓯᖏᒍᑦ 
ᓯᕗᒧᐊᒍᑎᑦᓴᒥᓂᒃ. ᓂᐱᖏᑦ ᑐᓴᖅᑕᐅᒋᐊᖃᒻᒪᕆᑦᑐᑦ.  

ᑕᒪᒃᑯᐊ ᑎᒍᓪᓗᒋᑦ ᖃᐅᔨᒪᔭᐅᔪᑦ ᒪᓕᒍᑎᓕᐅᕈᓐᓇᖅᑐᑦ ᐊᖅᑯᑎᐅᔪᓐᓇᖅᑐᑦ ᐊᑲᐅᓂᕐᓴᒃᑯᑦ 
ᓴᖅᑮᔪᓐᓇᕋᔭᖅᑐᓂᑦ ᑭᖕᖒᒪᔭᖏᓐᓂᑦ ᐃᓄᐃᑦ ᐊᕐᓇᐃᑦ ᐊᑐᖅᑎᑕᐅᕙᑦᑐᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ 
ᐱᑦᑎᐊᖅᑕᐅᖏᓂᕐᒥᑦ. ᐅᖃᒪᔭᐅᑎᐅᔪᖅ ᐱᔭᐅᓯᒪᔪᖅ ᐊᒥᓱᓂᑦ ᐃᓱᒪᒋᔭᐅᔾᔪᑎᐅᓯᒪᔪᓂᑦ 
ᑕᐃᒪᐃᒍᑎᐅᓚᕿᔪᓂᑦ:  

• ᐊᓯᔾᔨᐅᑎᑦᓴᓂᑦ ᐸᕐᓇᒍᑎᑦᓴᓂᑦ ᐊᑐᖅᑎᑕᐅᕙᒋᐊᓖᑦ ᐃᓄᖕᓄᑦ ᐊᒻᒪ ᑐᓴᐅᒪᐅᑎᖃᖅᐸᓪᓗᑎᒃ 
ᐃᓄᖕᓄᑦ ᖃᐅᔨᒪᐅᑎᓂᑦ ᐊᒻᒪ ᐊᑲᐅᖏᓂᐅᕈᑎᓂᑦ ᐋᖅᑭᑦᓱᐃᔾᔪᑎᓂᑦ;  

• ᐊᓯᔾᔨᖅᑕᐅᒋᐊᓖᑦ ᐃᓘᓐᓇᑎᒃ, ᐃᐱᒋᔭᐅᒋᐊᕐᓗᑎᒃ ᐊᒥᓱᑦ ᐱᔾᔪᑎᐅᕙᑦᑐᑦ ᐊᑐᖅᑕᐅᕙᑦᑐᑦ 
ᑭᖑᕚᕇᓐᓄᑦ ᐊᒻᒪ ᑲᔪᓯᔾᔪᑎᐅᕙᑦᑐᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᐸᖏᓂᕐᒥᑦ; ᐊᒻᒪ  

• ᐊᕐᓇᓄᑦ ᑭᖕᖒᒪᔭᒐᐅᔪᑦ ᑐᖕᖓᕕᐅᒋᐊᖃᖅᑐᑦ ᐊᒻᒪ ᑭᓪᓕᖏᓐᓃᑐᐃᓐᓇᖏᓪᓗᑎᒃ 
ᖃᓄᖅᑑᕈᑎᐅᓇᓱᐊᖅᑐᑦ ᐱᓪᓗᒋᑦ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ ᐱᑦᑎᐊᖅᑕᐅᕙᖏᑦᑐᑦ. 

ᐊᓯᔾᔩᓂᖅ ᐃᓗᐊᓂ ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᔾᔪᑎᐅᑉ 

ᐃᓱᒪᒋᔭᕋᓕ ᐱᓕᕆᔾᔪᑎᒍᑦ ᓱᒃᑲᐃᓪᓕᔪᐃᓐᓇᐅᒍᑦᑕ ᐊᒻᒪ ᐱᓕᕆᔾᔪᑎᖃᖅᐸᓪᓗᑎᒃ ᑭᒃᑯᑐᐃᓐᓇᕐᓂᒃ, 
ᑐᑭᓯᓇᓱᐊᖅᐸᓪᓗᒋᑦ ᐊᒻᒪ ᐱᓕᕆᔾᔪᑎᕙᓪᓗᒋᑦ ᑭᒃᑯᑐᐃᓐᓇᐃᑦ ᑭᓇᐅᓂᖏᓐᓂᑦ ᐃᓱᒪᒋᓗᒋᑦ 
ᐱᓕᕆᐊᑦᓴᑐᐃᓐᓇᐅᖏᓪᓗᑎᒃ ᓂᐅᕕᕐᕕᒻᒥᐅᑕᑎᑐᑦ ᓱᓇᑐᐃᓐᓇᑎᑐᓪᓘᓐᓃᑦ 
ᖃᓄᐃᓕᔭᐅᔾᔪᑎᖏᓐᓂᑦ ᐱᓕᕆᐊᖃᖅᑎᓪᓗᑕ.  

ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᖃᐅᔨᒪᕙᓚᐅᖅᑐᑦ ᐱᕋᔭᑕᐅᓯᒪᔪᑦ ᑐᓵᔭᐅᕙᖏᓐᓂᖏᓐᓂᑦ 
ᐃᖅᑲᖅᑐᐃᕕᓕᕆᔾᔪᑎᓕᕆᑎᓪᓗᒋᑦ. ᑎᒍᔭᐅᑎᑦᑎᓇᓱᐊᖅᑎᐅᑉ ᑕᑯᓐᓇᕐᓯᒪᔪᓂᑦ ᑐᑭᒧᐊᑦᑎᑦᑎᔨᒥᑦ 
ᐅᖃᖅᑐᖃᓚᐅᕐᒪᑦ,  

ᐃᒫᒃ, ᑕᑯᔪᒪᒐᓗᐊᖅᑐᖓ ᐅᕙᑦᑎᓐᓂᒃ ᓈᓚᑦᑎᓪᓗᑕ ᐱᕋᔭᑕᐅᓯᒪᔪᓂᑦ. ᑐᓵᔭᕋᓗᐊᕗᑦ ᑭᓯᐊᓂ 
ᓈᓚᓪᓚᕆᑉᐸᕗᑦ? ᐃᒫᒃ, ᖃᓄᐃᓕᐅᖅᐸᖏᑕᕗᑦ ᐅᖃᐅᓯᕆᕙᑦᑕᖏᓐᓂᑦ. ᐅᖃᖅᐸᑦᑐᑦ 
ᑲᔪᓯᒍᒪᖏᓐᓂᕐᒥᓂᒃ, ᑲᔪᓯᒍᒪᖏᑦᑐᑦ... ᑕᐃᒪᐃᒍᓐᓇᕈᒪᒐᓗᐊᖅᑐᖓ, ᐅᕙᒍᑦ 
ᑎᒍᔭᐅᑎᑦᑎᓇᓱᐊᖅᑎᐅᔪᒍᑦ ᐊᒻᒪ ᑕᑯᓐᓇᕐᓯᒪᔪᓂᑦ ᑐᑭᒧᐊᑦᑎᑦᑎᔨᐅᔪᒍᑦ, ᐃᑦᓯᕚᖃᑎᒋᕙᓪᓗᒋᑦ 
ᐱᕋᔭᑕᐅᓯᒪᔪᑦ ᐊᒻᒪ ᑐᑭᓯᓇᓱᐊᖅᐸᓪᓗᒋᑦ ᓇᑭᖕᖔᓪᓚᑦᑖᕐᒪᖔᑕ. ᐅᐱᓐᓇᕋᓂ 
ᐃᖅᑲᖅᑐᕋᑦᓴᐅᑎᑕᐅᔾᔪᑎᐅᓯᒪᔪᓂᑦ ᖁᔭᓈᕐᓯᖁᔨᔾᔪᑎᒋᕙᑦᑕᖏᑦ ᐊᑑᑎᖃᖅᐸᒻᒪᑕ. ᐊᒻᒪ 
ᐅᓇᑐᐃᓐᓇᐅᕙᖕᖏᒻᒪᑦ “ᐅᐱᓐᓇᕋᓂ ᓇᓪᓕᒋᒐᒃᑯ.” ᐱᔾᔪᑎᖃᓗᐊᖅᐸᑦᑐᑦ ᐃᑲᔪᖅᑕᐅᔪᒪᓂᖏᓐᓂᑦ, 
ᐊᖑᑎᐅᑉ ᐃᑲᔫᑎᒋᕙᑦᑕᖏᓐᓂᑦ, ᐊᖏᕐᕋᒥᓂ. 

ᐱᓕᕆᔨᐅᔪᖅ ᐃᓕᑕᕐᓯᑐᐃᓐᓇᓚᐅᖅᑐᖅ ᐱᒻᒪᕆᐅᓂᖓᓂᑦ ᐊᑐᕐᓕᕐᓂᕐᒥᑦ ᖁᐊᕐᓵᕈᑎᐅᓯᒪᔪᓂᑦ 
ᑐᓴᐅᒪᓪᓗᑎᒃ ᐱᓕᕆᓂᖅ. “ᐅᖃᓕᒫᕐᓯᒪᔭᒃᑯᑦ, ᖁᐊᕐᓵᕈᑎᐅᓯᒪᔪᓂᑦ ᑐᓴᐅᒪᓪᓗᓂ ᐸᖅᑭᐊᖃᕐᓂᖅ 
ᓈᓚᓐᓂᑐᐃᓐᓇᐅᒻᒪᑦ ᐊᒻᒪ ᑐᑭᓯᖃᑦᑕᐅᑎᓂᕐᒥᑦ.”  

ᐊᓯᖏᑦ ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᖃᐅᔨᒪᓚᐅᕐᒥᔪᑦ ᖃᓄᖅ ᐱᒻᒪᕆᐅᓂᖏᓐᓂᑦ ᐱᓕᕆᔨᐅᔪᑦ ᐃᓘᓐᓇᖏᓐᓂ 
ᐊᑐᖃᑦᑕᕆᐊᖃᕐᓂᖏᓐᓂᑦ ᖁᐊᕐᓵᕈᑎᐅᓯᒪᔪᓂᑦ ᑐᓴᐅᒪᓗᑎᒃ ᐱᓕᕆᔾᔪᓯᖃᕆᐊᖃᕐᓂᕐᒥᑦ. ᐊᑕᐅᓯᖅ 
ᓄᓇᕕᒻᒥᐅᑕᖅ ᐱᓕᕆᔨ ᐅᖃᓚᐅᕐᒪᑦ, “ᐃᓘᓐᓇᑎᒃ ᐳᓖᓯᓕᒫᑦ, ᐃᓘᓐᓇᑎᒃ ᐃᓪᓗᓯᓕᕆᓂᕐᒥᑦ ᐱᓕᕆᔨᓕᒫᑦ, 
ᐃᓘᓐᓇᑎᒃ ᐃᓕᓴᐃᔨᓕᒫᑦ, ᑭᒃᑯᓕᒫᑦᑎᐊᑦ ᖁᐊᕐᓵᕈᑎᐅᓯᒪᔪᓂᑦ ᑐᓴᐅᒪᕙᒋᐊᓕᐅᔪᑦ ᐱᔾᔪᑎᐅᑎᓪᓗᒍ ᒪᓐᓇ 
ᓄᓇᓕᖃᕐᕕᖓ ᓄᓇᕕᐅᑉ ᐅᕝᕙᓘᓐᓃᑦ ᐊᓯᖏᑦ ᓄᓇᖃᖅᑳᕐᓯᒪᔪᖃᖅᑐᑦ, ᐅᖃᕋᔭᖅᑐᖓ.” 

ᐱᖃᑕᐅᓂᖏᑦ ᐱᕋᔭᑕᐅᓯᒪᔪᑦ ᐃᖅᑲᖅᑐᐃᕕᓕᕆᔾᔪᑎᓂ ᐅᖃᐅᓯᐅᕙᓚᐅᕐᒥᔪᑦ ᐃᓱᒫᓗᓇᕐᓂᖏᓐᓂᑦ ᐊᒥᓱᓄᑦ 
ᑕᑯᔭᐅᖅᑳᐸᑦᑐᓄᑦ ᐱᓕᕆᔨᓄᑦ. ᐱᓗᐊᖅᑐᒥ, ᐱᓕᕆᔨᐅᔪᑦ ᐅᔾᔨᕈᓱᓚᐅᖅᑐᑦ ᐱᒻᒪᕆᐅᖏᓐᓂᖏᓐᓂᑦ 
ᐱᔭᐅᕙᓐᓂᖏᓐᓂᑦ ᐱᕋᔭᑕᐅᓯᒪᔪᑦ ᐱᓗᐊᖅᑎᑕᐅᕙᒻᒪᑕ ᑐᓴᐅᒪᑎᑕᐅᑦᓯᐊᐸᖏᓐᓂᖏᓐᓂᑦ 
ᖃᓄᐃᔾᔪᓯᖏᓐᓂᑦ ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᔾᔪᑏᑦ ᐊᒻᒪ ᐅᐸᓗᖓᐃᖅᑕᐅᓯᒪᖏᓗᐊᖅᐸᓐᓂᖏᓐᓂᑦ 
ᐅᖃᓕᒪᓂᐊᖅᑎᓪᓗᒋᑦ ᐃᖅᑲᖅᑐᐃᕕᒻᒥ. ᐅᖃᐅᓯᖓᑎᑐᑦ ᐊᑕᐅᓯᐅᑉ ᑎᒍᔭᐅᑎᑦᑎᓇᓱᐊᖅᑎᐅᑉ, 
“ᐱᔾᔪᑎᓪᓗᐊᑕᐅᕙᑦᑐᑦ ᐱᓕᕆᐊᖃᖅᑎᓪᓗᑕ ᓴᖅᑭᐸᑦᑐᑦ ᐱᓕᕆᐊᑦᑎᓐᓂᑦ, ᐱᐅᓗᐊᖏᑦᑐᖅ ᐅᖃᐅᓯᕆᓪᓗᒋᑦ 
ᐱᓕᕆᐊᑦᑎᓐᓂᑦ, ᑭᓯᐊᓂ ᐱᓕᕆᐊᖑᔪᖅ ᐃᓱᒪᒋᔭᑦᑎᒍᑦ ᐱᑦᑎᐊᖅᑕᐅᓯᒪᖏᓐᓂᖏᓐᓂᑦ ᐱᒋᐊᖓᕐᓂᖏᓐᓂᑦ.” 
ᐱᓕᕆᐊᖑᔪᖅ ᐊᐅᓚᑕᐅᑦᑎᐊᕐᓂᕈᓂ, ᑐᓴᐅᒪᑎᑕᐅᑦᓯᐊᐸᓪᓗᑎᒃ ᐱᕋᔭᑕᐅᓯᒪᔪᑦ ᐅᐸᓗᖓᐃᔭᐅᑎᐅᓂᖏᓐᓂ. 
ᐊᕐᓇᐃᑦ ᐅᐸᓗᖓᐃᕐᓯᒪᑦᑎᐊᖃᑦᑕᕋᔭᖅᑐᑦ ᐱᖃᑕᐅᕙᓪᓗᑎᒃ ᐅᐸᓗᖓᐃᔭᐅᑎᒍᑦ. ᓴᐅᓐᓂᐊᖅᑎ 
ᐅᖃᐅᓯᖃᓕᓚᐅᖅᑐᖅ “ᐱᐅᓂᖅᐹᒥᑦ ᐱᓕᕆᐊᒥᑦ ᑕᑯᓐᓇᖕᖑᐊᒐᓕᐅᖅᑐᓂ”: 

ᐱᕋᔭᑕᐅᓯᒪᔪᓂᑦ ᐱᔨᑦᓯᕋᖅᑎᐅᔪᑦ ᑐᑭᒧᐊᖃᑎᖃᖅᐸᑦᑐᑦ ᑎᒍᔭᐅᑎᑦᑎᔨᓂᑦ, ᑎᒍᔭᐅᑎᑦᑎᔨᐅᔪᑦ 
ᑐᑭᒧᐊᖃᑎᖃᖅᐸᑦᑐᑎᒃ ᐸᓖᓯᒃᑯᓐᓂᑦ, ᑎᒍᔭᐅᑎᑦᑎᓇᓱᐊᖅᑎᐅᑉ ᑕᑯᓐᓇᕐᓯᒪᔪᓂᑦ ᑐᑭᒧᐊᑦᑎᑦᑎᔨᖓ 
ᐋᖅᑭᑦᓱᐃᔨᐅᓗᓂ ᐊᒻᒪ ᓱᓇᓕᒫᑦᑎᐊᓂᑦ ᐱᓕᕆᐊᑦᓴᓂᑦ ᑲᒪᔨᐅᓗᓂ. ᐱᓕᕆᐊᖑᓂᓕᒫᑦᑎᐊᖓᓂ, 
ᐱᕋᔭᑕᐅᓯᒪᔪᑦ ᑐᓴᐅᒪᑎᑕᐅᕙᑦᑐᑦ ᖃᓄᐃᓕᐅᖅᑐᖃᓕᕐᒪᖔᖅ. ᐱᕋᔭᑕᐅᓯᒪᔪᖅ ᖃᐅᔨᒪᔪᖅ ᑭᓇᒧᑦ 
ᑎᒍᔭᐅᑎᑦᑎᓇᓱᐊᖅᑎ ᐱᓕᕆᐊᖃᖅᑎᑕᐅᒻᒪᖔᖅ ᖃᐅᑕᒫᑦ. ᐊᑏᑑᕐᓯᒪᓇᑐᖅ, ᑎᓕᔭᐅᓯᒪᔪᒥᑦ 
ᐱᓕᕆᔨᖃᖅᑐᑦᓴᐅᓕᖅᑐᖅ ᐱᕋᔭᑕᐅᓯᒪᔪᓂᑦ ᐱᔨᑦᓯᕋᖅᑎᒥᑦ ᐅᕝᕙᓘᓐᓃᑦ ᐱᓕᕆᔨᒥᑦ 
ᑎᒍᔭᐅᑎᑦᑎᓇᓱᐊᖅᑎᐅᑉ ᑕᑯᓐᓇᕐᓯᒪᔪᓂᑦ ᑐᑭᒧᐊᑦᑎᑦᑎᔨᒥᑦ. ᑲᑎᒪᖃᑎᖃᖅᐸᑦᑐᑦ ᑕᐃᑦᓱᒥᖓ. 
ᖃᐅᔨᒪᑦᑎᐊᖅᑐᑦ ᖃᓄᐃᓕᐅᖅᑐᖃᓕᕐᒪᖔᖅ. ᐱᓕᕆᖃᑎᒌᓕᕈᓐᓇᖅᑐᑦ. ᑐᓴᐅᒪᑎᑕᐅᑦᓯᐊᖅᑐᑦ 
ᖃᓄᖅ ᓂᕆᐅᒋᔭᖃᕈᓐᓇᕐᒪᖔᑕ ᖃᓄᐃᓕᐅᕐᓂᐊᕐᓂᖏᓐᓂᑦ ᐃᖅᑲᖅᑐᐃᕕᒻᒥ. ᑐᑦᓯᕋᖅᑐᖃᕐᓂᐊᖅᐸ 
ᒪᑐᓯᒪᓗᑎᒃ ᑏᕖᖃᕐᓂᐊᕐᒪᖔᑕ? ᑐᑦᓯᕋᐅᑎᓕᐅᖅᑐᖃᕐᓂᐊᖅᐸ ᒪᑐᓯᒪᔾᔪᑎᒧᑦ? ᓈᒻᒪᑦᑐᓂᑦ 
ᐃᑲᔫᑎᖃᕐᓯᒪᒐᓗᐊᖅᐸᑦ ᐃᓕᓐᓂᒃ ᐃᑲᔫᑎᑦᓴᓂᑦ ᐃᖅᑲᖅᑐᐃᕕᒻᒨᕈᓐᓇᖁᓪᓗᑎᑦ? 
ᑐᓴᐅᒪᑎᑕᐅᑦᑎᐊᕋᓗᐊᖅᐲᑦ ᐃᓘᓐᓇᖏᓐᓂᑦ? 

ᐊᑲᐅᓂᕐᓴᒃᑯᑦ ᐱᓕᕆᐊᓂᑦ ᐊᐅᓚᑦᑎᖁᔨᓂᖅ “ᐋᖅᑭᑦᓱᐃᔾᔪᑎᐅᓂᐊᖏᒃᑲᓗᐊᖅᑎᓪᓗᒋᑦ ᐃᓘᓐᓇᖏᓐᓂᑦ 
ᐊᑲᐅᖏᓕᐅᕈᑎᓂᑦ,” ᐊᕗᖔᓘᕈᑎᐅᔪᓐᓇᖅᑐᑦ ᓇᓗᓇᐃᔭᐃᓂᒃᑯᑦ ᐱᕋᔭᑕᐅᓯᒪᔪᑦ “ᐃᓱᒪᕙᓐᓂᐊᖏᒻᒪᑕ  
ᐱᖃᑕᐅᖏᓐᓂᖏᓐᓂᑦ ᐅᐸᓗᖓᐃᔭᐅᑎᒥ.” ᑎᒍᔭᐅᑎᑦᑎᓇᓱᐊᖅᑎ ᓴᐳᓐᓂᐊᖅᑎ ᐅᖃᓚᐅᕐᒪᑦ, “ᑭᓇᐅᑉ 
ᐱᓕᕆᖃᑕᐅᓂᖏᑦ ᐱᓕᕆᔾᔪᓯᕐᓄᑦ ᐱᐅᔪᐊᓘᓚᐅᕐᓯᒪᔾᔮᖏᑦᑐᑦ. ᑭᖑᒧᑦ ᑕᑯᒋᐊᖅᑕᐅᖃᑦᑕᔾᔮᖏᑦᑐᑦ 
ᐃᒪᐃᓕᖓᔭᐅᓗᑎᒃ, “ᑕᐃᑦᓱᒪᓂᑯᓘᕙᓚᐅᖅᑐᖅ ᖁᕕᐊᓇᖅᐸᑦᑐᓂ.” ᑭᓯᐊᓂ ᐊᐅᓚᑕᐅᓯᒪᓂᐊᖅᑐᖅ 
ᐃᓱᒪᒋᔭᐅᓗᓂ ᐃᑲᔪᖅᑕᐅᕕᖃᖏᓂᕐᒥᑦ, ᐃᓱᒪᒋᔭᐅᓗᓂ ᖃᓄᐃᓕᐅᕈᓐᓇᖏᓂᕐᒥᑦ.”  

ᐊᓯᖏᑦ ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᐅᖃᐅᓯᖃᖅᐸᓚᐅᖅᑐᑦ ᑕᒪᑦᓱᒥᖓ ᐊᑦᑐᐊᑎᓪᓗᒍ ᐱᑕᖃᕆᐊᖃᕐᓂᕐᒥᑦ 
ᑐᑭᒧᐊᑦᑎᑕᐅᑦᑎᐊᐸᑦᑎᓪᓗᒋᑦ ᐱᔨᑦᓯᕋᐅᑏᑦ ᐊᒻᒪ ᐊᑐᖅᑕᐅᓂᖓ ᐱᓕᕆᖃᑎᒌᓐᓂᐅᑉ. ᐊᑕᐅᓯᖅ 
ᓴᐳᓐᓂᐊᓂᕐᒥᑦ ᒪᓕᒐᓕᕆᔨ ᐅᖃᓚᐅᖅᑐᖅ:  

ᐃᓘᓐᓈᓗᑕ ᐱᓕᕆᔪᐃᓐᓇᐅᖏᓪᓗᑕ ᐃᓄᑑᔾᔨᓗᐊᖏᓪᓗᑕ, ᑕᐃᒫᒃ ᐱᓕᕆᔫᔮᓕᕋᑦᑕ, ᐃᓱᒪᔪᖓᓕ 
ᐃᓘᓐᓈᓗᑎᒃ ᑲᑐᔾᔨᖃᑎᒌᑦ ᐃᑦᓯᕚᖃᑎᒌᒋᐊᖃᓕᕐᓂᖏᓐᓂᑦ ᐊᒻᒪ ᐃᒪᐃᓕᐅᕐᓗᑎᒃ, “ᐊᑏ, ᑭᓱᒥᑦ 
ᐱᓕᕆᐊᖃᖅᐱᓯ? ᖃᓄᐃᓕᐅᖅᑭᓯ?” ᐊᒻᒪ ᐊᓱᐃᓪᓛᒃ, ᑐᑭᓯᓯᒪᓂᕐᓴᒐᓛᖑᓕᕐᓗᑎᒃ ᐱᕋᔭᑕᐅᓯᒪᔪᓂᑦ 
ᓇᓕᐊᓐᓄᕋᖅᑎᑦᓯᓗᐊᖅᐸᖏᓪᓗᑎᒃ, ᐃᒫᒃ, “ᕼᐄᖕ, ᑕᐃᒪᐃᓕᐅᖅᐸᖏᑦᑐᒍᑦ, ᑭᓯᐊᓂ ᐅᓇ 
ᑕᐃᒪᐃᓕᐅᖅᐸᑦᑐᖅ,” ᐃᓱᒪᔪᖓ ᐊᑲᐅᓂᕐᓴᓂᑦ ᑐᓴᐅᒪᑎᑦᓯᔾᔪᑎᖃᕆᐊᖃᓕᖅᑐᒍᑦ ᐊᒻᒪ 
ᐱᓕᕆᔨᑕᖃᕐᓗᓂ ᑲᑐᔾᔨᕙᑦᑐᓂᑦ ᒪᑯᐊ ᐃᓚᖏᓐᓂᑦ ᐃᒪᐃᓕᐅᑐᐃᓐᓇᖏᓪᓗᑎᒃ, “ᐆ, 
ᐊᑲᐅᖏᓕᐅᕈᑎᒋᖏᑕᕋ.” ᐅᐱᓐᓇᕋᓂ ᐃᓱᒪᒋᓕᖅᑕᒃᑲ ᑕᐃᒪᐃᓕᐅᖅᐸᒻᒪᑕ ᐊᒥᓱᑦ ᒫᓐᓇ. ᐊᒻᒪ 
ᐃᓱᒪᔪᖓ ᐱᔾᔪᑎᖃᕐᓂᕐᓴᐅᓂᖏᓐᓂᑦ ᐃᑲᔫᑎᑦᓴᓂᑦ ᐱᓕᕆᔾᔪᑎᓂᑦ ᐊᒻᒪ ᐅᓪᓗᕐᓯᐅᑎᒍᑦ ᐊᒻᒪ 
ᖃᓄᑎᒋ ᐱᓕᕆᐊᕆᔭᕆᐊᖃᕐᓂᖏᑦ ᐱᓪᓗᒋᑦ ᐊᓯᕈᓘᔭᖏᑦ. ᑭᓯᐊᓂᓕ ᓱᓕ 
ᐱᓕᕆᐊᖃᕆᐊᖃᒻᒪᕆᑦᑐᒍᑦ ᐱᔾᔪᑎᒋᓪᓗᒋᑦ ᐃᑲᔪᕐᓱᐃᔾᔪᑎᐅᔪᑦ ᓴᖅᑭᓚᐅᖏᓐᓂᖏᓐᓂ 
ᐱᕋᔭᑕᐅᓯᒪᔪᓄᑦ ᐃᖅᑲᖅᑐᐃᕕᓕᕆᔾᔪᑎᒃᑰᐸᑦᑐᓄᑦ. ᐃᓱᒪᒋᔭᕋᓕ ᑕᒪᒃᑯᐊ 
ᐱᑕᖃᖏᓯᐊᒻᒪᕆᓐᓂᖏᓐᓂᑦ, ᓇᓗᓇᖏᑦᑐᖅ.” 

ᑎᒍᔭᐅᑎᑦᓯᓇᓱᐊᖅᑎᒥᑦ ᐅᖃᖅᑐᖃᓚᐅᕐᒥᔪᖅ, “ᑭᓪᓕᖃᕐᒪᑕ ᐊᐅᓚᑦᑎᔾᔪᑎᐅᔪᑦ ᐃᖕᒥᓂᒃ ᐃᑲᔪᕐᓱᐃᔾᔪᑎᑦᓴᓂᑦ 
ᓴᖅᑮᔪᒪᒐᓗᐊᖅᑐᓂ ᐱᕋᔭᑕᐅᓯᒪᔪᓄᑦ,” ᑐᑭᖃᖅᑎᑦᑐᓂᐅᒃ ᐃᒪᐃᑦᑑᓂᖓᓂᑦ “ᑲᑐᔾᔨᖃᑎᒌᒃᑯᑦ ᑕᒻᒪᕐᓯᒪᔪᖅ” 
ᐱᓕᕆᔾᔪᑎᓂ. ᐱᕋᔭᑕᐅᓯᒪᔪᑦ ᐃᑲᔪᕐᓱᐃᔾᔪᑎᓂᑦ ᐱᑎᑕᐅᒋᐊᖃᕐᒥᒻᒪᑕ ᐱᕋᔭᑕᐅᓯᒪᔪᓂᑦ ᐱᔨᑦᓯᕋᖅᑎᓂᑦ, ᐊᒻᒪ 
ᐸᓖᓯᒃᑯᑦ ᐱᑎᑦᑎᖃᑦᑕᕋᔭᖅᑐᑦ ᑐᑭᓯᒋᐊᕈᑎᓕᒻᒥᑦ ᑎᑎᖅᑲᒥᑦ ᐅᕝᕙᓘᓐᓃᑦ ᐅᖃᐅᓯᒃᑯᑦ ᐅᖃᐅᔾᔨᕙᓪᓗᑎᒃ 
ᐱᔨᑦᓯᕋᑎᒥᑦ ᐱᑕᖃᕐᓂᖓᓂᑦ. ᑭᓯᐊᓂ “ᖃᓄᐃᓕᐅᖅᑐᖃᖅᐸᖏᑦᑐᖅ” ᐱᔾᔪᑎᒋᓪᓗᒋᑦ ᐅᖃᐅᔾᔭᐅᕙᓐᓂᖏᑦ 
ᐊᕐᓇᐃᑦ. ᐱᔾᔪᑎᒋᓪᓗᒋᑦ ᐃᓅᖃᑎᒌᓐᓂᖏᑎᒍᑦ ᖃᓄᐃᒍᑎᐅᕙᑦᑐᑦ, “ᑕᑯᓐᓇᖕᖑᐊᕋᑦᑕᐅᖏᑦᑐᖅ ᐃᓚᖏᑦ 
ᑕᒪᒃᑯᐊ ᐊᕐᓇᐃᑦ ᖃᓄᖅᑑᓗᐊᕋᔭᕐᓂᖏᓐᓂᑦ ᖃᐅᔨᒋᐊᕐᓗᑎᒃ ᐱᕋᔭᑕᐅᓯᒪᔪᓂᑦ ᐱᔨᑦᓯᕋᖅᑎᓂᑦ ᐅᕝᕙᓘᓐᓃᑦ 
ᖃᓄᐃᑦᑐᓂᑦ ᐃᑲᔪᕐᓱᐃᔾᔪᑎᖃᕐᒪᖔᑕ ᐊᑐᐃᓐᓇᕆᔭᖏᓐᓂᑦ ᐊᒻᒪ ᐃᖕᒥᓂᒃ ᖃᐅᔨᒋᐊᖅᐸᓪᓗᑎᒃ ᐊᓯᖏᓐᓂᑦ 
ᐃᑲᔪᕐᓱᐃᔾᔪᑎᒋᔪᓐᓇᕋᔭᖅᑕᒥᓂᒃ. ᐃᓚᖏᑦ ᑕᐃᒪᐃᒃᑲᔭᖅᑐᑦ, ᑭᓯᐊᓂᑦᑕᐅᖅ ᐱᑕᖃᕐᓂᐅᓴᑐᐃᓐᓇᕐᒥᔪᖅ 
ᐊᕐᓇᓂᒃ ᒫᓂ ᐊᑐᐃᓐᓇᖃᖏᑦᑐᓂᑦ ᐅᖄᓚᐅᑎᓂᑦ ᐊᒻᒪ ᑕᐃᒃᑯᐊᖑᒻᒥᔪᑦ ᐃᓐᑐᓂᐊᓂᑦ ᐊᑐᐃᓐᓇᖃᖏᑦᑐᑦ. 
ᐊᓱᐃᓪᓛᒃ, ᖃᓄᕐᓕ ᑭᓇᑐᐃᓐᓇᖅ ᐃᓱᒪᒋᔭᖃᖅᐸ ᖃᓄᖅ ᑕᒪᒃᑯᐊ ᐊᕐᓇᐃᑦ ᐱᓇᓱᒃᑲᔭᕐᒪᖔᑕ ᑕᒪᒃᑯᓂᖓ 
ᐃᑲᔪᕐᓱᐃᔾᔪᑎᑦᓴᓂᑦ ᐃᖕᒥᓂᒃ ᐱᓇᓱᒋᐊᖃᕈᑎᒃ ᑕᒪᒃᑯᓂᖓ?” 

ᑕᒪᓐᓇ ᐱᔾᔪᑎᒋᓪᓗᒍ, ᓴᐳᓐᓂᐊᖅᑎ ᐅᖃᐅᓯᖃᓚᐅᖅᑐᖅ ᑭᖕᖒᒪᔭᒐᐅᔪᒥᑦ ᓴᖅᑮᔪᒪᓪᓗᓂ “ᑲᑐᔾᔨᖃᑎᒌᓂᑦ 
ᐊᑲᐅᖏᓕᐅᕈᑎᓕᒻᒥᑦ ᖃᐅᔨᒋᐊᖅᑎᑦᑎᕙᓪᓗᑎᒃ ᐃᑲᔪᕈᓐᓇᖅᑐᒧᑦ, ᐃᓄᓕᕆᔨᐅᖏᑦᑐᒧᑦ, ᐊᒻᒪ 
ᐅᖃᖃᑎᒋᑐᐃᓐᓇᐸᓐᓂᐊᖏᓪᓗᓂᐅᒃ ᐅᕝᕙᓘᓐᓃᑦ ᑕᐃᒫᒐᓚᒃ, ᑭᓯᐊᓂ ᖃᐅᔨᒋᐊᖅᐸᓂᐊᕐᓗᓂ 
ᐃᑲᔪᕈᒪᓗᒋᑦ ᐊᒻᒪ ᐅᖃᖃᑎᒋᓇᓱᐊᖅᐸᓪᓗᒋᑦ ᐊᑲᐅᖏᓕᐅᕈᑎᖓ ᐱᔾᔪᑎᒋᓪᓗᒍ. ᑕᒪᒃᑯᓂᖓ 
ᑲᒪᒋᔭᖃᕈᒪᑦᑕᐅᑎᒋᒐᔭᖅᑐᑦᓴᐅᖏᑦᑐᑦ, ᑭᓯᐊᓂ ᑕᐃᑦᓱᒪ ᐊᑑᑎᖓ ᐱᓕᕆᓇᓱᐊᖏᓐᓇᕐᓗᓂ 
ᐅᐸᓗᖓᐃᔭᐅᑎᒃᑯᑦ ᐊᒻᒪ ᐱᓕᕆᖃᑎᖃᕋᓱᑉᐸᓪᓗᓂ ᑲᑐᔾᔨᖃᑎᒌᓂᑦ ᐃᑲᔪᕋᓱᑦᑕᖓᑦ 
ᖃᐅᔨᒋᐊᕐᕕᖃᕐᓂᐊᕐᒪᑦ ᐊᒻᒪ ᐃᑲᔪᕐᓱᖅᑕᐅᓇᓱᐊᖅᐸᓪᓗᑎᒃ ᖃᓄᑐᐃᓐᓇᑦᑎᐊᖅ ᐊᔪᕐᓇᖏᑦᑐᒃᑯᑦ. ᐊᒻᒪ 
ᑕᐃᓐᓇ ᐃᓅᒐᔭᕐᓗᓂ ᐃᑲᔪᖅᑎ ᐱᕋᔭᑕᐅᓯᒪᔪᖅ ᐃᓅᒍᓂ ᐊᒻᒪ ᐃᑲᔪᖅᑎ ᐅᖃᐅᓯᕐᒥᑦ ᐊᑕᐅᓯᐅᖏᑦᑐᒥᑦ 
ᐅᖃᕈᓐᓇᕐᓗᓂ ᐃᑲᔪᕋᓱᐊᖅᑕᖓ ᖃᓪᓗᓈᑎᑐᑦ ᐅᖃᓕᒪᒍᒪᖏᒃᑯᓂ.” ᐊᕐᓇᐃᑦ 
ᐱᓕᕆᖃᑕᐅᒐᓱᐊᖃᑦᑕᕋᔭᖅᑐᑦ “ᐃᖕᒥᓂᒃ ᐱᓇᓱᐊᖅᑎᐸᓪᓗᒋᑦ ᐊᒻᒪ ᐱᔾᔪᑎᖃᕐᓗᑎᒃ ᐃᓅᓯᖏᒍᑦ 
ᐊᑑᑎᖃᓪᓚᕆᑦᑐᓂᑦ ᐊᒻᒪᑦᑕᐅᖅ ᐊᑲᐅᖏᓕᐅᕈᑎᖓ ᐱᓪᓗᒍ.”  

ᐊᓯᐊᓂᑦ ᑎᒍᔭᐅᑎᑦᑎᓇᓱᐊᖅᑎᒥᑦ ᐊᔾᔨᐸᓗᑦᑎᐊᖓᓂᑦ ᓴᖅᑮᔪᖃᓚᐅᕐᒥᔪᖅ, ᐅᖃᖅᑐᓂ ᐃᖅᑲᓇᐃᔭᖅᑎᒥᑦ 
ᐃᑲᔪᕐᓱᐃᔨᒥᑦ ᐱᒍᑎᒃ ᐱᕈᐃᔾᔪᑎᐅᒐᔭᕐᒪᑦ ᑕᑎᒋᔭᖃᕐᓂᕐᒥᑦ: 

ᐃᓱᒪᒐᒪᓕ ᐱᕈᐃᕕᑦᓴᐅᒻᒪᑦ ᑕᑎᒋᔭᐅᓂᕐᒥᑦ ᑭᓯᐊᓂ ᐊᒥᓱᐊᖅᑎᓪᓗᑎᒃ ᑲᑎᒪᖃᑎᒌᖃᑕᕈᑎᒃ 
ᐱᓕᕆᐊᖑᓂᖓᓂ. ᐊᑯᓂᕈᓗᒃ ᓴᖅᑭᕋᓱᓲᖓᒻᒪᑕ. ᐊᓱᐃᓪᓛᒃ, ᐊᓯᖏᓐᓂᑦ ᐱᓕᕆᔨᓂᑦ 

ᐱᕈᐃᔪᖃᕈᓐᓇᖅᐸᑦ ᑕᐃᑦᓱᒥᖓ ᑕᑎᒋᔭᖃᕈᓐᓇᓂᕐᒥᑦ, ᐱᔭᕆᐊᑭᓐᓂᕐᓴᐅᓕᕋᔭᖅᑐᑦ ᑭᖑᓂᐊᒍᑦ, 
ᐅᐱᓐᓇᕋᓂ ᑕᐃᓐᓇ ᑭᓇ ᐅᖃᕋᔭᖅᑐᖅ, “ᑕᐃᑯᓐᓇᐅᔾᔭᒋᑦ ᑕᐃᑦᓱᒧᖓ, ᑕᑎᒋᔪᓐᓇᖅᑕᐃᑦ, ᐃᓕᓐᓂᑦ 
ᐃᑲᔪᕆᐊᕐᓯᒪᔪᖅ.” ᐊᓱᐃᓪᓛᒃ, ᑕᑎᒋᔭᖓ ᐅᖃᖅᐸᑦ, “ᐊᑏ, ᑕᑎᒋᒍᒃ,” ᐱᔭᕆᐊᑭᓐᓂᕐᓴᐅᓕᕋᔭᖅᑐᖅ 
ᑕᕝᕘᓇ ᐱᓕᕆᐊᑦᓴᖅ. ᑭᓯᐊᓂ ᑕᒪᑦᓱᒥᖓ ᓯᕗᓪᓕᐅᔾᔭᒐᕐᒥᑦ ᐱᓕᕆᔾᔪᑎᖃᖅᐸᖏᓐᓇᑦᑕ 
ᐱᓕᕆᒋᐊᓕᕋᐃᒐᑦᑕ ᑕᒪᑦᓱᒥᖓ ᑕᑎᒋᔭᖃᖅᑐᖃᑦᓯᐊᑎᓪᓗᒍ ᐱᓕᕆᔨᒥᑦ. ᐱᕋᔭᑕᐅᓯᒪᔪᓂᑦ 
ᐃᑲᔪᕐᓱᐃᕕᒻᒥᑦ ᑭᒡᒐᖅᑐᐃᔨᐅᓗᓂ ᐅᕝᕙᓘᓐᓃᑦ ᐃᓄᓕᕆᔨᐅᓗᓂ ᐱᓕᕆᔨᐅᔪᖅ 
ᐃᖅᑲᖅᑐᐃᕕᓕᕆᓂᕐᒥᑦ.  

ᐅᖃᐅᓯᖏᑎᒍᑦ ᐱᔨᑦᓯᕋᖅᑎᐅᑉ, ᑕᑎᒋᔭᐅᓇᓱᐊᕐᓂᖅ ᐊᐅᓚᑕᐅᓗᐊᖅᐸᑦᑐᖅ ᐊᑯᓂᐅᓂᕐᓴᖅ 
ᐱᓕᕆᖃᑎᖃᖅᐸᑦᑐᓂ ᐊᖏᕐᕋᒥ ᐱᑦᑎᐊᖃᑦᑕᐅᑎᖏᓐᓂᕐᒥᑦ ᐱᓕᕆᐊᖃᓕᕋᐃᒻᒪᑕ. “ᖃᐅᔩᓐᓇᓲᖑᔪᖓ 
ᐱᓗᐊᖅᑐᒥ ᐃᓚᒌᓄᑦ ᐱᑦᑎᐊᖃᑕᐅᑎᖏᔾᔪᑎᓂ ᐊᒻᒪ ᐱᓕᕆᖃᑎᒋᕙᑦᑐᒋᑦ ᐊᕐᓇᐃᑦ ᐊᕐᕌᒍᓂ, 
ᐱᓕᕆᖃᑕᐅᔪᓐᓇᕐᓂᕈᑦᑕ ᐱᒋᐊᕐᓗᑕ ᐱᒋᐊᕐᕕᖏᓐᓂᑦ, ᐊᑐᖅᑕᐅᓕᖅᑎᓪᓗᒍ, ᐊᑲᐅᓂᕐᓴᐅᒐᔭᖅᑐᖅ 
ᐊᕐᓇᓄᑦ ᑕᑎᒋᔭᐅᓕᕈᓐᓇᕐᓂᕗᑦ ᐊᒻᒪ ᐅᖃᖃᑕᐅᔪᓐᓇᕐᓗᑕ ᐊᒻᒪ ᐊᓯᔾᔩᐸᓪᓕᐊᓕᕐᓗᑕ ᐊᓯᔾᔨᕆᐊᓕᓐᓂᑦ. 
ᐊᒻᒪ ᐸᕐᓇᐅᑎᓕᐅᖃᑎᒋᔪᓐᓇᕋᔭᖅᑕᕗᑦ ᐊᑦᑕᓇᑦᑕᐃᓕᒪᐅᑎᑦᓴᒥᑦ ᐅᑎᓚᐅᖏᓐᓂᖏᓐᓂ ᐱᒋᐊᕐᕕᖓᓐᓄᑦ 
ᖃᓄᐃᒍᓐᓃᑲᐃᓐᓇᓕᕐᒥᑎᓪᓗᒋᒃ ᐊᐃᑉᐸᕇᒃ.”  

ᐱᓕᕆᔾᔪᑎᖃᖅᐸᓪᓗᑎᒃ ᖁᐊᕐᓵᕈᑎᐅᓯᒪᔪᓂᑦ ᑐᓴᐅᒪᓂᒃᑯᑦ ᐸᖅᑭᑦᓱᐃᔾᔪᑎᓂᑦ, ᓇᓗᓇᐃᕐᓯᒪᕙᓐᓂᖅ 
ᐱᓕᕆᐊᖑᔪᑦ ᐊᐅᓚᑕᐅᕙᒃᑲᓗᐊᕐᒪᖔᑕ ᐱᕋᔭᑕᐅᓯᒪᔪᑦ ᑐᓴᐅᒪᑎᑕᐅᑎᐊᐸᓪᓗᑎᒃ ᐅᐸᓗᖓᐃᔭᐅᑎ ᐱᓪᓗᒍ, 
ᐊᕐᓇᐃᑦ ᐱᓕᕆᖃᑕᐅᓂᕐᓴᐅᕙᓪᓗᑎᒃ, ᑲᒪᑦᑎᐊᓂᕐᓴᐅᕙᓪᓗᑎᒃ ᐱᔨᑦᓯᕋᐅᑎᓂᑦ, ᐊᒻᒪ ᕿᓚᒥᐅᓂᕐᓴᒃᑯᑦ 
ᐱᓕᕆᔾᔪᑎᖃᕋᓱᐊᖅᐸᓪᓗᑎᒃ ᐊᕐᓇᐃᑦ ᑭᖕᖒᒪᒐᖏᓐᓂᑦ – ᐊᑐᖁᔭᐅᔪᑦ ᐊᕗᖔᓘᕈᓐᓇᖅᑐᑦ 
ᐱᐅᓯᑎᑦᑎᒋᐊᕐᓂᒃᑯᑦ ᐃᖅᑲᖅᑐᐃᕕᓕᕆᔾᔪᑎᓄᑦ ᐱᓕᕆᐊᖑᕙᑦᑐᑦ ᑭᓇᐅᓂᖏᓐᓂᑦ ᐱᔾᔪᑎᐅᓗᑎᒃ 
ᐱᑦᑎᐊᖅᑕᐅᕙᑦᑐᓅᖓᔪᑦ ᐊᒻᒪ ᐱᐅᓯᑎᒋᐊᖅᑕᐅᓂᕐᓴᐅᓗᑎᒃ ᐊᕝᕕᐊᕈᑎᐅᔪᑦ ᐃᓚᖏᑦ ᐊᑐᖅᑕᐅᕙᑦᑐᑦ 
ᐊᕐᓇᐃᑦ ᑭᖕᖒᒪᒐᖏᓐᓂᑦ ᓴᖅᑮᓇᓱᐊᖅᑎᓪᓗᒋᑦ.  

ᑕᐃᒪᐃᒃᑲᓗᐊᖅᑎᓪᓗᒋᑦ, ᐱᔾᔪᑎᐅᔪᑦ ᓱᓕ ᐃᓗᐊᓃᒃᑲᔭᖅᑐᑦ ᐱᔾᔪᑎᒋᓪᓗᒋᑦ ᐃᖅᑲᖅᑐᐃᕕᓕᕆᔾᔪᑎᐅᔪᖅ 
ᐱᓕᕆᐊᖑᕙᓐᓂᖓ ᐱᓪᓗᒍ ᐅᑭᐅᖅᑕᖅᑐᒥ. ᐊᑕᐅᓯᖅ ᓴᐳᓐᓂᐊᖅᑎ ᒪᓕᒐᓕᕆᔨ ᐅᖃᓚᐅᖅᑐᖅ, 
“ᖃᐅᔨᒪᔪᖓ ᐃᓘᓐᓇᑕ, ᐅᖃᕈᓐᓇᓯᐊᖅᑐᖓ, ᐱᕋᔭᑉᐸᑦᑐᓂᑦ ᓴᐳᓐᓂᐊᖅᑏᑦ ᐅᕙᓂ ᐃᓱᒪᕙᑦᑐᑦ 
ᓄᓇᓕᓐᓅᐸᑦᑐᑦ ᐃᖅᑲᖅᑐᐃᕕᓕᕆᔩᑦ ᐱᓕᕆᔾᔪᑎᐅᕙᖏᒻᒪᑕ ᑕᐃᒫᒃ ᐱᓕᕆᔾᔪᑎᐅᒋᐊᖃᕋᓗᐊᕐᒪᑕ.” 
ᐊᑲᐅᖏᓕᐅᕈᑎᓖᑦ ᖃᓄᖅ ᓴᓇᔭᐅᓯᒪᓂᖏᑎᒍᑦ ᐊᒻᒪ ᐋᖅᑭᑦᓯᒪᓂᖏᑎᒍᑦ ᓇᓕᐊᓐᓄᕋᖅᐸᑦᑐᑦ 
ᐃᖅᑲᖅᑐᐃᕕᓕᕆᔩᑦ ᐊᓯᖏᓐᓂᑦ ᐃᓱᒪᑦᓴᕐᓯᐅᕈᑎᖃᕆᐊᖃᓕᖅᑐᑦ ᐃᖅᑲᖅᑐᐃᕕᓕᕆᓂᒃᑯᑦ ᐊᖅᑯᑎᑦᓴᓂᑦ.  

ᓄᓇᖃᖅᑳᕐᓯᒪᔪᓂ ᖃᓄᐃᓕᑦᓯᔩᑦ ᐃᖅᑲᖅᑐᐃᕖᑦ 

ᒪᓕᒐᓕᕆᓂᕐᓘᓐᓃᑦ ᐱᑦᑎᐊᖅᓯᒪᔪᐊᓘᖏᓐᓂᖓᓄᑦᑕᐅᖅ ᖃᓄᐃᓕᖓᔪᓐᓇᕐᓂᖓᓂᑦ 
ᑕᑯᓐᓇᖕᖑᐊᕋᑦᓴᖅ ᐊᒻᒪ ᐃᓕᑦᑐᖅᑕᐅᓗᑎᒃ ᓴᖅᑭᕈᓐᓇᖅᑐᑦ.  

ᐊᑕᐅᓯᖅ ᐊᑐᖅᑕᐅᔪᓐᓇᖅᑐᑦ ᐃᖅᑲᖅᑐᐃᕕᓕᕆᓂᒃᑯᑦ ᓄᓇᖃᖅᑳᕐᓯᒪᔪᓂᑦ ᖃᓄᐃᓕᑦᓯᔩᑦ ᐃᖅᑲᖅᑐᐃᕖᑦ, 
ᐋᔅᑐᕋᐃᓕᐊᒥ ᐋᖅᑭᑦᑕᐃᓚᐅᕐᓯᒪᔪᑦ ᐊᔾᔨᖅᑕᐅᖁᔭᐅᓗᑎᒃ ᐱᓕᕆᔾᔪᑎᐅᕙᑦᑐᑦ “ᖃᓪᓗᓈᓄᑦ 
(ᓄᓇᖃᖅᑳᕐᓯᒪᔨᐅᖏᑦᑐᓄᑦ) ᐃᖅᑲᖅᑐᐃᕕᓕᕆᔨᓄᑦ ᐊᒻᒪ ᓄᓇᖃᖅᑳᕐᓯᒪᔪᓄᑦ.”456 ᐋᖅᑭᑦᑕᐅᓯᒪᔪᖅ ᐳᐊᕐᑦ 
ᐋᑎᓚᐃᑦᒥ, ᓂᒋᐊᓂ ᐋᔅᑐᕋᐃᓕᐊᑉ 1999-ᒥ, ᓄᖓ ᐃᖅᑲᖅᑐᐃᕕᒃ ᓯᕗᓪᓕᖅᐹᖑᓪᓗᑎᒃ 
ᓄᓇᖃᖅᑳᕐᓯᒪᔫᓗᑎᒃ ᖃᓄᐃᓕᑦᓯᓂᕐᒥᑦ ᐃᖅᑲᖅᑐᐃᕕᕈᖅᑎᑕᐅᓯᒪᔪᑦ ᐋᔅᑐᕋᐃᓕᐊᒥ. ᓄᖓ ᐃᖅᑲᖅᑐᐃᕕᒃ 
ᓴᖅᑭᓚᐅᕐᓂᑯ ᖃᐅᔨᒪᔭᐅᒐᒥᒃ ᓄᓇᖃᖅᑳᕐᓯᒪᔪᑦ “ᑕᑎᒋᔭᖃᖅᐸᖏᒻᒪᑕ ᐃᖅᑲᖅᑐᐃᕕᓕᕆᓂᕐᒥᑦ, 
ᐱᖃᓯᐅᔾᔭᐅᓗᑎᒃ ᐃᖅᑲᖅᑐᐃᕖᑦ, ... ᑭᓪᓕᖃᖅᑎᑕᐅᓗᑎᒃ ᐅᖃᐅᓯᖃᕈᓐᓇᖅᑎᑕᐅᓗᑎᒃ 
ᐃᖅᑲᖅᑐᐃᕕᓕᕆᓂᖅ ᐱᓪᓗᒋᑦ ᐊᒻᒪ ᖃᓄᐃᓕᔭᐅᔾᔪᑎᖏᓐᓂᑦ ᐱᓗᐊᖅᑐᒥ, ... ᐊᒻᒪ ᐃᖅᑲᖅᑐᐃᕕᐅᔪᑦ 

ᑕᑯᔭᐅᓕᓚᐅᖅᑐᑦ ᐋᓪᓚᐃᕙᓐᓂᖏᓐᓂᑦ, ᐃᓚᐃᓐᓈᐸᓐᓂᖏᓐᓂᑦ ᐊᒻᒪ ᑐᖕᖓᓇᓗᐊᖅᐸᒐᑎᒃ 
ᓄᓇᓕᕐᒥᐅᑕᓄᑦ ᐊᒻᒪ ᐃᓚᒌᓄᑦ.”457 ᑐᕌᒐᕆᔭᐅᔪᖅ ᓄᖓ ᐃᖅᑲᖅᑐᐃᕕᒻᒧᑦ, ᑕᐃᒪᐃᒻᒪᑦ, ᐱᑕᖃᖅᑎᑦᑎᓂᖅ 
ᐃᓕᖅᑯᓯᕐᒧᑦ ᓈᒻᒪᓂᕐᓴᓂᑦ ᖃᓄᐃᓕᔭᐅᔾᔪᑎᐅᑉ ᐅᐸᓗᖓᐃᔭᐅᑎᖏᒍᑦ ᐃᖅᑲᖅᑐᐃᕕᓕᕆᔾᔪᑎᓄᑦ 
ᐊᑐᖅᑕᐅᕙᖏᑦᑐᓂᑦ, ᑐᑭᖃᕐᓂᕐᓴᒥᑦ ᐱᕋᔭᓯᒪᔪᓄᑦ ᐊᒻᒪ ᑕᕝᕘᓇ ᐱᖃᑕᐅᔪᓐᓇᓂᕐᓴᐅᓕᕈᓐᓇᖁᓪᓗᒋᑦ 
ᐃᖅᑲᖅᑐᐃᕕᓕᕆᓂᕐᒥᑦ ᐊᒻᒪ ᐱᕋᔭᒃᑲᓐᓂᖅᐸᒍᓐᓃᕐᓗᑎᒃ. ᐃᖅᑲᖅᑐᐃᕕᓕᕆᔩᑦ ᐃᓱᒪᒋᔭᐅᓚᐅᕐᒥᔪᑦ 
“ᐱᖃᑕᐅᖁᔭᐅᓗᑎᒃ ᐱᕋᔭᑕᐅᕙᑦᑐᑦ ᐊᒻᒪ ᓄᓇᓕᕐᒥᐅᑕᐃᑦ ᐊᔪᕐᓇᖏᓐᓂᖏᒍᑦ” ᐊᒻᒪ 
“ᓇᓗᓇᐃᕐᓯᒪᒍᒪᓪᓗᑎᒃ ᐃᖅᑲᖅᑐᐃᕕᓕᕆᓂᐅᔪᖅ ᒪᑐᐃᖓᑦᑎᐊᕐᓂᖓᓂᑦ ᐊᒻᒪ ᑕᑯᑦᓴᐅᓯᐊᕐᓂᖏᓐᓂᑦ 
ᐱᕋᔭᑕᐅᓯᒪᔪᓄᑦ ᐊᒻᒪ ᓄᓇᓕᕐᒥᐅᑕᓕᒫᓄᑦ.”458 

ᐱᒋᐊᖅᑎᑕᐅᓚᐅᕐᓯᒪᒻᒪᓂᑦ ᓄᖓ ᐃᖅᑲᖅᑐᐃᕕᒃ, 50-ᐸᓗᐃᑦ ᓄᓇᖃᖅᑳᕐᓯᒪᔪᑦ ᖃᓄᐃᓕᑦᓯᔨᐅᔪᑦ 
ᐃᖅᑲᖅᑐᐃᕖᑦ ᓴᖅᑭᖅᑕᐅᓯᒪᓕᖅᑐᑦ ᐊᓯᖏᓐᓂ ᐋᔅᑐᕋᐃᓕᐊᑉ ᓄᓇᓕᖃᕐᕕᖏᓐᓂ ᓂᒋᕐᒥ ᐊᒻᒪ 
ᐅᑭᐅᖅᑕᖅᑐᖏᓐᓂ (ᑖᔅᒪᐃᓂᐊ ᐱᖃᑕᐅᒐᓂ). ᑯᐃᓐᔅᓛᓐᑦ ᒨᕐᕆ ᐃᖅᑲᖅᑐᐃᕖᑦ, ᕕᒃᑑᕆᐊ ᑰᕆ 
ᐃᖅᑲᖅᑐᐃᕖᑦ, ᐊᒻᒪ ᐅᐊᖕᓇᖓᓂ ᐋᔅᑐᕋᐃᓕᐊ ᓄᓇᖃᖅᑳᕐᓯᒪᔪᓄᑦ ᓄᓇᓕᓐᓂ ᐃᖅᑲᖅᑐᐃᕖᑦ ᒪᓕᑉᐸᑦᑐᑦ 
ᐊᔾᔨᐸᓗᖏᓐᓂᑦ ᓄᖓ ᐃᖅᑲᖅᑐᐃᕖᑦ ᐋᖅᑭᑦᓯᒪᓂᖏᑕ. ᓂᐅ ᓴᐅᖦ ᐅᐃᐅᓪᔅ ᐊᒻᒪ ᐋᔅᑐᕋᐃᓕᐊ 
ᐊᖏᔪᖅᑳᖃᕐᕕᖓᓂ ᐊᑐᖅᐸᑦᑐᑦ ᐊᒻᒪᓗᑭᑖᖅ ᐃᖅᑲᖅᑐᐃᕕᒃ ᖃᓄᐃᓕᑦᓯᔨᐅᔪᑦ ᐊᒻᒪᓗᑭᑖᖑᕐᓯᒪᓪᓗᑎᒃ, 
ᐅᐊᖕᓇᒥ ᓄᓇᓕᖃᕐᕕᐅᔪᖅ ᐊᑐᓕᕐᓯᒪᑎᓪᓗᒋᑦ ᐊᔾᔨᒌᖏᑦᑐᓂᑦ ᑲᑎᕐᓱᐃᓕᒪᓪᓗᑎᒃ ᓄᖓ 
ᐃᖅᑲᖅᑐᐃᕕᓕᕆᔾᔪᑎᒥᑦ ᐊᒻᒪ ᐊᒻᒪᓗᑭᑖᒃᑯᑦ ᖃᓄᐃᓕᑦᓯᔨᖃᖅᐸᑦᑐᑎᒃ.459  

ᐱᓕᕆᐊᖑᔪᒥᑦ ᑖᒃᑯᓄᖓᖅᑐᖃᕐᓂᐊᕈᓂ ᐃᖅᑲᖅᑐᐃᕕᓕᕆᔨᓄᑦ, ᐱᕋᔭᓯᒪᔪᖅ ᓄᓇᖃᖅᑳᕐᓯᒪᒋᐊᓕᒃ, 
ᐸᓯᔭᑦᓴᐅᓂᕐᒥᓂᒃ ᐅᖃᕐᓯᒪᓗᓂ ᐅᕝᕙᓘᓐᓃᑦ ᖃᐅᔨᔭᐅᓯᒪᓗᓂ ᐸᓯᔭᑦᓴᐅᓂᕐᒥᓂᒃ ᓯᕗᓪᓕᐹᕐᓯᐅᒻᒥ 
ᑐᓴᕋᓱᓐᓂᕐᒥᑦ, ᐊᒻᒪ ᐊᖏᕐᓯᒪᓗᓂ ᖃᓄᐃᓕᐅᕈᑎᒥᓂᖓ ᓈᓚᑦᑕᐅᖁᓗᓂᐅᒃ ᓄᓇᖃᖅᑳᕐᓯᒪᔪᒃᑯᑦ 
ᐃᖅᑲᖅᑐᐃᕕᓕᕆᓂᕐᒥ. ᐱᓕᕆᔾᔪᑎᐅᔪᑦ ᐊᔾᔨᒌᑦᑐᑦᓴᐅᖏᒃᑲᓗᐊᖅᑎᓪᓗᒋᑦ ᐃᖅᑲᖅᑐᐃᕕᓐᓂ, ᐊᔾᔨᒌᒥᑦ 
ᖃᓄᖅᑑᕈᑎᖃᕋᓱᑦᑐᑦ “ᑐᓵᔭᐅᖁᓪᓗᒋᑦ ᐃᓱᒪᒋᔭᐅᔪᑦ ᓇᓪᓕᐊᓐᓄᑦ ᓄᓇᓕᓐᓄᑦ ᐱᔾᔪᑎᒋᓪᓗᒋᑦ ᓱᓇᑐᐃᓐᓇᐃᑦ 
ᓲᕐᓗ ᐱᕋᔭᓯᒪᔪᖅ ᐅᑎᕆᐊᖃᕐᒪᖔᖅ ᓄᓇᓕᒻᒧᑦ, ᖃᓄᑎᒋ ᐱᒻᒪᕆᐅᓂᖓ ᐱᕋᔭᐅᑎᐅᓯᒪᔫᑉ, ᐱᕋᔭᓯᒪᔫᑉ 
ᐃᓅᓯᒃᑯᑦ ᖃᓄᐃᔾᔪᓯᖓ ᐊᒻᒪ ᖃᓄᐃᑦᑑᓂᖓ ᓈᒻᒪᒍᓇᖕᖑᐊᖅᑑᑉ ᖃᓄᐃᓕᔭᐅᔾᔪᑎᐅᑉ.”460 
ᑕᐃᒪᐃᒃᑲᓗᐊᖅᑎᓪᓗᒋᑦ, ᐃᖅᑲᖅᑐᐃᕕᓕᕆᔩᑦ ᐱᓕᕆᐊᖃᖅᐸᖏᑦᑐᑦ ᓄᓇᖃᖅᑳᕐᓯᒪᔪᓄᑦ ᐱᐅᓯᒃᑯᑦ 
ᒪᓕᒐᖏᓐᓂᑦ. ᑭᓯᐊᓂᓕ, ᐊᑐᖅᐸᑦᑐᑦ ᐋᔅᑐᕋᐃᓕᐊᒥ ᐱᕋᔭᓕᕆᓂᕐᒥᑦ ᒪᓕᒐᕐᓂᑦ ᐊᒻᒪ ᐱᓕᕆᔾᔪᓯᕐᓂᑦ 
ᖃᓄᐃᓕᔭᐅᔾᔪᑎᒥᑦ ᐱᓕᕆᐊᖃᖅᑎᓪᓗᒋᑦ ᓄᓇᖃᖅᑳᕐᓯᒪᔪᓂᑦ ᑭᒃᑯᑐᐃᓐᓇᕐᓂᒃ. ᐊᒻᒪᑦᑕᐅᖅ, “ᐃᖅᑲᖅᑐᐃᔨ 
ᐱᔪᓐᓇᐅᑎᖃᖅᑎᑑᕙᑦᑐᖅ ᖃᓄᐃᓕᔭᐅᔾᔪᑎᖏᒍᑦ ᐱᕋᔭᓯᒪᔫᑉ.”461  

ᐃᖅᑲᖅᑐᐃᕕᓕᕆᔩᑦ, ᑭᓯᐊᓂ, ᐊᔾᔨᖃᓗᐊᖏᒻᒥᔪᑦ ᐊᑐᖅᑕᐅᒐᔪᑦᑐᓂᑦ ᐃᖅᑲᖅᑐᐃᕕᓕᕆᔾᔪᑎᓂᑦ ᐊᒥᓱᓂ 
ᐱᒻᒪᕆᐅᔪᓂ. ᐃᓚᖓᑦ, ᐃᖅᑲᖅᑐᐃᕕᐅᑉ ᐃᓗᐊ ᐃᓪᓗᕈᓯᐅᑉ ᐊᔾᔨᒋᖏᓯᐊᖅᑕᖓ. ᓄᓇᖃᖅᑳᕐᓯᒪᔪᓄᑦ 
ᓴᐃᒻᒪᑏᑦ, ᓴᓇᐅᒐᐃᑦ, ᐊᒻᒪ ᐊᓯᖏᑦ ᐃᓕᖅᑯᕐᓯᒨᖓᔪᑦ ᓱᓇᑐᐃᓐᓇᐃᑦ ᓴᖅᑭᔮᖅᑐᒻᒪᕆᐅᔪᑦ 
ᐃᖅᑲᖅᑐᐃᕕᓐᓂ.462 ᐃᖅᑲᖅᑐᐃᕕᐅᔪᑦ ᐋᖅᑭᑦᓯᒪᓂᕆᕙᑦᑕᖏᓐᓂᑦ ᐊᑐᖏᓪᓗᑎᒃ (ᐃᖅᑲᖅᑐᐃᔨ 
ᑲᑎᒪᑦᓯᑎᓐᓇᒍ ᐊᓯᖏᓐᓂᑦ ᐊᒻᒪ ᖁᑦᓯᓂᖅᐹᖑᓗᓂ ᐃᓗᐊᓂ ᐃᖅᑲᖅᑐᐃᕕᐅᑉ), ᐃᓘᓐᓈᓗᑎᒃ ᐱᖃᑕᐅᔪᑦ, 
ᐱᖃᓯᐅᔾᔭᐅᓗᓂ ᐃᖅᑲᖅᑐᐃᔨ, ᓇᓕᒧᖃᑦᑕᐅᑎᓗᑎᒃ ᐃᔨᖏᑦ ᐃᑦᓯᕚᖅᐸᑦᑐᑦ ᐊᒻᒪᓗᑭᑖᓕᕐᓯᒪᓪᓗᑎᒃ 
ᐅᕝᕙᓘᓐᓃᑦ ᐊᒻᒪᓗᑭᑖᒥᑦ ᓵᒦᑦᑐᑎᒃ.463 ᓄᖓ ᐃᖅᑲᖅᑐᐃᕕᓕᕆᔩᑦ ᑕᖅᑭᐅᑉ ᐃᓗᐊᓂ ᐃᓛᓐᓃᓇᒃᑰᐸᑦᑐᑎᒃ 
ᐅᓪᓗᕐᓂ ᐃᖅᑲᖅᑐᐃᕕᓕᒻᒥ ᐃᖅᑲᖅᑐᐃᕕᒻᒥ, ᐊᒻᒪᓗᑭᑖᑦ ᖃᓄᐃᓕᑦᓯᔨᐅᔪᑦ ᐃᖅᑲᖅᑐᐃᔩᑦ ᐊᑐᖅᑕᐅᕙᑦᑐᑦ 
ᐃᓂᖃᖅᑐᑎᒃ ᓈᒻᒪᒋᔭᐅᔪᒥ ᓄᓇᖃᖅᑳᕐᓯᒪᔪᓄᑦ.464  

ᐊᓯᖏᓐᓄᑦ, ᐅᐸᓗᖓᐃᔭᐅᑎᐅᔪᖅ ᐱᓕᕆᔾᔪᑎᐅᔮᖏᓂᕐᓴᖅ ᐃᖅᑲᖅᑐᐃᕕᓕᕆᔾᔪᑎᐅᕙᑦᑐᓂᑦ, ᐊᒻᒪ 
ᐅᖃᓕᒪᖁᔨᑦᓯᐊᑐᐃᓐᓇᐸᑦᑐᑦ ᐊᒻᒪ ᐊᑐᖁᔨᕙᑦᑐᑎᒃ ᐅᖃᐅᓯᕐᓂᒃ ᑐᑭᓯᓇᓂᕐᓴᓂᑦ ᐃᖅᑲᖅᑐᐃᔨ ᐊᒻᒪ 
ᐱᕋᔭᓯᒪᔪᖅ.465 ᐊᒻᒪᑦᑕᐅᖅ, “ᑐᐊᕕᐊᖑᖏᓂᕐᓴᐅᕙᑦᑐᑦ ᐊᑐᓂ ᐱᓕᕆᐊᖑᔪᑦ ᐃᖅᑲᖅᑐᐃᕕᑐᐃᓐᓇᕐᓂ 

ᑐᐊᕕᐊᖑᕙᑦᑐᓂᑦ.”466 ᐃᖅᑲᖅᑐᐃᕕᓕᕆᔨᑐᐃᓐᓇᐃᑦ ᓈᓚᒍᓐᓇᐸᓪᓚᐃᑎᓪᓗᒋᑦ 50-ᖑᓗᐊᓂᑦ 
ᐱᓕᕆᐊᑦᓴᓂᑦ, ᓄᓇᖃᖅᑳᕐᓯᒪᔪᑦ ᖃᓄᐃᓕᑦᓯᔨᐅᔪᑦ ᐃᖅᑲᖅᑐᐃᕖᑦ ᓈᓚᑐᐃᓐᓇᕆᐊᓖᑦ ᑕᓪᓕᒪᓂᑦ (5) 
ᖁᓕᓄᑦ (10) ᐱᓕᕆᐊᑦᓴᓂᑦ.467 ᐃᓚᒌᖑᔪᑦ ᐊᒻᒪ ᐃᑲᔪᕐᓱᐃᔨᐅᔪᑦ ᐅᐸᖁᔭᐅᑦᑎᐊᐸᑦᑐᑦ ᐊᒻᒪ 
ᐱᖃᑕᐅᕙᓪᓗᑎᒃ ᐱᓕᕆᐊᓂ, ᐱᓗᐊᖅᑐᒥ ᐊᒻᒪᓗᑭᑖᓂ ᐃᖅᑲᖅᑐᐃᕕᓐᓂ. 

ᐱᒻᒪᕆᐅᒻᒥᔪᑦ ᐊᑑᑎᖃᐅᑎᖏᑦ ᐃᓐᓇᑐᖃᐃᑦ ᐅᕝᕙᓘᓐᓃᑦ ᐅᐱᒋᔭᐅᑦᑎᐊᖅᑐᑦ ᑭᒃᑯᑦ. ᐊᑑᑎᖃᐅᑎᖏᑦ 
ᒪᓕᑉᐸᑦᑐᑦ ᓇᒥ ᓄᓇᓕᖃᕐᓂᖏᓐᓂᑦ. ᓄᖓ ᐃᖅᑲᖅᑐᐃᕕᒃᑯᑦ, ᐃᓐᓇᑐᖃᐃᑦ ᐅᕝᕙᓘᓐᓃᑦ ᐅᐱᒋᔭᐅᑦᑎᐊᖅᑐᑦ 
ᑭᒃᑯᑦ ᐅᖃᐅᔾᔪᐃᔨᐅᔪᑦ ᐃᖅᑲᖅᑐᐃᔨᒥᑦ ᖃᓄᐃᓕᔭᐅᒋᐊᖃᕐᓂᖏᓐᓂᑦ ᐃᖅᑲᖅᑐᖅᑕᐅᔪᑦ ᐊᒻᒪ 
“ᐅᖃᖃᑎᖃᖅᐸᑦᑐᑎᒃ ᐱᕋᔭᓯᒪᔪᒥᑦ” ᖃᓄᐃᓕᐅᕈᑎᒥᓂᖏᓐᓂᑦ ᐅᖃᐅᓯᖃᖅᐸᑦᑐᑎᒃ. “ᑕᑎᒋᔭᖃᓗᐊᖅᐸᑦᑐᑦ 
ᐊᑐᕐᓯᒪᔭᕐᒥᓂᒃ ᐊᒻᒪ ᖃᐅᔨᒪᔭᕐᒥᓂᒃ ᐱᕋᔭᓯᒪᔫᑉ ᐱᕈᐃᔾᔪᓯᒥᓂᖓᓐᓂᑦ ᐊᒻᒪ ᐃᓚᖏᓐᓂᑦ, 
ᐅᖃᐅᓯᐅᓗᐊᖅᐸᑦᑐᑎᒃ ᐅᓂᒃᑳᖑᓪᓗᑎᒃ ᐃᓅᓯᖏᓐᓃᖔᖅᑐᓂᑦ ᐅᕝᕙᓘᓐᓃᑦ ᐃᓅᓯᖏᓐᓂᑦ ᐱᕋᔭᓯᒪᔫᑉ 
ᐊᖏᔪᖅᑳᖏᑕ ᐅᕝᕙᓘᓐᓃᑦ ᐸᖅᑭᔨᒋᓯᒪᔭᖏᑕ ᖃᐅᔨᒪᔭᐅᓐᓂᕈᑎᒃ ᐃᓐᓇᑐᖃᕐᒧᑦ ᐅᕝᕙᓘᓐᓃᑦ ᓄᓇᓕᓐᓂ 
ᑭᒡᒐᖅᑐᐃᔨᒧᑦ.”468 ᐃᓐᓇᑐᖃᐃᑦ ᐅᕝᕙᓘᓐᓃᑦ ᓄᓇᓕᓐᓂ ᑭᒡᒐᖅᑐᐃᔩᑦ ᐱᓕᕆᖃᑕᐅᓂᕐᓴᐅᕙᑦᑐᑦ 
ᐊᒻᒪᓗᑭᑖᒥᑦ ᐃᖅᑲᖅᑐᐃᕕᓕᕆᔾᔪᑎᖃᖅᑎᓪᓗᒋᑦ. ᐱᖃᓯᐅᔾᔭᐅᓗᑎᒃ ᖃᓄᖅ ᐋᖅᑭᑦᓱᐃᓂᕐᒥᑦ 
ᖃᓄᐃᓕᔭᐅᔾᔪᑎᐅᓂᐊᖅᑐᒥᑦ, ᐊᔭᐅᕆᕙᒻᒥᔪᑦ ᐱᕋᔭᓯᒪᔪᓂᑦ (ᐊᒻᒪ ᐊᐃᑉᐸᕆᔭᖏᓐᓂᑦ) 
ᖃᐅᔨᒋᐊᖏᓐᓇᖁᕙᑦᑐᒋᑦ ᐱᕋᔭᓯᒪᔪᑦ ᑭᖑᓂᐊᒍᑦ ᓈᓚᓐᓂᐅᓚᐅᖅᑑᑉ.469  

ᐃᓗᓕᖏᒍᑦ, ᓄᓇᖃᖅᑳᕐᓯᒪᔫᓗᑎᒃ ᖃᓄᐃᓕᑦᓯᓂᕐᒥᑦ ᐃᖅᑲᖅᑐᐃᕕᓕᕆᔩᑦ ᐃᓱᒪᒋᔭᐅᔪᑦ ᐊᒥᓱᓂᑦ 
ᐃᑲᔫᑎᖃᕐᓂᖏᓐᓂᑦ: ᒪᑐᐃᖓᓂᕐᓴᐅᖁᔨᔪᓂᑦ ᐊᒻᒪ ᓱᓕᓂᕐᓴᐅᕙᓪᓗᑎᒃ ᑐᓴᐅᒪᑎᑦᑎᕙᓐᓂᒃᑯᑦ ᖃᓄᖅ 
ᐱᕋᔭᖏᓯᒪᔪᑦ ᐊᒻᒪ ᐃᖅᑲᖅᑐᐃᔩᑦ; ᑕᑎᒋᔭᖃᕐᓂᕐᓴᐅᕙᑦᑐᑦ ᓄᓇᖃᖅᑳᕐᓯᒪᔪᓄᑦ ᖃᐅᔨᒪᔭᐅᔪᓂᑦ 
ᖃᓄᐃᓕᔭᐅᔾᔪᑎᑦᓴᓕᕆᑎᓪᓗᒋᑦ ᐱᖃᓯᐅᔾᔭᐅᕙᑦᑐᑎᒃ ᐃᓄᓕᕆᔾᔪᓯᐅᔪᑦ ᐃᓗᐊᓂ ᐃᖅᑲᖅᑐᐃᕕᐅᑉ ᐊᒻᒪ 
ᓯᓚᑖᓂ; ᐊᒻᒪ ᓈᒻᒪᓂᕐᓴᓂᑦ ᖃᓄᐃᓕᑦᓯᔾᔪᑎᖃᕈᓐᓇᖅᑐᑎᒃ ᐱᕋᔭᐃᓯᒪᔫᑉ ᖃᓄᐃᓕᖓᓂᖓ ᐱᓪᓗᒍ.470  

ᐱᓕᕆᐊᖃᕐᓂᖅ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᓂᑦ 

ᓄᓇᖃᖅᑳᕐᓯᒪᔫᓗᑎᒃ ᖃᓄᐃᓕᑦᓯᓂᕐᒥᑦ ᐃᖅᑲᖅᑐᐃᕕᓕᕆᔩᑦ ᐱᕋᔭᐃᓯᒪᔪᒥᑦ ᓵᖓᓗᐊᖅᐸᑦᑐᑦ. 
ᑐᕌᒐᕆᒐᓗᐊᕐᒪᐅᒃ ᓄᖓ ᐃᖅᑲᖅᑐᐃᕕᓕᕆᔨᒃᑯᑦ ᐱᖃᑕᐅᒃᑲᓐᓂᖁᓪᓗᒋᑦ ᐊᒻᒪ ᐃᑲᔪᕐᓱᖅᑕᐅᓂᕐᓴᐅᕙᓪᓗᑎᒃ 
ᐱᕋᔭᑕᐅᓯᒪᔪᑦ, “ᐃᓘᓐᓇᐸᓗᖏᓐᓂ ᓈᓚᒐᓱᓐᓂᐅᔪᓂ, ᐱᕋᔭᑕᐅᓯᒪᔪᑦ ᐅᐸᑉᐸᖏᑦᑐᑦ ᐊᒻᒪ ᐅᐸᒐᐃᒻᒪᑕ, 
ᐃᑲᔪᕐᓱᖅᑕᐅᓗᐊᖅᐸᖏᑦᑐᑦ ᐅᕝᕙᓘᓐᓃᑦ ᐃᑲᔪᕐᓱᖅᑕᐅᖏᓯᐊᒻᒪᕆᑦᑐᑎᒃ.”471 ᓂᐅ ᓴᐅᖦ ᐅᐃᐅᓪᔅ 
ᐃᖅᑲᖅᑐᐃᕕᖏᓐᓂ, ᑭᓯᐊᓂ, ᐊᔭᐅᕆᕙᑦᑐᑦ ᐱᕋᔭᑕᐅᓯᒪᔪᓂᑦ ᐅᐸᖁᔭᐅᕙᑦᑐᑎᒃ ᐊᒻᒪ 
ᐱᖃᑕᐅᖁᔭᐅᕙᑦᑐᑎᒃ ᐱᓕᕆᔾᔪᑎᓂ.472 

ᐊᒻᒪᑦᑕᐅᖅ, ᐃᖅᑲᖅᑐᐃᕕᓕᕆᔩᑦ ᐱᑐᐃᓐᓇᐅᖏᒻᒥᔪᑦ ᐃᓱᒪᑦᓴᕐᓯᐅᕈᑎᖏᑎᒍᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ 
ᐱᑦᑎᐊᖏᔾᔪᑎᐅᕙᑦᑐᓂᑦ. ᐃᖅᑲᖅᑐᐃᕕᓐᓂ ᐱᓕᕆᐊᖃᖅᐸᖏᑦᑐᑦ ᓄᓕᐊᕐᓂᒃᑯᑦ ᐱᑦᑎᐊᖏᔾᔪᑎᒥᓂᕐᓂᒃ 
ᓱᕈᓯᕐᓂᑦ. ᕕᒃᑑᕆᐊ ᑰᕆ ᐃᖅᑲᖅᑐᐃᕕᓐᓂ ᐱᖃᓯᐅᔾᔨᕙᖏᑦᑐᑦ ᐱᕋᔭᐅᑎᓂᑦ ᐱᔾᔪᑎᓕᓐᓂᑦ ᐃᓚᒌᒃᑯᑦ 
ᐱᑦᑎᐊᕐᓯᒪᖏᑦᑐᓂᑦ ᑎᓕᓯᔾᔪᑎᓂᑦ, ᐊᖏᕐᕋᓂ ᐱᑦᑎᐊᖏᓂᒃᑯᑦ ᐱᕋᔭᐅᑎᐅᕙᑦᑐᑦ ᐃᖅᑲᖅᑐᐃᔾᔪᑎᐅᕙᑦᑐᑦ 
ᐋᓐᓂᕐᓯᔪᕕᓂᐅᓂᖏᓐᓂᑦ ᐅᕝᕙᓘᓐᓃᑦ ᐊᓯᖏᓐᓂᑦ ᐱᑦᑎᐊᖏᔾᔪᑎᐅᓯᒪᔪᑦ ᐱᕋᔭᐅᑎᐅᕙᑦᑐᑦ 
ᓈᓚᑦᑕᐅᕙᒃᑲᓗᐊᕐᒪᑕ ᑕᐃᑲᓂ ᐃᖅᑲᖅᑐᐃᕕᒻᒥ. ᐅᐊᖕᓇᒥ ᓄᓇᓕᖃᕐᕕᐅᔪᑦ ᐊᑐᐊᒐᖏᑦ 
ᖃᐅᔨᓴᑦᓯᐊᖁᔨᕙᑦᑐᑦ ᐱᓕᕆᐊᖃᖅᑐᖃᖅᑎᓪᓗᒍ ᐃᓚᒌᒃᑯᑦ ᐱᑦᑎᐊᖏᔾᔪᑎᓂᑦ. ᓂᐅ ᓴᐅᖦ ᐅᐃᐅᓪᔅ 
ᐃᖅᑲᖅᑐᐃᕕᖏᓐᓂ ᐱᖃᓯᐅᔾᔨᕙᖏᑦᑐᑦ ᐃᓘᓐᓇᑦᓯᐊᖏᓐᓂᑦ ᓄᓕᐊᕐᓂᒃᑯᑦ ᐱᑦᑎᐊᖏᔾᔪᑎᒥᓂᕐᓂᒃ 
ᐱᕋᔭᐅᑎᐅᓯᒪᔪᓂᑦ. ᑭᓯᐊᓂᓕ, ᑕᐃᒪᐃᑦᑐᓂᑦ ᐱᑐᐃᓐᓇᐅᖏᔾᔪᑎᖃᖏᑦᑐᑦ ᐅᕝᕙᓘᓐᓃᑦ 
ᖃᐅᔨᒪᒋᐊᕆᑦᓰᖁᔨᔾᔪᑎᖃᕈᑎᒃ ᐊᓯᖏᓐᓂ ᓄᓇᓕᖃᕐᕕᓐᓂ ᐊᒻᒪ ᐅᑭᐅᖅᑕᖅᑐᒥ ᓄᓇᓕᖃᕐᕕᓐᓂ.473  

ᐃᓖᓇ ᒫᕐᓯᐊᑎ (Marchetti) ᖃᐅᔨᓴᕐᓯᒪᔪᒻᒪᕆᐅᔪᖅ ᐱᖃᑕᐅᓗᑎᒃ ᓂᐅ ᓴᐅᖦ ᐅᐃᐅᓪᔅ ᐃᖅᑲᖅᑐᐃᕕᖏᑦ 
ᐊᒻᒪ ᑯᐃᓐᔅᓛᓐᑦ ᒨᕐᕆ ᐃᖅᑲᖅᑐᐃᕖᑦ ᓇᓗᓇᐃᔭᐃᓇᓱᐊᖅᑐᓂ ᖃᓄᑎᒋ ᑕᒪᒃᑯᐊ ᐃᖅᑲᖅᑐᐃᕖᑦ 
ᐱᓕᕆᐊᖃᕈᓐᓇᕐᒪᖔᑕ ᐱᕋᔭᑕᐅᓯᒪᔪᑦ ᑭᖕᖒᒪᔭᒐᖏᓐᓂᑦ ᐊᒻᒪ ᐱᕋᔭᑕᐅᓯᒪᔪᑦ 
ᐊᑦᑕᓇᖅᑐᒦᒋᐊᖃᖏᓐᓂᖏᓐᓂᑦ ᐱᓪᓗᒋᑦ ᐊᐃᑉᐸᕇᒃᑯᑦ ᐱᑦᑎᐊᖃᑦᑕᐅᑎᖏᔾᔪᑎᓂ (IPV).474 
ᐅᖃᐅᓯᖃᖅᑐᖅ ᓵᓚᒋᖃᑦᑕᐅᑎᓇᓱᐊᕈᑎᓂᑦ ᐃᓱᒫᓘᑎᐅᔪᓂᑦ ᐅᖃᐅᓯᐅᓯᒪᔪᓂᑦ ᐊᑦᑐᐊᑎᓪᓗᒋᑦ 
ᐃᖅᑲᖅᑐᐃᕕᓕᕆᓂᐅᑉ ᐱᓕᕆᔾᔪᓯᖏᓐᓂᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᓂ. ᐊᐃᑉᐸᖓᒍᑦ, 
ᐊᕐᓇᓂᒃ ᓯᕐᓈᖅᑏᑦ ᐃᓕᓴᐃᔩᑦ ᐊᒻᒪ ᐊᕐᓇᐃᑦ ᐱᔭᕆᐊᓕᖏᓐᓂᑦ ᐱᓇᓱᐊᖅᑏᑦ ᐅᖃᐅᓯᖃᖅᐸᑦᑐᑦ ᓴᐳᔾᔨᓂᕐᒥᑦ 
ᐱᕋᔭᑕᐅᓯᒪᔪᓂᑦ ᓴᖏᓂᖃᕐᓂᒃᑯᑦ ᐊᔾᔨᒌᖏᔾᔪᑎᐅᕙᑦᑐᓂᑦ ᐊᑐᖅᑕᐅᔪᓐᓇᖅᑐᓂᑦ ᐃᖅᑲᖅᑐᐃᕕᓕᕆᔾᔪᑎᓂ 
(ᓲᕐᓗ, ᐃᓕᕋᓱᐊᑎᑦᑎᓂᒃᑯᑦ ᐅᖃᐅᓯᒃᑯᑦ ᐅᕝᕙᓘᓐᓃᑦ ᐱᐅᓯᖓᒍᑦ ᐱᕋᔭᐃᓯᒪᔫᑉ ᐅᕝᕙᓘᓐᓃᑦ 
ᒥᑭᓪᓕᑎᕆᓪᓗᑎᒃ ᐋᓐᓂᕈᑎᐅᓯᒪᔪᓂᑦ ᐱᕋᔭᑕᐅᓯᒪᔪᒧᑦ ᐊᒻᒪ ᑭᖕᖒᒪᒋᓕᖅᑕᖏᓐᓂᑦ). ᐊᓯᐊᒍᖔᕐᓕ, 
ᑕᐃᒃᑯᓄᖓ ᓄᓇᖃᖅᑳᕐᓯᒪᔪᒃᑯᑦ ᐱᓕᕆᐊᖃᖅᐸᑦᑐᑦ ᑐᕌᖓᓗᐊᖅᐸᑦᑐᑦ ᐊᑐᖅᑕᐅᔪᒥᑦ ᐊᒻᒪ ᐱᐅᖏᑐᒃᑯᑦ 
ᐊᑦᑐᐃᔾᔪᑎᐅᓯᒪᔪᓂᑦ ᐊᐅᓚᑕᐅᓕᕐᓂᕐᒥᑦ ᐊᒻᒪ ᐃᓄᒋᐊᑦᑐᓕᕆᓂᒃᑯᑦ ᐱᐅᑦᓴᖏᓐᓂᐅᕙᑦᑐᒥᑦ ᐊᓯᖏᓐᓂᑦ 
ᓄᓇᓕᓐᓂ, ᐱᕋᔭᑕᐅᓯᒪᔪᓂ, ᐊᒻᒪ ᐱᕋᔭᐃᓯᒪᔪᓂ.475 

ᒪᓕᑦᑐᒋᑦ ᐊᐱᕐᓱᕐᓂᕆᓯᒪᔭᖏᑦ ᐃᖅᑲᖅᑐᐃᔨᓂᑦ, ᐃᓐᓇᑐᖃᕐᓂᒃ, ᐃᓚᒌᒃᑯᑦ ᐱᑦᑎᐊᖃᑦᑕᐅᑎᕙᖏᑦᑐᓂᑦ 
ᐃᑲᔪᕐᓱᐃᔨᓂᑦ, ᐊᒻᒪ ᐊᓯᖏᓐᓂᑦ ᐃᖅᑲᖅᑐᐃᓕᕆᖃᑕᐅᕙᑦᑐᓂᑦ, ᒫᓯᐊᑎ (Marchetti) ᖃᐅᔨᓚᐅᖅᑐᖅ, 
“ᑭᓇᐅᓂᒃᑯᑦ ᓴᖏᓂᐅᕙᑦᑐᑦ ᐊᔾᔨᒌᖏᔾᔪᑎᐅᔪᑦ ᐱᑕᖃᒐᔪᑦᑐᑦ ᐊᒻᒪ ᐅᖃᐅᓯᐅᓗᐊᖅᐸᒐᑎᒃ 
ᓄᓇᖃᖅᑳᕐᓯᒪᔪᒃᑯᑦ ᖃᓄᐃᓕᑦᓯᔨᒃᑯᑦ ᐃᖅᑲᖅᑐᐃᕕᖏᓐᓂ ᑐᓴᕋᓱᓐᓂᖃᖅᑎᓪᓗᒋᑦ.”476 ᐊᐱᕐᓱᖅᑕᐅᔪᓄᑦ 
ᐱᖃᑕᐅᔪᑦ ᐅᖃᖅᐸᓚᐅᖅᑐᑦ ᐃᓐᓇᑐᖃᐃᑦ ᐃᖅᑲᖅᑐᐃᔨᓪᓘᓐᓃᑦ ᐊᑐᖅᑐᓂᑦ ᐱᓕᒻᒪᓴᕐᓯᒪᕙᖏᒻᒪᑕ 
ᓇᓗᓇᐃᔭᐃᑎᐅᔪᓐᓇᖅᑐᓂᑦ ᐊᒻᒪ ᐱᓕᕆᔾᔪᑎᐅᔪᓐᓇᖅᑐᓂᑦ ᓴᖏᓂᖃᕐᓂᒃᑯᑦ ᐊᔾᔨᒌᖏᔾᔪᑎᐅᕙᑦᑐᓂᑦ ᐊᒻᒪ 
ᐱᕕᖃᖅᑎᑕᐅᕙᖏᓐᓂᖏᓐᓂᑦ ᐃᖅᑲᖅᑐᐃᕕᓕᕆᓂᖏᓐᓂ ᖃᐅᔨᒪᒋᐊᕐᓂᕐᒥᑦ ᐊᒻᒪ ᑐᑭᓯᒋᐊᕐᓂᕐᒥᑦ 
ᖃᓄᐃᔾᔪᓯᐅᕙᑦᑐᑦ ᓴᖏᓂᖃᕐᓂᒃᑯᑦ ᐊᔾᔨᒌᖏᔾᔪᑎᐅᑉ. 

ᑕᐃᒪᐃᒃᑲᓗᐊᖅᑎᓪᓗᒍ, ᐱᖃᑕᐅᓚᐅᖅᑐᑦ ᐃᓱᒪᕙᓚᐅᖅᑐᑦ ᐃᓚᒋᔭᐅᓂᖏᑦ ᐃᓐᓇᑐᖃᐃᑦ ᐊᒻᒪ 
ᐱᕋᔭᑕᐅᓯᒪᔪᑦ ᐅᓂᒃᑳᖃᕈᓐᓇᖅᑎᑕᐅᕙᓐᓂᖏᑦ ᐃᓕᖅᑯᓯᒃᑯᑦ ᓈᒻᒪᑦᑐᒥ ᐊᕙᑎᓕᒻᒥ 
ᐱᓗᐊᔾᔭᐃᕐᓯᒪᐅᑎᐅᕙᓚᐅᖅᑐᑦ ᓴᖏᓂᖃᕐᓂᒃᑯᑦ ᐊᔾᔨᒌᖏᔾᔪᑎᓂᑦ – ᐱᑕᖃᓗᐊᖅᐸᖏᑦᑐᓂᑦ 
ᐃᖅᑲᖅᑐᐃᕕᓕᕆᔾᔪᑎᐅᕙᑦᑐᓂᑦ ᐊᑐᖅᑕᐅᖏᓐᓇᐸᑦᑐᓂᑦ. ᐊᒻᒪᑦᑕᐅᖅ, ᐃᖅᑲᖅᑐᐃᕕᓐᓂ ᐱᖃᑕᐅᕙᑦᑐᑦ 
ᑕᑯᓐᓇᓂᕐᓴᐅᔪᓐᓇᕐᒪᑕ ᐱᑦᑎᐊᖏᔾᔪᑎᒥᑦ ᐃᓚᒌᓐᓂᒃᑰᖓᓪᓗᒋᑦ ᐃᓄᑑᓂᒃᑰᖏᑦᑐᖅ, ᐱᓪᓗᒋᑦ 
ᐱᒻᒪᕆᐅᓂᖏᑦ ᐃᓚᒌᓐᓂᒃᑯᑦ ᑲᑐᔾᔨᓂᖅ ᐃᓗᖏᓐᓂ ᐋᔅᑐᕋᐃᓕᐊᒥ ᓄᓇᖃᖅᑳᕐᓯᒪᔪᑦ ᐃᓕᖅᑯᓯᖏᓐᓂ ᐊᒻᒪ 
ᖃᐅᔨᒪᔭᐅᓂᖏᓐᓂᑦ ᑕᒪᒃᑮᑦ ᓄᓇᖃᖅᑳᕐᓯᒪᔪᑦ ᐊᖑᑏᑦ ᐊᒻᒪ ᐊᕐᓇᐃᑦ ᐊᔾᔨᒌᓂᑦ ᐊᐅᓚᑕᐅᒋᐊᕐᓂᒃᑯᑦ 
ᐊᑐᕐᓯᒪᑎᓪᓗᒋᑦ ᐱᐅᒋᔭᐅᖏᓂᒃᑯᑦ ᐊᑐᖅᑎᑕᐅᑦᑕᐃᓕᒪᓂᕐᒥᑦ. ᑕᒪᓐᓇ ᐱᓪᓗᒍ, ᒪᓕᑦᑐᒍ ᒫᓯᐊᑎ 
(Marchetti) ᐅᖃᐅᓯᖏᑦ, “ᐱᑕᖃᕐᓂᖏᑦ ᐃᓕᖅᑯᓯᒃᑯᑦ ᓈᒻᒪᑦᑐᓂᑦ ᐱᔪᓐᓇᐅᑎᓕᓐᓂᑦ ᐊᒻᒪ 
ᑕᑯᓐᓇᖅᑕᐅᓗᑎᒃ ᐋᓐᓂᕈᑎᐅᓯᒪᔪᑦ ᐊᐅᓚᑕᐅᒋᐊᕐᓂᕐᒥᑦ ᐱᕋᔭᓯᒪᔪᒥᑦ ᓵᖓᑎᑦᑎᕙᑦᑐᑎᒃ ᓱᓇᒧᑦ 
ᑐᑭᖃᕐᓂᕐᓴᒧᑦ ᐊᒻᒪ, ᑕᐃᒪᐃᓐᓂᖏᓐᓂᑦ, ᐱᒻᒪᕆᐅᔮᖏᓂᕐᓴᐅᓗᑎᒃ ᐊᑐᖅᑕᐅᖏᓐᓇᐸᑦᑐᓂᑦ 
ᐃᖅᑲᖅᑐᐃᕕᓕᕆᔾᔪᑎᓂᑦ.”477  

ᒫᓯᐊᑎ (Marchetti) ᖃᐅᔨᓴᕆᐊᓚᐅᖅᑐᖅ ᑕᒪᑦᓱᒥᖓ ᐊᐱᕐᓱᑲᓐᓂᖅᑐᓂ 30-ᓂ ᐊᐃᑉᐸᕐᒥᓂᒃ 
ᐱᑦᑎᐊᕐᓯᒪᖏᑦᑐᓂᑦ ᓄᓇᖃᖅᑳᕐᓯᒪᔪᒃᑯᑦ ᖃᓄᐃᓕᔭᐅᓂᐊᕐᓂᖏᓐᓂᑦ ᐃᖅᑲᖅᑐᐃᕕᓕᕆᓂᒃᑯᑦ. 
ᐃᓘᓐᓇᑦᓯᐊᑎᒃ ᐊᑕᐅᓯᖅ ᐱᖃᑕᐅᒐᓂ ᐱᖃᑕᐅᓚᐅᖅᑐᓂ ᐃᓱᒪᓚᐅᖅᑐᑦ ᑕᒪᓐᓇ ᐅᐸᓗᖓᐃᔭᐅᑎᐅᔪᖅ 
ᐊᔾᔨᒌᑎᑦᑎᓂᕐᓴᐅᓂᖓᓂᑦ ᐃᖅᑲᖅᑐᐃᕕᓕᕆᔾᔪᑎᐅᕙᑦᑐᓂᑦ, “ᐱᔾᔪᑎᒋᓪᓗᒋᑦ ᖃᓄᐃᓕᔭᐅᓂᖓᓄᑦ 
ᐱᔾᔪᑎᐅᔪᖅ ᐅᕝᕙᓘᓐᓃᑦ ᐱᔾᔪᑎᒋᓪᓗᒍ ᖃᓄᖅ ᖃᓄᐃᓕᔭᐅᔾᔪᑎᐅᔪᖅ ᐱᓕᕆᐊᖑᓚᐅᕐᓂᖓᓂᑦ.” 
ᑕᑯᓐᓇᖅᑐᒋᑦ ᐃᓗᓕᖏᑦ ᓄᓇᓕᓐᓂ ᓄᓇᖃᖅᑳᕐᓯᒪᔪᓄᑦ ᐃᓕᖅᑯᓯᖏᑕ, ᐅᐸᓗᖓᐃᔭᐅᑎ “ᐊᓯᔾᔩᔪᕕᓂᖅ 
ᖃᓄᐃᓕᔭᐅᔾᔪᑎᒃᑯᑦ ᓴᖅᑭᖅᑕᐅᔪᑦ ᐊᑲᐅᓂᕐᓴᒃᑯᑦ ᐱᑕᖃᖅᑎᑦᑎᓕᕐᒪᑦ ᐱᓪᓗᐊᑕᐅᔪᓂᑦ ᑭᖕᖒᒪᒐᖏᓐᓂᑦ 

ᐊᐃᑉᐸᕇᒃᑯᑦ ᐱᑦᑎᐊᕐᓂᖏᑦᑐᒧᑦ ᐅᕝᕙᓘᓐᓃᑦ ᓈᒪᒋᔭᐅᓂᕐᓴᐅᓗᓂ ᖃᓄᐃᓕᑦᓯᔾᔪᑎᖓ ᐃᖅᑲᖅᑐᐃᔨᐅᑉ 
ᐅᐱᓐᓇᕋᓂ ᖃᓄᐃᓕᔭᐅᔾᔪᑎᐅᔪᑦ ᐋᖅᑭᑦᑕᐅᓯᒪᒻᒪᑕ ᐊᑕᐅᑦᑎᒃᑯᑦ, ᐊᒻᒪ ᐋᖅᑭᑦᑕᐅᓂᖅᑐᑎᒃ, ᑲᑎᒪᔪᓄᑦ 
ᐃᓐᓇᑐᖃᕐᓄᑦ ᐅᕝᕙᓘᓐᓃᑦ ᓄᓇᓕᓐᓂᑦ ᑭᒡᒐᖅᑐᐃᔨᓄᑦ.”478 ᐱᓗᐊᖅᑐᒥ, ᖃᐅᔨᓚᐅᕐᒥᔪᖅ, 
“ᓇᓗᓇᐃᔭᐃᑎᖃᓚᐅᖏᓯᐊᖅᑐᑦ ᑲᑐᔾᔨᖃᑎᒌᓐᓂᒃᑯᑦ ᓄᓇᖃᖅᑳᕐᓯᒪᔪᓂᑦ ᖃᓄᐃᓕᑦᓯᔾᔪᑎ 
ᐃᖅᑲᖅᑐᐃᕕᓕᕆᔾᔪᑎᐅᔪᖅ ᐸᕝᕕᓴᑦᑕᐅᒐᔭᕐᓂᖏᓐᓂᑦ ᐅᕝᕙᓘᓐᓃᑦ ᐅᓗᕆᐊᓇᖅᑐᒦᓕᕐᓗᑎᒃ ᐱᔾᔪᑎᐅᓗᑎᒃ 
ᐃᓗᓕᖃᐅᖅᑐᑦ ᐃᓚᒌᒃᑯᑦ ᐊᒻᒪ ᐱᐅᓯᒃᑯᑦ ᐱᔾᔪᑎᐅᕙᑦᑐᑦ ᐱᓪᓗᒍ ᐊᐃᑉᐸᕐᒥᓂᒃ ᐱᑦᑎᐊᕐᓯᒪᖏᑦᑐᖅ.”479  

ᐊᓯᔾᔨᐅᑎᒃᑯᑦ ᐊᓯᔾᔨᕈᓐᓇᑐᐃᓐᓇᕆᐊᓖᑦ 

ᒫᕐᓯᐊᑎ (Marchetti) ᐊᒻᒪ ᐱᓕᕆᖃᑎᖓ ᑳᖦᓖᓐ ᑕᐃᓕ (Daly) ᐋᔩᖃᑎᖃᕐᓯᒪᔫᒃ ᓄᓇᖃᖅᑳᕐᓯᒪᔪᒃᑯᑦ 
ᖃᓄᐃᓕᔭᐅᓂᐊᕐᓂᖏᓐᓂᑦ ᐃᖅᑲᖅᑐᐃᕕᓕᕆᓂᒃᑯᑦ ᓴᖅᑮᔪᓐᓇᕐᓂᖏᓐᓂᑦ ᐊᓯᔾᔨᐅᑎᒃᑯᑦ 
ᐊᓯᔾᔩᔪᓐᓇᕐᓂᖏᓐᓂᑦ ᐃᖅᑲᖅᑐᐃᕕᓕᕆᔾᔪᑎᓂᑦ. ᐃᓚᖏᓐᓂ ᐱᓕᕆᐊᓂ, ᐃᖅᑲᖅᑐᐃᕕᓕᕆᔨᒃᑯᑦ 
ᓴᖅᑭᓚᐅᖅᑐᑦ ᐱᔾᔪᑎᐅᓗᑎᒃ ᓄᓇᖃᖅᑳᕐᓯᒪᔪᓄᑦ ᖃᓄᐃᓕᐅᕈᑎᒍᑦ ᐊᓯᔾᔩᒐᓱᓐᓂᕐᒥᑦ. ᑕᒪᓐᓇ ᐱᓪᓗᒍ, 
ᐃᖅᑲᖅᑐᐃᕕᓕᕆᔨᒃᑯᑦ “ᒐᕙᒪᓕᕆᓂᒃᑯᑦ ᐊᑐᕈᒪᓂᕐᒥᑦ ᐱᕈᐃᒃᑲᓂᕐᓂᕐᒥᒃ ᐊᒻᒪ ᐱᔪᓐᓇᐅᑎᑖᖅᑎᑕᐅᓗᑎᒃ 
ᓄᓇᖃᖅᑳᕐᓯᒪᔪᓄᑦ ᓄᓇᓕᐅᔪᑦ ᐊᖏᓂᕐᓴᓂᑦ ᑕᑎᒋᔭᐅᔾᔪᑎᑦᓴᓂᑦ ᓴᖅᑮᕙᓪᓗᑎᒃ ᐊᒻᒪ ᑲᑐᔾᔨᖃᑎᒌᒍᑎᑦᓴᓂᑦ 
ᓄᓇᖃᖅᑳᕐᓯᒪᔪᓄᑦ ᓄᓇᓕᓐᓄᑦ, ᐃᖅᑲᖅᑐᐃᕕᓕᕆᔨᓄᑦ ᐊᒻᒪ ᓄᓇᖃᖅᑳᕐᓯᒪᔪᓂᑦ ᐱᕋᔭᓯᒪᔪᓂᑦ, ᐊᒻᒪ 
ᐊᓯᔾᔨᖅᑕᐅᓗᑎᒃ ᐃᖅᑲᖅᑐᐃᕕᓕᕆᓂᒃᑯᑦ ᓴᖅᑭᐸᑦᑐᑦ ᑎᑭᔭᐅᕙᓐᓂᖏᒍᑦ “ᖃᓪᓗᓈᓄᑦ” 
ᐃᖅᑲᖅᑐᐃᕕᓕᕆᓂᕐᒥᑦ ᐊᑲᐅᓂᕐᓴᒃᑯᑦ ᓴᖅᑭᔮᖁᓪᓗᒋᑦ ᓄᓇᖃᖅᑳᕐᓯᒪᔪᓄᑦ ᖃᐅᔨᒪᔭᐅᔪᑦ ᐊᒻᒪ 
ᐅᑉᐱᕆᔭᐅᔪᑦ.”480  

ᐱᔾᔪᑎᒋᓪᓗᒋᑦ ᐱᒻᒪᕆᒃᑯᑦ ᐊᑑᑎᒋᕙᑦᑕᖏᑦ ᐃᓐᓇᑐᖃᐃᑦ ᐊᒻᒪ ᓄᓇᓕᓐᓂᑦ ᑭᒡᒐᖅᑐᐃᔨᐅᔪᑦ 
ᐃᖅᑲᖅᑐᐃᕕᓕᕆᓂᒃᑯᑦ, ᐃᓕᖅᑯᓯᐅᔪᑦ ᓴᖅᑮᔪᓐᓇᖅᑐᑦ “ᓂᑦᓰᓂᖅ ᐊᓯᔾᔩᓂᕐᒥᑦ” ᐅᑯᐊ ᐊᑐᖅᑐᒋᑦ 
“ᓴᖅᑮᑲᓐᓂᕐᓂᖅ ᓄᓇᖃᖅᑳᕐᓯᒪᔪᓄᑦ ᐅᑉᐱᕆᔭᐅᔪᓂᑦ, ᐊᒻᒪ ᐃᖅᑲᐃᑎᑕᐅᕙᓐᓂᒃᑯᑦ ᐃᓕᖅᑯᓯᒃᑯᑦ 
ᐃᑦᑕᕐᓂᓴᐅᔪᓂᑦ ᐊᒻᒪ ᓇᓗᓇᐃᔭᐃᑎᓂᑦ, ᐃᑉᐱᒋᒻᒥᓗᒋᑦ ᐃᓐᓇᑐᖃᕆᔭᐃᑦ, ᐊᒻᒪᑦᑕᐅᖅ ᐃᓚᒋᔭᐅᔪᑦ 
ᓇᒥᑐᐃᓐᓇᖅ, ᐊᒻᒪ ᐊᐃᑉᐸᕆᔭᐅᔪᑦ.”481 ᑭᓯᐊᓂᑦᑕᐅᖅ, ᑎᑎᕋᖅᑏᑦ ᖃᐅᔨᒪᖁᔨᔪᑦ 
ᐃᖅᑲᖅᑐᐃᕕᓕᕆᔨᑑᖏᑦᑐᑦ ᐋᖅᑮᔪᓐᓇᖏᒻᒪᑕ ᐊᑦᑐᐃᔾᔪᑎᐅᔪᓂᑦ ᓱᓕ ᐊᑐᖅᑕᐅᔪᓂᑦ ᐊᐅᓚᑕᐅᓕᕐᓂᕐᒥᑦ 
ᓄᓇᖃᖅᑳᕐᓯᒪᔪᑦ ᓄᓇᓕᖏᓐᓂ. “ᐊᓯᖏᓐᓂᑦ ᐃᑲᔫᑎᑦᓴᓂᑦ ᐊᒻᒪ ᐋᖅᑭᑦᑕᐅᓯᒪᔪᓂᑦ ᐊᓯᔾᔩᒋᐊᖃᕐᒥᔪᑦ. 
ᐱᖃᓯᐅᔾᔭᐅᓗᑎᒃ ᑮᓇᐅᔭᓕᕆᓂᒃᑯᑦ ᐱᕙᓪᓕᐊᑎᑦᑎᓂᖅ ᐊᒻᒪ ᐱᓕᕆᐊᑦᓴᓂᑦ, ᐊᒻᒪ ᐊᑲᐅᓂᕐᓴᓂᑦ 
ᐃᓕᓐᓂᐊᕈᑎᑦᓴᓂᑦ ᐊᒻᒪ ᐃᓗᓯᓕᕆᓂᒃᑯᑦ ᓴᖅᑭᐸᑦᑐᓂᑦ, ᐃᓘᓐᓇᑦᓯᐊᑎᒃ ᐱᓕᕆᐊᖑᒋᐊᖃᕐᓂᐊᖅᑐᑦ 
ᐃᓗᐊᓃᓪᓗᑎᒃ ᓄᓇᖃᖅᑳᕐᓯᒪᔪᒃᑯᑦ ᐱᔪᒪᓂᒃᑯᑦ.”482  

ᓄᓇᖃᖅᑳᕐᓯᒪᔪᒃᑯᑦ ᖃᓄᐃᓕᔭᐅᓂᐊᕐᓂᖏᓐᓂᑦ ᐃᖅᑲᖅᑐᐃᕕᓕᕆᔨᖏᑦ ᐋᔅᑐᕋᐃᓕᐊᑉ ᓴᖅᑮᓯᒪᔪᑦ 
ᖃᓄᖅᑑᕈᑎᒥᑦ ᖃᐅᔨᒪᓂᕐᒥᑦ ᐊᒻᒪ ᑲᑎᕐᓱᐃᕙᓐᓂᕐᒥᑦ ᓄᓇᖃᖅᑳᕐᓯᒪᔪᓄᑦ ᐱᔾᔪᓯᐅᔪᓂᑦ ᖃᐅᔨᒪᓂᕐᒥᑦ ᐊᒻᒪ 
ᐊᑲᐅᖏᓕᐅᕈᑎᓂᑦ ᐋᖅᑭᑦᓱᐃᓂᕐᒥᑦ ᐃᖅᑲᖅᑐᐃᕕᓕᕆᔾᔪᑎᖏᓐᓄᑦ. ᑕᒪᓐᓇ ᐱᔾᔪᑎᐅᓗᓂ, 
ᐊᑑᑎᖃᑦᑎᐊᖅᑐᑦ ᑲᓇᑕᐅᑉ ᐅᑭᐅᖅᑕᖅᑐᖏᓐᓂ ᐊᒻᒪ ᐊᖏᓂᕐᓴᒃᑯᑦ ᖃᐅᔨᒪᔭᐅᓕᕈᓐᓇᖅᑐᑎᒃ ᐊᒻᒪ 
ᐊᑐᖅᑕᐅᕙᓕᕐᓗᑎᒃ ᐃᓄᐃᑦ ᐃᓕᖅᑯᓯᖏᑦ ᐊᒻᒪ ᐊᑲᐅᖏᓕᐅᕈᑎᓂᑦ ᐋᖅᑭᑦᓱᐃᔾᔪᑎᖏᑦ ᐊᐅᓚᑦᑎᔾᔪᑎᖏᓐᓂ 
ᐅᑭᐅᖅᑕᖅᑐᒥ ᐃᖅᑲᖅᑐᐃᕕᓕᕆᔾᔪᑎᐅᔪᑦ. ᐊᑕᐅᓯᖅ ᓄᓇᕘᒥᐅᑕᖅ ᐱᓕᕆᔨ ᐅᖃᓚᐅᕐᒪᑦ, “ᓈᒻᒪᖏᑦᑐᖅ 
ᖃᐅᔨᒪᔭᑐᐊᕆᓗᒋᑦ ᑎᑎᕋᕐᓯᒪᔪᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪ ᐃᓄᖕᓄᑦ ᐃᓄᓕᕆᓂᒃᑯᑦ ᐅᑉᐱᕆᔭᐅᔪᑦ. 
ᐊᒻᒪ ᓯᕗᓪᓕᖅᐹᒧᑐᐃᓐᓇᖅ ᒪᑉᐱᒐᕐᒨᑐᐃᓐᓇᕆᐊᖃᖏᑦᑐᑦ ᑎᑎᖅᑲᐃᑦ. ᐃᓗᐊᓅᖅᑲᖅᑕᐅᒋᐊᓖᑦ 
ᐃᓘᓐᓇᑦᓯᐊᖏᓐᓄᑦ ᐱᓕᕆᔾᔪᑎᒋᕙᑦᑕᑦᑕ.” ᑭᓯᐊᓂᑦᑕᐅᖅ, ᐊᖅᑯᑎᑦᓴᓂᑦ ᐊᓯᖏᓐᓂᑦ 
ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᑕᖃᕈᓐᓇᓯᐊᕐᒥᔪᖅ, ᐃᓚᖓᑦ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᐅᓗᓂ.  

ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ 

ᐃᓱᒪᒋᔭᕋᓕ ᑭᐅᔾᔪᑎᓪᓚᕆᐅᔪᑦ ᑕᒪᒃᑯᓄᖓ ᐊᒥᓲᓂᕐᓴᓄᑦ ᐱᓇᓱᐊᕐᓂᖅ ᐊᒻᒪ 
ᐱᓕᕆᔾᔪᑎᑦᓴᓕᐅᕐᓂᖅ ᓄᓇᓕᓐᓂ, ᐱᒋᐊᕈᑎᑦᓴᖏᓐᓂᑦ ᓈᒻᒪᒌᖃᑦᑕᐅᑎᖏᑦᑐᓂᑦ 
ᐋᖅᑭᑦᓱᐃᓇᓱᐊᕈᑎᑦᓴᖏᓐᓂᑦ ᓇᖕᒥᓂᖅ.  

ᐱᔾᔪᑎᒋᓪᓗᒍ ᓇᓗᓇᐃᔭᐃᓇᓱᐊᕐᓂᖅ ᐸᓯᔭᑦᓴᐅᔪᓂᑦ ᐅᕝᕙᓘᓐᓃᑦ ᐸᓯᔭᑦᓴᐅᖏᔾᔪᑎᖏᓐᓂᑦ ᑭᓇᐅᑉ 
ᐸᓯᔭᐅᓯᒪᔫᑉ, ᐃᖅᑲᖅᑐᐃᕕᓕᕆᓂᐅᔪᖅ ᐋᖅᑭᑦᓯᒪᑦᓯᐊᒐᓛᖏᑦᑐᖅ ᐅᖃᐅᓯᖃᕐᓂᒃᑯᑦ 
ᐋᓐᓂᖅᑕᐅᓯᒪᓂᖏᓐᓂᑦ ᖃᓄᖅ ᐱᕋᔭᑕᐅᓯᒪᔪᑦ. ᐃᖅᑲᖅᑐᐃᕕᓕᕆᓂᐅᔪᖅ ᑕᒪᓐᓇ ᐱᕋᔭᑕᐅᓯᒪᔪᓂᑦ 
ᐃᓂᖃᖅᑎᑦᓯᑦᓯᐊᕈᓐᓇᖏᑦᑐᑦ ᐅᓂᒃᑳᖁᓪᓗᒋᑦ ᐊᒻᒪ, ᐊᒥᓱᐃ ᑕᑯᓐᓇᕐᓯᒪᔪᑦ ᐋᔩᓯᒪᒻᒪᑕ, 
ᖁᐊᕐᓵᕈᑎᐅᑲᓐᓂᑐᐃᓐᓇᐸᑦᑐᑦ ᐱᕋᔭᑕᐅᓯᒪᔪᓄᑦ. ᑕᐃᒫᐸᓗᑦᑕᐅᖅ, ᐃᖅᑲᖅᑐᐃᕕᓕᕆᓂᐅᔪᖅ 
ᐊᔭᐅᖅᑐᐃᓗᐊᕈᓐᓇᖏᒻᒥᔪᑦ ᐸᓯᔭᐅᓯᒪᔪᓂᑦ ᑐᑭᓯᑎᑕᐅᓇᓱᐊᖁᓪᓗᒋᑦ ᐊᑐᓚᐅᖅᑕᖏᑦ ᖃᓄᖅ 
ᐊᑦᑐᐃᓯᒪᒻᒪᖔᑕ ᐅᕝᕙᓘᓐᓃᑦ ᐃᑉᐱᒋᔭᖏᓐᓂᑦ ᐱᕋᔭᑕᐅᓯᒪᔪᑦ ᐃᑉᐱᓐᓂᐊᖁᓪᓗᒋᑦ. ᒪᒥᓴᕐᓂᒃᑯᑦ 
ᐃᖅᑲᖅᑐᐃᕕᓕᕆᓂᖅ ᐊᓯᒋᔭᐅᔪᖅ ᐃᖅᑲᖅᑐᐃᕕᓕᕆᓂᒃᑯᑦ ᐊᖅᑯᑎᐅᓗᓂ ᓴᖅᑭᕐᓯᒪᓗᓂ 
ᐋᖅᑭᒍᑎᐅᓇᓱᐊᖁᓪᓗᒍ ᑕᒪᒃᑯᓂᖓ ᐊᑲᐅᖏᓕᐅᕈᑎᐅᕙᑦᑐᓂᑦ ᐃᖅᑲᖅᑐᐃᕕᓕᕆᓂᒃᑯᑦ ᐊᑐᖅᑕᐅᕙᑦᑐᓂᑦ. 

ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ, ᑭᓯᐊᓂᑕᐅᖅ, ᑕᐃᒎᓯᐅᔪᖅ ᐅᖃᐅᓯᐅᕙᓕᖅᑐᓂ ᐊᔾᔨᒌᖏᑦᑐᓂᑦ 
ᐱᓕᕆᔾᔪᑎᓂᑦ, ᐊᒻᒪ ᐃᓘᓐᓇᑎᒃ ᑕᕝᕗᖓᖓᕙᖕᖏᑦᑐᑦ ᓇᓗᓇᐃᔭᖅᑕᐅᓯᒪᔪᑦ. ᒥᓚᓂ ᕌᓐᑎᐅᓪ (Randall) 
ᓇᓗᓇᐃᔭᐃᔪᖅ, “ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ ᓇᓗᓇᐃᔭᐃᖏᑦᑐᖅ ᐊᓯᐊᓂᑦ 
ᐱᓕᕆᔾᔪᑎᑐᐃᓐᓇᐅᓂᕐᒥᑦ ᒪᓕᒐᓕᕆᓂᒃᑯᑦ ᐋᖅᑭᑦᓱᐃᔾᔪᑎᐅᓗᓂ ᐊᑲᐅᖏᓕᐅᕈᑎᒥᑦ ᐅᕝᕙᓘᓐᓃᑦ 
ᓈᒻᒪᒋᖃᑦᑕᐅᑎᖕᖏᔾᔪᑎᐅᔪᓂᑦ, ᐊᒻᒪ ᐃᓘᓐᓇᖏᓐᓄᑦ ᐅᖃᐅᓯᐅᒐᓂ ᐊᓯᖏᓐᓅᖓᔪᓄᑦ 
ᒪᓕᒐᓕᕆᔾᔪᑎᓄᑦ.”483 ᑕᐃᒫᐸᓗᑦᑕᐅᖅ, ᔭᓇᕗᕐ ᓗᐅᐊᓕᓐ (Llewelyn) ᐅᖃᐅᓯᖃᖅᑐᖅ ᒪᒥᓴᕐᓂᒃᑯᑦ 
ᐃᖅᑲᖅᑐᐃᕕᓕᕆᓂᖅ ᑕᑯᓐᓇᖅᑕᐅᓛᖑᕙᑦᑐᓂ ᐃᒪᐃᑦᑑᓂᖓᓂᑦ “ᐊᓯᐊᓄᖔᖅ ᓵᑦᓯᔾᔪᑎ ᐱᓕᕆᐊᑦᓴᓂᑦ 
ᐃᖅᑲᖅᑐᐃᕕᓕᕆᓂᕐᒥᑦ ᐊᒻᒪ ᐊᓯᖏᓐᓄᑦ ᐅᐸᓗᖓᐃᔭᐅᑎᓄᑦ” ᑭᓯᐊᓂ “ᑕᒪᓐᓇ ᑭᓪᓕᖃᖅᑐᖅ 
ᐊᑐᖅᑕᐅᕙᑦᑐᖅ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᐅᓗᓂ ᓴᖑᑎᑦᓯᔾᔪᑎᐅᔪᖅ ᖃᐅᔨᔾᔪᑎᐅᕙᖏᒻᒪᑦ 
ᐊᑐᖅᑕᐅᔪᓐᓇᓂᖅᐹᒥᑦ” ᐊᒻᒪ “ᐊᑕᑎᑕᐅᕙᑦᑐᑦ ᐊᑐᖅᑕᐅᕙᑦᑐᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ, ᑎᓯᔪᐊᓗᓐᓂᑦ 
ᐅᖃᐅᓯᖃᖅᐸᑦᑐᑎᒃ, ᐱᔾᔪᓯᒍᑦ ᐱᓯᒪᑦᓯᔨᐅᓂᕋᖅᑐᑎᒃ ᐃᖅᑲᖅᑐᐃᕕᓕᕆᓂᕐᒥᑦ ᒪᒥᓴᕐᓂᒃᑯᑦ 
ᐃᖅᑲᖅᑐᐃᕕᓕᕆᔾᔪᑎᐅᔪᖅ ᐊᕿᓗᐊᖅᑑᔮᓕᖅᑐᓂ ᐊᑐᖅᑕᐅᖔᕈᓐᓇᓂᒃᑯᑦ.”484 ᓗᐅᐊᓕᓐᒧᓪᓕ (Llewelyn), 
ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ “ᐊᖅᑯᑎᑐᐃᓐᓇᐅᖏᑦᑐᖅ ᑐᕌᒐᐅᔪᓄᑦ ᒫᓐᓇᒃᑯᑦ ᐃᖅᑲᖅᑐᐃᕕᓕᕆᓂᐅᑉ 
– ᐊᔾᔨᒋᖏᑕᖏᓐᓂᑦ ᐃᓱᒪᓕᐅᕆᔾᔪᑎᓕᒃ ᓄᑖᓂᑦ ᐊᖅᑯᑎᓕᐅᕈᑎᐅᔪᖅ ᐃᖅᑲᖅᑐᐃᕕᓕᕆᓂᕐᒥᑦ.”485 

ᐊᑕᐅᓯᕐᒥᑦ ᐋᖅᑭᑦᑕᐅᓯᒪᔪᒥᑦ ᐊᑐᕋᓂ ᐆᑦᑑᑎᒥᑦ ᐅᕝᕙᓘᓐᓃᑦ ᐱᓕᕆᔾᔪᑎᒥᑦ, ᓗᐅᐊᓕᓐ ᑐᑭᓕᐅᕆᔪᖅ 
ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᕐᒥᑦ ᑲᑎᖕᖓᓗᑎᒃ ᐱᓕᕆᔾᔪᑎᐅᓂᖏᓐᓂᑦ ᐊᑐᖅᑕᐅᕙᑦᑐᑦ ᐊᑐᐊᒐᐅᓗᑎᒃ 
ᐱᓕᕆᔾᔪᑎᓄᑦ, ᐱᖃᓯᐅᔾᔭᐅᓗᑎᒃ:  

• ᐱᓕᕆᖃᑎᒌᓐᓂᕐᒨᖓᔪᖅ: ᑐᕌᖓᓪᓗᓂ ᑐᑭᓯᐅᒪᓂᕐᒥᑦ ᐊᒻᒪ ᐊᑐᖁᔨᓂᕐᒥᑦ ᐊᑦᑐᐊᖃᑎᒌᓐᓂᕐᒥᑦ 
ᑭᒃᑯᑐᐃᓐᓇᕐᓂᒃ, ᑲᑐᔾᔨᖃᑎᒌᓂᑦ, ᐊᒻᒪ ᓄᓇᓕᓐᓂᑦ;  

• ᐃᓗᓕᖃᐅᑦᑎᐊᖅᑐᓂ ᐊᒻᒪ ᐃᓘᓐᓇᖏᓐᓅᖓᓗᑎᒃ; ᐃᓱᒪᑦᓴᕐᓯᐅᕈᑎᐅᕙᑦᑐᑎᒃ ᐃᓗᓕᖏᑦ ᐊᒻᒪ 
ᐱᔾᔪᑎᖏᑦ ᐋᓐᓂᖅᑎᕆᓂᐅᑉ ᐊᒻᒪ ᐊᑦᑐᐃᔾᔪᑎᖏᓐᓂᑦ;  

• ᐱᖃᓯᐅᔾᔨᕙᑦᑐᑦ ᐊᒻᒪ ᐱᖃᑕᐅᑎᑦᑎᕙᑦᑐᑦ; ᐃᓕᖅᑯᓯᕐᒧᑦ ᓈᒻᒪᑦᑐᓂ ᐊᒻᒪ ᖁᐊᕐᓵᕈᑎᐅᓯᒪᔪᑦ 
ᑐᓴᐅᒪᔭᐅᓗᑎᒃ; ᐃᑉᐱᒍᓱᑦᑎᐊᖅᑐᑦ ᐊᑦᑕᓇᔾᔭᐃᕐᓯᒪᒋᐊᖃᕐᓂᕐᒥᑦ ᐊᒻᒪ ᖃᓄᐃᒋᐊᖃᖏᓐᓂᖏᓐᓂᑦ 
ᐱᖃᑕᐅᔪᑦ;  

• ᐱᓕᕆᐊᖃᕈᓐᓇᓯᐊᖅᑐᑦ ᖃᓄᐃᒍᑎᐅᔪᒥᑦ: ᖃᓄᐃᒍᑎᐅᔪᓂᑦ, ᐊᓯᔾᔨᕈᓐᓇᖅᑐᑎᒃ ᐱᓕᕆᔾᔪᑎᖏᑦ;  
• ᑕᑯᓐᓇᓂᕐᓴᐅᔪᑦ ᑭᓇᒧᑦ ᐊᒻᒪ ᑭᒃᑯᓐᓄᑦ ᐃᑉᐱᒋᔭᐅᒋᐊᓕᓐᓂᑦ;  
• ᑲᑐᔾᔨᖃᑎᒌᒍᑎᐅᕙᓪᓗᓂ ᐊᒻᒪ ᐊᑭᕋᖅᑑᑎᐅᖏᓪᓗᓂ;  

• ᓯᕗᒧᑦ ᑕᑯᓐᓇᖅᑐᑦ: ᐃᓕᓐᓂᐊᕈᑎᓂᑦ, ᖃᓄᐃᓕᑦᓯᔾᔪᑎᐅᖏᑦᑐᓂᑦ; ᐊᑲᐅᖏᓕᐅᕈᑎᓂᑦ 
ᐋᖅᑭᑦᓱᐃᕙᓪᓗᑎᒃ, ᐱᑦᑕᐅᓕᒪᐅᑎᑦᓴᓕᕆᕙᓪᓗᑎᒃ, ᐊᒻᒪ ᐃᖕᒥᓃᖔᖅᑐᓂᑦ 
ᐱᓕᕆᐊᖃᖅᐸᓪᓗᑎᒃ.486 

ᑳᖦᓖᓐ ᑕᐃᓕ (Daly) ᑐᑭᓕᐅᕆᓯᒪᔪᖅ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ ᐱᓕᕆᔾᔪᑎᐅᓂᖓᓂᑦ 
ᐃᖅᑲᖅᑐᐃᕕᓕᕆᓂᕐᒥᑦ ᐊᑖᓃᑦᑐᓂ ᑕᐃᔭᖏᑕ “ᓄᑖᑦ ᐃᖅᑲᖅᑐᐃᕕᓕᕆᔾᔪᑎ.”487 ᐊᔾᔨᒋᓇᓂᐅᒃ 
ᐊᑐᖅᑕᐅᕙᑦᑐᓄᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ (ᓲᕐᓗ ᐱᔾᔪᓯᒍᑦ ᐱᓕᕆᔾᔪᑏᑦ ᐱᕋᔭᑦᓯᒪᔪᓂᑦ ᐸᓯᔭᑦᓴᐅᓂᖓᓄᑦ 
ᐃᖅᑲᖅᑐᖅᑕᐅᑎᑦᑎᓂᕐᒥᑦ, ᐃᖅᑲᖅᑐᐃᓂᕐᒥᑦ, ᖃᓄᐃᓕᔭᐅᓂᖓᓂᑦ ᐱᓕᕆᓂᕐᒥᑦ, ᐊᒻᒪ ᑭᖑᓂᐊᒍᑦ 
ᖃᓄᐃᓕᔭᐅᔾᔪᑎᖓᑕ), ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ ᐃᓱᒪᒋᔭᐅᕙᑦᑐᖅ ᐱᕋᔭᑕᐅᓯᒪᔪᓂᑦ 
ᑕᑯᓐᓇᓂᕐᓴᐅᓗᑎᒃ ᐊᒻᒪ ᐃᓚᒌᓐᓂᕐᒥᑦ ᐱᓪᓗᒍ “ᑕᑯᓐᓇᖅᑕᐅᓂᖓ ᐱᕋᔭᐅᑎᐅᑉ ᐱᔾᔪᑎᖃᖅᐸᑦᑐᖅ 
ᐱᕋᔭᐅᑎᐅᓗᐊᖏᑦᑐᓂᑦ ᓄᓇᓕᒻᒥᑦ, ᑭᓯᐊᓂ ᐱᕋᔭᐃᓂᕐᒥᑦ ᐊᓯᖏᓐᓂᑦ ᐃᓅᖃᑎᒥᓂᒃ, ᐱᓗᐊᖅᑐᒥ 
ᐊᐃᑉᐸᕇᓐᓂᖏᒍᑦ ᑕᐃᒃᑯᐊ ᐃᓄᑑᓂᒃᑯᑦ ᐊᒻᒪ ᓄᓇᓕᒃᑯᑦ.”488 ᐊᔾᔨᒋᔭᐅᒐᑎᒃ ᐃᖅᑲᖅᑐᐃᕕᒻᒥ ᓈᓚᓐᓂᕐᒥᑦ, 
ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ “ᐱᔾᔪᑎᖃᖅᐸᖏᑦᑐᑦ ᖃᓄᐃᓕᐅᖅᑎᖃᕐᓂᕐᒪᖔᖅ ᑐᑭᓯᓇᓱᐊᕐᓂᕐᒥᑦ 
ᓇᓗᓇᐃᔭᐃᒍᒪᓪᓗᑎᒃ ᐸᓯᔭᑦᓴᓂᑦ ᐊᒻᒪ ᖃᓄᐃᓕᔭᐅᔾᔪᑎᑦᓴᓕᕆᓗᑎᒃ.”489 ᑭᓯᐊᓂᓕ, ᑕᑯᓐᓇᐸᑦᑐᑦ 
ᐋᖅᑭᑦᓱᐃᓂᕐᒥᑦ ᐋᓐᓂᕈᑎᐅᓯᒪᔪᓂᑦ ᐊᒻᒪ ᐊᐃᑉᐸᕇᒍᓯᕐᓂᒃ ᖃᓄᐃᓕᑦᓯᓂᐅᖏᑦᑐᒥᑦ ᐊᒻᒪ 
ᖃᓄᐃᓕᔭᐅᔾᔪᑎᐅᒋᐊᓕᓐᓂᑦ.490 ᐊᒻᒪᑦᑕᐅᖅ, ᓄᓇᓕᐅᔪᖅ ᐱᑎᑕᐅᕙᑦᑐᑦ ᑐᖕᖓᕕᐅᔾᔪᑎᒥᑦ, ᐱᔾᔪᑎᒋᓪᓗᒍ 
“ᐋᓐᓂᕐᓱᐃᔾᔪᑎᐅᕙᑦᑐᑦ ᓯᐊᒻᒪᐸᒻᒪᑕ ᓄᓇᓕᐅᑉ ᐃᓗᓕᒫᑲᓴᖓᓄᑦ, ᐊᒻᒪ ᐱᕋᔭᐅᑎᐅᔪᖅ ᐱᓯᒪᒻᒪᑦᑕᐅᖅ 
ᓄᓇᓕᐅᑉ ᖃᓄᐃᑦᑑᓂᕆᕙᑦᑕᖏᓐᓂᑦ ᐃᓗᐊᒍᑦ.”491  

ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ ᐱᖃᑕᐅᕙᑦᑐᑦ ᐱᕋᔭᓯᒪᔪᑦ ᐊᒻᒪ ᐱᕋᔭᓯᒪᔭᖏᑦ ᑲᑎᒪᑎᑕᐅᕙᑦᑐᑎᒃ 
ᐃᑲᔪᕐᓱᐃᔨᖃᖅᑎᑕᐅᓗᑎᒃ, ᓄᓇᓕᕐᒥᐅᑕᓂᑦ ᐃᓚᖃᖅᑐᑎᒃ, ᐊᒻᒪ ᐱᓕᒻᒪᓴᕐᓯᒪᔪᓂᑦ ᐊᐅᓚᑦᑎᔨᖃᖅᐸᑦᑐᑎᒃ. 
ᓯᕗᓂᐊᒍᑦ ᐋᖅᑭᒍᑎᐅᔪᖅ ᖃᐅᔨᒪᓂᖓ ᐱᕋᔭᐃᓯᒪᔫᑉ ᐋᓐᓂᕐᓯᓚᐅᕐᓂᖓᓂᑦ ᐱᕋᔭᐃᓚᐅᖅᑕᒥᓂᒃ. 
ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ ᐊᑐᖅᑕᐅᔪᓐᓇᖅᑐᖅ ᐊᔾᔨᒌᖏᑦᑐᓂ ᐃᓗᓕᖏᓐᓂ 
ᐃᖅᑲᖅᑐᐃᕕᓕᕆᓂᐅᑉ; ᓯᕗᓂᐊᒍᑦ ᐃᖅᑲᖅᑐᖅᑕᐅᓚᐅᖏᓐᓂᖏᓐᓂ ᐱᓕᕆᔾᔪᑎ, ᑎᒍᔭᐅᓯᒪᓂᖓᓂ, ᐊᒻᒪ 
ᐊᓂᑎᑕᐅᓯᒪᓕᖅᑎᓪᓗᒍ ᐊᓄᓪᓚᑦᓰᕕᒻᒥᑦ.492  

ᓂᐅ ᔩᓚᓐᑦᒥ ᐃᓚᒌᓂᑦ ᑲᑎᒪᑎᑦᑎᓂᖅ 

ᑲᓇᑕᒥᐅᑎᑐᑦ, ᐃᖅᑲᖅᑐᐃᕕᓕᕆᓂᖅ ᓂᐅ ᔩᓚᓐᑦᒥ ᐅᖃᐅᓯᐅᓯᒪᔪᖅ ᓈᒻᒪᒋᔭᐅᒐᓂ ᐊᑐᖅᐸᑦᑕᖏᓐᓂᑦ 
ᐊᔾᔨᒌᖏᔾᔪᑎᐅᔪᓂᑦ ᑕᑯᓐᓇᖅᑕᖏᓐᓂᑦ ᐃᖅᑲᖅᑐᐃᕕᓕᕆᓂᒃᑯᑦ ᖃᓄᐃᓕᑦᓯᔾᔪᑎᖏᓐᓂᑦ 
ᓄᓇᖃᖅᑳᕐᓯᒪᔪᓄᑦ. ᐃᓗᐊᓂ ᐃᓕᖅᑯᓯᖏᑎᒍᑦ ᒪᐅᕆ ᐃᓄᖏᑕ, ᐱᕋᔭᐃᓯᒪᔪᖅ ᐊᒻᒪ ᐱᕋᔭᑕᐅᓯᒪᔪᖅ, 
ᐊᑕᐅᑦᑎᒃᑯᑦ ᐃᓚᒋᔭᖏᑦ ᐱᖃᑕᐅᓗᑎᒃ, ᐅᐃᒍᓯᒪᖃᑎᒌᓪᓚᕆᑦᑐᑦ. ᒪᐅᕆᒃᑯᑦ ᑕᑯᓐᓇᖅᑕᖏᑎᒍᑦ, ᑕᐃᒎᓰᒃ 
“ᐱᕋᔭᑕᐅᓯᒪᔪᖅ” ᐊᒻᒪ “ᐱᕋᔭᐃᓯᒪᔪᖅ” ᐊᑲᐅᖏᓕᐅᕈᑎᐅᔫᒃ ᓇᓗᓇᐃᔭᐅᓯᒪᔫᔮᕐᒪᑎᒃ ᐃᓄᑐᐊᓄᑦ 
ᐊᑐᖅᑕᐅᔪᕕᓂᕐᓂᒃ. “ᒪᐅᕆ ᐃᓄᖏᑎᒍᑦ, ᐅᐊᑲᐸᐸ [ᑭᖑᕚᕇᑦ] ᐅᐃᒍᓯᒪᓂᖏᑦ ᑐᑭᖃᖅᑐᑦ ᐱᑦᑎᐊᖏᔾᔪᑎ 
(ᐅᕝᕙᓘᓐᓃᑦ ᐱᕋᔭᐅᑎ) ᐊᑦᑐᐃᓂᐊᕐᒪᑕ ᐃᓚᖏᓐᓂᑦ “ᐱᕋᔭᑕᐅᓯᒪᔫᑉ” ᐊᒻᒪ “ᐸᕝᕕᓴᑦᓯᒪᔫᑉ” ᐊᒻᒪ 
ᓄᓇᓕᒋᔭᖏᓐᓂᑦ... ᐱᖅᑯᓯᖏᑎᒍᑦ ᒪᐅᕆ ᐱᓕᕆᔾᔪᓯᖏᑕ, ᐱᕋᔭᓯᒪᔪᑦ ᐱᔭᐅᕙᓚᐅᖏᑦᑐᑦ ᐸᓯᔭᑦᓴᑑᓂᖓᓄᑦ 
ᐱᕋᔭᐅᑎᖏᓐᓂ. ᑭᓯᐊᓂᑦᑕᐅᖅ ᐱᕋᔭᐃᓯᒪᔫᑉ ᐃᓚᒋᔭᖏᑦ ᑕᐃᒫᓪᓗᐊᑦᑕᐅᖅ ᐸᓯᔭᑦᓴᐅᓂᕋᖅᑕᐅᕙᓚᐅᖅᑐᑦ 
ᐱᕋᔭᐃᓯᒪᔫᑉ ᖃᓄᐃᓕᐅᕈᑎᖏᓐᓄᑦ, ᐊᑲᐅᖏᓕᐅᕈᑎᑐᐃᓐᓇᐅᒐᓂ ᐊᓯᐊᓄᑦ ᑭᓯᐊᓂᑦᑕᐅᖅ ᐊᓯᖏᓐᓂᑦ 
ᐃᓚᒋᔭᐅᔪᓄᑦ.”493 ᐊᒻᒪᑦᑕᐅᖅ, ᐊᑭᓂᐊᕋᓱᑐᐃᓐᓇᖏᓪᓗᑎᒃ ᖃᓄᑐᐃᓐᓇᖅ, “ᒪᒥᓴᕐᓂᖅ ᐊᒻᒪ 
ᓯᕗᒧᐊᒋᐊᕈᒪᑐᐃᓐᓇᕐᓂᖅ ᐃᓅᓯᕐᒥᑦ ᐊᒻᒪ ᓇᓕᒧᐃᒋᐊᕐᓂᖅ ᐃᓚᒌᓂᑦ ᑐᕌᒐᕆᔭᐅᓪᓚᕆᑦᑐᑦ ᒪᐅᕇᒃᑯᑦ 
ᐃᖅᑲᖅᑐᐃᕕᓕᕆᔾᔪᑎᖏᒍᑦ.”494  

ᐃᓚᒌᓂᑦ ᑲᑎᒪᑎᑦᑎᕙᓐᓂᖅ ᐱᓕᕆᔾᔪᑎ ᓴᖅᑭᖅᑕᐅᓚᐅᕐᓂᑯ ᓂᐅ ᔩᓚᓐᒥ 1980-ᖏᓐᓃᑎᓪᓗᒋᑦ ᐊᕐᕌᒍᐃᑦ. 
ᐱᔭᐅᓗᑎᒃ ᐱᖅᑯᓯᒃᑯᑦ ᒪᐅᕆ ᐃᖅᑲᖅᑐᐃᕕᓕᕆᔾᔪᓯᖏᓐᓂᑦ, ᐊᑐᖅᑕᐅᒍᒪᓚᐅᖅᑐᖅ “ᐊᒻᒪᓗᑭᑖᖅ 

ᐊᖏᓪᓕᒋᐊᖅᑕᐅᒍᒪᓗᓂ ᐃᑲᔪᕐᓱᐃᔾᔪᑎᓂᑦ ᐊᒻᒪ ᓴᐳᒻᒥᑦᓯᔾᔪᑎᓂᑦ ᐃᓚᒌᓂᑦ, ᒪᓕᑦᑕᐅᓗᑎᒃ ᐃᓕᖅᑯᓯᒃᑯᑦ 
ᐱᖅᑯᓯᖏᑦ.”495 ᐱᓕᕆᔾᔪᑎᐅᔪᖅ ᐋᖅᑭᑦᑕᐅᒋᐊᖓᕐᓂᕋᓗᐊᖅᑐᓂ ᒪᒃᑯᑦᑐᓄᑦ, ᐃᖅᑲᖅᑐᐃᕕᒃᑯᑦ 
ᐃᓐᓇᓕᕆᕙᓕᓚᐅᖅᑐᑦ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᒃᑯᑦ ᑲᑎᒪᑎᑦᑎᕙᓐᓂᖅ ᐱᒋᐊᖅᑎᑕᐅᓚᐅᖅᑐᖅ 
2001. ᑕᕝᕙᓂ ᐱᓕᕆᔾᔪᑎᒥ, ᐃᓚᒌᑦ, ᐊᒻᒪ ᐃᖅᑲᖅᑐᐃᕕᓕᕆᔾᔪᑎᐅᖏᑦᑐᑦ, ᐊᑐᖅᑕᐅᖁᔭᐅᔪᓂᑦ 
ᐋᖅᑭᑦᓱᐃᔨᐅᔪᑦ. 

ᑲᑎᒪᕕᔾᔪᐊᓂᒃᑯᑦ “ᑲᑎᕐᓱᐃᔾᔪᑎᐅᔪᑦ ᐃᓚᒌᓂᑦ ᐃᑲᔪᕐᓱᐃᔾᔪᑎᐅᔪᑦ – ᕿᑐᕐᖓᓖᑦ, ᓱᕈᓰᑦ, ᐊᔭᐃᑦ/ᐊᑦᓴᐃᑦ, 
ᐊᖓᐃᑦ/ᐊᒃᑲᐃᑦ, ᕿᑐᕐᖓᓖᑦ ᐊᖏᔪᖅᑳᖏᑦ, ᐃᓪᓗᓖᑦ ᖃᓂᒋᔭᖏᓐᓂ ᐊᒻᒪ ᐱᖃᓐᓂᕆᔭᑦ – ᐱᒻᒪᕆᓐᓂᑦ 
ᐋᖅᑭᑦᓱᐃᖁᓪᓗᒋᑦ ᐋᖅᑭᓱᖅᑕᐅᒐᔭᖅᑐᓂᑦ ᐱᓕᕆᔨᒻᒪᕆᓐᓄᑦ.”496 ᐃᓱᒪᓕᐅᕈᑎᐅᔪᖅ “ᐱᓕᕆᖃᑎᖃᕐᓂᖅ 
ᐊᒻᒪ ᐱᔪᓐᓇᐅᑎᖃᖅᑎᑦᑎᓂᖅ ᐃᓚᒌᓂᑦ ᐋᖅᑭᑦᓱᐃᔨᐅᖁᓪᓗᒋᑦ ᐊᒻᒪ ᐸᕐᓇᐅᑎᓕᐅᖁᓪᓗᒋᑦ ᐃᓚᒋᔭᖏᓐᓂᑦ 
ᖃᓄᐃᖏᑦᑎᐊᖁᔨᓪᓗᑎᒃ ᐊᑐᓕᕈᑎᐅᔪᓐᓇᖅᑐᑦ ᐊᑲᐅᓂᕐᓴᓂᑦ, ᐱᓕᕆᔨᒻᒪᕆᓐᓂᑦ 
ᐊᑲᐅᖏᓕᐅᕈᑎᖃᖅᑎᑦᑎᖏᓪᓗᑎᒃ, ᐱᓕᕆᔾᔪᑎᐅᓗᐊᖏᑐᒃᑯᑦ ᐃᑲᔪᕐᓱᐃᔨᖃᕐᓗᑎᒃ ᐊᒻᒪ 
ᐱᐅᓯᒋᐊᕐᓂᕐᓴᐅᕙᓪᓗᑎᒃ ᐃᓚᒌᒃᑯᑦ ᐊᐅᓚᔾᔪᑎᐅᔪᑦ.”497 ᑕᑦ ᐅᐊᔅᑎᐅᓪ ᓇᓗᓇᐃᔭᐃᔪᖅ ᑲᑎᒪᕕᔾᔪᐊᓂᒃᑯᑦ 
ᐅᐸᓗᖓᐃᔭᐃᑎᒥᑦ: 

ᐃᖕᒥᓂᕐᓱᖅᑐᒥᑦ ᑐᑭᒧᐊᑦᑎᑦᑎᔨᖃᖅᐸᑦᑐᑦ ᐊᐅᓚᑦᑎᔪᒥᑦ ᑲᑎᒪᕕᔾᔪᐊᓂᕐᒥᑦ ᐊᒻᒪ ᐃᓱᒪᒋᔭᒥᓂᒃ 
ᐱᔾᔪᑎᒋᓪᓗᒋᑦ ᓴᖅᑭᕈᓐᓇᖅᑐᑦ ᐅᖃᕆᐊᖃᖅᐸᒐᓂ. ᐃᓚᒌᑦ, ᑐᓵᓚᐅᖅᑐᑎᒃ ᑐᑭᓯᒋᐊᕈᑎᖏᓐᓂᑦ 
ᐱᓕᕆᐊᖑᔫᑉ, ᕿᒪᑦᑕᐅᕙᑦᑐᑦ ᐃᖕᒥᓂᒃ ᐋᖅᑭᑦᓱᐃᓂᐊᖁᓪᓗᒋᑦ ᐸᕐᓇᐅᑎᑦᓴᒥᓂᒃ ᓯᕗᓂᑦᓴᖓ 
ᓱᕈᓯᐅᑉ ᐱᓪᓗᒍ, ᒪᒃᑯᑦᑑᑉ ᐅᕝᕙᓘᓐᓃᑦ ᐃᓐᓇᐅᑉ. ᐱᓕᕆᔨᒻᒪᕆᐅᔪᑦ ᖃᐅᔨᓴᓕᖅᐸᑦᑐᑦ 
ᐸᕐᓇᐅᑎᐅᔪᒥᑦ ᐱᔾᔪᑎᒋᓪᓗᒋᑦ ᐊᑦᑕᓇᔾᔭᐃᓯᒪᔾᔪᑎᖏᑦ ᐊᒻᒪ ᒪᓕᒐᑎᒍᑦ ᐱᔾᔪᑎᐅᔪᓐᓇᖅᑐᑦ ᐊᒻᒪ 
ᐃᑲᔫᑎᑖᕈᓐᓇᖅᑐᑎᒃ ᐱᒋᐊᖅᑎᑦᓯᔾᔪᑎᑦᓴᓂᑦ ᐸᕐᓇᐅᑎᐅᔪᓂᑦ. ᐱᓕᕆᔨᒻᒪᕆᐅᔪᑦ ᐊᒻᒪ ᐃᓚᒌᖑᔪᑦ 
ᖃᐅᔨᓴᖅᐸᑦᑐᑦ ᐸᕐᓇᐅᑎᐅᑉ ᓯᕗᒧᐊᑉᐸᓪᓕᐊᓂᖓᓂᑦ, ᐊᒻᒪ ᖃᐅᔨᒋᐊᕋᔪᑦᑐᑦ ᖃᓄᐃᓕᕐᒪᖔᑕ 
ᑲᑎᒪᖃᑎᒌᑉᐸᑦᑐᑎᒃ.498  

ᓂᐅ ᔩᓚᓪᒥ ᐊᑐᖅᑕᐅᕙᑦᑐᑎᑐᑦ, ᑲᓇᑕᒥ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ ᐱᓕᕆᐊᑦᓴᐃᑦ 
ᑐᕌᒐᖃᓗᐊᕐᓯᒪᔪᑦ ᒪᒃᑯᑦᑐᓂᑦ. ᐱᓕᕆᕝᕕᖏᓐᓂ ᐃᖅᑲᖅᑐᐃᕕᓕᕆᔨᒃᑯᑦ ᓇᓗᓇᐃᔭᐃᑎᖏᓐᓂ ᒪᒥᓴᕐᓂᒃᑯᑦ 
ᐃᖅᑲᖅᑐᐃᕕᓕᕆᓂᖅ, ᓲᕐᓗ, 450-ᓂᑦ ᐱᓕᕆᐊᑦᓴᓖᑦ; 94%-ᖏᑦ ᐱᔨᑦᓯᕋᖅᑎᐅᓗᑎᒃ ᒪᒃᑯᑦᑐᓂᑦ.499 

ᓅᕙ ᓯᑰᓴᒥ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ ᐱᓕᕆᐊᑦᓴᖅ 

ᓅᕙ ᓯᑰᓴᒥᐅᑦ ᐱᒋᐊᖅᑎᑦᓯᓯᒪᔪᑦ ᐃᓚᖓᓐᓂᑦ ᓯᕗᓪᓕᐹᑦᓯᐊᒥᑦ ᐊᒻᒪ ᐃᓗᓕᖃᕐᓂᖅᐹᒥᑦ ᒪᒥᓴᕐᓂᒃᑯᑦ 
ᐃᖅᑲᖅᑐᐃᕕᓕᕆᓂᕐᒧᑦ ᐱᓕᕆᐊᑦᓴᓂᑦ ᑲᓇᑕᒥ 2000 ᐊᕐᕌᒍᐃᑦ ᐱᒋᐊᓕᕋᑖᖅᑎᓪᓗᒋᑦ. ᐱᓕᕆᐊᑦᓴᖅ 
ᓴᓇᔭᐅᒋᐊᖓᓚᐅᖅᑑᒐᓗᐊᖅ ᒪᒃᑯᑦᑐᓄᑦ ᐊᒻᒪ ᐊᖏᓪᓕᒋᐊᖅᑕᐅᓕᓚᐅᖅᑐᖅ 2016-ᒥ ᐃᓚᒋᔭᐅᓕᖅᑐᑎᒃ 
ᐃᓐᓇᐃᑦ ᐃᖅᑲᖅᑐᖅᑕᐅᓚᐅᖅᑎᓪᓗᒋᑦ ᐅᕝᕙᓘᓐᓃᑦ ᑎᒍᔭᐅᓯᒪᓚᐅᖅᑎᓪᓗᒋᑦ. 2019-ᒥ, ᐱᓕᕆᐊᑦᓴᖅ 
ᐊᖏᓪᓕᒋᐊᖅᑕᐅᓕᓚᐅᕐᒥᔪᖅ ᐱᖃᓯᐅᔾᔭᐅᓕᖅᑐᑎᒃ ᐱᓕᕆᔾᔪᑎᐅᔪᑦ ᓯᕗᓂᖏᒍᑦ ᐃᖅᑲᖅᑐᖅᑕᐅᔾᔪᑎᐅᑉ 
ᐊᒻᒪ ᐃᖅᑲᖅᑐᖅᑕᐅᓚᐅᖅᑎᓐᓇᒋᑦ. 

ᓅᕙ ᓯᑰᓴᒥ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᐊᑦᓴᖓᑦ ᐱᔾᔪᑎᖃᖅᑐᖅ ᐊᒥᓱᓄᑦ ᑐᕌᒐᕐᓄᑦ ᐊᒻᒪ 
ᐱᓕᕆᐊᖑᔪᒪᔪᓄᑦ: 

• ᐱᓕᕆᔾᔪᑎᐅᔪᑦ ᑭᖕᖒᒪᔭᒐᐅᔪᓂᑦ ᑭᒃᑯᓐᓄᑦ ᐊᒻᒪ ᓄᓇᓕᓐᓄᑦ ᐊᑦᑐᖅᑕᐅᓯᒪᔪᓄᑦ ᐱᕋᔭᓐᓂᕐᒥᑦ: 
ᐱᓗᐊᖅᑐᒥ ᑕᑯᓐᓇᖅᑕᐅᓗᐊᖅᐸᑦᑐᑎᒃ ᑭᖕᖒᒪᔭᒐᐅᔪᑦ ᐱᕋᔭᑕᐅᓯᒪᔪᓄᑦ ᐊᒻᒪ ᑕᐃᒃᑯᓂᖓ 
ᐋᓐᓂᖅᑕᐅᓯᒪᔪᓂᑦ ᐱᕋᔭᓐᓂᕐᒥᑦ (ᑭᒃᑯᑐᐃᓐᓇᐃᑦ ᐊᒻᒪ ᓄᓇᓖᑦ) 

•  ᐋᓐᓂᕈᑎᐅᔪᓐᓇᖅᑐᓂᑦ ᐃᓚᖕᖔᑎᕆᓂᖅ: ᐃᓚᖕᖓᖅᑕᐅᓗᑎᒃ ᐅᐃᔾᔮᖅᑑᔮᖅᑐᑦ ᐋᓐᓂᕈᑎᐅᔪᑦ 
ᐊᒻᒪ ᖃᓄᐃᓕᔭᐅᖏᔾᔪᑎᐅᔪᑦ, ᐅᓗᕆᐊᓇᖅᑐᒦᑦᑐᑦ ᐋᓐᓂᖅᑕᐅᖁᒍᓐᓃᖅᑐᒋᑦ ᐊᒻᒪ ᓄᓇᓕᐅᔪᑦ ᐊᒻᒪ 
ᐃᓚᖕᖓᖅᑕᐅᒍᒪᓪᓗᑎᒃ ᐊᒥᓲᓗᐊᖅᐸᑦᑐᑦ ᐃᓚᐃᓐᓈᖅᑕᐅᕙᑦᑐᑦ ᐃᖅᑲᖅᑐᐃᕕᓕᕆᓂᒃᑯᑦ. 

• ᐃᑲᔪᕐᓱᐃᕙᓐᓂᖅ ᐃᓄᑐᐊᓄᑦ ᐊᒻᒪ ᐊᒥᓱᓄᑦ ᐃᑉᐱᒍᓲᑎᓂᑦ ᐋᓐᓂᕐᓱᐃᕙᑦᑐᓂᑦ ᐊᒻᒪ ᑭᒃᑯᑐᐃᓐᓇᐃᑦ 
ᐊᑦᑕᓇᖅᑐᒦᔾᔭᐃᒃᑯᑎᑦᓴᖏᓐᓂᑦ  

• ᐊᑐᐃᓐᓇᐅᑎᒋᐊᒃᑲᓐᓂᕐᓗᒋᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ: ᐱᕙᓪᓕᐅᑎᓂᕐᓴᓂᑦ, ᕿᓚᒥᐅᓂᕐᓴᓂᑦ, 
ᐱᖃᓯᐅᔾᔨᓂᕐᓴᓂᑦ, ᐊᔾᔨᒌᓂᑦ ᐃᖅᑲᖅᑐᐃᕕᓕᕆᔾᔪᑎᓂᑦ 

• ᐱᓕᕆᔾᔪᑎᓕᓐᓂᑦ ᐃᖅᑲᖅᑐᐃᕕᓕᕆᔾᔪᑎᒍᑦ ᐊᑐᐃᓐᓇᕈᐃᓗᑎᒃ: ᐃᓄᖕᓅᖓᔪᓂᑦ 
ᐃᖅᑲᖅᑐᐃᕕᓕᕆᔾᔪᑏᑦ ᐊᑐᖅᑕᐅᕙᑦᑐᑦ ᐃᓱᒪᑦᓴᕐᓯᐅᕈᑎᖃᖅᐸᓪᓗᑎᒃ ᐱᔾᔪᑎᓪᓚᕆᐅᕙᑦᑐᓂᑦ ᐊᒻᒪ 
ᕿᓂᖅᐸᓪᓗᑎᒃ ᑐᑭᖃᑦᓯᐊᖅᑐᓂᑦ ᓴᖅᑭᕈᓐᓇᖅᑐᓂᑦ ᐊᒻᒪ ᐱᓕᕆᔾᔪᑎᑦᓴᓂᑦ  

• ᑭᒃᑯᑐᐃᓐᓇᕐᓄᑦ ᐅᑉᐱᕆᔭᐅᔪᓐᓇᐅᑎᓂᑦ ᖁᕝᕙᒋᐊᕆᕙᓪᓗᑎᒃ ᐊᒻᒪ ᑭᐅᔾᔪᑎᐅᔪᓂᑦ ᐱᓕᕆᔾᔪᑎᐅᔪᑦ 
ᐱᓪᓗᒋᑦ ᐃᖅᑲᖅᑐᐃᕕᓕᕆᔾᔪᑎᓂᑦ 

• ᐱᕈᐃᕙᓪᓗᑎᒃ ᐊᒻᒪ ᐃᑲᔪᕐᓱᐃᕙᓪᓗᑎᒃ ᖃᓄᐃᖏᓯᐊᖅᑐᓂᑦ, ᐊᑦᑕᓇᔾᔭᐃᕐᓯᒪᔪᓂᑦ ᐊᒻᒪ 
ᓴᖏᓂᖃᑦᑎᐊᖅᑐᓂᑦ ᓄᓇᓕᓐᓂᑦ500  

ᐱᓕᕆᐊᑦᓴᒨᖁᔭᐅᔪᓐᓇᖅᑐᑦ ᐸᓖᓯᒃᑯᓐᓂᑦ, ᑎᒍᔭᐅᑎᑦᑎᓇᓱᐊᖅᑎᓂᑦ ᒪᓕᒐᓕᕆᔨᓂᑦ, ᐃᖅᑲᖅᑐᐃᔨᓂᑦ, 
ᐅᕝᕙᓘᓐᓃᑦ ᐱᕋᔭᑕᐅᓯᒪᔪᓂᑦ ᐱᔨᑦᓯᕋᖅᑎᓄᑦ, ᐱᓕᕆᔾᔪᑎᖏᑦ ᐊᑐᓂ ᓇᓗᓇᐃᔭᖅᑕᐅᓯᒪᕙᓪᓗᑎᒃ.501 
ᐱᔪᓐᓇᕐᓂᖏᑦ ᐱᓪᓗᒋᑦ, ᖃᐅᔨᓴᖅᑎᖓᑦ ᐊᖏᕆᐊᓕᒃ ᐱᖃᑕᐅᒍᒪᓐᓂᕈᓂ ᐊᒻᒪ ᐊᖏᓪᓗᒋᑦ 
ᐱᓕᕆᐊᖑᓯᒪᔪᑦ ᐸᓯᐅᔭᐅᔾᔪᑎᒋᓯᒪᔭᖏᑦ ᐅᕝᕙᓘᓐᓃᑦ ᖃᐅᔨᔭᐅᓯᒪᒍᓂ ᐱᕋᔭᓯᒪᓂᖓᓂᑦ. ᐊᒻᒪ, ᑭᓇ 
ᓇᓗᓇᐃᖅᑕᐅᒍᓂ ᓄᓇᖃᖅᑳᕐᓯᒪᓂᖓᓂᑦ, “ᐃᓱᒪᑦᓴᕐᓯᐅᕈᑎᐅᒋᐊᓖᑦ ᓯᕗᓪᓕᕐᒥ ᐅᖃᐅᓯᐅᓂᖅ ᐅᑯᓄᖓ 
ᒥ’ᒃᒫ ᒪᓕᒐᑎᒍᑦ ᐃᑲᔪᕐᓱᐃᔨᓄᑦ (MLSN) ᖃᐅᔨᓴᖁᓪᓗᒋᑦ ᐱᔾᔪᑎᐅᔪᖅ ᓈᒻᒪᒃᑲᓗᐊᕐᒪᖔᖅ 
ᐋᖅᑭᑦᑕᐅᔪᓐᓇᕐᓗᓂ ᐱᖅᑯᓯᒃᑯᑦ ᒪᓕᒐᑎᒍᑦ ᒪᓕᑦᑐᒋᑦ ᐊᑐᐊᒐᐃᑦ ᐊᒻᒪ ᐱᓕᕆᔾᔪᑏᑦ.”502  

ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᕐᒧᑦ ᓄᓇᓕᖃᕐᕕᓐᓂᑦ ᐱᓕᕆᔨᐅᔪᑦ ᐱᒋᐊᖅᑎᑦᑎᔨᐅᔪᑦ ᐱᓕᕆᐊᑦᓴᒥᑦ. 
ᐱᓕᕆᖃᑎᒌᑦᑐᑦ ᖃᐅᔨᒋᐊᓚᐅᖅᑐᑦ ᐱᓕᕆᖃᑕᐅᔪᓕᒫᓂᑦ ᑐᑭᓯᔭᐅᖁᓪᓗᒋᑦ ᐱᔾᔪᑎᐅᔪᑦ, ᑭᖕᖒᒪᔭᐅᔪᑦ, ᐊᒻᒪ 
ᐊᑦᑐᐃᔾᔪᑎᐅᔪᑦ ᐊᑦᑐᐊᔪᑦ ᖃᓄᐃᓕᐅᕈᑎᐅᓯᒪᔪᒧᑦ. ᐱᓕᕆᖃᑎᒌᑦᑐᑦ ᐅᐸᓗᖓᐃᔭᐃᑎᓕᐅᓕᓚᐅᖅᑐᑦ 
ᖃᐅᔨᓴᕈᒪᓪᓗᑎᒃ ᖃᓄᐃᑦᑐᖃᕐᓂᕐᒪᖔᖅ, ᖃᓄᐃᑦᑐᑦ ᐋᓐᓂᕈᑎᐅᓐᓂᕐᒪᖔᑕ ᐊᒻᒪ ᐊᑦᑐᐃᔾᔪᑎᖏᑦ, ᐊᒻᒪ 
ᖃᓄᖅ ᐅᖃᐅᓯᐅᔪᓐᓇᕐᒪᖔᑕ ᓈᒻᒪᑦᑐᒥᑦ ᓴᖅᑮᖁᓪᓗᒋᑦ ᐊᒻᒪ ᓈᒻᒪᑦᑐᒥᑦ ᐱᓕᕆᐊᑎᒌᑉᐸᓂᕐᒥᑦ 
ᓯᕗᒧᐊᑉᐸᓪᓕᐊᑎᓪᓗᒋᑦ. ᐅᐸᓗᖓᐃᔭᐅᑎ ᐊᑕᐅᓯᐊᖅᑐᑎᒃ ᐊᒥᓱᐊᖅᑎᖅᑐᑎᓪᓘᓐᓃᑦ ᑲᑎᒪᖃᑎᖃᖅᐸᑦᑐᑦ 
ᑕᐃᒃᑯᓂᖓ ᐊᑦᑐᐊᔪᓂᑦ ᐱᓕᕆᐊᒧᑦ, ᐱᖃᓯᐅᔾᔭᐅᓗᑎᒃ ᐱᕋᔭᐃᓯᒪᔪᑦ, ᐱᕋᔭᑕᐅᓯᒪᔪᖅ(ᔪᑦ), ᐊᒻᒪ ᑕᐃᒃᑯᐊ 
ᐃᑲᔪᕐᓱᐃᔪᓐᓇᖅᑐᑦ ᐅᐸᓗᖓᐃᔭᐅᑎᒍᑦ.503 ᐃᓚᖏᓐᓂ ᐱᓕᕆᐊᓂ, ᐱᓕᕆᔾᔪᑎᒍᑦ ᑳᓐᑐᕌᓕᐅᖅᐸᒻᒥᔪᑦ 
ᓇᓗᓇᐃᔭᐃᔪᒥᑦ ᖃᓄᐃᓕᐅᕆᐊᖃᕐᒪᖔᖅ ᐱᕋᔭᐃᓯᒪᔪᖅ ᐋᖅᑭᑦᓱᐃᓂᒃᑯᑦ ᐋᓐᓂᕐᓱᐃᔾᔪᑎᒋᓯᒪᔭᕐᒥᓂᒃ 
ᖃᓄᐃᓕᐅᕈᑎᖃᓚᐅᖅᑎᓪᓗᒍ. ᓲᕐᓗ, ᑳᓐᑐᕌᖑᔪᖅ ᒪᒃᑯᑦᑐᓅᖓᔪᖅ ᐱᖃᓯᐅᔾᔨᔪᓐᓇᖅᑐᖅ ᐊᔾᔨᒌᖏᑦᑐᓂᑦ 
ᐊᑐᖅᑕᐅᒋᐊᓕᓐᓂᑦ: ᓄᓇᓕᓐᓂ ᐱᔨᑦᓯᕋᕐᓗᓂ, ᐱᓕᕆᔾᔪᑎᒍᑦ ᒪᒥᐊᓐᓂᖃᕐᓗᓂ, ᐅᐸᑉᐸᓪᓗᓂ 
ᐃᓕᓐᓂᐊᕈᑎᑦᓴᓂᑦ ᐱᓕᕆᐊᑦᓴᓄᑦ, ᐅᕝᕙᓘᓐᓃᑦ ᐅᑎᖅᑎᑦᑎᓗᓂ ᐅᕝᕙᓘᓐᓃᑦ ᑮᓇᐅᔭᒃᑯᑦ ᐊᑭᓖᓗᓂ 
ᓱᕋᑦᑕᖏᓐᓄᑦ ᐊᑭᓗᐃᔾᔪᑎᑦᓴᓂᑦ.  

ᐃᓚᖏᑦ ᐱᕋᔭᐅᑎᐅᕙᑦᑐᑦ ᐱᖃᓯᐅᔾᔭᐅᒐᓗᐊᖅᑐᑎᒃ ᐱᓕᕆᐊᑦᓴᒧᑦ, ᓄᖅᑲᖓᑎᑕᐅᓚᐅᖅᑐᑦ 2001-ᒥ ᐊᒻᒪ 
ᑕᐃᒪᐃᓕᖓᑎᑕᐅᖏᓐᓇᖅᑐᑎᑦ ᓱᓕ ᐊᑐᖅᑕᐅᓂᖏᑦ ᐱᓪᓗᒋ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ 
ᐱᓕᕆᐊᓂ ᐊᖏᕐᕋᓂ ᐅᕝᕙᓘᓐᓃᑦ ᓄᓕᐊᕐᓂᒃᑯᑦ ᐱᑦᑎᐊᖏᔾᔪᑎᒥᓂᕐᓂᒃ.  

ᐊᑐᖅᑕᐅᔪᓐᓇᕐᓂᖓ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᓯᒪᖏᑦᑐᓄᑦ 

ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ ᓈᒻᒪᒃᑲᓗᐊᕐᒪᖔᖅ ᐱᓕᕆᔾᔪᑎᐅᓂᐊᕐᓗᓂ ᑭᓇᐅᓂᖏᓐᓂᑦ ᐱᔭᐅᓗᑎᒃ 
ᐱᑦᑎᐊᖅᑕᐅᕙᖏᑦᑐᓕᕆᔪᓄᑦ ᐊᑭᕋᖅᑑᑎᐅᓗᓂ ᐱᔾᔪᑎᐅᕙᑦᑐᓂ. ᓅᕙ ᓯᑰᓴᒥ ᒪᒥᓴᕐᓂᒃᑯᑦ 
ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᐊᑦᓴᑎᑐᑦ, ᐊᒥᓱᐃᑦ ᓄᓇᓕᐅᔪᑦ ᐱᖃᓯᐅᔾᔨᕙᖏᑦᑐᑦ ᑭᓇᐅᓂᖏᓐᓂᑦ 
ᐱᔭᐅᓗᑎᒃ ᐱᑦᑎᐊᖅᑕᐅᕙᖏᑦᑐᓂᑦ ᑲᑎᒪᑎᑦᑎᓂᕐᒨᖓᔪᓂᑦ.504  

ᐃᓱᒫᓘᑎᐅᕙᑦᑐᑦ ᐊᒻᒪ ᐊᑦᓱᕉᑎᐅᔪᑦ ᐅᖃᐅᓯᐅᕙᑦᑐᑦ ᐱᔾᔪᑎᐅᓗᑎᒃ ᐊᑐᕆᐊᕐᓂᕐᒥᑦ ᒪᒥᓴᕐᓂᒃᑯᑦ 
ᐃᖅᑲᖅᑐᐃᕕᓕᕆᔾᔪᑎᓂᑦ ᐱᓕᕆᔾᔪᑎᐅᓂᐊᕐᓗᑎᒃ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᕙᖏᑦᑐᓂᑦ 
ᐅᑯᓂᖓ ᐱᖃᓯᐅᔾᔨᓯᒪᔪᑦ:  

• ᐅᓗᕆᐊᓇᖅᑐᖃᕐᓂᖓᓄᑦ ᐊᔭᐅᖅᑐᐃᓂᕐᒥᑦ ᐊᒻᒪ ᐱᕋᔭᐃᒃᑲᓂᕐᓂᕐᒥᑦ ᐱᕋᔭᑕᐅᓯᒪᔪᒥᑦ, ᐱᓗᐊᖅᑐᒥ 
ᐃᓚᒌᒃᑯᑦ ᐱᑦᑎᐊᖏᔾᔪᑎᓂᑦ ᐱᓕᕆᐊᖑᕙᑦᑐᓂ ᐊᔾᔨᒌᖏᑎᑦᑎᓂᐅᔪᖅ ᐊᒻᒪ ᓱᖑᓴᐅᑎᐅᔪᑦ 
ᐱᔪᓐᓇᐅᑎᓕᓐᓂᑦ ᐊᑦᑐᐊᓂᖏᑦ ᐊᐃᑉᐸᕇᒃᑯᑦ ᐱᓕᐅᒥᑎᑕᐅᑐᐃᓐᓇᕆᐊᖃᖅᑎᓪᓗᒋᑦ.505  

• ᐃᓱᒪᒋᔭᐅᕙᒻᒪᑕ ᐱᑕᖃᕐᓂᖏᓐᓂᑦ ᐊᔾᔨᒌᓂᑦ ᓄᓇᓕᓐᓂ ᐅᑉᐱᕆᔭᐅᔪᓂᑦ ᓈᒻᒪᓴᖏᔾᔪᑎᓂᑦ 
ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᐅᕙᑦᑐᓂᑦ, ᐊᑐᖅᑕᐅᖏᑐᐃᓐᓇᕆᐊᖃᕐᓂᖓ ᐱᓪᓗᒍ.506  

• ᐊᑦᓱᕉᓴᑦᑎᑕᐅᑐᐃᓐᓇᕆᐊᓕᒃ ᐱᕋᔭᑕᐅᓯᒪᔪᖅ ᓈᒻᒪᑦᓴᖁᔭᐅᓗᓂ ᒪᒥᐊᓐᓂᖓᓂᑦ ᐱᕋᔭᐃᓯᒪᔫᑉ. 
ᐊᒥᓱᐃᑦ ᐱᕋᔭᑕᐅᓯᒪᔪᑦ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᕐᒥᑦ ᖃᐅᔨᕙᑦᑐᑦ ᒪᒥᐊᒍᓯᐅᕙᑦᑐᑦ 
ᐱᕋᔭᐃᓯᒪᔪᓂᑦ ᓱᓕᓗᐊᖅᑑᔮᖅᐸᖏᒻᒪᑕ.507  

• ᐃᓱᒪᒋᔭᐅᕙᒻᒪᑕ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ “ᐊᕿᓗᐊᕐᓂᖏᓐᓂᑦ” ᐅᕝᕙᓘᓐᓃᑦ 
ᐱᖏᓗᐊᖅᑐᒥᑦ ᐱᓕᕆᔾᔪᑎᖃᖅᐸᒻᒪᑕ ᐱᒻᒪᕆᐅᓘᔪᓂᑦ ᓲᕐᓗ ᑭᓇᐅᓂᖏᓐᓂᑦ ᐱᔭᐅᓗᑎᒃ 
ᐱᑦᑎᐊᖏᔾᔪᑎᓂᑦ.508  

ᐃᓱᒪᒋᓪᓗᓂᒋᑦ ᐊᕐᕌᒎᒐᓴᓄᑦ ᐱᓕᕆᓯᒪᓕᕐᓂᕐᒥᓂᒃ ᔭᐃᒻᔅ ᐸᐃᒥ ᐊᒻᒪ ᐊᕙᑎᖏᓐᓂ ᓄᓇᓕᓐᓂ ᑕᕐᕋᒥᐅᓂ, 
ᔭᐃᓐ ᑎᑭᓴᓐ-ᒋᐅᓪᒧᐊᕐ (Dickson-Gilmore) ᐋᔩᕈᑎᓕᒃ ᑕᒪᒃᑯᐊ ᐊᑲᐅᖏᓕᐅᕈᑎᐅᕙᑦᑐᑦ ᐱᓪᓗᒍ 
ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ ᐊᖏᓂᕐᓴᒻᒪᕆᓐᓂᑦ ᑎᒍᓯᕙᑦᑐᑦ ᐃᓚᖏᓐᓂᑦ ᐊᖅᑯᑎᖃᑦᑎᐊᖏᑦᑐᓂ 
ᓄᓇᖃᖅᑳᕐᓯᒪᔪᓄᑦ ᓄᓇᓕᓐᓂ.509  

ᐃᓚᖓᑦ, ᐃᓱᒫᓘᑎᐅᕙᑦᑐᖅ ᐱᕋᔭᑕᐅᓯᒪᔪᓄᑦ ᐊᔪᐃᓐᓈᖑᕙᓐᓂᖏᓐᓂᑦ ᐱᖃᑕᐅᖁᔭᐅᓗᑎᒃ ᒪᒥᓴᕐᓂᒃᑯᑦ 
ᐃᖅᑲᖅᑐᐃᕕᓕᕆᓂᕐᒥᑦ ᐅᐸᓗᖓᐃᔭᐅᑎᒥᑦ ᐊᒥᓲᓂᕐᓴᐅᕙᑦᑐᑦ ᑕᒪᒃᑯᓇᓂ ᓄᓇᓕᓐᓂ, ᐱᔾᔪᑎᒋᓪᓗᒋᑦ 
“ᐊᑦᓱᐊᓘᑦᑐᖅ, ᐊᐃᑉᐸᕇᒃᑯᑦ ᐊᑐᖅᑕᐅᔪᑦ” ᓄᓇᓕᓐᓂ ᐃᓅᓯᕆᔭᐅᔪᓂ ᒪᑯᐊ “ᓇᓗᓇᖅᑐᑦ ᐱᓕᕆᔾᔪᑎᐅᔪᑦ 
ᐊᐱᑦᓯᓯᒪᖁᔨᕙᑦᑐᑎᒃ ᐊᒻᒪ ᖃᓕᕇᓂᑦ ᐱᓕᕆᖁᔨᕙᑦᑐᑎᒃ ᐊᒻᒪ ᖃᐅᔨᒋᐊᖁᔨᕙᑦᑐᑎᒃ” 
ᐊᑐᖅᑕᐅᖏᓐᓇᑎᓪᓗᒋᑦ.510 ᓄᓇᖃᖅᑳᕐᓯᒪᔪᓄᑦ ᐊᕐᓇᓄᑦ ᐊᑐᖅᐸᑦᑐᓄᑦ ᐊᐃᑉᐸᕇᒃᑯᑦ 
ᐱᑦᑎᐊᖅᑕᐅᖏᔾᔪᑎᓂᑦ, “ᖃᓄᐃᓕᖓᒍᑎᖓ ᐱᓪᓗᒍ ᐃᖅᑲᖅᑐᖅᑕᐅᔮᖅᐸᑦᑐᑦ ᐊᒻᒪ ᓂᕈᐊᒐᐃᑦ 
ᐱᔭᕆᐊᑐᓪᓗᑎᒃ ᐊᒻᒪ ᐱᒋᐊᓪᓚᑦᑎᑕᐅᕙᑦᑐᑎᒃ ᒥᑭᔫᑎᓂ, ᐊᑦᓱᐊᓘᖅᑐᓂᑦ “ᓵᖓᖃᑦᑕᐅᑎᔪᓂᑦ” ᓄᓇᓕᓐᓂ 
ᖃᐅᑕᒫᑦ ᐃᓅᓯᒃᑯᑦ ᐊᑐᖅᑕᐅᕙᑦᑐᑦ ᐊᑦᓱᕉᑎᐅᕙᒌᖅᑎᓪᓗᒋᑦ.”511 ᑲᑉᐱᐊᒋᔭᐅᓗᓂ ᑕᒪᓐᓇ 
ᑕᑯᓐᓇᖅᑕᐅᔾᔪᑎᐅᔪᖅ ᐱᕋᔭᑕᐅᓯᒪᔪᓂᑦ ᖃᓄᐃᓕᑦᑕᐅᓕᒪᔾᔪᑎᐅᔪᓐᓇᕐᒥᔪᑦ ᐊᑐᖅᑕᐅᔪᓂᑦ 
ᐱᑦᑎᐊᖅᑕᐅᖏᓂᕐᒥᑦ, “ᐊᒻᒪ ᐃᓚᒋᔭᐅᑐᐃᓐᓇᕆᐊᖃᖅᑐᓂ ᐃᓚᒋᔭᐅᔪᓂᑦ ᐅᖃᐅᔾᔭᐅᕙᓐᓂᕐᒥᑦ 
ᐃᓅᓯᖃᖅᐸᑦᑐᓂᑦ ᐱᑦᑎᐊᖅᑕᐅᖏᓂᕐᒥᑦ ᐅᖃᐅᓯᐅᖁᔭᐅᕙᖏᓪᓗᓂ.” ᐅᓂᒃᑳᓕᐅᕐᕕᐅᓚᐅᖅᑎᓪᓗᒋᑦ 
ᐸᓖᓯᒃᑯᑦ, “ᐃᓚᒌᑦ ᐱᕋᔭᑕᐅᓯᒪᔪᓂᑦ ᐊᔪᐃᓐᓇᑐᐃᓐᓇᕆᐊᖃᕐᒥᒻᒪᑕ ᐱᕋᔭᑕᐅᓯᒪᔪᓂᑦ ᐱᓕᕆᖃᑕᐅᖁᓪᓗᒋᑦ 
ᒪᒥᓴᐅᑎᓕᕆᓂᕐᒥᑦ ᐅᐸᓗᖓᐃᔭᐅᑎᓄᑦ ᐱᑦᑎᐊᐸᖏᑦᑐᖅ ᐃᖅᑲᖅᑐᖅᑕᐅᖁᔭᐅᖏᓪᓗᓂ ᐊᒻᒪ 
ᓄᓇᓕᒻᒦᖏᓐᓇᖁᔭᐅᓗᓂ.”512  

ᐊᑐᖅᑕᐅᓯᒪᔪᑐᖃᐃᑦ ᑭᖑᕚᕇᒃᑯᑦ ᖁᐊᕐᓵᖅᑎᑕᐅᕙᓐᓂᕐᒥᑦ, ᐊᔪᕐᓴᓂᕐᒥᑦ ᐊᒻᒪ ᐃᖅᑲᓇᐃᔮᖃᖏᓂᕐᒥᑦ, ᐊᒻᒪ 
ᐃᓄᒋᐊᓗᐊᖅᑐᓂᑦ ᐊᖏᕐᕋᖃᖅᐸᓐᓂᖅ ᓴᖅᑮᕕᐅᕙᒻᒪᑕ ᑭᓇᐅᓂᖏᓐᓂᑦ ᐱᔭᐅᓗᑎᒃ 
ᐱᑦᑎᐊᖅᑕᐅᕙᖏᑦᑐᓂᑦ, ᐊᒻᒪ ᓴᖅᑮᕙᒻᒥᔪᑦ ᖃᓄᐃᓕᖓᒍᑎᐅᔪᓂᑦ ᓄᓇᓕᕐᒥᐅᑕᓄᑦ ᐊᔾᔨᒌᖏᑦᑐᓂᑦ 

ᐃᓱᒪᒋᔭᐅᓕᖅᐸᑦᑐᑦ ᖃᓄᖅ ᐱᓕᕆᐊᖑᓂᐊᕆᐊᖓ ᑕᐃᓐᓇ ᐱᑦᑎᐊᖏᔾᔪᑎᐅᔪᖅ. ᑎᒃᓴᓐ-ᒋᐅᓪᒧᐊᕐ 
(Dickson-Gilmore) ᐅᖃᓚᐅᖅᑐᖅ, ᐱᑦᑎᐊᖏᓐᓂᐅᔪᖅ ᐃᓱᒪᒋᔭᐅᕙᖏᑦᑐᖅ “ᑕᐃᒪᐃᑉᐸᓕᕐᒪᑕ” ᑭᓯᐊᓂᓕ 
ᐃᓱᒪᒋᔭᐅᓕᖅᑐᓂ “ᐊᑐᖅᑕᐅᕙᑦᑐᑦ” ᐃᓚᒋᔭᐅᓗᑎᒃ ᐃᓅᓯᕐᓄᑦ ᓄᓇᓕᐅᑉ ᐃᓗᐊᓂ. “ᖃᐅᔨᒪᓪᓗᓂ ᓱᓇᒥᑦ 
ᐊᑐᖅᑕᐅᕙᑦᑐᖅ ᓈᒻᒪᓴᕐᓂᐅᖏᑦᑐᖅ ... ᑭᓯᐊᓂ ᐱᔭᕆᐊᑐᓕᕈᑎᐅᕙᑦᑐᖅ ᓄᓇᓕᓐᓄᑦ ᖃᐅᔨᒪᔭᐅᓕᖁᓪᓗᒍ 
ᐊᑭᕋᕆᔭᐅᔪᖅ ᐊᒻᒪ ᓵᓚᒋᓇᓱᐊᓕᕐᓗᒍ.”513  

ᐊᓯᖏᑦ ᖃᐅᔨᓴᖅᑎᐅᔪᑦ, ᑭᓯᐊᓂ, ᐅᖃᐅᓯᖃᕐᓯᒪᔪᑦ ᐃᑲᔫᑎᐅᔪᓐᓇᖅᑐᓂᑦ ᐊᑐᖅᑕᐅᒍᑎᒃ ᒪᒥᓴᕐᓂᒃᑯᑦ 
ᐃᖅᑲᖅᑐᐃᕕᓕᕆᓂᖅ ᐱᓕᕆᐊᓂ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᕙᖏᑦᑐᓂᑦ, ᐱᖃᓯᐅᑎᓪᓗᒋᑦ:  

• ᐃᓂᓕᐅᕈᑎᐅᕙᑦᑐᖅ ᑐᓵᓂᕐᒥᑦ ᐊᒻᒪ ᓈᓚᓐᓂᕐᒥᑦ ᓂᐱᖏᓐᓂᑦ ᐊᕐᓇᐃᑦ. ᐱᖃᑕᐅᓂᖅ 
ᐅᐸᓗᖓᐃᔭᐅᑎᒧᑦ ᐃᖕᒥᓂᒃ ᐱᓕᕆᔾᔪᑎᐅᔪᓐᓇᖅᑐᖅ ᐊᕐᓇᓄᑦ.514  

• ᖃᐅᔨᒪᔭᐅᓕᕐᓗᓂ ᐸᓯᔭᑦᓴᐅᓂᖓ ᐱᕋᔭᐃᓯᒪᔫᑉ, ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ ᖄᖐᔪᖅ 
ᐊᑭᕋᖅᑑᑎᓂᒃᑯᑦ ᐱᓕᕆᔾᔪᑎᖏᓐᓂᑦ ᐃᖅᑲᖅᑐᐃᕕᓕᕆᓂᐅᑉ ᐊᒻᒪ ᓱᕋᐃᔭᐃᔪᓐᓇᐅᑎᖏᓐᓂᑦ 
ᐊᑦᑐᐃᔾᔪᑎᓂᑦ ᐱᕋᔭᑕᐅᓯᒪᔪᒥᑦ.515  

• ᐊᓯᔾᔩᔪᓐᓇᖅᑐᖅ ᐱᐅᓯᐅᔪᓂᑦ, ᐃᓱᒪᒋᔭᐅᔪᓂᑦ, ᐊᒻᒪ ᐃᓕᖅᑯᓯᒍᑦ ᐃᓗᓕᕆᔭᐅᔪᓂᑦ 
ᐱᔾᔪᑎᐅᑐᐃᓐᓇᕆᐊᓕᓐᓂᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᐸᖏᓂᕐᒥᑦ, ᑕᒪᐅᓇ 
ᐊᓯᔾᔨᐅᑎᐅᓕᕐᓗᑎᒃ ᐱᐅᓯᖏᓐᓂᑦ ᐱᕋᔭᐃᕙᑦᑐᑦ ᐊᒻᒪ ᓴᖏᑎᕆᓗᑎᒃ ᓄᓇᓕᓐᓃᖔᕐᓯᒪᔪᓂᑦ 
ᑐᑭᒧᐊᑦᑎᓯᒪᔪᓂᑦ ᐱᓕᕆᔾᔪᑎᓂᑦ.516  

• ᐱᓕᕆᔾᔪᑎᐅᔪᓐᓇᓯᐊᖅᑐᖅ ᐊᖏᕐᕋᒥ ᐱᑦᑎᐊᖏᔾᔪᑎᐅᕙᑦᑐᓄᑦ ᐱᕋᔭᑕᐅᓯᒪᔪᑦ ᐊᒻᒪ ᐱᕋᔭᐃᓯᒪᔪᑦ 
ᐋᖅᑭᑦᓱᐃᒋᐊᕈᒪᓕᕈᑎᒃ ᐊᒻᒪ ᑲᔪᓯᓗᑎᒃ ᐊᐃᑉᐸᕇᓐᓂᕐᒥᓂᒃ.517  

ᐱᓗᐊᖅᑐᒥ, ᖃᐅᔨᓴᖅᑏᑦ ᖃᐅᔨᓚᐅᖅᑐᑦ ᐊᔾᔨᒌᖏᔾᔪᑎᖏᓐᓂᑦ ᓄᓇᖃᖅᑳᕐᓯᒪᔪᑦ ᐊᒻᒪ 
ᓄᓇᖃᖅᑳᕐᓯᒪᖏᑦᑐᑦ ᐊᕐᓇᐃᑦ ᐃᓱᒪᒋᔭᖏᒍᑦ ᐊᑐᕐᓂᕐᒥᑦ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᕐᒥᑦ 
ᐱᓕᕆᔾᔪᑎᐅᓗᓂ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᓂ. ᕼᐊᖢᕐ ᓈᓐᑭᐅᕈ (Nancarrow) 
ᖃᐅᔨᓚᐅᖅᑐᖅ ᓄᓇᖃᖅᑳᕐᓯᒪᖏᑦᑐᑦ ᐊᕐᓇᐃᑦ ᐋᔅᑐᕋᐃᓕᐊᒥ ᖁᓚᖅᐸᓚᐅᖅᑐᑦ ᒪᒥᓴᕐᓂᒃᑯᑦ 
ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᔾᔪᑎᐅᔪᓂᑦ ᐊᑐᖅᑕᐅᑎᓪᓗᒋᑦ ᐃᓚᒌᒃᑯᑦ ᐱᑦᑎᐊᖏᔾᔪᑎᓄᑦ, ᐃᓱᒪᓪᓗᑎᒃ 
“ᑭᒡᒐᖅᑐᐃᔾᔪᑎᐅᒻᒪᑦ ᖃᓄᐃᓕᔭᐅᓗᐊᕋᔭᖏᓐᓂᖏᓐᓂᑦ ᐱᕋᔭᑉᐸᑦᑐᓂᑦ ᐊᒻᒪ ᐱᕋᔭᑕᐅᕙᑦᑐᑦ ᐊᖏᕐᕋᓂ 
ᐅᓗᕆᐊᓇᖅᑐᒦᑐᐃᓐᓇᕐᓗᑎᒃ.”518 ᓄᓇᖃᖅᑳᕐᓯᒪᔪᑦ ᐊᕐᓇᐃᑦ, ᐊᓯᐊᒍᑦ, ᐃᑲᔪᕐᓱᐃᕙᓚᐅᖅᑐᑦ ᒪᒥᓴᕐᓂᒃᑯᑦ 
ᐃᖅᑲᖅᑐᐃᕕᓕᕆᓂᕐᒥᑦ. ᓄᓇᖃᖅᑳᕐᓯᒪᔪᑦ ᐊᕐᓇᐃᑦ ᓈᓐᑭᐅᕈ (Nancarrow) ᐊᐱᕐᓱᓚᐅᖅᑕᖏᑦ 
ᐊᑐᕈᒪᕙᓚᐅᖏᑦᑐᑦ ᐱᓕᕆᔾᔪᑎᐅᕙᑦᑐᒥᑦ ᐃᖅᑲᖅᑐᐃᕕᓕᕆᔾᔪᑎᒥᑦ ᐱᓕᕆᔾᔪᑎᐅᓂᐊᖅᑎᓪᓗᒍ ᐊᖏᕐᕋᓂ 
ᐊᒻᒪ ᐃᓚᒌᓂ ᐱᑦᑎᐊᖏᔾᔪᑎᓂᑦ. ᑕᑯᓐᓇᖅᐸᓚᐅᖅᑐᑦ ᐃᖅᑲᖅᑐᐃᕕᓕᕆᔾᔪᑎᒥᑦ “ᐱᓕᕆᔾᔪᑎᐅᓗᒍ 
ᓵᓚᖃᕋᓱᓐᓂᕐᒥᑦ ᐊᒻᒪ ᐊᐅᓚᑦᑎᓂᕐᒥᑦ ᐱᓕᖅᐸᓪᓕᐊᑐᐃᓐᓇᐸᑦᑐᓂᑦ ᐱᑦᑎᐊᖅᑕᐅᖏᔾᔪᑎᒋᕙᑦᑕᖏᓐᓂᑦ ᐊᒻᒪ 
ᓄᓇᓕᖏᓐᓂᑦ.”519 ᐃᓱᒪᒋᔭᐅᒐᓂ “ᐊᕿᑦᑐᖅ ᓇᓖᕌᕈᑎ”, ᓄᓇᖃᖅᑳᕐᓯᒪᔪᑦ ᐊᕐᓇᐃᑦ ᐃᓱᒪᕙᑦᑐᑦ 
“ᓵᖓᑎᑕᐅᕙᓐᓂᖅ ᓄᓇᓕᓐᓂ ᐃᓐᓇᑐᖃᕐᓂᑦ ᐊᒻᒪ ᐃᓚᒋᔭᐅᔪᓂᑦ ᐊᑐᖅᑎᑕᐅᓂᕐᓴᐅᒐᔭᕐᓂᖏᓐᓂᑦ 
ᐃᖅᑲᖅᑐᐃᔾᔪᓯᕐᓂᒃ ᐱᓂᕐᓴᐅᔪᓂᑦ ᓄᓇᖃᖅᑳᕐᓯᒪᔪᓄᑦ ᐊᖑᑎᓄᑦ ᐊᑐᖅᑕᐅᕙᑦᑐᓂᑦ 
ᐃᖅᑲᖅᑐᐃᕕᓕᕆᔾᔪᓯᒃᑯᑦ.”520 ᓈᒻᒪᓴᕐᓂᖏᑦ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᔾᔪᑎᒥᑦ ᐱᔾᔪᑎᖃᖅᐸᓚᐅᖅᑐᑦ 
ᐃᒪᐃᑦᑑᓂᖓᓂᑦ “ᐃᓚᖓ ᐃᓘᓐᓇᖏᓐᓄᑦ ᐱᓕᕆᔾᔪᑎᐅᔪᑦ, ᒪᓕᑦᓯᒪᓪᓗᑎᒃ ᐃᓱᒪᒋᔭᐅᓗᑎᒃ 
ᓄᓇᖃᖅᑳᕐᓯᒪᔪᑦ ᐱᔪᒪᓂᖏᓐᓂᑦ, ᐱᓯᒪᔪᓂᑦ ᓄᓇᓕᓐᓂᑦ ᐊᒻᒪ ᐊᐅᓚᑕᐅᓗᑎᒃ ᐅᐸᓗᖓᐃᔭᐅᑎᒍᑦ 
ᑎᒍᒥᐊᖅᑕᐅᓪᓗᑎᒃ ᐃᑉᐱᒋᓱᑦᓯᐊᖅᑎᓄᑦ ᓄᓇᖃᖅᑳᕐᓯᒪᔪᓄᑦ ᐃᓐᓇᑐᖃᕐᓄᑦ, ᐃᖅᑲᖅᑐᐃᕕᓕᕆᔾᔪᑎᓂᑦ 
ᓯᕗᓕᖅᑎᐅᖏᑦᑐᓄᑦ.”521  

ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ ᓄᓇᖃᖅᑳᕐᓯᒪᔪᓄᑦ ᓄᓇᓕᓐᓂ 

ᔫᓐ ᐸᓂᐅᓪ (Pennell) ᐊᒻᒪ ᒋᐅᓪ ᐴᕐᕗᐊᕐᑦ (Burford) ᑎᒍᓯᓯᒪᔫᒃ ᐃᓚᒌᓂᑦ ᑲᑎᒪᑎᑦᑎᓂᕐᒥᑦ ᐱᓕᕆᔾᔪᑎᒥᑦ 
ᐱᒋᐊᖅᑕᐅᓯᒪᔪᒥᑦ ᓂᐅ ᔩᓚᓐᑦᒥ ᐋᖅᑭᑦᓱᐃᔾᔪᑎᐅᓗᑎᒃ ᒪᒥᓴᕐᓂᒃᑯᑦ ᐱᓕᕆᔾᔪᑎᒥᑦ ᐊᖏᕐᕋᓂ 
ᐱᑦᑎᐊᖏᔾᔪᑎᓂᑦ ᐊᒻᒪ ᓱᕈᓯᕐᓂᑦ ᐱᑦᑎᐊᖏᔾᔪᑎᓂᑦ.522 ᐱᓕᕆᔾᔪᑎᐅᔪᖅ ᐊᑐᖅᑕᐅᓚᐅᖅᑐᖅ ᐱᖓᓱᓂ 
ᓄᓇᓕᖃᕐᕕᖏᓐᓂ ᓂᐅᕙᐅᓐᓛᓐᑦ ᐊᒻᒪ ᓛᐸᑐᐊᕐ 1990-ᖏᓐᓃᑎᓪᓗᒋᑦ ᐊᕐᕌᒍᐃᑦ. ᑲᑎᒪᑎᑕᐅᔪᑦ 
ᐱᖃᓯᐅᔾᔨᓚᐅᖅᑐᑦ ᐃᓚᒋᔭᐅᔪᓂᑦ ᐊᒻᒪ ᐱᔨᑦᓯᕋᖅᑎᓂᑦ (ᐸᓖᓯᒃᑯᑦ, ᓱᕈᓯᓕᕆᔩᑦ ᐃᓄᓕᕆᔩᑦ, ᐅᖅᑯᐃᕕᒻᒥ 
ᐱᓕᕆᔩᑦ, ᐅᕝᕙᓘᓐᓃᑦ ᐃᓕᓴᐃᔩᑦ). ᑐᑭᓯᑎᑕᐅᒌᕐᒪᑕ ᐱᓕᕆᐊᑦᓴᖅ ᐱᔾᔪᑎᐅᓗᓂ ᐊᒻᒪ 
ᐅᖃᐅᓯᐅᓚᐅᖅᑎᓪᓗᒍ ᐱᖃᑕᐅᔪᓄᑦ, ᐱᔨᑦᓯᕋᖅᑏᑦ ᐃᓪᓗᕈᓯᕐᒥᑦ ᐊᓂᓚᐅᖅᑐᑦ ᐃᓚᒌᖑᔪᑦ 
ᖃᓄᖅᑑᖁᔭᐅᓗᑎᒃ ᐊᒻᒪ ᐸᕐᓇᐅᑎᓕᐅᓕᕐᓗᑎᒃ. ᐅᑎᑐᐊᕋᒥᒃ ᐃᓪᓗᕈᓯᕐᒧᑦ, ᐱᔨᑦᓯᕋᖅᑎᐅᔪᑦ 
ᖃᐅᔨᓴᖅᐸᓚᐅᖅᑐᑦ ᐸᕐᓇᐅᑎᓕᐊᖑᔪᒥᑦ ᓇᓗᓇᐃᕐᓯᓂᐊᕋᒥᒃ ᐃᓗᓕᖃᐅᑦᑎᐊᕋᓗᐊᕐᒪᖔᖅ ᐊᒻᒪ 
ᐱᖃᓯᐅᔾᔭᐅᓯᒪᓗᑎᒃ ᖃᐅᔨᓴᖅᑕᐅᖏᓐᓇᕐᓂᖅ ᐊᒻᒪ ᖃᐅᔨᓴᖅᐸᓐᓂᖅ ᖃᓄᐃᓕᐅᕈᑎᐅᔪᓂᑦ 
ᓯᕗᒧᐊᑉᐸᓪᓕᐊᓂᖏᓐᓂ.  

ᖃᐅᔨᓴᖅᑕᐅᒻᒪᑕ ᐱᓕᕆᐊᑦᓴᐅᑉ ᐃᓗᓕᖏᑦ ᖃᐅᔨᓚᐅᖅᑐᑦ ᒪᕐᕈᐃᖏᑦ ᐱᖓᓱᓂᑦ (66%) ᐃᓚᒌᓂ 
ᐱᖃᑕᐅᓚᐅᖅᑐᓂᑦ ᑲᑎᒪᑎᑕᐅᓂᕐᒧᑦ ᐅᖃᓚᐅᖅᑐᑦ ᐃᓚᒌᖑᔪᑦ “ᐊᑲᐅᓂᕐᓴᐅᓕᓚᐅᖅᑐᑦ” ᐱᔾᔪᑎᒋᓪᓗᒍ 
ᑲᑎᒪᑎᑦᑎᓂᐅᓚᐅᖅᑐᖅ; ᐊᑦᑕᓇᖅᑐᒦᖏᓂᕐᓴᐅᓕᖅᑐᑎᒃ, ᐅᖃᖃᑎᒌᓐᓂᕐᓴᐅᕙᓕᖅᑐᑎᒃ ᐃᓚᒌᑦ; ᐊᒻᒪ 
ᐱᑦᑎᐊᖃᑦᑕᐅᑎᕙᓕᖅᑐᑎᒃ ᐱᖃᑕᐅᓚᐅᖅᑐᑎᒃ ᐅᐸᓗᖓᐃᔭᐅᑎᒧᑦ. ᐱᓕᕆᐊᑦᓴᖅ, ᑭᓯᐊᓂ, 
ᐊᑐᐃᓐᓇᐅᔪᓐᓃᓚᐅᖅᑐᖅ ᑮᓇᐅᔭᖃᕈᓐᓃᕐᒪᑕ ᐱᓕᕆᔾᔪᑎᑦᓴᓂᑦ.523  

ᒥ’ᒃᒫ ᒪᓕᒐᓕᕆᓂᒃᑯᑦ ᐃᑲᔪᕐᓱᐃᔾᔪᑎᖏᑦ 

ᒥ’ᒃᒫ ᒪᓕᒐᓕᕆᓂᒃᑯᑦ ᐃᑲᔪᕐᓱᐃᔾᔪᑎᖏᑦ (MLSN), ᐊᐅᓚᑕᐅᒋᐊᓕᓚᐅᕐᓂᑯᐃᑦ 2002, ᑲᑐᔾᔨᖃᑎᒌᖑᔪᑦ 
ᐊᑖᓃᑦᑐᑎᒃ ᐱᓕᕆᐊᖃᖅᑎᑕᐅᓗᑎᒃ ᐊᐅᓚᑦᑎᔾᔪᑎᓂᑦ ᐊᒻᒪ ᐱᓕᕆᔾᔪᑎᖏᓐᓂᑦ ᒥ’ᒃᒫ 
ᐃᖅᑲᖅᑐᐃᕕᓕᕆᓂᕐᒧᑦ ᐱᓕᕆᐊᑦᓴᖁᑎᖏᓐᓂᑦ ᐊᒻᒪ ᐱᔨᑦᓯᕋᐅᑎᖏᓐᓂᑦ ᓅᕙ ᓯᑰᓴᒥ. ᒥ’ᒃᒫ 
ᒪᓕᒐᓕᕆᓂᒃᑯᑦ ᐃᑲᔪᕐᓱᐃᔾᔪᑎᖏᑦ ᒪᕐᕉᓐᓂᒃ ᐱᓕᕆᐊᑦᓴᖃᖅᑐᑦ: ᒥ’ᒃᒫ ᐃᖅᑲᖅᑐᐃᕕᓐᓂ ᐱᓕᕆᔨᓄᑦ 
ᐱᓕᕆᐊᑦᓴᖅ ᐊᒻᒪ ᒥ’ᒃᒫ ᒪᓕᒐᓕᕆᔾᔪᓯᖏᓐᓂᑦ ᐱᓕᕆᐊᑦᓴᒥᑦ.  

ᒥ’ᒃᒫ ᐃᖅᑲᖅᑐᐃᕕᓐᓂ ᐱᓕᕆᔨᓄᑦ ᐱᓕᕆᐊᑦᓴᖅ (ᑮᓇᐅᔭᖃᖅᑎᑕᐅᕙᑦᑐᑎᒃ ᑲᓇᑕᒥ ᓄᓇᖃᖅᑳᕐᓯᒪᔪᑦ 
ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᐊᑦᓴᖅ)524 ᐃᑲᔪᕐᓱᐃᔾᔪᑎᓂᑦ ᐱᔨᑦᓯᕋᐅᑎᖃᖅᐸᑦᑐᑦ ᒥ’ᒃᒫ ᐱᔨᑦᓯᕋᖅᑕᐅᔪᓄᑦ 
ᐃᖅᑲᖅᑐᐃᕕᓕᕆᔾᔪᑎᓂ, “ᑐᓴᐅᒪᑎᑕᐅᕙᑦᑐᑎᒃ ᐃᖅᑲᖅᑐᖅᑕᐅᔾᔪᑎᖏᓐᓂᑦ, ᐱᔪᓐᓇᐅᑎᖏᓐᓂᑦ, 
ᓇᓖᕌᕈᑎᑦᓴᖏᓐᓂᑦ ᐊᒻᒪ ᐊᑐᕆᐊᓕᖏᓐᓂᑦ ᐱᕋᔭᓯᒪᔪᑦ ᐃᖅᑲᖅᑐᖅᑕᐅᕕᖏᓐᓂ,” “ᐃᑲᔫᑎᐅᕙᑦᑐᑎᒃ 
ᐅᐸᓗᖓᐃᔭᐅᑎᓂ ᕿᓂᖅᑐᖃᖅᑎᓪᓗᒍ ᐃᓱᒪᒋᔭᖏᓐᓂᑦ ᒪᓕᒐᓕᕆᓂᕐᒥᑦ ᓴᐳᓐᓂᐊᖅᑏᑦ,” ᐊᒻᒪ ᐊᓯᖏᓐᓂᑦ 
ᐃᑲᔪᕐᓱᐃᔾᔪᑎᓂᑦ ᐱᔨᑦᓯᕋᐅᑎᓂᑦ ᐱᔾᔪᑎᒋᓪᓗᒋᑦ ᐱᔨᑦᓯᕋᖅᑕᐅᔫᑉ ᑭᖕᖒᒪᒐᖏᑦ.525  

ᒥ’ᒃᒫ ᒪᓕᒐᓕᕆᔾᔪᓯᖏᓐᓂᑦ ᐱᓕᕆᐊᑦᓴᖅ (ᑮᓇᐅᔭᖃᖅᑎᑕᐅᕙᑦᑐᑦ ᑲᓇᑕᒥ ᓄᓇᖃᖅᑳᕐᓯᒪᔪᓂᑦ 
ᐃᖅᑲᖅᑐᐃᕕᓕᕆᓂᕐᒧᑦ ᐸᕐᓇᒍᑎᑦᓴᑦ)526 ᑐᕌᒐᖃᖅᑐᑦ “ᓴᓇᓂᕐᒥᑦ ᐊᒻᒪ ᐱᕈᐃᕙᓪᓕᐊᓂᕐᒥᑦ ᑐᑭᖃᑦᑎᐊᖅᑐᒥᑦ 
ᐊᒻᒪ ᐃᓕᖅᑯᓯᕐᓄᑦ ᐊᑑᑎᖃᑦᑎᐊᖅᑐᓂᑦ ᐱᓕᕆᔾᔪᑎᑦᓴᓂᑦ ᐃᓕᖅᑯᓯᕐᒨᖓᓂᕐᓴᓂᑦ ᐃᖅᑲᖅᑐᐃᕕᓕᕆᓂᕐᒥᑦ 
ᒥ’ᒃᒫ/ᓄᓇᖃᖅᑳᕐᓯᒪᔪᓄᑦ” ᐊᒻᒪ “ᐱᔪᓐᓇᐅᑎᑖᖅᑎᑕᐅᖁᓪᓗᒋᑦ ᒥ’ᒃᒫ/ᓄᓇᖃᖅᑳᕐᓯᒪᔪᓄᑦ ᓄᓇᓕᐅᔪᑦ 
ᓇᖕᒥᓂᖃᓕᖅᑎᑕᐅᓗᑎᒃ ᐊᒻᒪ ᐃᑉᐱᒍᓱᒋᐊᖃᕐᓂᕐᒥᑦ ᐱᔨᑦᓯᕋᐅᑎᓂᑦ ᒥ’ᒃᒫ ᐃᖅᑲᓇᐃᔭᖅᑎᓄᑦ ᐊᒻᒪ 
ᐊᑭᓕᕐᓱᖅᑕᐅᒐᑎᒃ ᐃᑲᔪᖅᐸᑦᑐᓄᑦ.”527 ᐊᑐᖅᐸᑦᑐᑎᒃ ᐃᓕᖅᑯᓯᒃᑯᑦ ᒪᓕᒐᕐᓂᒃ, ᐱᓕᕆᐊᑦᓴᖅ 
“ᐊᐅᓚᑕᐅᕙᑦᑐᖅ ᐱᓕᕆᔾᔪᑎᖃᖅᐸᑦᑐᑎᒃ ᐱᖃᓯᐅᔾᔨᔾᔪᑎᓂᑦ ᐊᓐᓇᐅᒪᓯᒪᔪᑦ, ᐱᕋᔭᐃᓯᒪᔪᑦ ᐊᒻᒪ ᐃᓚᒋᔭᖏᑦ 
ᐊᒻᒪ ᓄᓇᓕᕐᒥᐅᑕᐃᑦ ᐃᓚᒋᔭᐅᓕᖅᑐᑎᒃ, ᑲᑐᔾᔨᖃᑎᒌᓐᓂᒃᑯᑦ ᒪᒥᓴᐅᑎᑦᓴᓯᐅᖅᐸᑦᑐᑦ ᑭᒃᑯᑐᐃᓐᓇᐃᑦ 
ᑭᐅᔪᓐᓇᕆᐊᖃᖅᑐᑎᒃ ᕿᓚᒥᐅᔪᒥᑦ.”528  

ᐱᓕᕆᐊᑦᓴᒃᑯᑦ, ᐃᖅᑲᖅᑐᐃᕕᓕᕆᓂᕐᒥᑦ ᐊᒻᒪᓗᑭᑖᑦ, ᖃᓄᐃᓕᔭᐅᔾᔪᑎᓄᑦ ᐊᒻᒪᓗᑭᑖᑦ, ᐊᒻᒪ ᒪᒥᓴᐃᓂᒃᑯᑦ 
ᐊᒻᒪᓗᑭᑖᑦ ᐊᑐᐃᓐᓇᐅᑎᑕᐅᕙᑦᑐᑦ ᒪᒃᑯᑦᑐᓄᑦ ᐊᒻᒪ ᐃᓐᓇᕐᓄᑦ. ᑕᒪᒃᑯᐊ ᐊᒻᒪᓗᑭᑖᑦ ᐊᔾᔨᒌᖏᑦᑐᓂᑦ 
ᐱᐅᓯᖃᖅᐸᑦᑐᑦ ᐊᒻᒪ ᐃᓗᓕᖃᖅᐸᑦᑐᑎᒃ ᐊᒻᒪ ᑎᓴᒪᐃᓕᖓᓗᐊᖅᑐᑎᒃ: ᒪᑐᐃᕆᐊᕐᓂᖅ, ᐅᓂᒃᑳᕐᓂᖅ, 
ᐊᖏᖃᑎᒌᓐᓂᖅ, ᐊᒻᒪ ᒪᑐᓯᓂᖅ.529 ᐃᓚᒋᔭᐅᓗᑎᒃ ᐱᓕᒻᒪᓴᕐᓯᒪᔪᒧᑦ ᒥ’ᒃᒫ ᒪᓕᒐᓕᕆᓂᒃᑯᑦ 
ᐃᑲᔪᕐᓱᐃᔾᔪᑎᖏᑦ ᐊᐅᓚᑦᑎᔨᒧᑦ ᐊᒻᒪ ᐱᕋᔭᐃᓯᒪᔪᒧᑦ, ᐱᖃᑕᐅᔪᑦ ᐱᖃᓯᐅᔾᔨᔪᓐᓇᖅᑐᑦ ᐱᕋᔭᑕᐅᓯᒪᔪᓂᑦ, 
ᐃᓚᒋᔭᐅᔪᓂᑦ, ᐊᒻᒪ ᓄᓇᓕᕐᒥᐅᑕᓂᑦ ᐱᓕᕆᐊᓕᓐᓂᑦ “ᑐᑭᓯᔭᐅᓇᓱᐊᕐᓂᖏᑦ ᐃᓅᖃᑎᒍᑦ ᖃᓄᐃᒍᑎᐅᕙᑦᑐᑦ 
ᐱᕋᔭᒍᑎᐅᓗᐊᖅᐸᑦᑐᑦ ᐊᒻᒪ ᖃᓄᐃᓕᐅᕈᑎᑦᓴᓂᑦ ᐸᕐᓇᐅᑎᓕᐅᕐᓗᑎᒃ ᐱᔾᔪᑎᓕᒻᒥᑦ ᐱᕋᔭᐅᑕᐅᓯᒪᔪᒥᑦ 
ᐃᑉᐱᒍᓲᑎᖃᑦᑎᐊᓂᕐᒥᑦ ᐊᑐᖅᐸᓪᓗᑎᒃ ᐊᒻᒪ ᐱᔾᔪᑎᖃᖅᑐᓂᑦ ᓄᓇᖃᖅᑳᕐᓯᒪᔪᓄᑦ ᐃᑦᑕᕐᓂᓴᐃᑦ ᑕᐃᒃᑯᓄᖓ 
ᐃᓚᒋᔭᐅᔪᓄᑦ.”530  

ᑕᒪᒃᑯᐊ ᐊᒻᒪᓗᑭᑖᑦ ᒪᓕᑦᓯᒪᔪᑦ ᒥ’ᒃᒫ ᒪᓕᒐᓕᕆᔾᔪᓯᖏᓐᓂᑦ, ᒪᓕᑦᓯᒪᔪᓂᑦ ᐱᓕᕆᔾᔪᑎᓂᑦ 
“ᐸᓯᔭᑦᓴᐅᓂᕋᕐᓂᕐᒥᑦ ᐋᓐᓂᕈᑎᐅᓯᒪᔪᓄᑦ, ᐊᑭᓕᕐᓱᐃᓂᕐᒥᑦ ᑕᐃᒃᑯᓄᖓ ᐋᓐᓂᖅᑕᐅᓯᒪᔪᓂᑦ ᐊᒻᒪ 
ᐋᓐᓂᖅᑕᐅᓯᒪᔪᑦ ᑐᑭᓯᔭᐅᔪᓐᓇᖁᓪᓗᒋᑦ ᐃᑉᐱᓐᓂᐊᓂᖏᓐᓂᑦ ᖃᓄᖅ. ᐃᖕᒥᒨᖓᔪᑦ ᑐᑭᓯᒋᐊᕈᑎᐅᔪᑦ 
ᐊᑐᖅᑐᒻᒪᕆᐅᔪᑦ ᐊᒻᒪ ᑕᑯᔭᐅᒍᒪᓪᓗᑎᒃ ᑎᑭᑕᐅᑎᓪᓗᒋᑦ ᐅᖃᐅᓯᐅᕙᑦᑐᑎᒃ ᐱᔾᔪᑎᐅᕙᑦᑐᑦ 
ᐱᑦᑎᐊᖏᔾᔪᑎᓄᑦ, ᐃᓘᓐᓇᖏᓐᓄᑦ ᐊᐅᓚᑦᑎᔾᔪᑎᖃᖅᐸᑦᑐᑎᒃ ᐋᓐᓂᕐᓱᐃᓂᕐᒥᑦ ᓄᖑᓴᐃᓂᕐᒥᑦ ᐊᒻᒪ 
ᓄᓇᓕᓐᓂ ᐊᑐᖅᑕᐅᒋᐊᓖᑦ ᒪᒥᓴᕐᕕᖃᕆᐊᖃᕐᓂᐅᔪᑦ ᐊᒻᒪ ᐃᑲᔪᕐᓱᐃᔾᔪᑎᓂᑦ ᐋᓐᖅᑕᐅᓯᒪᔪᓄᑦ ᐊᒻᒪ 
ᐱᕋᔭᐃᓯᒪᔪᓄᑦ.”531  

ᐊᔾᔨᖃᕋᓂ ᓅᕙ ᓯᑰᓴᒥ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᕐᒥᑦ, ᓄᖅᑲᖓᑎᑦᑎᓚᐅᖅᑐᑦ ᐱᓕᕆᔾᔪᑎᓂᑦ 
ᐊᑦᑐᐊᔪᓂᑦ ᓄᓕᐊᕐᓂᒃᑯᑦ ᐋᓐᓂᖅᑐᐃᓂᕐᒥᑦ ᐅᕝᕙᓘᓐᓃᑦ ᐊᐃᑉᐸᕇᓐᓄᒃ ᐊᖏᕐᕋᒥ ᐱᑦᑎᐊᖃᑦᑕᖏᑦᑐᓄᑦ, 
ᒥ’ᒃᒫ ᒪᓕᒐᓕᕆᓂᒃᑯᑦ ᐃᑲᔪᕐᓱᐃᔾᔪᑎᖏᑦ, ᐊᐅᓚᑦᑎᓯᒪᔪᑦ ᐃᖅᑲᖅᑐᐃᕕᓕᕆᓂᕐᒥᑦ ᐊᒻᒪᓗᑭᑖᓂᑦ 
ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᓂᕐᒥᑦ ᐊᑐᖅᐸᑦᑐᓄᑦ.532 ᐃᓚᒋᔭᐅᓗᑎᒃ ᓅᕙ ᓯᑰᓴᒥ ᐊᖏᕐᕋᓂ 
ᐱᑦᑎᐊᐸᖏᑦᑐᓄᑦ ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᐊᑦᓴᒧᑦ,533 ᒥ’ᒃᒫ ᒪᓕᒐᓕᕆᓂᒃᑯᑦ ᐃᑲᔪᕐᓱᐃᔾᔪᑎᖏᑦ 
ᒪᕐᕈᐊᑎᖅᑐᑎᒃ ᐊᒻᒪᓗᑭᑖᖃᖅᐸᑦᑐᑦ ᐊᐃᑉᐸᕇᓐᓄᒃ ᐊᖏᕐᕋᒥ ᐱᑦᑎᐊᖃᑦᑕᖏᑦᑐᓄᑦ: ᖃᓄᐃᓕᔭᐅᔾᔪᑎᒧᑦ 
ᐊᒻᒪᓗᑭᑖᖅ (ᑭᖑᓂᐊᒍᑦ ᖃᓄᐃᓕᔭᐅᔾᔪᑎᖓᑕ) ᐊᒻᒪ ᒪᒥᓴᐅᑎᒥᑦ ᐊᒻᒪᓗᑭᑖᒥᑦ (ᑭᖑᓂᐊᒍᑦ 
ᖃᓄᐃᓕᔭᐅᔾᔪᑎᖓᓂᑦ ᐊᑐᓚᐅᖅᑎᓪᓗᒍ). ᐱᕋᔭᐃᓯᒪᔪᖅ ᐸᓯᔭᑦᓴᐅᓂᕋᕆᐊᓕᒃ ᐊᒻᒪ ᓄᓇᓕᕐᒥᐅᑕᐃᑦ 
ᐃᑲᔪᕐᓱᐃᒍᒪᓗᑎᒃ ᐃᓚᒋᔭᐅᒃᑲᓐᓂᕈᓐᓇᕐᓂᖓᓄᑦ ᐸᕐᓇᐅᑎᓕᐊᖑᓯᒪᔪᒥᑦ ᐱᕋᔭᐃᓯᒪᔪᒧᑦ. ᐱᕋᔭᑕᐅᓯᒪᔪᖅ 
ᐱᖃᑕᐅᒍᒪᖏᒃᑯᓂ ᑭᒡᒐᖅᑐᐃᔨᖓ ᐅᐸᖔᕈᓐᓇᖅᑐᖅ.534  

ᐱᓕᕆᔾᔪᑎᑦᓴᑦ ᐊᑐᖅᑕᐅᓗᑎᒃ ᒪᒥᓴᐅᑎᒍᑦ ᐃᖅᑲᖅᑐᐃᕕᓕᕆᓂᖅ ᑭᓇᐅᓂᖏᓐᓂᑦ ᐱᔭᐅᓗᑎᒃ 
ᐱᑦᑎᐊᖏᔾᔪᑎᓂ 

ᐃᓱᒪᒋᓪᓗᓂᒋᑦ ᐃᓱᒫᓘᑎᐅᕙᑦᑐᑦ ᐊᒻᒪ ᐊᑦᓱᕉᑎᐅᕙᑦᑐᑦ ᐅᖃᐅᓯᐅᕙᓚᐅᖅᑐᑦ ᐱᔾᔪᑎᐅᓗᑎᒃ 
ᐊᑐᖅᑕᐅᓂᖏᓐᓂᑦ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ ᑭᓇᐅᓂᖏᓐᓂᑦ ᐱᔭᐅᓗᑎᒃ 
ᐱᑦᑎᐊᖅᑕᐅᕙᖏᑦᑐᓄᑦ, ᐋᔅᑐᕋᐃᓕᐊᒥᐅᖅ ᖃᐅᔨᓴᖅᑎ ᐳᕌᓐᐅᐃᓐ ᓇᐃᓗᕐ (Naylor) ᓴᖅᑮᓯᒪᓕᖅᑐᖅ 
ᐱᓕᕆᔾᔪᑎᑦᓴᓂᑦ ᑲᑎᑕᐅᖁᓪᓗᒋᑦ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ ᐊᖅᑯᑎᑦᓴᖅ ᐃᖅᑲᖅᑐᐃᕕᓕᕆᓂᕐᒧᑦ 
ᐱᓕᕆᔾᔪᑎᓄᑦ ᐱᓕᕆᔾᔪᑎᐅᖃᑦᑕᖁᓪᓗᒋᑦ ᓄᓕᐊᕐᓂᒃᑯᑦ ᐋᓐᓂᖅᑐᐃᓂᕐᒥᑦ ᐱᓕᕆᐊᑦᓴᓂ. ᐃᓱᒪᒋᔭᐅᔪᖅ 
ᓴᑎᑦᑎᒍᒪᒐᑎᒃ ᐱᓕᕆᐊᑦᓴᓂᑦ ᐱᓕᕆᔾᔪᑎᒍᑦ ᐃᖅᑲᖅᑐᐃᕕᓕᕆᔾᔪᑎᓂᑦ. ᑭᓯᐊᓂᓕ, “ᑐᕌᒐᐅᔪᖅ 
ᑕᑯᔪᒪᓪᓗᑎᒃ ᐱᕙᓪᓕᐅᑎᔪᓐᓇᓂᕐᓴᓂᑦ ᐃᖅᑲᖅᑐᐃᕕᓕᕆᔾᔪᑎᓂᑦ ᐊᓯᖏᓐᓂᑦ ᐊᑭᕋᖅᑑᔨᔾᔪᑎᐅᕙᑦᑐᑦ 
ᐃᖅᑲᖅᑐᐃᔾᔪᑎᐅᕙᑦᑐᑦ.”535  

ᓄᓕᐊᕐᓂᒃᑯᑦ ᐋᓐᓂᖅᑐᐃᔪᒥᑦ ᐅᖃᐅᓯᖃᖅᑐᖃᕋᐃᒻᒪᑦ, ᐱᓕᕆᐊᑦᓴᖅ ᑎᒍᔭᐅᑎᑦᑎᓇᓱᐊᖅᑎᒧᑦ 
ᑐᓂᔭᐅᒐᔭᖅᑐᖅ ᐃᓱᒪᑦᓴᕐᓯᐅᕈᑎᒋᓂᐊᕐᒪᐅᒃ ᐃᖅᑲᖅᑐᖅᑕᐅᒋᐊᖃᕐᒪᖔᖅ ᐅᕝᕙᓘᓐᓃᑦ ᐊᑭᕋᖅᑑᑎᖏᑐᒃᑯᑦ 
ᐊᖅᑯᑎᓕᐅᖅᑐᓅᖁᓗᒍ ᐱᖃᓯᐅᔾᔭᐅᕙᑦᑐᑎᒃ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᕐᒨᖓᔪᒥᑦ ᑲᑎᒪᑎᑦᑎᓂᕐᒥᑦ 

ᓈᒻᒪᓂᖅᐹᖑᒐᔭᕐᒪᖔᖅ ᐱᓕᕆᔾᔪᑎᐅᑎᓪᓗᒍ. ᐱᓕᕆᔾᔪᑎᐅᔪᑦ ᒪᓕᒐᕐᓂᑦ ᒪᓕᒃᑲᔭᖅᑐᑦ, ᐱᓕᕆᔾᔪᑎᒍᑦ 
ᐱᓕᕆᓗᑎᒃ ᐊᒻᒪ ᒪᓕᒐᖃᕐᓗᑎᒃ ᖃᐅᔨᒋᐊᕋᑦᓴᓂᑦ. ᐃᖅᑲᖅᑐᐃᔨᐅᔪᖅ ᓇᓖᕌᖅᑎᑦᑎᒐᔭᕐᒥᔪᖅ ᐱᓕᕆᐊᖑᔪᖅ 
ᑲᑎᒪᑎᑦᑎᓂᕐᒥᑦ ᐱᓕᕆᔾᔪᑎᐅᖁᓗᓂᐅᒃ. ᑭᓯᐊᓂᑦᑕᐅᖅ, ᐱᒋᐊᕈᑎᖓ ᐊᑐᖅᑕᐅᓂᐊᖅᐸᑦ ᒪᒥᓴᕐᓂᒃᑯᑦ 
ᐃᖅᑲᖅᑐᐃᕕᓕᕆᓂᖅ ᐊᖅᑯᑎᓕᕆᔪᖅ ᐱᕋᔭᑕᐅᓯᒪᔫᑉ ᐊᑐᕈᒪᒍᓂᐅᒃ ᐊᑐᖅᑕᐅᔪᓐᓇᖅᑐᖅ ᐊᒻᒪ 
ᐱᕋᔭᐃᓯᒪᔫᑉ ᐊᖏᕆᐊᖃᕐᓂᖓ ᐸᓯᔭᑦᑕᐅᓂᕐᒥᓂᒃ ᐋᓐᓂᕐᓯᓯᒪᓂᕐᒥᑦ ᐊᒻᒪ ᐅᐸᓗᖓᐃᔭᐅᑎᖓᓂᑦ 
ᐊᑐᖅᑕᐅᓂᐊᖅᑑᑉ ᐊᖅᑯᑎᐅᑉ.  

ᐃᓱᒫᓘᑎᐅᔪᑦ ᑕᒪᓐᓇ ᐅᐸᓗᖓᐃᔭᐅᑎ ᐱᓪᓗᒍ ᐱᖃᓯᐅᔾᔨᔪᑦ ᓇᓕᒧᐃᒋᐊᕐᓂᖅ ᐊᑐᕈᒪᔭᖏᓐᓂᑦ 
ᐱᕋᔭᑕᐅᓯᒪᔪᑦ ᐊᒻᒪ ᐱᕋᔭᐃᓯᒪᔪᑦ, ᓂᕆᐅᒋᔭᒐᐅᔪᓂᑦ ᓄᓇᓕᕐᒥᐅᑕᓄᑦ, ᐊᒻᒪ ᓇᓗᓇᐃᕐᓯᒪᓂᖅ 
ᐱᓕᕆᔾᔪᑎᒍᑦ ᐊᔾᔨᒌᑎᑕᐅᒐᓗᐊᕐᒪᖔᑕ ᐱᓕᕆᔾᔪᑎᐅᔪᑦ. ᑕᐃᒪᐃᓐᓂᐊᕈᑎᒃ ᐅᑯᐊ ᐊᑐᖅᑕᐅᒋᐊᓖᑦ:  

• ᐱᖃᑕᐅᔪᑦ ᑐᓴᐅᒪᑦᑎᐊᕆᐊᓖᑦ ᓇᓖᕌᕈᑎᑦᓴᓂᑦ;  
• ᐱᓕᒻᒪᓴᕐᓯᒪᑦᑎᐊᖅᑐᓂᑦ ᐊᐅᓚᑦᑎᔨᖃᕐᓗᑎᒃ ᓇᓗᓇᐃᕐᓯᒪᖁᓪᓗᒋᑦ ᐱᖃᑕᐅᔪᑦ 

ᐃᑉᐱᒋᔭᐅᑦᑎᐊᕐᓂᖏᓐᓂᑦ ᐱᓕᕆᖃᑕᐅᑎᓪᓗᒋᑦ, ᐊᒻᒪ ᐱᔪᓐᓇᐅᑎᖃᐅᑎᐅᔪᑦ ᐊᔾᔨᒌᖏᔾᔪᑎᖏᑦ 
ᐊᐅᓚᑕᐅᑦᑎᐊᕐᓗᑎᒃ;  

• ᓇᓗᓇᐃᔭᕐᓯᒪᑦᑎᐊᕐᓗᑎᒃ ᐊᑐᐊᒐᖏᑦ ᐱᓪᓗᒋᑦ ᓴᖅᑭᕈᓐᓇᖅᑐᑦ ᐊᒻᒪ ᐃᓗᓕᖏᓐᓂᑦ 
ᐅᐸᓗᖓᐃᔭᐅᑎᐅᑉ ᓇᓗᓇᐃᔭᐃᒍᓐᓇᕐᓂᖅ; 

• ᐱᕋᔭᑕᐅᓯᒪᔪᖅ ᐅᕝᕙᓘᓐᓃᑦ ᐱᕋᔭᐃᓯᒪᔪᖅ ᐋᖅᑭᑦᓯᔪᓐᓇᕆᐊᓖᑦ ᑲᔪᓯᒍᒪᖏᒃᑯᑎᒃ 
ᑲᑎᒪᖃᑎᖃᕐᓂᕐᒥᑦ ᑭᓯᐊᓂ ᓴᖑᖑᓐᓇᕐᓗᑎᒃ ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᔾᔪᑎᒧᑦ;  

• ᑲᑎᒪᑎᑦᑎᓂᐅᔪᖅ ᐊᑐᕆᐊᖃᕋᔭᕐᒥᔪᖅ ᓄᓇᓕᕐᒥᐅᑕᓃᖔᕐᓯᒪᔪᓂᑦ ᑭᒡᒐᖅᑐᐃᔨᓂᑦ 
ᐅᖃᐅᓯᖃᕈᓐᓇᖅᑐᓂᑦ ᓈᒻᒪᓴᖏᔾᔪᑎᐅᔪᓂᑦ ᐱᐅᓯᕆᔭᐅᕙᑦᑐᒥᑦ ᐊᒻᒪ ᐃᑲᔪᕐᓱᐃᔨᖃᖁᓪᓗᒋᒃ 
ᐱᕋᔭᑕᐅᓯᒪᔪᑦ ᐊᒻᒪ ᐱᕋᔭᐃᓯᒪᔪᑦ.536  

ᐊᔾᔨᐸᓗᒋᓪᓗᓂᐅᒃ ᓇᐃᓗᕐ (Naylor) ᑐᑦᓯᕋᐅᑎᖓᑕ, ᐊᓯᖏᑦ ᓄᓇᓕᐅᔪᑦ ᐱᓕᕆᔾᔪᑎᓂᑦ 
ᐊᑐᐊᒐᓕᐅᕐᓯᒪᓕᖅᑐᑦ ᐱᔾᔪᑎᐅᓗᓂ ᒪᒥᓴᐅᑎᒍᑦ ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᐊᑦᓴᓕᐅᕐᓂᖅ 
ᐱᓕᕆᐊᖑᔪᓄᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᕙᖏᑦᑐᓄᑦ. ᐋᔅᑐᕋᐃᓕᐊᒥ, ᕕᒃᑑᕆᐊ 
ᓄᓇᓕᖃᕐᕕᐅᑉ ᒐᕙᒪᒃᑯᖏᑦ ᓄᕝᓄᐊᑦᑎᓯᒪᔪᑦ ᐱᓕᕆᔾᔪᑎᑦᓴᐅᔪᓐᓇᖅᑐᓂᑦ ᐊᑐᐃᓐᓇᖃᕐᓂᒃᑯᑦ ᒪᒥᓴᕐᓂᒃᑯᑦ 
ᐃᖅᑲᖅᑐᐃᕕᓕᕆᓂᕐᒥᑦ ᐱᕋᔭᑕᐅᓯᒪᔪᓄᑦ/ᐊᓐᓇᐅᒪᓯᒪᔪᓄᑦ ᐃᓚᒌᒃᑯᑦ ᐱᑦᑎᐊᖏᔾᔪᑎᓂᑦ.537 
ᐱᓕᕆᔾᔪᑎᑦᓴᐃᑦ, ᐊᑐᖅᑐᑎᒃ ᐱᓕᕆᔾᔪᑎᖏᓐᓂᑦ, ᐱᓕᕆᐊᑦᓴᒥᑦ, ᐊᒻᒪ ᐅᐸᓗᖓᐃᔭᐅᑎᒥᑦ, ᓴᖅᑭᓚᐅᖅᑐᑦ 
ᐊᑐᖁᔭᐅᓯᒪᔪᒥᑦ ᕕᒃᑑᕆᐊᒥ ᕈᐊᐃᐅᓪ ᑲᒥᓴᓐᑯᓐᓂᑦ ᐃᓚᒌᒃᑯᑦ ᐱᑦᑎᐊᖏᔾᔪᑎᓕᕆᓂᕐᒥᑦ ᐊᓯᐊᓂᑦ 
ᐃᓕᖅᑯᓯᒃᑯᑦ ᐃᖅᑲᖅᑐᐃᕕᓕᕆᔾᔪᑎᐅᕙᑦᑐᓂᑦ ᐱᓕᕆᔾᔪᑎᓕᐅᖁᔭᐅᓗᑎᒃ ᐃᒪᐃᒃᑲᔭᖅᑐᒥᑦ “ᐱᕋᔭᑕᐅᓂᒃᑯᑦ 
ᐊᓐᓇᐅᒪᓯᒪᔪᑦ ᕿᑎᖓᓃᑎᑕᐅᕙᓪᓗᑎᒃ, ᓴᖏᓂᖃᑦᑎᐊᖅᑐᓂᑦ ᐊᑦᑕᓇᔾᔭᐃᒃᑯᑎᖃᖅᐸᓪᓗᑎᒃ, 
ᐋᖅᑭᑦᑕᐅᓯᒪᔪᖅ ᒪᓕᑦᑕᐅᓗᑎᒃ ᓄᓇᕐᔪᐊᕐᒥ ᐱᓕᕆᔾᔪᑎᑦᑎᐊᕙᐅᓂᖅᐹᑦ ᐊᒻᒪ ᐱᓕᕆᐊᖑᕙᑦᑐᑎᒃ ᓈᒻᒪᑐᒃᑯᑦ 
ᐱᓕᒻᒪᓴᕐᓯᐊᕐᓯᒪᔪᓄᑦ ᐊᒻᒪ ᖃᐅᔨᒪᑦᑎᐊᖅᑐᓄᑦ ᐱᓕᕆᔨᓄᑦ.”538 ᑕᐃᒫᐸᓗᑦᑕᐅᖅ, ᓗᕙᓐ ᐱᓕᕆᕝᕕᒃ 
ᐱᕋᔭᐅᑎᓂᑦ ᐱᐅᓪᔨᐊᒻᒥ ᐱᓕᕆᔾᔪᑎᓄᑦ ᐊᑐᐊᒐᓕᐅᕐᓯᒪᔪᑦ ᒪᒥᓴᐅᑎᒍᑦ ᐃᖅᑲᖅᑐᐃᕕᓕᕆᔾᔪᑎᒥᑦ 
ᐃᖅᑲᖅᑐᖅᑕᐅᔪᓂᑦ ᓄᓕᐊᕐᓂᒃᑯᑦ ᐱᑦᑎᐊᖏᔾᔪᑎᒍᑦ.539  

ᑭᓯᐊᓂᑦᑕᐅᖅ. ᕕᐅᕉᓇ ᓯᖑᕐ ᐅᖃᕐᒪᑦ, “ᐊᑕᐅᓯᕐᒥᑦ ᐱᑕᖃᖏᑦᑐᖅ ᐃᓘᓐᓇᖏᓐᓄᑦ ᓈᒻᒪᑦᑐᒥᑦ ᒪᒥᓴᕐᓂᒃᑯᑦ 
ᐱᓕᕆᔾᔪᑎᑦᓴᒥᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᐸᖏᓂᕐᒧᑦ.” ᑭᓯᐊᓂ, “ᐊᑐᓂ ᐱᓕᕆᔾᔪᑎᐅᔪᖅ 
ᒪᓕᑦᓯᒪᕙᒋᐊᓕᒃ ᐱᓕᕆᔾᔪᑎᓕᐊᖑᓯᒪᔪᓂᑦ ᓄᓇᓕᕐᒥᐅᑕᓂᑦ, ᐊᔾᔨᖃᕐᓗᑎᒃ ᓄᓇᓕᓐᓂ ᑕᑯᔭᐅᔪᒪᔪᓂᑦ, ᐊᒻᒪ 
ᑎᒍᒥᐊᖅᐸᓪᓗᑎᒃ ᐃᓕᖅᑯᓯᑎᒍᑦ ᐅᑉᐱᕆᔭᐅᔾᔪᑎᓂᑦ.”540 ᑕᐃᒫᐸᓗᑦᑕᐅᖅ, ᔪᓕ ᓯᑕᑉᔅ (Stubbs) ᐋᔩᖅᑐᖅ 
ᓯᕗᒧᐊᑉᐸᓪᓕᐊᓂᖅ ᐊᑦᑕᓇᖏᓂᕐᓴᓄᑦ ᐊᒻᒪ ᐱᕙᓪᓕᐅᑎᒍᓐᓇᓂᕐᓴᓄᑦ ᐃᖅᑲᖅᑐᐃᕕᓕᕆᔾᔪᑎᓂᑦ 
ᐱᕋᔭᑕᐅᓯᒪᔪᓄᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᒍᑦ, ᐃᓘᓐᓇᖏᓐᓅᖓᔪᓂᑦ ᒪᒥᓴᕐᓂᒃᑯᑦ 

ᐃᖅᑲᖅᑐᐃᕕᓕᕆᔾᔪᑎᐅᔪᑦ ᐊᑐᖅᑕᐅᔪᓐᓇᔾᔮᖏᒻᒪᑕ, ᐱᔾᔪᑎᖃᓗᐊᕈᓐᓇᐸᖏᒻᒪᑕ ᐱᓪᓗᐊᑕᖏᓐᓄᑦ 
ᐱᐅᓯᐅᔪᓄᑦ ᑭᓇᐅᓂᖏᓐᓂᑦ ᐱᑦᑎᐊᐸᖏᓂᕐᒧᑦ.541  

ᑎᒃᓴᓐ-ᒋᐅᒧᐊᕐ (Dickson-Gilmore) ᐃᓱᒪᓕᐅᕆᓚᐅᖅᑐᖅ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ 
ᐊᑐᖅᑕᐅᓂᐊᕈᓂ ᓄᓇᖃᖅᑳᕐᓯᒪᔪᓄᑦ ᓄᓇᓕᓐᓂ, ᒪᕐᕉᒃ (2) ᐊᑐᖅᑕᐅᒋᐊᓖᑦ ᐱᔾᔪᑎᐅᔫᒃ 
ᐅᖃᐅᓯᐅᒋᐊᖃᕋᔭᖅᑐᑦ: ᓈᒻᒪᑦᑐᓂᑦ ᐃᑲᔪᕐᓱᐃᔾᔪᑎᖃᕐᓂᐅᔪᖅ ᐊᒻᒪ ᐱᓕᕆᔾᔪᑎᓄᑦ ᐃᑲᔫᑎᑦᓴᓂᑦ; ᐊᒻᒪ 
ᐋᖅᑭᓱᖅᑕᐅᓗᓂ ᐊᑲᐅᖏᓕᐅᕈᑎᐅᕙᑦᑐᖅ ᐱᓪᓗᒋᑦ ᓄᓇᓕᓐᓂ ᖃᓄᐃᒍᑎᐅᕙᑦᑐᑦ ᐊᒻᒪ 
ᐊᔪᐃᓐᓈᖃᖅᐸᑦᑐᓂᑦ ᑕᑯᔭᐅᕙᖏᑦᑐᓂᑦ ᓄᓇᓕᓐᓂ ᐃᖅᑲᖅᑐᐃᕕᓕᕆᔾᔪᓯᕐᓂᒃ. ᐱᔾᔪᑎᒋᓪᓗᒍ ᓯᕗᓪᓕᖅ, 
ᓯᕗᓂᐊᒍᑦ ᒪᒥᓴᐅᑎᐅᖁᔭᐅᔪᑦ ᖃᓄᖅᑑᕈᑎᐅᓗᓂ ᐊᐃᑉᐸᕇᒃᑯᑦ ᐱᑦᑎᐊᖏᔾᔪᑎ 
ᐊᑐᖅᑕᐅᔪᓐᓇᓚᐅᖏᓐᓂᖏᓐᓂ, “ᐱᓪᓚᕆᓐᓂᑦ, ᐊᑐᖅᑕᐅᔪᓐᓇᖅᑐᓂᑦ ᐊᒻᒪ ᑲᔪᓯᔭᐅᔪᓐᓇᖅᑐᓂᑦ 
ᐃᑲᔫᑎᑦᓴᓂᑦ ᐊᒻᒪ ᐊᑐᕋᑦᓴᓂᑦ ᐱᑕᖃᕆᐊᓕᒃ ᐊᒻᒪ ᐊᐅᓚᑕᐅᑦᑎᐊᕐᓗᑎᒃ.” ᑕᒪᒃᑯᐊ ᐃᑲᔫᑎᑦᓴᑦ (ᐅᖅᑯᐃᕖᑦ, 
ᐊᑦᓱᕈᖅᑐᓄᑦ ᐅᖄᓚᕕᑦᓴᐃᑦ, ᐊᒻᒪ ᐊᓯᖏᑦ ᐃᑲᔫᑎᑦᓴᑦ) ᐃᒪᐃᑦᑑᒋᐊᓖᑦ “ᐱᓯᒪᓗᑎᒃ ᓄᓇᓕᕐᒥᐅᑕᓄᑦ 
ᐅᖃᐅᓯᐅᓯᒪᔪᓂᑦ” ᐃᒪᐃᑦᑑᖏᓪᓗᑎᒃ “ᖁᓪᓕᕐᓂᑦ-ᐊᑎᖏᓐᓄᑦ ᐱᒋᐊᖅᑎᑕᐅᓯᒪᔪᑦ” 
ᐊᑑᑎᖃᑦᑎᐊᖁᓪᓗᒋᑦ.542 ᐱᔾᔪᑎᒋᓪᓗᒍ ᑭᖑᓪᓕᖅ, ᐊᖏᓂᕐᓴᓂᑦ ᓄᓇᓕᓐᓂ ᐃᓕᓐᓂᐊᕈᑎᓂᑦ ᐊᒻᒪ 
ᑐᑭᓯᒋᐊᕈᑎᓂᑦ ᐱᓪᓗᒋᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᐅᕙᑦᑐᑦ ᐊᒻᒪ ᓇᓗᓇᐃᔭᐃᔪᓐᓇᕐᓂᐅᔪᖅ 
ᐱᓪᓗᒋᑦ ᐃᓘᓐᓇᑎᒃ ᓄᓇᓕᕐᒥᐅᑕᐃᑦ ᐊᒻᒪ ᑕᐃᒃᑯᐊ ᐱᔨᑦᓯᕋᐅᑎᖃᖅᐸᑦᑐᑦ “ᐊᕗᖔᓘᕈᓐᓇᖅᑐᑦ, 
ᐱᐅᓯᑎᑦᑎᒋᐊᑐᐃᓐᓇᖏᓪᓗᑎᒃ ᓄᓇᓕᐅᑉ ᐊᑦᑕᓇᑦᑕᐃᒪᐅᑎᑦᓴᖏᒍᑦ, ᑭᓯᐊᓂᑦᑕᐅᖅ ᑭᒍᒥᐊᕐᓂᒃᑯᑦ ᐊᒻᒪ 
ᐱᐅᓯᑎᑦᑎᒋᐊᕐᓂᒃᑯᑦ ᕿᑎᐊᓂᑦ ᐱᑦᑎᐊᕆᐊᖃᕐᓂᒃᑯᑦ ᐱᔪᓐᓇᐅᑎᐅᔪᓂᑦ ᐃᓗᖏᓐᓂ ᓄᓇᓕᐅᔪᑦ 
ᐃᒪᐃᒍᓐᓇᖅᑐᒥᑦ – ᐃᒪᐃᒋᐊᓕᒻᒥᑦ – ᓵᖕᖓᒍᓐᓇᕐᓗᑎᒃ ᐱᑦᑎᐊᖏᔾᔪᑎᐅᕙᑦᑐᓂᑦ.”543 ᑎᒃᓴᓐ-ᒋᐅᒧᐊᕐ 
(Dickson-Gilmore), ᑕᐃᒪᐃᒻᒪᑕ, ᐊᑐᖁᔨᓕᖅᑐᖅ “ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᕐᒥᑦ 
ᐱᔾᔪᑎᖃᑦᑎᐊᕐᓗᑎᒃ” ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᕐᒥᑦ ᐅᐸᓗᖓᐃᔭᐅᑎᐅᔪᑦ ᐃᑲᔪᖅᑕᐅᕙᓪᓗᑎᒃ ᐊᒻᒪ 
ᓴᖏᑎᒋᐊᖅᑕᐅᕙᓪᓗᑎᒃ ᐃᖅᑲᖅᑐᐃᕕᑎᒍᑦ ᑭᑭᑕᐅᓯᒪᔪᓄᑦ. “ᒪᒥᓴᕐᓂᒃᑯᑦ ᐊᒻᒪ ᖃᓄᐃᓕᔭᐅᔾᔪᑎᓄᑦ 
ᐅᐸᓗᖓᐃᔭᐅᑏᑦ ᐊᒻᒪ ᐃᖅᑲᓇᐃᔭᖅᑏᑦ ᐱᓕᕆᖃᑎᒌᖃᑦᑕᕆᐊᓖᑦ ᑲᑐᔾᔨᖃᑎᒌᑉᐸᓪᓗᑎᒃ, 
ᐃᑉᐱᒋᖃᑎᒌᑦᑎᐊᕐᓗᑎᒃ, ᐊᒻᒪ ᑐᑭᖃᑦᑎᐊᖅᑐᓂᑦ ᐊᑕᐅᑎᒃᑯᑦ, ᑲᑐᔨᖃᑎᒌᓐᓂᒃᑯᑦ ᓇᓕᒧᓯᒪᑦᑎᐊᐸᓪᓗᑎᒃ 
ᐱᒻᒪᕆᐅᓂᖏᓐᓂᑦ ᒪᒥᓴᕐᓂᒃᑯᑦ ᓇᓗᓇᐃᔭᐃᑎᖃᖅᐸᓪᓗᑎᒃ ᐊᒻᒪ ᒪᒥᓴᕐᓂᕐᒥᑦ ᐊᑦᓱᕉᑎᐅᕙᓪᓗᑎᒃ 
ᖃᓄᐃᒍᑎᐅᓯᒪᔪᑦ ᓱᕋᐃᔪᖃᕐᓂᖅᐸᑦ ᑕᐃᑦᓱᒥᖓ ᐱᒻᒪᕆᐅᔪᒥᑦ.”544  

ᐃᓄᐃᑦ ᓄᓇᓕᖏᓐᓂ ᐃᖅᑲᖅᑐᐃᕕᓕᕆᓂᕐᒥᑦ ᑲᑎᒪᔨᕋᓛᑦ 

ᐃᓱᒪᔪᖓᓕ ᐃᖕᒥᓂᒃ ᐱᓕᕆᔪᓐᓇᖅᑎᑕᐅᒍᑎᒃ ᐃᖅᑲᖅᑐᐃᕕᓕᕆᓂᕐᒥᑦ ᑲᑎᒪᔨᕋᓛᑦ, ᐱᑎᓪᓗᒋᑦ, 
ᖃᓄᖅ ᐅᖃᕐᓗᖓ, ᐱᔪᓐᓇᐅᑎᖃᖅᑎᑕᐅᑲᓐᓂᕈᑎᒃ ᐱᓕᕆᐊᕆᕙᑦᑕᖏᒍᑦ, 
ᐋᖅᑭᒍᑎᑐᐊᖑᒐᓗᐊᕐᒪᑦ.  

ᐃᓚᖓᑦ ᐅᓐᓂᕐᓘᑎᐅᔪᖅ ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᕐᒥᑦ ᐊᓯᐊᒍᑦ ᐃᖅᑲᖅᑐᐃᕕᓕᕆᔾᔪᑎᒥᑦ ᐊᖅᑯᑎ 
ᐊᑐᖅᑕᐅᔪᓐᓇᖅᑐᑦ ᐊᑕᐅᑦᑎᒃᑯᑦ ᐊᑐᖅᑕᐅᓗᑎᒃ ᐃᓄᖕᓄᑦ ᐃᓕᖅᑯᓯᒃᑯᑦ ᐅᑉᐱᕆᔭᐅᔪᖅ, ᐱᐅᓯᐅᔪᑦ, ᐊᒻᒪ 
ᖃᓄᐃᑦᑑᓂᖏᑦ ᓈᒻᒪᒌᖃᑦᑕᐅᑎᖏᑦᑐᓂᑦ ᐋᖅᑭᑦᓱᐃᔾᔪᑎᐅᔪᑦ ᐊᒻᒪ ᐊᑲᐅᖏᓕᐅᕈᑎᓂᑦ ᐋᖅᑭᑦᓱᐃᓂᖅ. 
ᐊᔾᔨᒋᓇᓂᐅᒃ ᐊᑕᐅᓯᕐᒨᖓᔪᑦ ᐊᒻᒪ ᖃᓄᐃᓕᔭᐅᓂᕐᒨᖓᔪᑦ ᖃᓄᐃᔾᔪᓯᖏᑕ ᑲᓇᑕᒥ 
ᐃᖅᑲᖅᑐᐃᕕᓕᕆᔾᔪᓯᐅᑉ, ᐃᖅᑲᖅᑐᐃᕕᓕᕆᔾᔪᓯᐅᔪᖅ ᐊᑐᖅᑕᐅᕙᑦᑐᖅ ᐃᓄᐃᑦ ᐃᓕᖅᑯᓯᖏᑎᒍᑦ 
ᐃᓘᓐᓇᖏᓐᓅᖓᓚᐅᖅᑐᑦ, ᐃᓚᒌᓅᖓᓪᓗᑎᒃ, ᐊᒻᒪ ᒪᒥᓴᐅᑎᐅᓗᑎᒃ.  

ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᕐᒨᖓᔪᒥᑦ ᐱᑕᖃᖅᐸᒌᖅᑐᖅ ᐱᖓᓱᓂ ᐃᓄᖕᓄᑦ ᓄᓇᖓᓐᓂ 
ᓄᓇᓕᖃᕐᕕᓐᓂ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᖑᓪᓗᑎᒃ. ᓄᓇᕕᒻᒥ, ᓲᕐᓗ, ᓄᓇᓕᓐᓂ 
ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᐃᓚᒋᔭᐅᕙᑦᑐᑦ ᐊᓯᖏᓐᓂᑦ ᐱᓕᕆᔾᔪᑎᓂᑦ ᐱᓕᕆᐊᑦᓴᒥ, ᑕᕝᕙᓂ ᑭᓇ 
ᐸᓯᔭᐅᓯᒪᔪᖅ ᐅᕝᕙᓘᓐᓃᑦ ᐱᕋᔭᑦᑕᐃᓕᒪᑎᑕᐅᔪᖅ ᑲᑎᒪᔨᕋᓛᓅᖁᔭᐅᒐᔭᖅᑐᖅ ᐃᖅᑲᖅᑐᐃᕕᒻᒥᑦ ᐊᓯᐊᒍᑦ 

ᐱᓕᕆᔾᔪᑎᐅᓂᐊᕐᒪᑦ. ᐊᓯᐊᒍᑦ ᐱᓕᕆᔾᔪᓯᐅᔪᖅ ᓇᓗᓇᐃᖅᑕᐅᕙᑦᑐᖅ ᑲᑎᒪᔨᕋᓛᓂᑦ ᐅᖃᖃᑕᐅᓚᐅᖅᑐᓂ 
ᐱᕋᔭᓯᒪᔪᖅ, ᐊᒻᒪ ᐃᖅᑲᖅᑐᐃᕕᒃᑰᖏᑦᑐᖅ. ᐊᑕᐅᓯᖅ ᐱᓕᕆᔨ ᐅᖃᓚᐅᖅᑐᖅ:  

ᐱᑕᖃᓗᐊᖏᑦᑐᖅ ᐱᓪᓚᕆᒻᒥᑦ ᐊᓯᐊᒍᑦ ᐱᓕᕆᔾᔪᑎᒍᑦ. ᒪᓕᑦᑕᐅᕙᑦᑐᑦ ᐃᖅᑲᖅᑐᐃᕕᓕᕆᓂᕐᒥᑦ 
ᑲᑎᒪᔨᕋᓛᓂᑦ ᐊᒻᒪ ᑕᐃᑦᓱᒥᖓ ᑖᑯᓄᖕᖓᖁᔭᐅᔪᒥᑦ. ᐅᐱᓐᓇᕋᓂ ᐅᕙᒍᑦ ᐃᖅᑲᖅᑐᐃᕕᓕᕆᓂᕐᒥᑦ 
ᑲᑎᒪᔨᕋᓛᖑᑎᓪᓗᑕ ᓱᕙᓕᑭᐊᑐᐃᓐᓇᕈᒪᖏᓯᐊᖅᑕᕗᑦ ᐱᕋᔭᓯᒪᔪᖅ ᐊᑐᖅᑕᐅᖁᔭᑦᑎᒍᑦ. 
ᑲᔪᓯᑦᓯᐊᖁᔭᕗᑦ ᖃᓄᐃᖁᓇᒍ ᑎᒥᒃᑯᑦ/ᐃᓱᒪᒃᑯᑦ, ᑲᔪᓯᑦᑎᐊᖁᓪᓗᒍ ᐃᓅᓯᒃᑯᑦ ᐊᒻᒪ ᐅᑎᖁᓇᒍ 
ᐃᖅᑲᖅᑐᐃᕕᒻᒧᑦ. ᐊᓱᐃᓪᓛᒃ, ᐊᔾᔨᒌᖏᑦᑐᓂᑦ ᐱᑕᖃᐅᖅᑐᖅ. ᒪᒥᓴᒍᓐᓇᕈᓂ ᒪᒥᓴᖁᔭᐅᔪᖅ 
ᓄᓇᒨᖃᑦᑕᕐᓗᓂ ᐊᒻᒪ ᑲᑎᒪᖃᑎᖃᖅᐸᓪᓗᓂ ᐃᓐᓇᑐᖃᕐᒥᒃ, ᑕᐃᒪ ᑕᐃᓐᓇ ᐊᓯᐊᒍᑦ 
ᐱᓕᕆᔾᔪᑎᐅᕗᖅ. ᑖᓐᓇ ᑭᓇ ᖃᓄᐃᓕᐅᕐᓂᕈᓂ ᐊᓯᒥᓂᒃ, ᐋᖅᑭᑦᓱᐃᔾᔪᑎᐅᔪᓐᓇᖅᑑᒃ 
ᐃᑲᔪᖅᑎᖃᕐᓗᑎᒃ ᐊᑯᓐᓂᖏᓐᓂ, ᑖᒃᑯᐊ ᒪᕐᕉᒃ ᑭᒃᑯᒃ, ᐅᕝᕙᓘᓐᓃᑦ ᑖᓐᓇ ᑭᓇ 
ᑐᓂᕐᕈᑎᖃᕐᓂᐊᖅᑐᖅ ᓱᓇᓂᑦ. ᐊᕐᓇᐅᒍᓂ, ᒥᕐᓱᕈᓐᓇᕈᓂ, ᑐᓂᕐᕈᑎᖃᕈᓐᓇᖅᑐᖅ ᒥᕐᓱᕐᓯᒪᔭᕐᒥᓂᒃ, 
ᓲᕐᓗ ᔭᐃᑲᓕᐅᕐᓗᓂ ᐳᐊᓘᓂᓪᓘᓐᓃᑦ. ᐊᖑᑎᐅᒍᓂ, ᐊᖑᑎ ᐊᕐᓇᓘᓐᓃᑦ ᐊᑲᐅᒋᔭᒥᓂᒃ 
ᐊᑐᕈᓐᓇᓯᐊᖅᑑᒃ, ᒥᕐᓱᕈᒪᒍᑎᒃ ᒥᕐᓱᖅᑎᒍᓐᓇᖅᑕᕗᑦ. ᓂᓚᐃᓱᕈᒪᓐᓂᕈᑎᒃ ᐃᓐᓇᑐᖃᕐᓄᑦ 
ᐅᕝᕙᓘᓐᓃᑦ ᑭᐱᖕᖑᐃᔭᕆᐊᕈᒪᒍᑎᒃ ᐊᒻᒪ ᐊᖑᓇᓱᒋᐊᕐᓗᑎᒃ, ᐃᓐᓇᑐᖃᕐᒥᒃ ᐃᓚᖃᓚᐅᑐᐊᕈᑎᒃ 
ᐅᕝᕙᓘᓐᓃᑦ ᐃᓚᒋᔭᐅᔪᒥᑦ ᐃᖅᑲᖅᑐᐃᕕᓕᕆᓂᕐᒥᑦ ᑲᑎᒪᔨᕋᓛᓄᑦ, ᑐᖕᖓᓱᑦᑎᐊᖅᑐᑦ ᐊᑐᕈᒪᒍᓂᐅᒃ 
ᓇᓪᓕᐊ. ᑕᐃᑦᓱᒪ ᐊᑐᕈᒪᔭᖓᓂᑦ ᓇᓂᓯᑐᐃᓐᓇᖁᔪᑦ ᐊᒻᒪ ᖃᓄᖅᑑᕈᑎᒋᓗᓂᐅᒃ ᑖᑦᓱᒪ 
ᐅᖃᐅᓯᕆᔪᓐᓇᖁᓪᓗᒍ ᐊᒻᒪ ᒪᑐᐃᕐᓗᓂ ᐅᖃᐅᓯᕆᔪᒪᔭᖏᓐᓂᑦ ᐊᒻᒪ ᒪᒥᓴᑉᐸᓪᓕᐊᓕᕋᔭᕐᓗᓂ 
ᑐᕌᒐᓪᓗᐊᑕᐅᔪᖅ ᐊᓯᐊᒍᑦ ᐱᓕᕆᔾᔪᑎᒧᑦ.  

ᑭᓯᐊᓂᑦᑕᐅᖅ, ᐃᖅᑲᖅᑐᐃᕕᓕᕆᓂᕐᒥᑦ ᑲᑎᒪᔨᕋᓛᑦ “ᑭᓪᓕᓕᓐᓂᑦ ᑕᑯᔪᓐᓇᐸᒻᒪᑕ ᐃᓚᖏᓐᓂᑦ ᐱᓕᕆᐊᓂᑦ 
ᐱᓕᕆᐊᕆᔪᓐᓇᖅᑕᒥᓂᒃ. ᐊᓯᖏᓐᓄᑦ ᐱᓕᕆᔾᔪᑎᓄᑦ, ᓯᕗᓪᓕᖅᐹᒥ ᐱᕋᔭᓕᑕᐃᓐᓇᖅᑐᑦ ᐅᕝᕙᓘᓐᓃᑦ 
ᐊᑦᓱᐊᓘᖏᑦᑐᓂᑦ ᐱᕋᔭᓯᒪᔪᑦ ᐅᖃᐅᓯᐅᕙᑦᑐᑦ.” ᑕᒪᓐᓇ ᐱᓪᓗᒍ, ᑲᑎᒪᔨᕋᓛᑦ ᐃᓚᒋᔭᐅᕙᖏᑦᑐᑦ 
ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᓂᑦ ᐱᓕᕆᐊᑦᓴᓂᑦ. 

ᐃᓚᖏᑦ ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᓈᒻᒪᑦᓵᓗᓚᐅᖏᒻᒥᔪᑦ ᐱᓕᕆᔪᓐᓇᕐᓂᖏᓐᓂᑦ ᓄᓇᓕᓐᓂ 
ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᐱᔾᔪᑎᓕᓐᓂᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᕆᔾᔪᑎᓕᕆᔪᓂᑦ. ᐊᑕᐅᓯᖅ 
ᑎᒍᔭᐅᑎᑦᑎᓇᓱᐊᖅᑎ ᓴᐳᓐᓂᐊᖅᑎ ᐅᖃᓚᐅᖅᑐᖅ ᑲᑎᒪᔨᕋᓛᑦ “ᐱᔭᑦᓴᓕᒻᒪᕆᐅᔪᑦ” ᐱᓕᕆᐊᕆᔭᒥᓂᒃ 
“ᐃᓚᓕᐅᔾᔭᐅᒐᑎᒃ ᓇᓗᓇᐅᑎᖏᑦ ᐊᒻᒪ ᐊᑦᓱᕉᑎᖏᑦ ᓄᓕᐊᕐᓂᒃᑯᑦ ᖁᓄᔪᕐᓂᐊᕐᓂᐅᑉ.” ᓄᓇᓕᓐᓂ 
ᐃᖅᑲᖅᑐᐃᕕᒻᒥ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ, “ᐃᓚᓯᒃᑲᓐᓂᕈᑦᑕ ᐊᓪᓕᕋᖅᑎᓐᓄᑦ ᐱᓕᕆᐊᑦᓴᓂᑦ, 
ᐱᓗᐊᓕᕋᔭᖅᐸᓪᓚᐃᔪᑦ, ᐃᓱᒪᔪᖓ. ᐅᐱᓐᓇᕋᓂ ᖃᐃᑕᐅᕙᑦᑐᑦ ᐱᓕᕆᐊᑦᓴᐃᑦ, ᐃᓱᒪᒋᔭᒃᑲ ᐊᒥᓱᐊᓘᒌᕐᒪᑕ 
ᐱᓕᕆᐊᖑᔭᕆᐊᓖᑦ.” ᑕᒪᒃᑮᒃ ᐱᓕᕆᔨᐅᔪᑦ, ᑭᓯᐊᓂ, ᐊᔪᕐᓇᓗᐊᕋᔭᖅᐸᓪᓚᐃᖏᑦᑐᖅ ᖃᐃᑕᐅᕙᒃᑲᓗᐊᕈᑎᒃ. 
ᑎᒍᔭᐅᑎᑦᑎᓇᓱᐊᖅᑎ ᓴᐳᓐᓂᐊᖅᑎ ᐅᖃᓚᐅᖅᑐᖅ, “ᐅᖃᖏᑦᑐᖓ ᑕᐃᒪᐃᓚᐅᕐᓯᒪᔾᔮᖏᒻᒪᑦ ᐅᕝᕙᓘᓐᓃᑦ 
ᑕᐃᒪᐃᒋᐊᖃᖏᒻᒪᑦ, ᑭᓯᐊᓂ ᐊᐱᖅᑯᑎᐅᔪᑦ ᐊᓯᖏᓐᓂᑦ ᐃᑲᔪᖅᑕᐅᔪᒪᒋᐊᑦᓴᖅ ᐊᑑᑎᖃᕐᒥᔪᑦ ᑭᒃᑯᓕᒫᑦ 
ᖃᓄᖅ ᐱᔪᓐᓇᕐᓂᖏᒍᑦ ᐊᑐᕈᒪᓐᓂᕈᑎᒃ ᒪᒥᓴᕐᓂᕐᒨᖓᓂᕐᓴᓂᑦ ᐃᖅᑲᖅᑐᐃᕕᓕᕆᔾᔪᑎᖃᕐᓗᓂ ᓄᓕᐊᕐᓂᒃᑯᑦ 
ᐱᕋᔭᐅᑎᐅᓯᒪᔪᓂᑦ.” ᓄᓇᓕᓐᓂ ᐱᓕᕆᔨᐅᔪᖅ ᐅᖃᓚᐅᕐᒥᔪᖅ, “ᑭᓯᐊᓂ ᓄᓇᓕᓐᓂ 
ᐃᖅᑲᖅᑐᐃᕕᓕᕆᓂᐅᔪᖅ ᐊᖏᓂᕐᓴᓂᑦ ᑲᒪᔨᖃᕈᑎᒃ, ᐃᖅᑲᓇᐃᔭᖅᑎᖃᒃᑲᓐᓂᕈᑎᒃ, ᑕᐃᒪᐃᒍᓐᓇᕋᔭᖅᑐᑦ, 
ᐃᓱᒪᒋᔭᒃᑯᑦ. ᑭᓯᐊᓂ ᒫᓐᓇᐅᔪᖅ, ᐊᒥᓱᐊᓘᖏᓇᑦᑕ ᐃᖅᑲᓇᐃᔭᖅᑎᐅᓗᑕ ᐊᒥᓱᐊᓗᓐᓂᑦ 
ᐱᓕᕆᐊᑦᓴᖃᕇᖅᑐᑕᓗ. ᐊᒻᒪ ᐃᓚᔭᐅᒃᑲᓐᓂᕈᑎᒃ ᐱᔭᑦᓴᕆᕙᑦᑕᕗᑦ ᐃᓱᒪᒋᔭᒃᑲ ᐱᓗᐊᖅᑎᑕᐅᒐᔭᕐᒪᑕ 
ᓄᓇᓕᓐᓂ ᐃᖅᑲᖅᑐᐃᕕᓕᕆᔨᐅᔪᑦ, ᐱᖃᑕᐅᓗᑎᒃ ᑲᑎᒪᔨᕋᓛᓄᑦ ᐃᓚᒋᔭᐅᔪᑦ.”  

ᓄᓇᓕᓐᓂ ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᔨᐅᔪᖅ ᐅᖃᓚᐅᖅᑐᖅ, ᓄᓇᓕᓐᓂ ᐃᖅᑲᖅᑐᐃᕕᓕᕆᓂᕐᒥ 
ᐱᓕᕆᕙᑦᑐᑦ ᐊᒥᓱᐊᓘᖏᑦᑐᑦ ᓄᓇᕘᒥ, ᐊᒻᒪ ᑮᓇᐅᔭᐃᔭᐅᑎᐅᕙᑦᑐᓂ ᐃᓚᒐᓛᖏᓐᓂᑦ ᓄᓇᕗᑦ 

ᐃᖅᑲᖅᑐᐃᕕᓕᕆᔨᒃᑯᖏᑕ ᑮᓇᐅᔭᑎᒍᑦ ᐊᐅᓚᔾᔪᑎᖏᓐᓂᑦ. ᐸᓖᓯᓕᕆᓂᖅ ᐊᒻᒪ ᐃᑲᔪᖅᑕᐅᕕᓕᕆᓂᖅ 
ᐊᒥᓲᓛᓂᑦ ᐃᓚᖕᖓᐃᕙᑦᑐᑦ (42% ᐊᒻᒪ 41%, ᐊᑐᓂ) ᑮᓇᐅᔭᒃᑯᑦ ᐊᐅᓚᑦᑎᔾᔪᑎᐅᕙᑦᑐᓂᑦ, ᒪᓕᑦᑕᐅᓗᑎᒃ 
ᐃᖅᑲᖅᑐᐃᕕᓕᕆᓂᕐᒥᑦ ᐱᔨᑦᓯᕋᐅᑏᑦ (12%) ᐊᒻᒪ ᓄᓇᓕᓐᓂ ᐃᖅᑲᖅᑐᐃᕕᓕᕆᓂᖅ (5%).545 
ᓴᓂᕐᕙᐃᔭᐃᕙᑦᑐᑦ ᑮᓇᐅᔭᓂᑦ ᓄᓇᓕᓐᓂ ᐃᖅᑲᖅᑐᐃᕕᓕᕆᔨᓄᑦ ᒥᑭᓪᓕᒋᐊᕆᔪᓐᓇᖅᑐᑦ ᑮᓇᐅᔭᑎᒍᑦ 
ᐊᑭᓕᐅᑎᐅᕙᑦᑐᓂᑦ ᐊᓯᖏᓐᓄᑦ ᐱᓕᕆᔾᔪᑎᓄᑦ. ᓲᕐᓗ, ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᓄᓇᕕᒻᒥ 
ᐅᖃᖅᐸᓚᐅᖅᑐᑦ ᐊᓯᖏᓐᓂᑦ ᐱᓕᕆᔾᔪᑎᓂᑦ ᐱᓕᕆᐊᑦᓴᖅ “ᓇᐃᓕᑎᒋᐊᕈᑎᐅᓚᐅᖅᑐᑦ 
ᐃᖅᑲᖅᑐᖅᑕᐅᒋᐊᓕᓐᓂᑦ,” ᑕᒪᐅᓇ ᒥᑭᓪᓕᒋᐊᕆᓪᓗᑎᒃ ᐱᔭᑦᓴᖏᓐᓂᑦ ᓇᓪᓕᐊᓐᓄᕋᖅᑏᑦ 
ᐃᖅᑲᖅᑐᐃᕕᓕᕆᔩᑦ. ᓇᓗᓇᐃᖅᑕᐅᕙᒃᑯᑎᒃ ᐱᓕᕆᐊᑦᓴᐃᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ 
ᐃᓚᖓᐃᒐᔭᖅᑐᑦ ᑎᒍᔭᐅᑎᑦᑎᔾᔪᑎᐅᔪᓐᓇᖅᑐᓂᑦ, ᐊᑭᑐᔪᑲᓪᓚᕈᓘᓪᓗᓂ. 2015/16-ᓂ, ᓲᕐᓗ, ᖃᐅᑕᒫᑦ 
$558-ᓂᑦ ᐊᑭᓖᒋᐊᖃᖅᐸᑦᑐᑦ ᐊᑕᐅᓯᕐᒧᑦ ᓄᓇᕘ ᑎᒍᔭᐅᒪᔪᒧᑦ ᓄᓇᕘᒥ. ᑎᒍᔭᐅᒪᕙᑦᑐᑦ ᑕᕝᕙᓂᑦᓴᐃᓐᓇᖅ 
ᐊᕐᕌᒎᒥ 136-ᒦᑉᐸᓚᐅᖅᑐᑦ, ᒐᕙᒪᒃᑯᑦ ᑮᓇᐅᔭᖅᐸᓚᐅᖅᑐᑦ ᖃᐅᑕᒫᑦ $75,888-ᓂᑦ ᐅᕝᕙᓘᓐᓃᑦ 
$27.7 ᒥᓕᐊᓂᑦ ᐊᕐᕌᒎᑉ ᐃᓗᐊᓂ ᑎᒍᔭᐅᓯᒪᔪᓄᑦ ᓄᓇᕘᒥᐅᓄᑦ.546  

ᐃᓚᖓᑦ ᐱᔾᔪᑎᐅᓚᐅᖅᑐᖅ ᐅᖃᐅᓯᐅᕙᓚᐅᖅᑐᖅ ᑕᑯᔭᐅᖅᑳᐸᑦᑐᓄᑦ ᐱᓕᕆᔨᓄᑦ ᐱᕋᔭᓯᒪᔪᖅ ᐊᒻᒪ 
ᖃᓄᐃᒍᑎᐅᖏᑦᑐᖅ ᐅᖃᐅᓯᐅᕙᒻᒪᑦ ᐃᖅᑲᖅᑐᐃᕕᓕᕆᓂᕐᒥᑦ ᑲᑎᒪᔨᕋᓛᓄᑦ ᐃᖅᑲᖅᑐᐃᕕᒻᒥᑦ. ᐊᑕᐅᓯᖅ 
ᐱᓕᕆᔨ ᐅᖃᓚᐅᖅᑐᖅ, “ᐱᓕᕆᔾᔪᑎᐅᔪᖅ ᐱᕋᔭᓯᒪᔪᒨᖓᔪᖅ ᓯᕗᓪᓕᕐᒥ, ᐱᕋᔭᑕᐅᓯᒪᔪᓄᑦ 
ᑐᕌᖓᖏᓯᐊᖅᑐᑦ... ᖃᓄᐃᓕᐅᕈᑎᐅᔪᖅ ᐅᖃᐅᓯᐅᖔᖕᓂᕈᓂ ᑕᐃᒃᑯᓄᖓ ᐊᔾᔨᒋᖏᑦᓯᐊᕋᔭᖅᑕᖓ.” 
ᐊᓯᐊᓂᑦ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ ᐃᖅᑲᖅᑐᐃᕕᓕᕆᓂᖅ ᐊᐅᓚᓂᖃᖅᐸᑦᑐᖅ  

... ᐋᖅᑭᑦᑕᐅᓯᒪᓂᖃᖅᑐᓂ ᑕᑯᓐᓇᓗᐊᖏᑦᑐᓂᑦ ᐱᔾᔪᑎᐅᔪᓂᑦ ᖃᓄᐃᒻᒪᑦ ᑕᐃᓐᓇ 
ᐋᓐᓂᕐᓯᓂᕐᒪᖔᖅ ᑕᐃᒫᒃ ᐅᕝᕙᓘᓐᓃᑦ ᖃᓄᐃᒻᒪᑦ ᑖᓐᓇ ᐊᒻᒪ ᐱᕋᔭᑕᐅᓯᒪᔪᖅ 
ᐊᑲᐅᖏᓕᐅᕈᑎᖃᖅᐸᒻᒪᖔᑎᒃ. ᐃᑲᔪᕐᓱᖅᑕᐅᕙᖏᒻᒪᑎᒃ ᐊᒻᒪ ᐃᑲᔪᖅᑕᐅᔭᒐᑎᒃ 
ᖃᓄᐃᖏᔾᔪᑎᒋᔪᓐᓇᖅᑕᖏᒍᑦ ᐃᓅᖃᑎᒌᑦᑎᓪᓗᒋᑦ. ᐊᓱᐃᓪᓛᒃ, ᑕᒪᐅᓇ ᑕᑯᔪᒍᑦ ᐊᖏᔪᐊᓗᒻᒥᑦ 
ᑕᒻᒪᕐᓯᒪᓂᖃᕐᒪᑦ, ᐱᓕᕆᔾᔪᑎᖃᑐᐃᓐᓇᖅᑐᓂ ᐱᓕᕆᐊᑦᓴᒥᓂᒃ ᐊᒻᒪ ᖃᓄᐃᓕᐅᕈᑎᐅᔪᖅ 
ᐃᑉᐱᒋᓇᒍ. ᐅᐱᓐᓇᕋᓂ ᐅᖃᕈᓐᓇᖅᑐᖓ ᐊᒥᓱᐊᓘᕙᒻᒪᑕ ᐅᑎᖅᑎᕋᐅᔭᖅᐸᑦᑐᑦ ᐃᖅᑲᖅᑐᐃᕕᒻᒧᑦ. 
ᐱᓕᕆᔾᔪᑎᖏᑦ ᐱᓕᕆᐊᖑᔭᕇᖅᐳᑦ ᐊᒻᒪ ᐱᔭᕇᖅᑐᑎᒃ, ᐊᒻᒪ ᐊᓯᐊᓂᑦ ᐱᓕᕆᐊᑦᓴᖃᓕᕇᖅᑐᑦ. 
ᑕᐃᒪᖕᖓᓕᒫᑦᑎᐊᖅ ᐅᑎᖅᑕᑐᐃᓐᓇᖅᑐᑦ ᐊᒻᒪᓗᑭᑖᑎᑐᑦ.  

ᓱᕋᑦᑕᐅᓂᐊᕈᓂ ᑕᐃᓐᓇ ᐊᒻᒪᓗᑭᑖᖅ, ᐱᓕᕆᔨᐅᔪᖅ ᑕᑯᓚᐅᖅᑐᖅ ᐱᑕᖃᕆᐊᓕᒻᒥᑦ “ᓇᓂᓯᓗᓂ 
ᓯᕗᒧᐊᑦᑎᑦᓯᔾᔪᑎᑦᓴᓂᑦ ᐱᖅᑯᓯᕐᒨᖓᔪᓂᑦ ᐃᖅᑲᖅᑐᐃᕕᓕᕆᔾᔪᑎᑦᓴᓂᑦ ᓱᓇᑐᐃᓐᓇᐃᑦ ᐱᓕᕆᐊᖑᕙᑦᑐᑎᒃ 
ᑕᕝᕙᓴᐃᓐᓇᖅ, ᓱᓇᑐᐃᓐᓇᐃᑦ ᐊᐅᓚᑕᐅᕙᑦᑐᑎᒃ ᐃᓕᖅᑯᓯᕐᒨᖓᓪᓗᑎᒃ ᐊᒻᒪ ᐱᕋᔭᐃᓯᒪᔪᖅ, ᐱᕋᔭᐃᓯᒪᔭᖓ. 
ᐅᕝᕙᓘᓐᓃᑦ ᒪᕐᕉᒃ ᐱᕋᔭᐃᓯᒪᔫᓐᓂᒃ ᐊᑲᐅᖏᓕᐅᕈᑎᓖᓐᓂᒃ ᓇᓪᓕᐊᓂᒃ ᐋᔩᕈᑎᐅᕙᑦᑐᑎᒃ ᐋᖅᑭᑦᓱᐃᔨᒧᑦ, 
ᓇᓪᓕᐊ ᐱᓕᕆᔾᔪᑎᐅᒋᐊᓖᑦ ᒪᓕᑦᑕᐅᓗᑎᒃ, ᐋᖅᑭᑦᓱᐃᔨᖃᕐᓗᑎᒃ ᐊᒻᒪ ᖃᐅᔨᔭᐅᒐᓗᐊᕐᓗᑎᒃ 
ᖃᓄᐃᓕᖓᓂᐊᕐᓂᖏᓐᓂᑦ ᐊᒻᒪ ᐋᖅᑭᑦᑕᐅᓇᓱᐊᕐᓗᓂ ᖃᓄᐃᓕᐅᕈᑎᐅᓯᒪᔪᖅ.”  

ᐱᐅᓯᑎᑦᑎᒋᐊᕐᓂᖅ ᐊᒻᒪ ᐃᑲᔪᕐᓱᐃᕙᓐᓂᖅ ᐋᔩᖃᑎᖃᕐᓂᒃᑯᑦ ᐋᖅᑭᑦᓱᐃᔨᓂᑦ ᐊᒻᒪ ᐊᑲᐅᖏᓕᐅᕈᑎᓂᑦ 
ᐋᖅᑭᑦᓱᐃᓂᒃᑯᑦ ᐱᓕᕆᐊᖑᕙᑦᑐᑦ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᑐᑭᒧᐊᑦᑎᑦᓯᔨᓄᑦ 
ᐱᒻᒪᕆᐅᒐᔭᖅᑐᑦ ᐱᓕᕆᔾᔪᑎᐅᓗᑎᒃ ᓯᕗᒧᑦ ᐋᖅᑭᑦᓱᐃᓂᕐᒧᑦ ᒪᒥᓴᐅᑎᓅᖓᓂᕐᓴᒥᑦ, ᐃᓕᖅᑯᓯᕐᒨᖓᔪᒥᑦ 
ᐃᖅᑲᖅᑐᐃᕕᓕᕆᔾᔪᑎᒥᑦ ᐱᓕᕆᔾᔪᑎᑦᓴᒥᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᓂᑦ. ᐊᓯᔾᔩᓂᖅ, 
ᑭᓯᐊᓂᑕᐅᖅ, ᐃᑉᐱᒋᔭᕆᐊᓖᑦ ᐃᓗᐊᓃᑦᑐᐃᓇᕐᓂᒃ ᑭᓯᐊᓂᑦᑕᐅᖅ ᓯᓚᑎᖏᓐᓃᑦᑐᓂᑦ 
ᐃᖅᑲᖅᑐᐃᕕᓕᕆᓂᐅᑉ ᐊᑐᖅᑕᐅᖁᓪᓗᒋᑦ ᐃᓄᐃᑦ ᐊᕐᓇᐃᑦ ᐊᔾᔨᒌᖏᑦᑐᕈᓘᔮᓗᐃᑦ ᑭᖕᖑᒪᔭᒐᖏᑕ.  

ᓄᓇᓕᓐᓂ ᐱᓕᕆᔾᔪᑎᓕᐅᕐᓂᖅ 

ᐊᑐᖅᑎᑦᓯᔪᒪᖏᑦᑐᓯ ᐱᓕᕆᔾᔪᑎᑦᓴᑲᓐᓂᕐᓂᒃ ᓂᒋᕐᒥᐅᑕᐅᓂᕐᓴᓂᑦ ᐱᓕᕆᔾᔪᑎᐅᔪᓐᓇᖏᑦᑎᐊᖅᑐᓂᑦ 
ᓯᕗᓪᓕᕐᒥ... ᐊᑐᖅᑎᑦᓯᖁᔨᑐᐃᓐᓇᕆᐊᖃᖏᓇᑦᑕ ᐱᓕᕆᔾᔪᑎᒃᑲᓂᕐᓂᒃ ᐃᑲᔫᑎᖃᖏᓯᐊᖅᑐᓂᑦ.  

ᐊᓯᔾᔩᓂᐊᕐᓗᓂ ᐱᓪᓗᒋᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᓂᕐᒥᑦ ᐱᓕᕆᔾᔪᑎᒍᑦ ᐱᖃᑕᐅᒋᐊᖃᖅᑐᑦ 
ᐃᓄᐃᑦ ᐱᓕᕆᔾᔪᑎᒍᑦ ᐊᒻᒪ ᖃᐅᔨᓴᕐᓂᒃᑯᑦ ᓯᕗᒧᐊᒍᑎᐅᕙᓪᓕᐊᓂᖓᓂ ᐊᓯᔾᔨᐅᑎᐅᔪᖅ. 
ᓄᓇᓕᓐᓃᖔᕐᓯᒪᔪᓂᑦ ᐱᕙᓪᓕᐊᑎᑦᓯᔾᔪᑎᖃᕆᐊᓕᒃ ᐱᓕᕆᔾᔪᑎᒥᑦ, ᐃᓚᒋᔭᐅᓗᑎᒃ ᐸᕐᓇᒍᑎᑦᓴᐃᑦ 
ᑭᒃᑯᑐᐃᓐᓇᕐᓄᑦ ᐱᖃᑕᐅᔾᔪᑎᐅᔪᓐᓇᕐᓗᑎᒃ ᑲᑐᔾᔨᖃᑎᒌᒃᑯᑦ ᐅᕝᕙᓘᓐᓃᑦ ᐊᖅᑯᑎᐅᕙᓪᓗᑎᒃ ᑲᑐᔾᔨᖃᑎᒌᑦ 
ᐊᐅᓚᑕᒥᓂᒃ ᐸᕐᓇᐅᑎᓕᐊᕆᓯᒪᔭᕐᒥᓂᒃ ᐊᒻᒪ ᓄᓇᓕᓐᓂ ᖃᓄᐃᓕᐅᕈᑎᐅᔪᑦᓴᐅᓗᑎᒃ.547 
ᓄᓇᓕᓐᓃᖔᕐᓯᒪᔪᑦ ᐱᕙᓪᓕᐊᑕᐅᓯᒪᔪᑦ “ᑲᔪᓯᔭᐅᖏᓐᓇᖅᑐᑎᒃ ᐱᓕᕆᔾᔪᑎᓕᐅᖅᐸᓐᓂᖅ: 
ᐱᕈᐃᕙᓪᓕᐊᒍᑎᖃᕐᓂᖅ ᐊᒻᒪ ᓴᖏᑎᕆᕙᓪᓕᐊᓂᖅ ᓄᓇᓕᓐᓂ ᐃᑲᔫᑎᐅᔪᓂᑦ ᖃᓄᐃᖏᑦᑎᐊᖁᓪᓗᒋᑦ 
ᓄᓇᓕᕐᒥᐅᑕᐃᑦ.”548  

ᓄᓇᓕᓐᓃᖔᕐᓯᒪᔪᑦ ᐱᕙᓪᓕᐊᑕᐅᓯᒪᔪᑦ ᐱᓕᕆᔾᔪᑎᖏᑦ ᑐᑭᓕᐊᖃᑎᖃᖅᑐᑦ ᐊᐅᓚᑕᐅᔪᒪᔪᓐᓃᓂᕐᒥᑦ. 
ᐃᓕᑕᕐᓯᓯᒪᔪᑦ ᓴᖏᓂᖏᑦ ᓄᓇᓕᐅᔪᑦ ᐊᒻᒪ ᐅᑉᐱᕆᔭᐅᔪᑦ ᓄᓇᖃᖅᑳᕐᓯᒪᔪᓄᑦ ᖃᐅᔨᒪᔭᐅᔪᑦ ᐊᒻᒪ 
ᐱᓕᕆᔾᔪᑎᐅᔪᑦ, ᐱᖃᓯᐅᔾᔭᐅᓗᑎᒃ ᐃᑲᔫᑎᒋᔭᖏᑦ ᓄᓇᓕᓐᓂ ᐃᓐᓇᑐᖃᐃᑦ. ᐊᑕᐅᓯᖅ ᑕᑯᔭᐅᖅᑳᐸᑦᑐᖅ 
ᐱᓕᕆᔨ ᐅᖃᓚᐅᖅᑐᖅ, “ᐊᒥᓱᑲᓪᓚᐅᔪᑦ ᐱᖅᑯᓯᒥᓂᒃ ᐊᑐᖅᐸᑦᑐᑦ ᐃᓄᐃᑦ ᑕᖅᑳᓂ ... 
ᐃᑲᔪᕐᓱᐃᔪᒻᒪᕆᐅᕙᑦᑐᓂᑦ. ᐊᒻᒪ ᐃᑲᔪᕐᓱᐃᕙᑦᑐᑎᒃ ᐱᓕᕆᔾᔪᑎᒃᑰᖏᑦᑐᖅ ᖃᐅᔨᒪᔭᐅᒐᑎᒃ ᓂᕐᕆᕕᖏᓐᓂ 
ᑏᑐᖃᑎᒌᑉᐸᑦᑐᑎᒃ. ᐊᒥᓱᐊᓗᐃᑦ, ᐊᒥᓱᐊᓗᐃᑦ ᐃᑲᔪᖅᑎᐅᕙᑦᑐᑦ ᑕᖅᑳᓂ.” ᐊᓯᐊᓂᑦ ᐱᓕᕆᔨᒥᑦ 
ᑕᑯᖃᑦᑕᕐᓂᕋᓚᐅᖅᑐᖅ ᐃᓐᓇᑐᖃᕐᓂᒃ ᐃᒪᐃᑦᑑᓂᖏᓐᓂᑦ “ᒥᑭᔫᑎᕈᓗᐃᑦ ᐱᐅᔪᒻᒪᕆᐅᔪᑦ 
ᐱᑕᖃᓕᒻᒪᕆᐅᓗᑎᒃ ᐃᑲᔪᕐᓱᐃᔾᔪᑎᑦᓴᓂᑦ ᐊᒻᒪ ᑐᖕᖓᓇᐅᑎᓂᑦ. ᐊᒻᒪ ᑐᑭᖃᑦᑎᐊᖅᑐᓂᑦ ᐅᖃᐅᔾᔪᐃᕙᑦᑐᑦ, 
ᐊᒻᒪ ᐱᔾᔪᑎᖃᖅᐸᑦᑐᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ, ᐅᐱᓐᓇᕋᓂ ᐃᓅᓯᕆᓯᒪᒻᒥᔭᖓᑦ.” ᑕᐃᒪᐃᒻᒪᑕ, 
ᐃᓐᓇᑐᖃᐃᑦ ᐊᒻᒪ ᐃᓕᖅᑯᓯᒃᑯᑦ ᐃᑲᔪᖅᑏᑦ ᐃᓂᖃᕋᔭᖅᑐᑦ ᕿᑎᐊᓂ ᓄᓇᓕᐅᑉ ᐃᓗᐊᓂ 
ᐱᕙᓪᓕᐊᑎᑦᑎᓂᕐᒥ ᐊᒻᒪ ᐱᓕᕆᔾᔪᑎᓕᐅᕐᓂᕐᒥᑦ. 

ᐱᖃᑕᐅᕙᓐᓂᖅ ᓄᓇᓕᓐᓂ ᐱᓕᕆᔾᔪᑎᓕᐅᕈᑎᓂ ᐱᕈᐃᔪᒪᓂᐊᕈᑎᒃ ᐊᑐᐃᓐᓇᖃᕆᐊᖃᕐᒥᔪᑦ ᐃᑲᔫᑎᑦᓴᓂᑦ. 
ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᖃᐅᔨᒪᑦᑎᐊᓚᐅᖅᑐᑦ ᐱᑕᖃᖏᓐᓂᖏᓐᓂᑦ ᐃᑲᔫᑎᑦᓴᐅᔪᓐᓇᖅᑐᑦ 
ᐊᑐᐃᓐᓇᐅᔪᓐᓇᖅᑐᑦ ᐃᓄᐃᑦ ᓄᓇᓕᖏᓐᓂ ᐊᑐᖅᑕᐅᓂᐊᖁᓪᓗᒋᑦ ᓄᓇᓕᓐᓂ ᐱᕙᓪᓕᐊᑎᑕᐅᓯᒪᔪᑦ. 
ᐊᑕᐅᓯᖅ ᐱᓕᕆᔨ ᐅᖃᓚᐅᖅᑐᖅ, ᐃᑲᔫᑎᑦᓴᓂᑦ ᐊᒥᒐᕐᓯᓂᐅᕙᑦᑐᖅ “ᓇᒥᓕᒫᖅᑐᖅ ᐱᓕᕆᕝᕕᓐᓂ 
ᐅᑭᐅᖅᑕᖅᑐᒥ.” ᐊᑦᓱᕉᑎᐅᓂᖅᐹᖑᓂᕋᖅᑕᐅᓚᐅᖅᑐᖅ ᐃᑲᔫᑎᑦᓴᒃᑯᑦ ᐱᔾᔪᑎᐅᔪᖅ ᐅᖃᐅᓯᐅᓚᐅᖅᑐᖅ 
ᐱᓕᕆᔨᓄᑦ ᐃᓪᓗᓕᕆᓂᖅ. ᐊᑕᐅᓯᖅ ᐱᓕᕆᔨ ᐅᖃᓚᐅᖅᑐᖅ, “ᐃᓪᓗᓕᕆᓂᖅ ᐊᖏᔪᐊᓘᔪᖅ ᐱᔾᔪᑎᐅᓗᓂ 
ᐅᑭᐅᖅᑕᖅᑐᒥ, ᐃᓂᑭᑦᓴᑐᒻᒪᕆᐅᔪᖅ ᐃᓅᓯᖃᕐᕕᑦᓴᓂᑦ ᐊᕐᓇᓂᒃ ᐅᓗᕆᐊᓇᖅᑐᒦᒍᑎᐅᓕᖅᐸᑦᑐᓂᑦ.” 
ᐊᓯᐊᓂᑦ ᐱᓕᕆᔨᒥᑦ ᐊᖏᖃᑎᖃᖅᑐᖃᓚᐅᖅᑐᖅ: “ᐃᓪᓗᓕᕆᓂᖅ ᐊᑦᓱᕉᑎᐅᓂᖅᐹᖑᕙᑦᑐᖅ, ᐃᓱᒪᒋᔭᕋᓕ. 
ᑕᑯᓐᓇᖅᑐᒋᑦ ᐃᓚᒌᒃᑯᑦ ᐱᑦᑎᐊᖏᔾᔪᑎᐅᕙᑦᑐᑦ, ᐋᖅᑭᒋᐊᓚᐅᖏᓂᑦᑎᓐᓂ ᐃᓪᓗᓕᕆᓂᒃᑯᑦ ᖃᓄᐃᒍᑎᐅᔪᖅ 
ᐊᑐᖅᑕᐅᔪᖅ ᑕᑉᐹᓂ ᓄᓇᓕᖃᕐᕕᒻᒥ, ᓈᒻᒪᑦᑐᑯᓗᒃᑯᑦ ᐊᑲᐅᖏᓕᐅᕈᑎᐅᔪᖅ ᐋᖅᑭᓪᓚᑦᑖᓚᐅᕐᓯᒪᔾᔮᖏᑕᕗᑦ... 
ᐃᒪᐃᓕᔪᖓ, ᐊᕐᓇᖅ ᓇᒧᖕᖓᕕᑦᓴᖃᖏᒃᑯᓂ ᐅᑎᕐᓂᐅᓴᑐᐃᓐᓇᖅᑐᖅ ᑕᐃᑯᖓ ᐊᐃᑉᐸᕆᔭᒥᓄᑦ.”  

ᐃᓚᒋᔭᐅᓗᓂ ᐃᓪᓗᓕᕆᓂᕐᒧᑦ, ᐱᓕᕆᔨᐅᔪᑦ ᐅᔾᔨᕈᓱᑦᓯᐊᖅᑐᑦ ᐱᑕᖃᕆᐊᖃᕐᓂᖏᓐᓂᑦ ᐊᑦᑕᓇᖏᑦᑐᑦ 
ᐃᓂᑦᓴᐃᑦ ᓄᓇᓕᓐᓂ ᐊᕐᓇᓄᑦ ᕿᒫᕕᐅᒍᓐᓇᖅᑐᓂᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᐸᖏᑦᑐᓂᑦ. ᐊᒥᓱᓂ 
ᐱᓕᕆᐊᓂ, ᐃᓄᐃᑦ ᐊᕐᓇᐃᑦ ᕿᒪᐃᒋᐊᖃᖅᐸᓚᐅᖅᑐᑦ ᓄᓇᓕᖏᓐᓂᑦ ᕿᒫᕐᓗᑎᒃ ᐱᑦᑎᐊᖅᑕᐅᖏᓂᕐᒥᑦ. 
ᐊᑕᐅᓯᖅ ᐱᓕᕆᔨ ᐅᖃᓚᐅᖅᑐᖅ: 

ᖃᓄᐃᓕᐅᕐᕕᑦᓴᐅᒻᒫᑦ ᐅᐱᓐᓇᕋᓂ ᐊᑦᑕᓇᔾᔭᐃᑦᓯᒪᔪᒥᑦ ᐃᓂᑕᖃᖏᑦᑐᖅ? ᓄᓇᒋᔭᐃᑦ 
ᕿᒪᒋᐊᖃᖅᐸᑦᑕᐃᑦ ᐊᒻᒪ ᖃᖓᑕᓲᒃᑯᑦ ᐊᒻᒪ ᓄᓇᓕᓐᓂᑦᐲᖅᑎᓪᓗᑎᑦ ᐊᒻᒪ ᕿᑐᕐᖓᑎᑦ. ᐊᒻᒪ 
ᐊᒥᓱᐊᓗᐃᑦ ᐃᓄᐃᑦ ᐊᕐᓇᐃᑦ ᕿᒪᐃᕙᖏᑦᑐᑦ ᓄᓇᓕᖏᓐᓂᑦ ᐊᒻᒪ ᐃᓘᓐᓇᖏᓐᓂᑦ, ᐃᓚᒋᔭᖏᑦ 

ᑕᐃᑲᓃᒻᒪᑕ ᓄᓇᓕᒻᒥ. ᑕᒪᒃᑯᐊ ᐊᑲᐅᒋᒻᒪᒋᑦ, ᐃᓅᓯᕆᒻᒪᒋᑦ, ᑕᒪᒃᑯᐊ ᖃᐅᔨᒪᒻᒪᒋᑦ. ᐊᒻᒪ 
ᓅᑦᑎᑕᖅᐸᕗᑦ ᐅᖅᑯᐃᕕᒻᒧᑦ ᐊᒻᒪ ᐃᒪᐃᑦᑕᖅᐳᑦ, ᖃᓄᐃᓕᖓᒐᓗᐊᕋᒥᒃ ᓅᑕᐅᓚᐅᖅᑎᓪᓗᒋᑦ 
ᐋᑐᕚᒧᑦ ᐅᐱᓐᓇᕋᓂ ᒫᓂ ᐅᖅᑯᐃᕖᑦ ᑕᑕᓚᐅᕐᒥᔪᑦ ᐃᓂᖃᕋᑎᒃ. ᐊᓱᐃᓪᓛᒃ, ᖁᐊᕐᓵᓇᖅᑐᖃᖅᐸ 
ᐱᓇᓱᐊᕈᓯᖅ ᐊᑕᐅᓯᖅ ᐊᓂᒍᓚᐅᖅᑎᓪᓗᒍ ᐃᒪᐃᕙᑦᑐᑦ, “ᐊᖏᕐᕋᕈᒪᔪᖓ.” ᐅᐱᓐᓇᕋᓂ 
ᓯᕗᓪᓕᖅᐹᒥ ᐅᖃᐅᓯᒃᑯᑦ ᐊᕝᕕᐊᕈᑎᖃᑐᐃᓐᓇᕆᐊᓖᑦ, ᐊᒥᓱᑦ ᐊᑲᐅᑦᓴᓗᐊᖅᐸᖏᒻᒪᑕ ᐅᕝᕙᓘᓐᓃᑦ 
ᐅᑉᐱᕆᓗᐊᖏᒻᒪᑕ ᖃᓪᓗᓇᐅᔭᕆᐊᑦᓴᖅ. ᐃᓕᖅᑯᓯᖓᑦ ᐊᔾᔨᒋᔭᐅᖏᒻᒪᑦ. ᐊᒻᒪ ᐃᓅᖃᑎᒌᒃᑯᑦ 
ᐃᑲᔪᕐᓱᐃᔨᖃᕈᓐᓃᕈᕕᑦ, ᐊᑯᓐᓂᖓᓃᑉᐸᒃᑲᕕᑦ ᖃᐅᔨᒪᖏᓯᐊᖅᑕᕕᑦ. ᐊᒻᒪ ᕿᑐᕐᖓᑎᑦ ᐱᓯᒪᒍᕕᒋᑦ, 
ᐱᐅᔪᐊᓘᓗᓂ, ᑭᓯᐊᓂᑦᑕᐅᖅ ᐊᔾᔨᖏᓐᓂᑦ ᐊᓯᔾᔨᐸᓪᓕᐊᔪᒃᑰᖅᑐᑦ ᐊᒻᒪ ᐊᔾᔨᖏᓐᓂᑦ 
ᐋᖅᑭᒋᐊᕆᒋᐊᖃᖅᑐᑎᒃ.  

ᐊᓯᐊᓂᑦ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ ᑭᖕᖒᒪᔭᒐᐅᔪᖅ ᐃᒪᐃᑦᑐᓂᑦ “ᐊᑕᐅᓯᐊᕐᓗᑎ ᓄᖅᑲᕐᓗᑎ 
ᐅᐸᑐᐃᓐᓇᖅᑕᐅᔪᓐᓇᖅᑐᑦ ᓄᓇᓕᓐᓂ,” ᐊᕐᓇᐃᑦ ᐃᓯᑐᐃᓐᓇᕈᓐᓇᕐᓗᑎᒃ ᐊᒻᒪ ᐊᔾᔨᒌᖏᑦᑐᓂᑦ 
ᐃᑲᔪᕐᓱᐃᔾᔪᑎᑦᓴᓂᑦ ᓂᕈᐊᒐᖃᕈᓐᓇᕐᓗᑎᒃ. “ᐊᒥᓱᐊᓗᐃᑦ ᑭᒃᑯᑐᐃᓐᓇᐃᑦ, ᑎᒍᒥᐊᒐᕐᓂᒃ 
ᐅᖄᓚᐅᑎᕋᓛᖃᖏᒻᒪᑕ, ᑏᕖᖃᕋᑎᒃ ᐊᔾᔨᒌᖏᑦᑐᓂᑦ ᑕᑯᕕᓕᓐᓂᑦ, ᐃᒪᐃᓕᒐᓱᑦᑐᖓ, ᐃᓅᓯᖃᖅᑐᑦ 
ᐊᑦᓱᕉᓴᑦᑐᒻᒪᕆᐅᓗᑎᒃ ᐊᒻᒪ ᐊᔪᕐᓴᖅᑐᑎᒃ ᐊᒻᒪ ᐃᓚᖏᓐᓄᑦ ᐃᓕᖅᑯᓯᖏᓐᓅᖓᖏᒻᒪᑕ. 
ᐱᒋᓚᐅᕐᓯᒪᖏᑕᖏᑦ, ᐱᒋᔪᒪᖏᑕᖏᑦ, ᖃᐅᔨᒪᖏᑕᖏᑦ ᖃᓄᐃᓕᐅᕈᑎᐅᒻᒪᖔᑕ, ᖃᓄᑐᐃᓐᓇᖅ.” 
ᑕᐃᒪᐃᒻᒪᑕ, ᐊᑕᐅᓯᖅ ᐱᓕᕆᔨ ᐃᓱᒪᓕᐅᕆᓚᐅᖅᑐᖅ, “ᖃᐅᔨᒪᔭᐅᔪᑐᖃᕐᓂᒃ ᐃᓕᓐᓂᐊᕈᑎᐅᓯᒪᔪᓄᑦ 
ᐅᑎᕆᐊᖃᓕᖅᑐᒍᑦ ᐊᒻᒪ ᐃᓂᖃᖅᑎᑦᑎᕙᓪᓗᑕ ᑭᒃᑯᑐᐃᓐᓇᕐᓄᑦ ᐅᐸᑦᑕᐅᔪᓐᓇᖅᑐᓂᑦ ᐊᒻᒪ 
ᐅᖃᖃᑎᖃᕈᓐᓇᐸᓪᓗᑎᒃ ᓵᖕᖓᕕᖃᕐᓗᑎᒃ ᐊᒻᒪ ᐃᑲᔪᕐᓱᖅᑕᐅᕙᓪᓗᑎᒃ ᐱᔾᔪᑎᒋᔭᒥᓄᑦ ᓱᓇᐅᒐᓗᐊᖅᐸᑦ, 
ᐊᐃᑉᐸᕇᒃᑯᑦ ᐱᑦᑎᐊᖏᔾᔪᑎᐅᒐᓗᐊᖅᐸᑦ ᐅᕝᕙᓘᓐᓃᑦ ᐃᒻᒪᖄ ᐊᐃᑉᐸᖏᑦ, ᐃᑲᔪᖅᑕᐅᒍᒪᑐᐃᓐᓇᖅᑐᑦ 
ᐃᒥᐊᓗᖃᑦᑕᕐᓂᖏᓐᓂᑦ ᐱᔾᔪᑎᖃᖅᑐᑎᒃ. ᐃᒻᒪᖄ ᐃᓐᓇᑐᖃᐅᓕᖅᑐᒥᑦ ᐊᖏᔪᖅᑳᖃᕋᒥᒃ 
ᐊᑦᓱᕉᑎᒋᓗᐊᓕᖅᑕᒥᓂᒃ ᐸᖅᑭᐊᕆᓪᓗᒋᑦ, ᖃᓄᑐᐃᓐᓇᖅ ᐱᔾᔪᑎᖃᕈᑎᒃ ᐃᓯᑐᐃᓐᓇᕈᓐᓇᕐᓗᑎᒃ ᑕᐃᑯᖓ, 
ᐅᖃᖃᑎᖃᕆᐊᖅᑐᕐᓗᑎᒃ, ᐊᒻᒪ ᐃᑲᔪᕐᓱᖅᑕᐅᒋᐊᖅᑐᐸᓪᓗᑎᒃ.”  

ᐊᑕᐅᓯᖅ ᓴᖅᑭᖅᑕᐅᕋᑖᓚᐅᖅᑐᖅ ᓄᓇᕘᒥ ᓴᖅᑮᓗᑎᒃ ᓄᓇᓕᓐᓂ ᑐᑭᒧᐊᑦᑎᑦᑎᔨᑦᓴᓂᑦ ᐊᕐᓇᐃᑦ 
ᐊᑦᑕᓇᖅᑐᒦᒋᐊᖃᖏᓐᓂᖏᓐᓂᑦ ᐃᖅᑲᓇᐃᔮᑦᓴᓂᑦ ᐊᑐᓂ ᑎᓴᒪᓂ (4) ᓄᓇᓕᖃᕐᕕᓐᓂ (ᑭᑎᒃᒥᐅᑦ, 
ᑭᕙᓪᓕᖅ, ᖁᑦᓯᓂᖅᓴᖅ ᐊᒻᒪ ᐊᑦᓯᓂᕐᓴᖅ ᕿᑭᖅᑖᓗᒃ). ᐱᔾᔪᑎᒋᔭᖏᑦ ᐱᓕᕆᖃᑎᖃᖅᐸᓪᓗᑎᒃ 
ᓄᓇᓕᕐᒥᐅᑕᓂᑦ, “ᑲᑎᑎᕆᕙᓪᓗᑎᒃ ᓄᓇᓕᓐᓂ ᐃᑲᔫᑎᑦᓴᓂᑦ ᐊᒻᒪ ᑲᑐᔾᔨᖃᑎᑦᓴᓂᑦ” ᐊᑲᐅᓂᕐᓴᓂᑦ 
ᐃᑲᔪᕐᓱᐃᔾᔪᑎᓕᐅᕈᒪᓪᓗᑎᒃ ᐊᒻᒪ ᐅᖃᐅᓯᐅᕙᓪᓗᑎᒃ ᐊᕐᓇᐃᑦ ᐊᑦᑕᓇᖅᑐᒦᔾᔭᐃᒃᑯᑎᑦᓴᖏᑦ ᓄᓇᓕᐅᑉ 
ᐃᓗᐊᓂ. ᑕᒪᒃᑯᐊ ᐃᖅᑲᓇᐃᔮᑦᓴᐃᑦ ᐊᑐᐃᓐᓇᐅᑎᑦᑎᔪᑦ ᐊᑲᐅᓂᕐᓴᒃᑯᑦ ᑐᑭᒧᐊᑦᑎᑦᑎᔾᔪᑎᑦᓴᓂᑦ ᐃᑲᔫᑎᐅᔪᓂᑦ 
ᐊᑐᐃᓐᓇᐅᔪᓂᑦ, ᐊᕐᓇᐃᑦ ᐅᔾᔨᕈᓱᓕᖅᑎᒋᐊᒃᑲᓐᓂᕐᓗᒋᑦ ᑕᒪᒃᑯᓂᖓ ᐃᑲᔫᑎᑦᓴᓂᑦ, ᐊᒻᒪ 
ᐱᓇᓱᐊᕈᑎᐅᕙᓪᓗᑎᒃ ᑭᒡᒐᖅᑐᖅᑕᐅᕙᓪᓗᑎᒃ ᐃᓄᐃᑦ ᐊᕐᓇᐃᑦ ᐃᑲᔫᑎᑦᓴᐅᔪᓐᓇᖅᑐᓂᑦ ᐱᑕᖃᖏᑦᑐᓂᑦ.  

ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᐅᖃᐅᓯᖃᖅᐸᓚᐅᕐᒥᔪᑦ ᐱᒻᒪᕆᐅᓂᖏᓐᓂᑦ ᐱᑕᖃᖅᑎᑦᑎᓂᕐᒥᑦ “ᐃᑲᔫᑎᑦᓴᓂᑦ 
ᐱᓕᕆᔾᔪᑎᓄᑦ ᑐᑭᖃᑦᑎᐊᖅᑐᓂᑦ.” ᐃᓚᖏᑦ ᑕᐃᒃᑯᐊ ᐃᑲᔫᑎᑦᓴᐃᑦ ᓈᒻᒪᓐᓂᖏᒍᑦ ᐱᐅᓯᖏᒍᑦ. ᓲᕐᓗ, 
ᐊᑕᐅᓯᖅ ᐱᓕᕆᔨ ᐅᖃᓚᐅᖅᑐᖅ, “ᖃᐅᑕᒫᕈᔪᒃ ᒪᒥᓴᐃᑎᑦᓯᐊᕙᐅᓂᖅᐹᖑᔪᖅ ᓄᓇᒦᓗᓂ” ᑭᓯᐊᓂ 
ᑭᒃᑯᑐᐃᓐᓇᐃᑦ ᐊᒻᒪ ᐃᓚᒌᑦ ᐊᕝᕕᐊᕈᑎᓂᑦ ᓵᑦᓯᑐᐃᓐᓇᕆᐊᓖᑦ, ᓲᕐᓗ ᐊᑐᐃᓐᓇᖃᕐᓂᖅ ᖃᒧᑕᐅᔭᓂᑦ ᐊᒻᒪ 
ᑮᓇᐅᔭᓂᑦ ᒑᓯᑖᕈᑎᑦᓴᓂᑦ ᐊᒻᒪ ᓱᓇᒃᑯᑖᑦᓴᓂᑦ. ᐊᓱᐃᓪᓛᒃ, ᑖᑦᓱᒧᖓ ᐱᓕᕆᔨᒧᑦ, “ᐊᖏᓂᖅᐹᖑᑉᐸᑦ 
ᒪᒥᓴᕐᕕᐅᓗᓂ, ᑕᐃᑲᓂ ᒪᒥᓴᓪᓚᕆᓐᓂᐊᕈᑎᒃ, ᖃᓄᐃᑦᑐᓂᑦ ᐃᑲᔪᕐᓱᐃᔾᔪᑎᖃᕆᐊᖃᖅᐸᑦ ᐱᑕᖃᕆᐊᓕᓐᓂᑦ 
ᑕᒪᓐᓇ ᐊᑐᖅᑕᐅᑲᓐᓂᕐᓂᐊᑎᓪᓗᒍ?” ᐊᓯᐊᓂᑦ ᐱᓕᕆᔨᒥᑦ ᐅᖃᖅᑐᖃᓚᐅᖅᑐᖅ, ᐊᒥᓱᐊᓘᑎᓪᓗᒋᑦ 
ᑳᐱᕐᕕᑦᓴᐃᑦ, ᓂᐅᕕᕐᕖᑦ ᑲᑎᖕᖓᔪᑦ, ᐊᒻᒪ ᐅᖃᓕᒫᒐᐃᑦ ᐊᖏᓂᕐᓴᓂ ᓄᓇᓕᓐᓂ ᓂᒋᕐᒥᐅᑕᓂ 
ᑭᒃᑯᑐᐃᓐᓇᕐᓄᑦ ᑲᑎᕝᕕᐅᒍᓐᓇᐸᑦᑐᑎᒃ ᓯᓚᑎᖏᓐᓂ ᐊᖏᕐᕋᖏᑕ, ᐊᒥᓱᐊᓘᖏᑐᓪᓕ ᐃᓄᐃᑦ ᓄᓇᓕᖏᓐᓂ. 
“ᓇᒧᖕᖓᕕᑦᓴᖃᖏᓯᐊᖅᑐᖅ ᓄᐊᕝᕕᑦᓴᒥᑦ, ᕿᒪᐃᕕᑦᓴᒥᑦ. ᐊᒻᒪ ᐃᓛᓐᓂᒃᑯᑦ ᐃᓱᒪᕙᑦᑐᖓ 

ᑕᐃᒪᐃᑦᑐᑕᖃᕐᓂᖅᐸᑦ ᐃᓂᒥᑦ ᐃᒻᒪᖄ ᐊᐱᕆᒋᐊᖃᖏᓗᑎᑦ ᑭᓇᒥᒃ ᐊᖏᒍᒪᒍᕕᑦ ᐊᖏᕐᕋᒥᑦ, ᐃᖕᒥᓂᓪᓗ 
ᖃᐅᔨᒪᒐᒥᒃ, “ᐄᖕ ᐊᑲᐅᓗᐊᕌᓗᒍᓐᓃᕋᒪᓕ. ᐊᓂᒋᐊᖃᕋᒪ. ᑕᖃᐃᕐᓯᕆᐊᖃᕋᒪ. ᐊᒻᒪ ᓇᒧᖕᖓᕕᑦᓴᖃᖅᑐᖓ. 
ᐃᑦᓯᕚᕆᐊᖅᑐᕈᓐᓇᖅᑐᖓ ᑳᐱᕆᐊᕐᓗᖓ.”  

ᐊᒥᓱᐃᑦ ᐃᓄᐃᑦ ᐊᕐᓇᐃᑦ ᐊᑦᓱᕉᓴᑦᑎᑕᐅᕙᒻᒪᑕ ᕿᒪᐃᖁᔭᐅᕙᒐᑎᒃ ᐱᑦᑎᐊᖏᑦᑐᒥᑦ ᐊᐃᑉᐸᕐᒥᓂᒃ 
ᐅᐱᓐᓇᕋᓂ ᑕᑎᒋᔭᖃᖅᐸᑦᑐᑦ ᐊᐃᑉᐸᕐᒥᓂᒃ ᐊᑐᕆᐊᓕᓐᓂᑦ ᐱᕕᖃᐅᑎᒋᓪᓗᒋᑦ, ᓂᕿᑖᖅᑎᐅᓗᑎᒃ ᐊᒻᒪ 
ᐃᑲᔪᖅᑎᐅᓗᑎᒃ ᓱᕈᓯᓕᕆᓂᕐᒥᑦ. ᐊᑕᐅᓯᖅ ᑕᑯᔭᐅᖅᑳᐸᑦᑐᖅ ᐱᓕᕆᔨ ᑕᑯᓚᐅᖅᑐᖅ ᐱᑕᖃᕆᐊᓕᒻᒥᑦ 
“ᖃᓄᐃᑦᑐᒥᑦ ᑐᐊᕕᕐᓇᖅᑐᓄᑦ ᑮᓇᐅᔭᒃᑯᑦ ᐱᓕᕆᐊᑦᓴᒥᑦ ᐊᑐᐃᓐᓇᐅᑎᑕᐅᔪᓐᓇᖅᑐᓂᑦ ᐱᕋᔭᑕᐅᓯᒪᔪᓄᑦ 
ᐊᑦᓱᕉᓴᐅᑎᖃᖅᑎᓪᓗᒋᑦ.” ᑕᐃᒪᐃᑦᑐᒥᑦ ᐱᓕᕆᐊᑦᓴᖃᓕᖅᐸᑕ ᐊᑐᕋᔭᖅᑐᑦ “ᐃᑲᔪᕐᓱᐃᑎᐅᓗᑎᒃ 
ᐃᑲᔪᖅᑕᐅᒋᐊᖃᕐᓂᖅᐹᖑᑎᓪᓗᒋᑦ” ᐊᒻᒪ ᐊᕐᓇᐃᑦ ᕿᒪᐃᔪᓐᓇᖅᑎᑕᐅᓗᑎᒃ ᐱᑦᑎᐊᖏᑦᑐᒥᑦ ᐊᐃᑉᐸᕐᒥᓂᒃ. 
ᑭᓯᐊᓂᓕ, ᐊᑯᓂᐅᓂᕐᓴᒥᑦ ᐊᑐᖅᑕᐅᔪᓐᓇᖅᑐᓄᑦ ᐸᕐᓇᒍᑎᖃᕆᐊᖃᖅᑐᑦ ᐃᑲᔪᕐᓱᐃᔾᔪᑎᑦᓴᓂᑦ ᐊᕐᓇᓂᒃ ᐊᒻᒪ 
ᐱᐅᓯᑎᑦᓯᔾᔪᑎᐅᓗᑎᒃ ᑮᓇᐅᔭᖃᕆᐊᖃᕐᓂᖏᓐᓂᑦ. ᑕᕝᕘᓇᓕ, ᑖᓐᓇᓴᐃᓐᓇᖅ ᐱᓕᕆᔨᐅᔪᖅ 
ᓇᓗᓇᐃᔭᐃᓚᐅᖅᑐᖅ ᐱᒻᒪᕆᐅᓂᖓᓂᑦ ᐊᑐᐃᓐᓇᖃᖅᑎᑦᑎᓂᒃᑯᑦ “ᐸᐃᕆᕕᓐᓂᑦ ᒪᒃᑯᓂᕐᓴᓄᑦ 
ᐊᓈᓇᐅᔪᓄᑦ ᕿᒪᐃᕕᐅᔪᓐᓇᕋᔭᖅᑐᓂᑦ ᕿᑐᕐᖓᖏᓐᓂᑦ ᐊᑦᑕᓇᖏᑦᑐᓄᑦ ᐊᒻᒪ 
ᐃᓕᓐᓂᐊᕆᐊᕈᓐᓇᕐᓯᕙᓪᓗᑎᒃ ᐃᓐᓇᕐᓄᑦ ᐃᓕᓐᓂᐊᕐᕕᓐᓄᑦ ᐅᕝᕙᓘᓐᓃᑦ ᐃᖅᑲᓇᐃᔭᖅᑎᐅᓂᒃᑯᑦ 
ᐃᑲᔪᖅᑕᐅᕙᓪᓗᑎᒃ, ᐸᕐᓇᐅᑎᓕᕆᓂᒃᑯᑦ ᕿᑐᕐᖓᖃᕐᓂᕐᒨᖓᔪᓂᑦ ᐱᓕᕆᐊᑦᓴᓂᑦ. ᐊᒻᒪ ᐱᖃᓯᐅᔾᔨᒐᔭᖅᑐᑦ 
ᐃᓕᓐᓂᐊᕈᑎᑦᓴᓂᑦ ᐃᓄᖕᓄᑦ ᕿᑐᕐᖓᖃᐅᑎᓂᑦ ᐃᓕᖅᑯᓯᕐᓂᑦ ᐊᒻᒪᑦᑕᐅᖅ ᐅᐸᓗᖓᐃᔭᖅᑕᐅᕙᓪᓗᑎᒃ 
ᐃᒻᒪᖄ ᐱᓕᒻᒪᑦᓴᐅᑎᓂᑦ ᖃᓄᖅ ᐃᖅᑲᓇᐃᔮᖅᑖᕈᓐᓇᕐᓂᖏᓐᓂᑦ.”  

ᐃᑲᔪᕐᓱᐃᑎᑦᓴᑦ ᐊᑐᐃᓐᓇᐅᑎᑕᐅᒃᑲᓐᓂᕆᐊᖃᖅᑎᓪᓗᒋᑦ ᐊᒻᒪ ᐅᐸᑦᑕᐅᔪᓐᓇᓯᐊᕐᓗᑎᒃ, ᑕᑯᔭᐅᖅᑳᐸᑦᑐᑦ 
ᐱᓕᕆᔩᑦ ᐅᔾᔨᕈᓱᑦᑎᑕᐅᕙᓚᐅᖅᑐᑦ ᐊᑭᓕᕆᐊᖃᖅᐸᑦᑐᓂᑦ ᐱᓕᕆᐊᑦᓴᓄᑦ ᐃᑲᔫᑎᑦᓴᓂᑦ ᐅᑭᐅᖅᑕᖅᑐᒥ. 
ᐊᑕᐅᓯᖅ ᐱᓕᕆᔨ ᐅᖃᓚᐅᖅᑐᖅ, “ᐃᓱᒪᒋᔭᒃᑲᓕ ᖃᐅᔨᒪᔭᐅᑦᑎᐊᕆᐊᖃᕐᓂᖏᓐᓂᑦ ᖃᓄᑎᒋ 
ᐃᑲᔪᕐᓱᐃᔾᔪᑎᓂᑦ ᑮᓇᐅᔭᖃᖅᑎᑦᑎᒻᒪᖔᑦᓯ ᐊᔾᔨᒌᖏᑦᑐᓄᑦ ᐃᓚᖏᓐᓄᑦ ᑲᓇᑕᐅᑉ, ᑮᓇᐅᔭᖃᖅᑎᑦᑎᒍᑦᓯ 
ᐱᔨᑦᓯᕋᐅᑎᓂᑦ, ᐊᔾᔨᒋᖏᑕᖏᓐᓂᑦ ᐊᑭᓖᕙᑦᑐᑦ ᒫᓂ. ᐅᑉᐱᓇᖏᒻᒪᕆᑦᑐᓂᑦ ᐊᑭᑐᔪᖅ. ᐃᓱᒪᒋᓗᒍ 
ᐃᓂᓕᐅᕐᓂᕐᒥᑦ ᐅᖅᑯᐃᕕᒻᒥᑦ ᐅᕝᕙᓘᓐᓃᑦ ᐃᓂᑦᓴᒥᑦ ᐱᔨᑦᓯᕋᐅᑎᓄᑦ ᐅᕝᕙᓘᓐᓃᑦ ᐊᓯᖏᓐᓂᑦ ᐊᖏᕐᕋᑦᓴᓂᑦ 
ᑭᒃᑯᑐᐃᓐᓇᐃᑦ ᐃᓂᖃᑦᓯᐊᖃᑦᑕᓂᐊᕐᒪᑕ ᐱᕈᐃᕕᑦᓴᓂᑦ ᕿᑐᕐᖓᖏᓐᓂᑦ. ᑮᓇᐅᔭᐃᔭᐅᑎᑦᓴᖏᑦ ᑕᒪᒃᑯᒧᖓ 
ᐊᖏᔪᐊᓗᒃ. ᐊᒻᒪ ᐃᓱᒪᔪᖓ ᑕᒪᓐᓇ ᖃᐅᔨᒪᔭᐅᓗᐊᖏᒻᒪᑦ ᐅᕙᓂ.” ᐊᑕᐅᓯᖅ ᐊᖅᑯᑎᐅᔪᓐᓇᖅᑐᖅ 
ᐊᑲᕐᕆᔮᕈᑎᑦᓴᖏᓐᓂᑦ ᓄᓇᓕᓐᓂ ᐱᓕᕆᔾᔪᑎᑦᓴᓂᑦ ᐱᕈᐃᓇᓱᓐᓂᖅ ᐊᒻᒪ ᐊᑐᐃᓐᓇᐅᑎᑦᑎᓂᖅ ᐃᑲᔫᑎᑦᓴᓂᑦ 
ᐅᓇ ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ. 

ᐃᖅᑲᖅᑐᐃᕕᓕᕆᓂᕐᒥᑦ ᑮᓇᐅᔭᐃᔭᐅᑎᖃᒃᑲᓐᓂᕐᓂᖅ 

ᑕᐃᓐᓇᐅᓐᓂᕈᒪ ᑎᒍᒥᐊᖅᑎ ᑮᓇᐅᔭᓂᑦ ᐊᒻᒪ ᐃᓱᒪᕐᓴᕐᓯᐅᖅᑎᐅᓗᖓ ᓇᒧᖕᖔᓂᐊᕐᒪᖔᑕ 
ᑮᓇᐅᔭᐃᑦ ᐊᑐᑦᑕᐃᓕᒪᐅᑎᑦᓴᓄᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᓂᑦ, ᑮᓇᐅᔭᐃᑦ 
ᑐᓂᒐᔭᖏᑕᒃᑲ ᐃᖅᑲᖅᑐᐃᕕᓕᕆᔨᓄᑦ. ᑐᓂᒐᔭᖅᑕᒃᑲ ᑮᓇᐅᔭᐃᑦ ᐃᓕᓐᓂᐊᖅᑐᓕᕆᓂᕐᒧᑦ ᐊᒻᒪ 
ᐃᓪᓗᓕᕆᓂᕐᒧᑦ... ᐃᓗᓯᓕᕆᓂᖅ, ᐃᓱᒪᓕᕆᓂᖅ, ᖁᐊᕐᓵᕈᑎᐅᓯᒪᔪᓕᕆᓂᖅ, ᐊᒻᒪ 
ᐅᖃᖃᑕᐅᔪᓐᓇᖅᑐᓂᑦ ᐱᑕᖃᖅᑎᑦᑎᓂᖅ, ᑕᒪᒃᑯᐊᓕᒫᑦ ᑮᓇᐅᔭᓂᑦ ᐱᑎᒐᔭᖅᑕᒃᑲ 
ᐱᑎᑦᑎᓚᐅᖏᓂᕐᓂ ᐃᖅᑲᖅᑐᐃᕕᓕᕆᔾᔪᑎᓄᑦ.  

ᐃᖅᑲᖅᑐᐃᕕᓕᕆᔾᔪᑎᐅᔪᑦ ᐊᑭᑐᔪᐊᓘᒻᒪᑕ ᐱᓕᕆᐊᖑᑎᓪᓗᒋᑦ. 2018/2019-ᒥ, ᐊᐅᓚᑦᑎᔾᔪᑎᓄᑦ 
ᑮᓇᐅᔭᐃᔭᐅᑎᐅᓚᐅᖅᑐᑦ ᑲᓇᑕᒥᐅᓄᑦ ᐃᓐᓇᕐᓄᑦ ᐃᑲᔪᖅᑕᐅᕕᓐᓃᑦᑐᓄᐃᓐᓇᖅ ᑲᑎᑦᑐᒋᑦ 
ᐅᖓᑖᓅᖓᓚᐅᖅᑐᑦ $5 ᐱᓕᐊᓐ. ᐊᑭᖃᖅᐸᑦᑐᑦ $116,070-ᓂᑦ ᐃᓐᓇᕐᒥᑦ ᐱᕋᔭᓯᒪᔪᒥᑦ 
ᑎᒍᔭᐅᓯᒪᓂᐊᖅᑎᓪᓗᒍ ᐊᒻᒪ $94,535-ᓂᑦ ᓄᓇᓕᖃᕐᕕᓐᓂ ᓂᒋᕐᒥ/ᐅᑭᐅᖅᑕᖅᑐᒥ ᓄᓇᓕᖃᕐᕕᓐᓂ 
ᑎᒍᔭᐅᒪᔪᓄᑦ ᑕᐃᑲᓂ ᐊᕐᕌᒍᒥ.549 ᐊᑕᐅᑦᑎᒃᑯᑦ, ᓈᒻᒪᑦᑐᓂᑦ ᐊᒻᒪ ᖁᓚᕐᓇᖏᑦᑐᓂᑦ ᑮᓇᐅᔭᒃᑯᑦ 

ᐱᔾᔪᑎᖃᖅᐸᑦᑐᑦ ᐊᒥᓱᓂ ᐊᓯᖏᓐᓂᑦ ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᐊᑦᓴᓄᑦ. ᒐᕙᒪᒃᑯᑦ ᑲᓇᑕᒧᑦ 
ᓄᓇᖃᖅᑳᕐᓯᒪᔪᓄᑦ ᐃᖅᑲᖅᑐᐃᕕᓕᕆᓂᕐᒥᑦ ᐸᕐᓇᒍᑎᑦᓴᑦ ᑮᓇᐅᔭᖃᖅᑎᑦᑎᕙᒃᑲᓗᐊᕐᒪᑕ 197-ᓂᑦ 
ᓄᓇᓕᓐᓂ ᐱᓕᕆᐊᑦᓴᓕᐊᖑᓯᒪᔪᓄᑦ ᐱᔨᑦᓯᕋᐅᑕᐅᕙᑦᑐᓂᑦ 650-ᖑᓗᐊᓂᑦ ᓄᓇᓕᓐᓂᑦ,550 ᒐᐃᑉ ᐴᖢᕈᐊᐃᑦ 
(Boothroyd) ᐅᖃᓚᐅᖅᑐᖅ ᐊᒥᓱᐃᑦ ᑕᒪᒃᑯᓇᓂ ᐱᓕᕆᐊᑦᓴᓂ “ᐊᑐᕐᓯᒪᔪᑦ ᐱᒻᒪᕆᐅᔪᓂᑦ ᑮᓇᐅᔭᑎᒍᑦ 
ᓇᓗᓇᖅᑐᓂᑦ, ᐱᓕᕆᐊᖑᔪᒪᔪᑦ ᐃᓛᓐᓂᒃᑯᑦ ᐋᖅᑭᑦᑕᐅᓕᑕᐃᓐᓇᐸᒻᒪᑕ ᑕᖅᑭᖅ ᐊᑕᐅᓯᕐᒥᑦ ᐱᓕᕆᐊᑦᓴᐅᑉ 
ᑮᓇᐅᔭᖁᑎᖏᑦ ᓄᖑᓕᕋᐃᒻᒪᑕ.”551 ᐸᑐᕇᓴ ᕼᐃᐆᔅ (Hughes) ᐊᒻᒪ ᒥᐅᕆ-ᔭᐃᓐ ᒫᔅᒫᓐ (Mossman) 
ᐅᖃᕐᓯᒪᒻᒥᔫᒃ ᒪᒥᓴᐃᓂᒃᑯᑦ ᐃᖅᑲᖅᑐᐃᕕᓕᕆᓂᒃᑯᑦ ᐱᓕᕆᐊᑦᓴᐃᑦ “ᐱᒻᒪᕆᐅᔪᓂᑦ ᐃᑲᔫᑎᖃᕆᐊᖃᖅᑐᑦ 
ᐱᕙᓪᓕᐅᑎᓂᐊᕈᑎᒃ, ᐱᓗᐊᖅᑐᒥ ᐊᓯᐊᒍᑦ ᐱᓕᕆᔾᔪᑎᐅᓂᐊᕈᑎᒃ ᐃᖅᑲᖅᑐᐃᕕᓕᕆᓂᕐᒧᑦ.”552 ᐊᑕᐅᓯᖅ 
ᐸᕐᓇᒍᑎᑦᓴᐅᔪᖅ ᐱᓕᕆᔾᔪᑎᓕᐅᕐᓂᐊᕐᓗᓂ ᑕᒪᑦᓱᒧᖓ ᐊᑦᑐᐊᖏᓐᓂᐅᔪᒧᑦ ᐱᓗᐊᖅᑐᓄᑦ 
ᐊᑭᓕᐅᑎᐅᕙᑦᑐᓄᑦ ᑎᒍᔭᐅᕙᑦᑐᓄᑦ ᐊᒻᒪ ᐃᑲᔫᑎᖃᑦᑎᐊᐸᖏᑦᑐᓄᑦ ᓄᓇᓕᓐᓃᖔᕐᓯᒪᔪᓄᑦ 
ᐊᑐᖅᑕᐅᖔᕈᓐᓇᖅᑐᓄᑦ ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᐱᔾᔪᑎᓕᒃ.  

ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᐱᓕᕆᔾᔪᑎᐅᔪᖅ ᓴᖅᑭᖅᑕᐅᒋᐊᖓᕐᓂᑰᓪᓗᓂ 
ᒥᐊᓕᒐᐃᑦ ᓄᓇᓕᖃᕐᕕᖏᓐᓂ ᒪᑐᐃᖓᔪᑦ ᓱᓴᐃᔭᑎ ᐱᓕᕆᕝᕕᒻᒥ.553 ᓴᖅᑭᕐᓂᑯ ᐱᔾᔪᑎᐅᓗᑎᒃ ᑕᒪᒃᑮᓐᓄᑦ 
ᐱᓕᐅᒥᓚᐅᖅᑐᓄᑦ ᑎᒍᔭᐅᕙᑦᑐᓂᑦ ᒥᐊᓕᒐᕐᓂ ᐊᒻᒪ ᖃᐅᔨᓂᖅ ᑎᒍᔭᐅᒪᓂᕐᒧᑦ 
ᑮᓇᐅᔭᐃᔭᐅᑎᕐᔪᐊᕌᓘᓚᐅᕐᓂᖏᓐᓄᑦ ᐊᒻᒪ ᐱᓕᕆᔾᔪᑎᐅᓗᐊᕋᓂ ᐱᕋᔭᓐᓂᐅᑉ ᐊᑐᖅᑕᐅᖏᔾᔪᑎᖏᒍᑦ, 
ᑭᓯᐊᓂᓕ ᐱᓕᐅᒥᑎᑦᓯᓯᒪᓕᓚᐅᖅᑐᖅ ᑭᒃᑯᑐᐃᓐᓇᐃᑦ ᐊᑦᑕᓇᖅᑐᒦᖏᓐᓂᖏᓐᓂᑦ ᐃᓱᒪᓂᕐᒥᑦ ᐊᒻᒪ 
ᓱᕋᐃᔭᐃᓂᒃᑯᑦ ᓱᕋᑦᓯᒪᒌᖅᑐᓂᑦ ᓄᓇᓕᐅᔪᓂᑦ. ᑎᒍᔭᐅᒪᕙᑦᑐᑦ ᒥᐊᓕᒐᕐᓂ ᐃᓚᓯᒪᔪᑦ 200,000-ᓂᑦ 1972-ᒥ 
ᐅᖓᑖᓄᑦ 2 ᒥᓕᐊᓐ ᐱᒋᐊᓕᕋᑖᖅᑎᓪᓗᒋᑦ ᐊᕐᒎᐃᑦ 2000. ᒪᕐᕈᐃᖏᑦ ᐱᖓᓱᓂᑦ ᑎᒍᔭᐅᓯᒪᕙᑦᑐᓂᑦ 
ᐅᑎᖅᐸᓚᐅᖅᑐᑦ ᐊᓄᓪᓚᑦᓰᕕᓐᓄᑦ, ᐃᓚᖏᑦ ᐱᕋᔭᒃᑲᓐᓂᖅᐸᒐᑎᒃ ᑭᓯᐊᓂ ᒪᓕᒋᐊᓕᒻᒥᓂᒃ ᓱᕋᐃᕙᓚᐅᕐᒪᑕ 
ᐊᓂᑎᑕᐅᓯᒪᓂᖏᓐᓄᑦ ᒪᓕᒐᕐᓂᑦ (ᓲᕐᓗ, ᐅᐸᒋᐊᖃᖅᑐᑎᒃ ᐃᓂᓕᐅᖅᑕᐅᓯᒪᓪᓗᑎᒃ ᐅᐸᑉᐸᒐᑎᒃ, 
ᐊᓃᕆᐊᖃᕈᓐᓃᖅᑐᑎᒃ ᐅᓐᓄᒃᑯᑦ ᐊᓃᖅᐸᑦᑐᑦ). ᐱᒋᐊᓕᕋᑖᖏᓐᓂ ᐊᕐᕌᒍᐃ 2000, ᐊᓐᓄᓪᓚᑦᓰᕖᑦ 
ᐊᑭᓕᐅᑎᐅᕙᓕᓚᐅᖅᑐᑦ ᒥᐊᓕᒐᐃᑦ ᒐᕙᒪᒃᑯᖏᓐᓂᑦ $54 ᐱᓕᐊᓐ ᐊᕐᕌᒎᑕᒫᖅ. ᑮᓇᐅᔭᑭᑦᓴᐸᑦᑐᑦ ᐊᒻᒪ 
ᐱᐅᒋᔭᐅᖏᓂᕐᒥᑦ ᐅᕕᓂᖏᑦ ᐱᔾᔪᑎᐅᓗᑎᒃ ᑭᓪᓕᖏᓐᓅᖅᑕᐅᕙᑦᑐᑦ ᑭᒃᑯᑐᐃᓐᓇᐃᑦ ᐊᒥᓱᐊᓘᓚᐅᖅᑐᑦ  
ᒥᐊᓕᒐᐃᑦ ᐊᓐᓄᓪᓚᑦᓰᕕᖏᓐᓂ, ᐊᒻᒪ ᓄᓇᓕᖃᕐᕕᖏᑦ “ᐱᓪᓗᒋᑦ ᐱᑕᖃᖏᓐᓂᖏᑦ 
ᓴᖕᖏᓕᕙᓪᓕᐊᑎᑕᐅᓕᖅᑐᑎᒃ ᐊᒻᒪ ᐊᑦᓱᕉᓴᑦᑎᑕᐅᓕᖅᐸᑦᑐᑎᒃ ᐅᑎᕋᐃᒻᒪᑕ.”554  

ᒪᑐᐃᖓᔪᑦ ᓱᓴᐃᔭᑎ ᐱᓕᕆᕝᕕᒃ ᒪᑭᒪᑎᑕᐅᓯᒪᔪᖅ ᑐᕌᒐᕆᔭᖏᑦ ᐱᓕᕆᐊᖑᔪᒪᔪᓂᑦ ᐅᖃᐅᓯᖏᑦ ᐱᓪᓗᒋᑦ 
ᐃᑲᔪᖅᑕᐅᕕᓕᕆᔾᔪᑎᐅᔪᑦ ᐱᔾᔪᑎᖃᕐᒪᑕ “ᓇᓗᓇᐃᕐᓯᒪᒍᒪᓪᓗᑎᒃ ᐊᑦᑕᓇᖅᑐᒦᖏᓐᓂᖏᓐᓂᑦ ᐊᒻᒪ 
ᓴᐳᒻᒥᔭᐅᓂᖏᓐᓂᑦ ᑭᒃᑯᑐᐃᓐᓇᐃᑦ,” ᑐᕌᒐᕆᔭᐅᔪᑦ ᐱᓕᕆᔾᔪᑎᒍᑦ ᑐᕌᖓᒋᐊᓕᐅᒐᓗᐊᑦ ᓴᖏᑎᕆᓂᕐᒥᑦ 
ᓄᓇᓕᐅᔪᓂᑦ ᓇᓗᓇᐃᕐᓯᒪᖁᓪᓗᒋᑦ ᑭᒃᑯᑐᐃᓐᓇᐃᑦ ᐊᑦᑕᓇᖅᑐᒦᖏᓐᓂᖏᓐᓄᑦ.555 ᑐᕌᒐᕆᔭᐅᓚᐅᖅᑐᖅ 
ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ, ᑕᐃᒪᐃᒻᒪᑕ, ᐃᓚᖏᑦ ᑮᓇᐅᔭᐃᑦ 
ᐊᑐᖅᑕᐅᒍᒪᓪᓗᑎᒃ ᐊᓐᓄᓪᓚᑦᓰᕕᓐᓄᑦ “ᐱᕈᐃᒋᐊᕈᑎᐅᒃᑲᓐᓂᕐᓗᑎᒃ ᐃᖅᑲᓇᐃᔭᖅᑎᓕᕆᔨᓂᑦ ᐊᒻᒪ 
ᑕᖏᓕᓐᓂᑦ ᒪᑭᒪᑎᑦᓯᔾᔪᑎᑦᓴᓂᑦ ᐱᓕᕆᕝᕕᓐᓂᑦ – ᐃᓕᓐᓂᐊᕐᕖᑦ, ᐋᓐᓂᐊᕖᑦ, ᒥᕐᖑᐃᓯᕐᕖᑦ, ᐊᒻᒪ 
ᑭᒃᑯᑐᐃᓐᓇᕐᓄᑦ ᐅᐸᒐᐅᔪᑦ – ᐃᓪᓗᖃᕐᕕᓐᓂ ᖃᓂᒌᓂᑦ ᓱᕋᑦᑕᐅᓯᒪᔪᐊᖅᑐᓄᑦ ᐊᒥᓱᓄᑦ ᑎᒍᔭᐅᕙᑦᑐᓄᑦ.”556 
ᐃᓚᒋᔭᐅᔪᒻᒪᕆᐅᔪᖅ ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᓴᖑᑎᑦᑎᓂᖅ 
ᑭᐅᔪᓐᓇᖅᑐᓂᑦ ᐱᓕᕆᐊᖑᔪᑦ ᖃᓄᐃᒻᒪᑦ ᑕᐃᒪᐃᒻᒪᖔᑕ ᐊᒻᒪ ᐱᓕᕆᐊᖑᒋᐊᓖᑦ ᓄᓇᓕᓐᓄᑦ: 
“ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᕿᓂᖅᐸᑦᑐᑦ ᓄᓇᓕᓐᓃᖔᕐᓯᒪᔪᓂᑦ 
ᐋᖅᑭᒍᑎᑦᓴᖏᓐᓂᑦ ᓄᓇᓕᓐᓃᖔᕐᓯᒪᔪᑦ ᐊᑲᐅᖏᓕᐅᕈᑎᓄᑦ.”557 

ᐊᑕᐅᓯᖅ ᐊᑐᖅᑕᐅᓚᐅᕐᓯᒪᔪᖅ ᐆᑦᑑᑎᐅᔪᓐᓇᖅᑐᖅ ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ 
ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᐊᑐᖅᑕᐅᓚᐅᖅᑐᖅ ᐅᐊᕆᒑᓐᒥ 1990 ᐊᕐᕌᒍᐃᑦ ᐃᓱᐸᓗᖏᓐᓂ. ᒪᓕᒐᐃᑦ 
ᑲᔪᓯᑎᑕᐅᓚᐅᖅᑐᑦ ᑕᔅᓲᑦᔅ ᓄᓇᓕᐅᔪᖅ ᓴᖑᑎᑦᑎᔪᓐᓇᖁᓪᓗᒋᑦ ᐃᖅᑲᖅᑐᐃᕕᓕᕆᓂᒃᑯᑦ ᑮᓇᐅᔭᓂᑦ 

ᐱᔭᐅᓯᒪᔪᓂᑦ ᓄᓇᓕᓐᓃᑦᑐᓄᑦ ᖃᐅᔨᓴᐅᑎᓕᐅᕈᑎᐅᖁᓪᓗᒋᑦ ᒪᒃᑯᑦᑐᓂᑦ ᓄᓇᖃᕐᕕᐅᑉ 
ᐊᓄᓪᓚᑦᓰᕕᖏᓐᓅᕐᓂᐅᓴᑐᐃᓐᓇᖅᑐᓄᑦ (ᐊᑭᓕᐅᑎᐅᕙᓪᓗᑎᒃ $50,000 ᐊᑕᐅᓯᕐᒧᑦ ᐊᕐᕌᒎᑕᒫᖅ ᒪᒃᑯᑦᑐᒧ). 
ᓴᖑᑎᑕᐅᔪᑦ ᑮᓇᐅᔭᐃᑦ ᐱᔪᓐᓇᕈᑎᐅᓕᓚᐅᖅᑐᑦ ᓄᓇᓕᓐᓂᑦ ᐃᓪᓗᓂᑦ ᖃᓂᒌᓂᑦ ᐱᐅᓯᑎᒋᐊᕈᑎᐅᓗᑎᒃ 
ᐱᓕᕆᐊᑦᓴᒃᑯᑦ ᖃᐅᔨᓴᖅᑕᐅᒍᒪᓪᓗᑎᒃ ᒪᒃᑯᑦᑐᐃᑦ ᐊᒻᒪ ᑮᓇᐅᔭᐃᔭᐅᑎᐅᓗᑎᒃ ᐊᒥᐊᒃᑯᐃᑦ ᑮᓇᐅᔭᐃᑦ 
ᐱᑦᑕᐅᓕᒪᑎᑦᓯᔾᔪᑎᓄᑦ ᐱᓕᕆᐊᑦᓴᓄᑦ. “ᐊᕐᕌᒎᑉ ᐊᑕᐅᓯᐅᑉ ᐃᓗᐊᓂ, ᓄᓇᓕᓐᓂ ᐱᔨᑦᓯᕋᕐᓂᕐᒥᑦ 
ᐱᓕᕆᐊᑦᓴᖅ ᒥᑭᓪᓕᒋᐊᕈᑎᐅᓯᒪᔪᖅ ᒪᒃᑯᑦᑐᓂᑦ ᑎᒍᔭᐅᕙᑦᑐᓂᑦ ᓄᓇᓕᓐᓂ ᐱᓕᕆᕝᕕᓐᓄᑦ 72%-ᓂᑦ.”558  

ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᑎᒍᔭᐅᓯᒪᓕᖅᑐᑦ ᐱᓕᕆᔾᔪᑎᐅᓗᑎᒃ ᐊᓯᖏᓐᓂ 
ᓄᓇᓕᖃᕐᕕᓐᓂ. ᐋᔅᑐᕋᐃᓕᐊᒥ, ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᐱᓕᕆᐊᑦᓴᐃᑦ 
ᐱᒋᐊᖅᑎᑕᐅᓯᒪᔪᑦ ᐃᓱᒪᒋᔭᐅᓗᑎᒃ ᐊᒥᓱᐃᑦ ᑎᒍᔭᐅᕙᑦᑐᑦ ᓄᓇᖃᖅᑳᕐᓯᒪᔪᓂᑦ ᐊᒻᒪ ᑐᐊᕋᔅ ᓯᑐᕋᐃᑦ 
ᕿᑭᖅᑕᒥᐅᑕᐃᑦ.  

ᒪᕌᖑᑲ ᐃᖅᑲᖅᑐᐃᕕᓕᕆᓂᕐᒧᑦ ᑮᓇᐅᔭᐃᔭᐃᑲᓂᕐᓂᕐᒥᑦ ᐱᓕᕆᐊᑦᓴᖅ  

ᐳᐆᐊᒃ ᐊᖅᑯᑎᖃᑦᑎᐊᕋᓂ ᑕᐅᓐᖑᔪᖅ ᐃᓂᖃᖅᑐᖅ 800 ᑭᓛᒥᑕᓂᑦ ᐅᐊᖕᓇᖅᐸᓯᐊᓃᑦᑐᓂ ᓯᑦᓂ, ᓂᐅ 
ᓴᐅᖦ ᐅᐃᐅᓪᔅᒥ. 2,465-ᓂᑦ ᓄᓇᓕᐅᔪᓂᑦ ᐳᐆᐊᒃᒥ, 31% ᓇᓗᓇᐃᔭᐃᑎᖃᖅᐸᑦᑐᑦ ᓄᓇᖃᖅᑳᕐᓯᒪᔪᓂᑦ 
ᐊᒻᒪ ᑐᐊᕋᔅ ᓯᑐᕋᐃᑦ ᕿᑭᖅᑕᒥᐅᑕᐅᓂᕐᒥᓂᒃ. ᒫᕌᖑᑲ ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ 
ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᐱᓕᕆᐊᑦᓴᖅ ᓴᖅᑭᓚᐅᖅᑐᖅ 2016 ᐃᓱᒫᓘᑎᒋᔭᐅᓕᖅᑐᑎᒃ ᐃᓅᖃᑎᒌᓐᓂᒃᑯᑦ 
ᐊᑲᐅᖏᓕᐅᕈᑎᖃᖅᐸᑭᓪᓗᑎᒃ ᐊᑐᖅᑕᐅᕙᑦᑐᓂᑦ ᓄᓇᖃᖅᑳᕐᓯᒪᔪᓄᑦ ᐃᓚᒌᓄᑦ ᓄᓇᓕᓐᓂ ᐊᒻᒪ 
ᐱᕋᔭᓐᓂᐅᔪᑦ ᐱᓕᖅᐸᓪᓕᐊᑐᐃᓐᓇᖅᑐᑎᒃ. ᐃᓚᒋᓕᐅᑎᓯᒪᓪᓗᑎᒃ ᐊᑯᓂᐊᓗᒃ ᐃᖅᑲᓇᐃᔮᑦᓴᖃᖅᐸᖏᑦᑐᓄᑦ 
ᐊᒻᒪ ᐃᓕᓐᓂᐊᕐᓯᒪᑦᑎᐊᖏᑦᑐᓄᑦ, ᑕᐅᓐᖑᔪᖅ ᐊᒥᓲᓂᖅᐹᓂᑦ ᒪᒃᑯᑦᑐᖁᑎᖃᖅᐸᑦᑐᑦ ᐃᖅᑲᖅᑐᖅᑕᐅᕙᑦᑐᓂᑦ 
ᓂᐅ ᓴᐅᖦ ᐅᐃᐅᓪᔅᒥ.  

ᒫᕌᖑᑲ, ᑐᑭᖃᖅᑐᖅ “ᐸᖅᑭᐊᖃᕐᓂᖅ ᐊᓯᑦᑎᓐᓂᑦ” ᓐᒐᒻᐸ ᐅᖃᐅᓯᖏᑎᒍᑦ, “ᐱᓕᕆᔾᔪᑎᐅᔪᖅ 
ᓄᓇᖃᖅᑳᕐᓯᒪᔪᑦ ᐃᖕᒥᓂᒃ ᒐᕙᒪᓕᕆᔾᔪᑎᖏᓐᓂ ᐱᔪᓐᓇᐅᑎᑖᕈᑎᐅᕙᑦᑐᓂ ᓄᓇᓕᓐᓄᑦ ᐃᖕᒥᓂᒃ 
ᑐᑭᒧᐊᑦᑎᑦᑎᔪᓐᓇᕐᓂᖏᓐᓂᑦ ᑕᐃᒫᑦᓯᐊᕐᓯᒪᔪᓂᑦ ᑲᑎᑕᐅᓯᒪᔪᓂᑦ ᐊᒻᒪ ᖃᖓᒃᑯᑦ ᐱᔨᑦᓯᕋᐅᑕᐅᔪᑦ 
ᐊᑐᖅᑕᐅᒋᐊᖃᕐᓂᖏᓐᓂᑦ ᓄᓇᖃᖅᑳᕐᓯᒪᔪᓄᑦ ᓄᓇᓕᕐᒥᐅᑕᓄᑦ ᓇᖕᒥᓂᕆᔭᐅᔪᓂᑦ ᐊᒻᒪ 
ᓯᕗᓕᖅᑎᐅᔾᔪᑎᐅᔪᓂᑦ, ᐊᒥᓱᑦ ᐃᓂᖅᑎᕆᔾᔪᑎᓕᕆᓂᕐᒥᑦ ᐱᓕᕆᔨᐅᔪᑦ ᑲᑐᔾᔨᖃᑎᒌᑦᑐᑎᒃ ᐱᓕᕆᖃᑎᒌᑦᑐᑦ 
ᐊᑑᑎᓕᓐᓂᑦ ᒐᕙᒪᓕᕆᔨᓂᑦ ᐊᒻᒪ ᒐᕙᒪᓕᕆᔨᐅᖏᑦᑐᓄᑦ ᐱᔨᑦᓯᕋᖅᑎᓂᑦ.” ᓄᓇᓕᕐᒥᐅᑕᐃᑦ ᐱᓕᕆᔨᐅᔪᑦ 
ᐱᓕᕆᕙᑦᑐᑦ ᑲᑐᔾᔨᖃᑎᖃᖅᐸᑦᑐᑎᒃ ᐱᔨᑦᓯᕋᖅᑎᐅᔪᓂᑦ ᐱᑕᓕᓐᓂᑦ, ᐊᒻᒪ ᓄᓇᓕᕐᒥᐅᑕᐃᑦ 
ᓇᓗᓇᐃᔭᐃᕙᑦᑐᑎᒃ ᐸᕐᓇᒍᑎᑦᓴᐅᔪᓐᓇᖅᑐᓂᑦ ᒥᑭᓪᓕᑎᕆᓂᒃᑯᑦ ᐱᕋᔭᐅᑕᐅᕙᑦᑐᓂᑦ ᐱᐅᓯᐅᔪᓂᑦ ᐊᒻᒪ 
ᓄᓇᓕᐅᑉ ᐃᓗᐊ ᐊᑦᑕᓇᔾᔭᐃᕐᓯᒪᓂᕐᓴᐅᓕᖁᓪᓗᒍ. ᓄᓇᓕᓐᓂᑦ ᐱᔾᔪᑎᖃᐅᖅᑐᑦ ᐃᓗᓕᖃᐅᖅᑐᑦ 
ᐱᓕᕆᔾᔪᑎᒥᓂᕐᓂᒃ ᐱᔾᔪᑎᓕᓐᓂᑦ ᐃᖅᑲᖅᑐᐃᕕᓕᕆᓂᕐᒥᑦ ᐊᒻᒪ ᑮᓇᐅᔭᓕᕆᓂᕐᒥᑦ ᓇᓗᓇᐃᔭᐃᑎᓂᑦ 
ᐊᑐᖅᑕᐅᓚᐅᖅᑐᑦ ᓇᓗᓇᐃᔭᐃᑎᐅᓗᑎᒃ ᑐᕌᒐᕆᔭᐅᔪᑦᓴᓂᑦ ᒥᑭᓪᓕᒋᐊᖁᔭᐅᓗᑎᒃ ᓄᓇᖃᖅᑳᕐᓯᒪᔪᑦ 
ᒪᒃᑯᑦᑐᑦ ᐃᖅᑲᖅᑐᐃᕕᓕᐊᖅᐸᑦᑐᑦ. ᐱᒋᐊᖅᑎᑕᐅᓚᐅᖅᑐᑦ ᐱᖃᓯᐅᔾᔨᓯᒪᔪᑦ “ᐃᖅᑲᖅᑐᐃᕕᒻᒨᔾᔭᐃᒃᑯᑎᑦ” 
ᐱᔾᔪᑎᒋᓪᓗᒋᑦ ᓱᕋᐃᕙᑦᑐᑦ ᒪᓕᒐᕐᓂᑦ ᐱᔾᔪᑎᓕᓐᓂᑦ ᐊᓂᑎᑕᐅᑲᐃᓐᓇᓂᒃᑯᑦ ᐊᑭᓖᓪᓗᑎᒃ ᒪᓕᒋᐊᓕᓐᓂᑦ, 
ᐱᓕᕆᐊᖑᓯᒪᖏᑦᑐᓂᑦ ᑎᒍᔭᐅᔾᔪᑎᓂᑦ, ᐊᒻᒪ ᐃᓕᓐᓂᐊᕈᑎᓕᐅᕐᓂᕐᒥᑦ ᐊᖅᑯᒋᐅᕈᑎᑦᓴᓂᑦ ᒪᒃᑯᑦᑐᓄᑦ 
ᓄᓇᓕᕐᒥᐅᑕᓄᑦ.  

ᐊᑦᑐᐃᔾᔪᑎᓂᑦ ᖃᐅᔨᓴᓚᐅᖅᑐᑦ 2018-ᒥ ᖃᐅᔨᓚᐅᖅᑐᑦ ᐊᒥᓱᓂᑦ ᐱᐅᓯᑎᒋᐊᕈᑎᐅᓯᒪᔪᓂᑦ ᐱᔾᔪᑎᒋᓪᓗᒍ 
ᐱᓕᕆᐊᑦᓴᐅᓚᐅᖅᑐᖅ, ᐱᖃᓯᐅᔾᔭᐅᓗᑎᒃ: 23% ᐃᓚᖕᖓᐅᑕᐅᓗᑎᒃ ᐸᓖᓯᒃᑯᓐᓄᑦ ᐅᖃᐅᓯᐅᕙᑦᑐᑦ 
ᖃᓄᐃᓕᐅᕈᑎᐅᕙᑦᑐᓂᑦ ᐊᖏᕐᕋᓂ ᐱᑦᑎᐊᖏᔾᔪᑎᓂ; 38% ᐃᓚᖕᖓᐅᑕᐅᓗᑎᒃ ᒪᒃᑯᑦᑐᓂᑦ 
ᐃᖅᑲᖅᑐᕋᑦᓴᕈᖅᑎᑕᐅᕙᑦᑐᓂᑦ ᖁᑦᓯᓂᖅᐹᖏᓐᓂᑦ ᑕᓪᓕᒪᓂᑦ ᓇᓗᓇᐃᔭᐃᑎᐅᔪᓂᑦ; ᐊᒻᒪ 42% 

ᐃᓚᖕᖓᐅᑕᐅᓗᑎᒃ ᐅᓪᓗᓄᑦ ᐃᓐᓇᕐᓂ ᑎᒍᔭᐅᒪᕙᑦᑐᓂᑦ. ᑮᓇᐅᔭᓕᕆᓂᒃᑯᑦ ᐊᑦᑐᐃᔾᔪᑎᐅᔪᑦ ᑕᒪᒃᑯᓄᖓ 
ᐱᐅᓯᑎᒋᐊᕈᑎᓄᑦ ᓇᓚᐅᑦᑖᖅᑕᐅᓯᒪᓚᐅᖅᑐᑦ $3.1 ᒥᓕᐊᓂᑦ ᐊᑭᖃᕋᔭᕐᓂᖏᓐᓄᑦ 2017-ᒥ.559 

ᐋᔅᑐᕋᐃᓕᐊᒥ ᒪᓕᒐᓕᕆᓂᕐᒥᑦ ᐋᖅᑭᒋᐊᕆᓂᕐᒥᑦ ᑲᒥᓴᓐ ᐅᖃᐅᓯᖃᓚᐅᖅᑐᑦ ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ 
ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᐅᓂᒃᑳᓕᐊᖓᓂ, ᐊᖅᑯᑏᑦ ᐃᖅᑲᖅᑐᐃᕕᓕᕆᓂᕐᒧᑦ: ᖃᐅᔨᒋᐊᕐᓂᖅ 
ᑎᒍᔭᐅᕙᑦᑐᓂᑦ ᓄᓇᖃᖅᑳᕐᓯᒪᔪᓂᑦ ᐊᒻᒪ ᑐᐊᕋᔅ ᓯᑐᕋᐃᑦ ᕿᑭᖅᑕᒥᐅᑕᓂᑦ. ᑲᓇᑕᒥ ᐊᑐᖅᑕᐅᕙᑦᑐᑎᑐᑦ, 
ᓄᓇᖃᖅᑳᕐᓯᒪᔪᑦ ᐊᒥᓲᓗᐊᖅᐸᑦᑐᑦ ᐋᔅᑐᕋᐃᓕᐊᒥ ᐃᖅᑲᖅᑐᐃᕕᓕᕆᔾᔪᑎᖏᓐᓂ. ᓄᓇᖃᖅᑳᕐᓯᒪᔪᓂᑦ ᐊᒻᒪ 
ᑐᐊᕋᔅ ᓯᑐᕋᐃᑦ ᕿᑭᖅᑕᒥᐅᑕᐃᑦ ᐃᓐᓇᐃᑦ 2%-ᐳᓴᐅᒐᓗᐊᕐᒪᑕ ᑕᐅᕙᑦᓱᒪ ᐃᓄᖏᑕ, 27%-ᐳᓴᒦᑦᑐᑦ 
ᐋᔅᑐᕋᐃᓕᐊᑉ ᐊᓄᓪᓚᑦᓯᕕᖏᓐᓃᑦᑐᓂᑦ. 2016-ᒥ, ᓄᓇᖃᖅᑳᕐᓯᒪᔪᓂᑦ ᐊᒻᒪ ᑐᐊᕋᔅ ᓯᑐᕋᐃᑦ ᕿᑭᖅᑕᒥᐅᑕᐃᑦ 
12.5-ᕋᖅᑎᖅᑐᑎᒃ ᐊᓐᓄᓪᓚᑦᓯᕕᓐᓅᕈᓇᐅᕙᑦᑐᑦ ᓄᓇᖃᖅᑳᕐᓯᒪᔨᐅᖏᑦᑐᓂᑦ. ᐊᑲᐅᖏᓕᐅᕈᑎᐅᔪᖅ 
ᐱᓂᕐᓴᒻᒪᕆᐅᔪᖅ ᐊᕐᓇᓄᑦ: ᓄᓇᖃᖅᑳᕐᓯᒪᔪᓂᑦ ᐊᒻᒪ ᑐᐊᕋᔅ ᓯᑐᕋᐃᑦ ᕿᑭᖅᑕᒥᐅᑕᐃᑦ ᐊᕐᓇᐃᑦ 
21.2-ᕋᖅᑎᖅᑐᑎᒃ ᐊᓐᓄᓪᓚᑦᓯᕕᓐᓅᕈᓇᐅᕙᑦᑐᑦ ᓄᓇᖃᖅᑳᕐᓯᒪᔨᐅᖏᑦᑐᓂᑦ.560  

ᐋᔅᑐᕋᐃᓕᐊᒥ ᒪᓕᒐᓕᕆᓂᕐᒥᑦ ᐋᖅᑭᒋᐊᕆᓂᕐᒥᑦ ᑲᒥᓴᓐ ᐅᖃᕐᓯᒪᒻᒪᑕ, “ᑎᒍᓯᓯᒪᓂᖅ ᐊᑭᑐᔪᐊᓗᒃ.” 
ᐋᔅᑐᕋᐃᓕᐊᒥ, ᐊᕐᕌᒍᓕᒫᒧᑦ ᐊᑭᓕᖅᑕᐅᕙᑦᑐᑦ ᐊᑐᓂ ᑎᒍᔭᐅᒪᔪᒧᑦ ᐃᑲᔪᖅᑕᐅᕕᓕᕆᕕᓐᓂ 2015/16 
ᐃᒪᓐᓇᐅᓚᐅᖅᑐᑦ $103,295. ᑲᑎᑦᑐᒋᑦ ᐊᑭᓕᐅᑎᐅᓚᐅᖅᑐᑦ ᓄᓇᖃᖅᑳᕐᓯᒪᔪᓂᑦ ᐊᒻᒪ ᑐᐊᕋᔅ ᓯᑐᕋᐃᑦ 
ᕿᑭᖅᑕᒥᐅᑕᓄᑦ ᑎᒍᔭᐅᒪᔪᓄᑦ 2016-ᒥ ᓇᓚᐅᑦᑖᖅᑕᐅᓯᒪᓚᐅᖅᑐᑦ ᐊᒥᓲᓂᖃᕐᓂᖏᓐᓂᑦ $3.9 ᐱᓕᐊᓂᑦ. 
ᐊᓯᖏᑦ ᑮᓇᐅᔭᓕᕆᓂᒃᑯᑦ ᐊᑭᓕᐅᑎᐅᕙᑦᑐᑦ (ᐊᑭᓕᐅᑎᐅᕙᑦᑐᑦ ᐱᕋᔭᑕᐅᓯᒪᔪᓄᑦ, ᐊᓯᐅᔨᓂᕐᒧᑦ 
ᓴᖅᑭᕈᓐᓇᖅᑐᓂᑦ ᓱᓇᑐᐃᓐᓇᕐᓂᑦ, ᐊᓯᖏᒍᓪᓗ) ᐱᖃᓯᐅᔾᔭᐅᓯᒪᔪᑦ ᑕᐃᑯᖓ ᓈᓴᐅᑎᓄᑦ ᖁᕝᕙᐃᒋᐊᕆᔪᑦ 
$7.9 ᐱᓕᐊᓐᓄᑦ.561  

ᒪᓕᑦᑐᒋᑦ ᐋᔅᑐᕋᐃᓕᐊᒥ ᒪᓕᒐᓕᕆᓂᕐᒥᑦ ᐋᖅᑭᒋᐊᕆᓂᕐᒥᑦ ᑲᒥᓴᓐ, ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ 
ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᐃᑲᔫᑎᖃᕈᓐᓇᖅᑐᖅ ᓴᖑᒋᐊᕐᓂᕐᒥᑦ ᐃᓱᒪᒋᔭᐅᕙᓐᓂᖏᓐᓂᑦ ᑎᒍᔭᐅᒪᓂᐅᔪᖅ 
ᐊᑐᕋᑦᓴᑑᒋᐊᖓ. ᑭᓯᐊᓂᓕ, ᑎᒍᓯᓂᖅ ᑭᖑᓪᓕᖅᐹᖑᕙᓕᖅᑐᖅ ᐊᑐᖅᑕᐅᒋᐊᖃᓕᕐᓂᒃᑯᑦ. 
ᐱᓕᕆᐊᖑᕙᖏᓪᓗᑎᒃ ᐊᑲᐅᖏᓕᐅᕈᑎᐅᔪᑦ “ᐊᒻᒧᐊᑦᑐᓄᑦ” (ᐸᓖᓯᓕᕆᓂᖅ, ᐊᓄᓪᓚᑦᓰᕖᑦ), ᑐᕌᒐᕆᔭᐅᔪᑦ 
ᐱᓕᕆᖑᕙᓐᓂᖏᓐᓂᑦ “ᖁᒻᒧᐊᐸᓪᓕᐊᔪᓄᑦ” (ᐃᓚᒌᖑᔪᑦ ᐊᕕᑉᐸᓐᓂᖏᓐᓂᑦ, ᐊᔪᕐᓴᐸᓐᓂᖅ, 
ᐃᓱᒪᓕᕆᕙᓐᓂᖅ, ᓱᕐᕋᓇᖅᑐᓄᑦ ᐊᒻᒪ ᐃᒥᐊᓗᓐᓄᑦ ᓵᖓᕙᓐᓂᖅ). ᐅᓂᒃᑳᓕᐊᑉ ᐃᓗᐊᓂ, 
ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᐊᑐᖁᔨᔪᑦ ᐋᖅᑭᒋᐊᕈᑎᓂᑦ ᐊᒻᒪ ᐊᓯᖏᓐᓂᑦ 
ᖃᓄᐃᓕᐅᕈᑎᖃᕐᓂᖅ ᓯᓚᑖᓂ ᐃᖅᑲᖅᑐᐃᕕᓕᕆᓂᐅᑉ.  

ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᐃᓂᒋᔭᐅᔪᓃᓗᐊᕐᓯᒪᔪᑦ; “ᐱᓕᕆᖃᑕᐅᕙᑦᑐᑎᒃ 
ᓄᓇᓕᐅᔪᑦ ᐋᖅᑭᑦᓱᐃᓂᒃᑯᑦ ᓄᓇᓕᓐᓃᖔᕐᓯᒪᔪᓂᑦ ᐋᖅᑭᒍᑎᑦᓴᓂᑦ ᓇᓗᓇᐃᔭᐃᓂᕐᒥᑦ ᓄᓇᓕᓐᓂ 
ᖃᐅᔨᒋᐊᖅᑎᑦᑎᔨᐅᔪᑦ ᐃᖅᑲᖅᑐᐃᕕᓕᕆᔾᔪᑎᓂᑦ.”562 ᑕᕝᕘᓇᓕ, ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ 
ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᑐᑭᓕᐊᖃᑎᖃᖅᑐᖅ ᓄᓇᓕᓐᓂ ᐱᓕᕆᔾᔪᑎᓕᐊᖑᓯᒪᔪᒥᑦ ᐃᒫᒃ “ᓯᕗᓪᓕᕐᒥ, 
ᐱᓕᕆᖃᑎᖃᖅᐸᓐᓂᖅ ᑲᑐᔾᔨᖃᑎᒌᓐᓂᒃᑯᑦ ᓄᓇᓕᐅᔪᓂᑦ, ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ 
ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᐸᕐᓇᐅᑎᒋᓯᒪᔭᕐᒥᓂᒃ ᐊᑐᖅᑎᑦᓯᓇᓱᖏᓪᓗᑎᒃ, ᐊᒻᒪ ᐊᐃᑉᐸᖓ, ᐋᖅᑭᑦᓱᐃᓗᑎᒃ 
ᓈᒻᒪᓈᕐᓯᒪᔪᓂᑦ ᐸᕐᓇᒍᑎᑦᓴᓂᑦ ᐅᖃᐅᓯᐅᖁᓪᓗᒋᑦ ᐱᓪᓗᐊᑕᐅᔪᑦ ᑎᒍᔭᐅᔾᔪᑎᐅᕙᑦᑐᑦ ᓄᓇᓕᓐᓂ.”563 
ᒐᕙᒪᒃᑯᑦ ᐊᑑᑎᖃᕐᒥᔪᑦ ᑕᕝᕘᓇ ᐅᐸᓗᖓᐃᔭᐅᑎᒃᑯᑦ: “ᓄᓇᓕᓐᓂ ᑲᑐᔾᔨᑎᖃᑎᒌᓐᓂᐅᔪᖅ 
ᐱᒋᐊᖅᑎᑕᐅᕙᓪᓕᐊᔪᒥᑦ ᐱᒻᒪᕆᐅᒐᓗᐊᖅᑎᓪᓗᒍ, ᑲᔪᓯᑦᓯᐊᕐᓂᐅᔪᖅ ᑕᑎᒋᔭᖃᖅᐸᒻᒥᔪᑦ ᒐᕙᒪᓕᕆᔨᒃᑯᑦ 
ᐊᑐᕈᒪᓂᖏᓐᓂᑦ ᐃᑲᔪᕐᓱᐃᔾᔪᑎᒍᑦ ᐱᒋᐊᖅᑕᐅᓐᓂᕈᑎᒃ ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ 
ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᓇᓗᓇᐃᖅᑕᐅᓯᒪᔪᓂ ᐃᓂᒋᔭᐅᔪᓂ. ᐃᑲᔪᕐᓱᐃᔾᔪᑎᐅᔪᖅ ᐱᖃᓯᐅᔾᔨᒐᔭᖅᑐᖅ 
ᐱᖃᑕᐅᑎᑕᐅᓗᑎᒃ ᐱᓕᕆᔨᐅᖃᑎᒌᖑᔪᑦ ᐅᕝᕙᓘᓐᓃᑦ ᑐᑭᓕᐅᕆᔨᐅᔪᑦ ᑲᑎᒪᔨᕋᓛᖑᔪᓐᓇᖅᑐᑦ ᓄᓇᓕᓐᓂ 

ᐃᓂᒋᔭᐅᔪᓄᑦ, ᐊᐅᓚᑕᐅᕙᓪᓗᑎᒃ ᐱᓕᕆᔾᔪᑎᒥᓂᕐᓂᒃ ᐊᑐᐃᓐᓇᕈᐃᔾᔪᑏᑦ, ᐊᒻᒪ ᐃᑲᔪᖅᐸᓐᓂᐅᔪᖅ 
ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᐸᕐᓇᒍᑎᑦᓴᐅᔪᓂᑦ.”564  

ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᐊᔾᔨᐅᖏᑦᑐᒥᑦ ᐊᑑᑎᖃᑦᑎᐊᖅᑐᑦ 
ᓄᓇᖃᖅᑳᕐᓯᒪᔪᓄᑦ ᓄᓇᓕᐅᔪᓄᑦ ᐊᑦᑐᖅᑕᐅᓯᒪᔪᓕᓐᓂᑦ ᐊᑕᐊᑦᑎᒧᑦᓄᐊᑕᐅᓯᒪᓂᕐᒥᑦ ᐊᐅᓚᑕᐅᓕᖅᑐᑎᒃ. 
ᔨᐅᓪ ᒐᖦᕆ (Guthrie) ᐊᒻᒪ ᐱᓕᕆᖃᑎᖏᑦ ᐅᖃᓚᐅᖅᑐᑦ, “ᑕᒪᑦᓱᒪ ᐃᓗᐊᓂ ᐱᓕᕆᔾᔪᑎᐅᑉ, 
ᓄᓇᖃᖅᑳᕐᓯᒪᔪᒃᑯᑦ ᓴᖅᑮᔪᓐᓇᑐᐃᓐᓇᕆᐊᓖᑦ ᐱᓕᕆᔾᔪᑎᐅᔪᓂᑦ ᓄᓇᖃᖅᑳᕐᓯᒪᔪᒃᑯᑦ ᐱᓕᕆᐊᖑᔪᒪᔪᓂᑦ 
ᐊᒻᒪ ᐊᑐᖅᑕᐅᔾᔪᑎᑦᓴᖏᓐᓂᑦ ᓄᓇᖃᖅᑳᕐᓯᒪᔪᑦ ᐃᓕᖅᑯᓯᖏᓐᓂᑦ, ᐱᔪᓐᓇᐅᑎᖏᓐᓂᑦ ᐊᒻᒪ 
ᖃᐅᔨᒪᔭᖏᓐᓂᑦ.”565 ᓄᓇᖃᖅᑳᕐᓯᒪᔪᑦ ᐱᔪᓐᓇᐅᑎᑖᖅᑎᑕᐅᓯᒪᔪᑦ ᓄᓇᓕᓐᓃᖔᕐᓯᒪᔪᓂᑦ 
ᐱᓕᕆᔾᔪᑎᓕᐅᕈᓐᓇᓂᕐᒥᑦ ᐱᕋᔭᐅᑎᓂᑦ ᐱᔾᔪᑎᖃᕐᓗᑎᒃ, ᐊᒻᒪ ᒐᕙᒪᒃᑯᑦ ᐊᒻᒪ ᐱᔨᑦᓯᕋᖅᑎᐅᔪᑦ 
ᐱᓕᕆᐊᖃᖁᔭᐅᕙᑦᑐᑎᒃ ᐊᔾᔨᒋᖏᑕᖏᑎᒍᑦ ᓄᓇᖃᖅᑳᕐᓯᒪᔪᑦ ᓄᓇᓕᖏᓐᓂᑦ, “ᐱᓕᕆᔾᔪᓯᒍᑦ 
ᓄᓇᖃᖅᑳᕐᓯᒪᔪᓂᑦ ᑭᒃᑯᑐᐃᓐᓇᕐᓂᑦ ᕿᑎᖓᓃᑎᑕᐅᕙᑦᑐᑎᒃ ᓴᓇᔭᐅᓯᒪᔫᑉ ᐊᒻᒪ ᐱᒋᐊᖅᑎᑕᐅᓯᒪᓪᓗᑎᒃ 
ᐃᖅᑲᖅᑐᐃᕕᓕᕆᓂᕐᒨᖓᔪᓂᑦ ᐱᓕᕆᔾᔪᑎᓕᐅᒃᑲᓂᕐᓂᒃᑯᑦ ᐱᒋᐊᖅᑕᐅᓯᒪᔪᓂᑦ.”566  

ᖁᐊᕐᓵᕐᓂᖅ ᐊᒻᒪ ᒪᒥᓴᕐᓂᖅ 

ᐃᓱᒪᒋᓪᓚᕆᑦᑕᕋᓕ ᐃᓄᐃᑦ ᒪᒥᓴᒋᐊᕆᐊᖃᓕᕐᒪᑕ. ᐊᒻᒪ ᒪᒥᓴᕐᕕᖃᓚᐅᖅᑕᑐᖅ. ᐅᐱᓐᓇᕋᓂ 
ᖃᐅᔨᕙᑦᑐᖓ ᐃᓄᑦᑕᖃᖅᐸᑦ ᑕᑯᔭᕆᐊᓕᒻᒥᑦ ᐃᓱᒪᓕᕆᔨᒥᑦ, ᐃᓕᖅᑯᓯᒃᑯᑦ ᐊᔾᔨᒌᖏᔾᔪᑎᐅᔪᖅ 
ᐊᔾᔨᒌᖏᓯᐊᒻᒪᕆᑦᑐᑦ. ᐊᒻᒪ ᐃᓱᒪᔪᖓ ᒪᒥᓴᕐᕕᖃᕐᓂᕈᑦᑕ ᐊᐅᓚᑕᐅᔪᒥᑦ ᐃᓐᓇᑐᖃᕐᓄᑦ ᐅᕝᕙᓘᓐᓃᑦ 
ᑭᓇᒧᑦ ᖃᐅᔨᒪᔪᒥᑦ ᐃᓕᖅᑯᓯᖅᑎᓐᓂᒃ, ᐃᓱᒪᒋᔭᒃᑲ ᑭᒃᑯᑐᐃᓐᓇᐃᑦ ᒪᒥᓴᒍᒪᓂᖏᓐᓂᑦ. 

ᓄᓇᓕᓐᓅᖅᑲᖅᑕᐅᓂᕐᒥᑦ ᐱᓕᕆᔾᔪᑎᐅᓚᐅᖅᑐᑦ ᓲᕐᓗ ᑐᔪᕐᒥᕕᓖᑦ ᐃᓕᓐᓂᐊᕐᕖᑦ ᐊᒻᒪ ᓄᐊᑕᐅᓯᒪᓂᖅ 
ᓄᓇᓕᓐᓄᑦ ᐊᑕᐅᑦᓯᒧᑦ ᐊᐅᓚᔾᔭᐃᓯᒪᒻᒪᑕ ᐊᖏᔪᒻᒪᕆᓐᓂᑦ ᖁᐊᕐᓵᕈᑎᐅᓯᒪᔪᓂᑦ ᐃᓅᓯᖏᒍᑦ ᐃᓄᐃᑦ, 
ᐃᓅᓯᖏᓐᓂᑦ ᐸᕝᕕᓴᐃᓯᒪᔪᓂᑦ ᐊᒻᒪ ᐋᖅᑭᑦᓱᐃᓯᒪᔪᓂᑦ ᐊᐃᑉᐸᕇᒍᓯᖏᒍᑦ ᐃᓄᐃᑦ ᐊᖑᑏᑦ ᐊᒻᒪ ᐊᕐᓇᐃᑦ, 
ᐊᒻᒪ ᐊᖏᔪᖅᑳᕇᓐᓂᑦ ᕿᑐᕐᖓᕇᓐᓂᑦ, ᕿᒪᐃᓯᒪᓗᑎᒃ ᑭᖑᕚᕇᓐᓄᑦ ᖁᕕᐊᓇᖏᑦᑐᓂᑦ ᐊᑐᕐᓂᕐᒥᑦ, 
ᐋᓐᓂᖅᑐᐃᓂᕐᒥᑦ, ᐊᒻᒪ ᐊᓯᖏᓐᓂᑦ ᓱᕋᐃᔾᔪᑎᐅᓯᒪᔪᓂᑦ ᐊᑦᑐᐃᔾᔪᑎᓂᑦ. ᑕᐃᓐᓇ ᓄᐊᑕᐅᓯᒪᓂᕐᒥᑦ 
ᐊᑕᐅᑦᓯᒧᑦ ᓄᓇᓕᒻᒧᑦ ᖁᐊᕐᓵᕈᑎᐅᓯᒪᔪᑦ ᓱᓕ ᐊᑐᖅᑕᐅᔪᑦ: ᐱᔾᔪᑎᐅᓯᒪᔪᑦ ᐊᒻᒪ ᓴᖅᑭᕈᑎᐅᕙᑦᑐᑦ 
ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᐸᖏᓂᕐᒥᑦ. 

ᐊᓯᔾᔩᓂᖅ ᑕᐃᒪᐃᓐᓂᖓ ᐱᔾᔪᑎᒋᓪᓗᒍ ᐅᖃᐅᓯᐅᒋᐊᖃᓪᓚᕆᑦᑐᑦ ᖁᐊᕐᓵᕈᑎᐅᓯᒪᔪᑦ ᓄᐊᑕᐅᓯᒪᓂᕐᒥᑦ 
ᐊᑕᐅᑦᑎᒧᑦ ᓄᓇᓕᒻᒧᑦ ᐊᑐᖅᑕᐅᕙᓐᓂᖏᓐᓂᑦ. ᐊᑕᐅᓯᖅ ᐱᓕᕆᔨᐅᔪᖅ ᐅᖃᓚᐅᖅᑐᖅ, ᑐᑭᖃᑦᑎᐊᖅᑐᒃᑯᑦ 
ᐊᓯᔾᔨᔮᖏᑦᑐᑦ ᐃᓅᓯᖏᓐᓂ ᐃᓄᐃᑦ “ᑭᓯᐊᓂ ᐋᖅᑭᓐᓂᕈᑦᑎᒍ ᖁᐊᕐᓵᕈᑎᐅᓯᒪᔪᑦ ᐅᕝᕙᓘᓐᓃᑦ 
ᐃᑲᔪᕈᓐᓇᕈᑦᑎᒍ ᑭᒃᑯᑐᐃᓐᓇᐃᑦ ᐅᔾᔨᕈᓱᓕᖁᓗᒋᑦ ᑭᖑᕚᕇᒃᑯᑦ ᖁᐊᕐᓵᕈᑎᐅᔪᓂᑦ, ᖃᓄᐃᒻᒪᑦ ᐃᓅᓯᖏᑦ 
ᑕᐃᒪᐃᑦᑑᑕᕐᒪᖔᑕ, ᖃᓄᐃᒻᒪᑦ ᐊᖏᔪᖅᑳᖏᑕ ᐃᓅᓯᕆᓚᐅᖅᑕᖏᑦ ᑕᐃᒪᐃᑦᑑᓚᐅᕐᒪᖔᑕ ᐊᒻᒪ ᖃᓄᖅ 
ᐊᑦᑐᐃᓯᒪᒻᒪᖔᑕ, ᑕᒪᒃᑯᐊᓕᒫᑦ, ᐅᔾᔨᕆᔭᐅᓕᕈᑎᒃ ᑕᒪᒃᑯᐊ ᐊᒻᒪ ᐃᑲᔫᑎᑦᓴᕆᔭᖏᑦ ᑕᒪᒃᑯᓄᖓ ᐊᒻᒪ 
ᑭᒃᑯᑐᐃᓐᓇᐃᑦ ᖃᐅᔨᒪᓕᕐᓗᑎᒃ ᐃᑲᔪᖅᑕᐅᔪᓐᓇᓂᕐᒥᓂᒃ ᐃᑲᔪᖅᑕᐅᔪᒪᓕᕈᑎᒃ.” 
ᐃᖅᑲᖅᑐᐃᕕᓕᕆᔾᔪᑎᐅᔪᖅ, ᑭᓯᐊᓂᓕ, ᒪᒥᓴᕐᕕᐅᖏᑦᑐᖅ. ᐊᑕᐅᓯᖅ ᑕᑯᔭᐅᖅᑳᐸᑦᑐᖅ ᐱᓕᕆᔨ 
ᐅᖃᓚᐅᖅᑐᖅ,  

ᐃᖅᑲᖅᑐᐃᕕᓕᕆᓂᐅᔪᖅ ᐅᖃᐅᓯᕆᓇᓱᒋᐊᖃᖏᑕᕗᑦ ᒪᒥᓴᐅᑎᐅᒋᐊᖓ. 
ᒪᒥᓴᐃᔾᔪᑎᐅᓂᐊᓚᐅᕐᓯᒪᖏᑦᑐᖅ. ᐊᒻᒪ ᐃᑉᐱᒋᔾᔮᖏᑕᐃᖅ ᒪᒥᓴᐅᑎᒋᓐᓂᕆᐊᖓ ᐅᕝᕙᓘᓐᓃᑦ 
ᓴᐃᒻᒪᐅᑎᒋᒋᐊᖓ. ᐃᓱᒪᒋᔭᕋᓕ ᑕᒪᓐᓇ ᑕᒻᒪᐅᑕᐅᓯᒪᒋᐊᖓ ᐅᕝᕙᓘᓐᓃᑦ ᐅᑉᐱᕆᔭᐅᒋᐊᖓ 
ᐃᒪᐃᑦᑐᐸᓘᓗᓂ, “ᐄᓛᒃ, ᑕᒪᓐᓇ ᐊᑐᕈᕕᐅᒃ ᐅᐸᓗᖓᐃᔭᐅᑎ ᐊᒻᒪ ᐊᓂᕕᒋᒍᕕᐅᒃ ᐃᓱᐊᒍᑦ 
ᐃᑉᐱᒍᓱᓐᓂᐊᖅᑐᑎᑦ ᐃᒫᒃ –” ᐃᑉᐱᓐᓂᐊᔾᔮᖏᑦᑐᑎᑦ ᒪᒥᓴᕐᓯᒪᓂᕐᒥᑦ. ᑕᒪᓐᓇ 

ᐃᑉᐱᓐᓂᐊᔾᔮᖏᓯᐊᖅᑕᐃᑦ, ᖃᓄᐃᓕᑦᓯᔾᔪᑎᐅᔪᖅ ᖃᓄᐃᑦᑑᒐᓗᐊᖅᐸᑦ. ᖃᖓᑐᐃᓐᓇᑦᑎᐊᖅ, 
ᐃᓱᒪᒋᔭᒃᑯᑦ, ᑐᓴᓚᐅᕐᓯᒪᖏᑦᑐᖓ ᐱᔨᑦᓯᕋᐅᑕᐅᔪᒥᑦ ᐃᒪᐃᓕᔪᒥᑦ, “ᐄᓛᖕ, ᑕᐃᒪᓕ ᒪᒥᑉᐳᖓ. 
ᑕᒪᓐᓇ ᐱᐅᔪᖅ. ᑲᔪᓯᔪᓐᓇᕐᓯᔪᖓ ᒫᖕᖓᑦ, ᑕᒪᓐᓇ ᖃᐅᔨᒪᓕᕐᓗᒍ.” ᑕᒪᓐᓇ ᐱᑕᖃᖅᐸᖏᑦᑐᖅ 
ᑕᐃᒪᐃᓕᐅᖅᑐᖃᖅᐸᖏᑦᑐᖅ.  

ᒪᒥᒪᐅᑏᑦ ᐊᒻᒪᓗᑭᑖᑦ 

ᐊᑕᐅᓯᖅ ᐊᖅᑯᑎᑦᓴᖅ ᐅᖃᐅᓯᐅᓂᐊᕐᓗᓂ ᖁᐊᕐᓵᕈᑎᐅᓯᒪᔪᖅ ᐱᓯᒪᔪᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ 
ᐱᑦᑎᐊᐸᖏᓂᕐᒥᑦ ᒪᒥᓴᐅᑎᓂᑦ ᐊᒻᒪᓗᑭᑖᑦ. ᕼᐋᓗ ᐅᐊᑐᕐ ᓄᓇᖃᖅᑳᕐᓯᒪᔪᓄᑦ ᐊᑐᖅᑕᐅᓯᒪᔪᖅ 
ᐱᒻᒪᕆᐅᓗᓂ ᐅᑦᑑᑎᑦᑎᐊᕙᐅᔪᖅ ᑲᔪᓯᔾᔪᑎᐅᔪᓐᓇᕐᓂᖏᓐᓂᑦ ᒪᒥᓴᐅᑏᑦ ᐊᒻᒪᓗᑭᑖᑦ. 

ᕼᐋᓗ ᐅᐊᑐᕐ ᐃᓘᓐᓇᖏᓐᓂᑦ ᐊᒻᒪᓗᑭᑖᒃᑯᑦ ᒪᒥᓴᐃᓂᕐᒥᑦ ᐱᓕᕆᐊᑦᓴᖅ ᓄᓇᓕᓐᓃᖔᕐᓯᒪᓪᓗᓂ 
ᐃᖅᑲᖅᑐᐃᔾᔪᓯᐅᔪᖅ ᐱᒋᐊᕐᓯᒪᓪᓗᓂ ᓄᓇᓕᓐᓂᑦ ᖃᓄᖅᑑᕈᑎᐅᓇᓱᐊᖅᑐᓂ “ᐊᔾᔨᒋᓇᓂᐅᒃ 
“ᓯᓚᑖᓃᖔᖅᑐᑦ ᐱᓕᕆᐊᑦᓴᖅ” ᐋᖅᑭᑦᑕᐅᓯᒪᔪᖅ ᓯᓚᑖᓂᕐᒥᐅᑕᓄᑦ ᐱᓕᕆᔨᓄᑦ.”567 ᐱᓕᕆᐊᑦᓴᖅ 
ᓴᖅᑭᓚᐅᕐᓯᒪᔪᖅ ᐱᒋᐊᕋᑖᖏᓐᓂ ᐊᕐᕌᒎᐃᑦ 1980 ᖃᐅᔨᒪᔭᐅᓕᕋᒥᒃ ᖃᓄᑎᒋ ᐊᑐᖅᑕᐅᕙᓐᓂᖏᓐᓂᑦ 
ᓄᓕᐊᕐᓂᒃᑯᑦ ᐱᑦᑎᐊᖏᔾᔪᑎᓂᑦ ᕼᐋᓗ ᐅᐊᑐᕐ ᓄᓇᖃᖅᑳᕐᓯᒪᔪᓂ, ᓄᓇᓕᐅᔪᖅ ᐃᓄᖃᖅᑐᖅ ᑐᖔᓃᑦᑐᓂᑦ 
1,000 ᓄᓇᓕᕐᒥᐅᑕᓂᑦ ᒫᓇᑑᐸᐅᑉ ᓄᓇᓕᖃᕐᕕᖓᓂ ᑲᓇᖕᓇᕐᒥ ᓯᔾᔭᖓᓂᕐᒥᐅᑕᐃᑦ ᑕᓯᖅ ᐅᐃᓂᐸᐃᒡ. 
ᐃᓱᒪᒋᔭᐅᓚᐅᖅᑐᑦ ᐊᒥᓲᓂᕐᓴᐃᑦ ᓄᓇᓕᕐᒥᐅᑕᐃᑦ ᐱᕋᔭᑕᐅᓯᒪᓂᖏᓐᓂᑦ ᓄᓕᐊᕐᓂᒃᑯᑦ 
ᐱᑦᑎᐊᖅᑕᐅᖏᓂᕐᒥᑦ, ᐊᒻᒪ ᐊᒥᓱᐊᓗᐃᑦ ᓄᓇᓕᕐᒥᐅᑕᐃᑦ (ᐱᖃᑕᐅᓗᑎᒃ ᐃᓚᒋᔭᐅᔪᑦ) ᐱᕋᔭᐃᓯᒪᓪᓗᑎᒃ. 
ᓱᓕᔪᕆᔭᖃᑦᑎᐊᕋᑎᒃ ᐃᖅᑲᖅᑐᐃᕕᓕᕆᔾᔪᑎᐅᔪᑦ ᓄᖅᑲᑎᑦᑎᒍᓐᓇᕐᓂᖏᓐᓂᑦ ᐊᑐᖅᑕᐅᓕᖅᑭᑦᑖᔪᓂᑦ 
ᐱᑦᑎᐊᖏᔾᔪᑎᓂᑦ (ᐱᑦᑎᐊᐸᖏᑦᑐᑦ ᖃᓄᐃᓕᔭᐅᓯᒪᔪᑦ ᐅᑎᖅᑎᑕᐅᑐᐃᓐᓇᐸᑦᑐᑎᒃ ᓄᓇᓕᖏᓐᓄᑦ ᐊᒻᒪ 
ᐱᑦᑎᐊᖏᒃᑲᓐᓂᓕᖅᐸᑦᑐᑎᒃ), ᐃᓄᓕᕆᔨᐅᔪᑦ ᑲᑎᒪᖃᑎᒌᓕᓚᐅᕐᓯᒪᔪᑦ ᐅᖃᐅᓯᖃᕈᒪᓪᓗᑎᒃ ᐊᖅᑯᑎᑦᓴᒥᑦ 
ᓯᕗᒧᑦ, ᐊᒻᒪ ᑲᑎᒪᖃᑎᒌᖃᑦᑕᐸᓪᓕᐊᓕᕋᒥᒃ ᐱᖃᓯᐅᔾᔭᐅᕙᓕᓚᐅᖅᑐᑦ ᐃᓐᓇᑐᖃᐃᑦ, ᐊᖏᔪᖅᑲᐅᑏᑦ 
ᓄᓇᓕᓐᓄᑦ, ᐊᒻᒪ ᐊᓯᖏᑦ ᓄᓇᓕᕐᒥᐅᑕᐃᑦ. 

ᑕᒪᒃᑯᓅᓇ ᑲᑎᒪᕙᓐᓂᒃᑯᑦ, ᐱᓕᕆᔾᔪᑎᓕᐅᓕᓚᐅᖅᑐᑦ ᑎᒍᓯᕙᑦᑐᑎᒃ ᐃᓗᓕᖏᓐᓂᑦ ᐃᓕᖅᑯᓯᖏᒍᑦ 
ᓄᓇᖃᖅᑳᕐᓯᒪᔪᑦ ᒪᒥᓴᐅᑎᖏᓐᓂᑦ. ᕼᐋᓗ ᐅᐊᑐᕐ ᐱᓕᕆᐊᑦᓴᖅ ᐊᓂᔅᓯᓈᐱ ᓄᓇᖃᖅᑳᕐᓯᒪᔪᑦ, ᐊᒻᒪ 
ᐱᓕᕆᔾᔪᑎᐅᔪᖅ ᐊᑐᓕᕐᓯᒪᔪᑦ ᐊᓂᔅᓯᓈᐱ ᐃᓕᖅᑯᓯᖏᓐᓂᑦ ᐊᒻᒪ ᐃᓕᓴᐃᔾᔪᓯᖏᓐᓂᑦ. ᕉᐳᕐᑦ ᕌᔅ (Ross) 
ᐅᖃᓚᐅᖅᑐᖅ: 

ᕼᐋᓗ ᐅᐊᑐᕐᒥ ᐊᑐᖅᐸᑦᑐᑦ ᐊᒥᓱᓂᑦ ᐃᓕᖅᑯᓯᕐᒨᖓᔪᓂᑦ ᐅᐸᓗᖓᐃᔭᐅᑎᓂᑦ ᐊᒻᒪ 
ᐃᓕᓴᐃᔾᔪᓯᕐᓂᒃ, ᐱᖃᓯᐅᔾᔭᐅᓗᓂ ᐅᖃᕈᓐᓇᖅᑐᖅ ᓱᓗ ᑲᑎᖕᖓᓪᓗᑎᒃ ᐅᖃᖃᑎᒌᑦᑎᓪᓗᒋᑦ, 
ᑎᓴᒪᐃᑦ ᑐᕌᒐᐃᑦ ᒪᒥᓴᐃᔨᒥ ᐊᑦᓴᓗᐊᒥ, ᐃᓱᒪᒃᑯᑦ-ᑎᒥᒃᑯᑦ-ᐃᑉᐱᓐᓂᐊᓂᒃᑯᑦ-ᑕᕐᓂᒃᑯᑦ ᐃᓗᓕᖏᒍᑦ 
ᑭᒃᑯᑐᐃᓐᓇᐃᑦ, ᐊᒻᒪ ᓇᓪᓕᐅᓂᕐᓯᐅᕈᑎᓂ ᓲᕐᓗ ᐊᑐᖅᑕᐅᕙᑦᑐᓂᑦ ᐊᐅᒃᑲᓐᓂᖓᓇᖅᑐᒥ ᖃᒻᒪᒥ 
ᐅᕝᕙᓘᓐᓃᑦ ᑕᑯᔾᔭᖕᖒᖅᑐᑎᒃ ᓇᒧᖕᖓᕐᓂᕆᕙᑦᑕᖏᓐᓂᑦ. ᑕᑯᑦᓴᐅᑎᑦᑎᕙᒻᒥᔪᑦ ᐊᔪᐃᓐᓇᐅᑎᒥᓂᒃ 
ᐃᑲᔪᕐᓱᐃᔾᔪᑎᒥᓂᒃ ᐃᓕᖅᑯᓯᒍᑦ ᐃᓕᓴᐃᔾᔪᑎᓂᑦ ᐊᑐᖁᔨᕙᑦᑐᑎᒃ ᒪᒥᓴᕐᓂᕐᒥᑦ 
ᖃᓄᐃᓕᔭᐅᖏᓪᓗᑎᒃ, ᐊᒻᒪ ᐱᖃᑕᐅᕙᓪᓗᑎᒃ ᐃᓘᓐᓇᑎᒃ ᐊᑦᑐᖅᑕᐅᓯᒪᔪᑦ ᖃᓄᐃᓕᐅᕈᑎᐅᓯᒪᔪᒧᑦ, 
ᐱᕋᔭᑕᐅᓯᒪᒐᓗᐊᖅᐸᑦ, ᐱᕋᔭᐃᓯᒪᒐᓗᐊᖅᐸᑦ, ᐃᓚᒋᔭᐅᒐᓗᐊᖅᐸᑦ ᐅᕝᕙᓘᓐᓃᑦ 
ᐱᖃᓐᓂᕆᔭᐅᒐᓗᐊᖅᐸᑦ. ᑕᑯᓐᓇᐸᑦᑐᑦ ᐱᓕᕆᖏᓐᓂᑦ ᓄᓇᓕᒻᒥᑦ ᐱᕈᐃᓴᐃᔨᐅᓗᒍ, ᐊᒻᒪ 
ᐱᖃᑕᐅᑎᑦᑎᓇᓱᐊᖅᐸᑦᑐᑎᒃ ᓄᓇᓕᕐᒥᐅᑕᓂᑦ ᐊᒥᓲᑎᒐᓱᐊᖅᑐᒋᑦ ᐊᔪᕐᓇᖏᓐᓂᖓᒍᑦ. ᒪᓕᑦᑐᑎᒃ 
ᐅᖃᐅᓯᐅᓯᒪᔪᓂᑦ ᐃᓗᐊᓄᑦ ᐋᖅᑭᑦᓱᐃᓂᕐᒥᑦ, ᖃᐅᔨᒪᔪᑦ ᐊᑕᐅᓯᐅᒐᓗᐊᖅ ᖃᓄᐃᓕᐅᕈᑎ 
ᐊᑦᑐᐊᕙᒻᒪᑦ – ᐊᒻᒪ ᐊᑦᑐᐃᔪᓐᓇᕐᒪᑦ – ᐊᒥᓱᐊᓗᓐᓂᑦ ᑭᒃᑯᑐᐃᓐᓇᕐᓂᑦ, ᐊᒻᒪ 
ᐊᐃᑉᐸᕇᒍᓯᓕᒫᖏᓐᓂᑦ. ᑕᖏᖃᑦᑎᐊᖅᑐᒥᑦ ᒪᒥᓴᕐᓂᕐᒧᑦ ᐅᐸᓗᖓᐃᔭᐅᑎᐅᔪᖅ ᑕᐃᒫᑦᑕᐅᖅ 
ᐱᔭᕆᐊᓕᒃ.568  

ᒪᒥᓴᕐᓂᐅᔪᖅ ᐊᑐᖅᑕᐅᓕᖅᑐᖅ ᐱᖃᓯᐅᔾᔨᓯᒪᔪᖅ ᐱᓕᕆᔾᔪᑎᐅᓚᐅᖅᑐᓂᑦ ᐅᖃᐅᓯᖃᖅᑐᖃᓚᐅᖅᑎᓪᓗᒍ 
ᓄᓕᐊᕐᓂᒃᑯᑦ ᐱᑦᑎᐊᖅᑕᐅᖏᔾᔪᑎᒥᑦ:  

• ᐊᑦᑕᓇᖅᑐᒦᒍᓐᓃᕐᓗᓂ ᐱᕋᔭᑕᐅᓯᒪᔪᖅ;  
• ᐱᕋᔭᐃᓯᒪᔪᖅ ᓵᑕᐅᓗᓂ;  
• ᐃᑲᔪᕐᓱᖅᑕᐅᓗᓂ ᐊᐃᑉᐸᕆᔭᐅᔪᖅ ᐅᕝᕙᓘᓐᓃᑦ ᐊᖏᔪᖅᑳᕆᔭᐅᔪᖅ ᐱᕋᔭᐃᓯᒪᔪᒧᑦ;  
• ᐃᑲᔪᕐᓱᖅᑕᐅᕙᓪᓗᑎᒃ ᐃᓚᒋᔭᐅᔪᑦ ᐊᑦᑐᖅᑕᐅᓯᒪᔪᑦ;  
• ᑲᑎᒪᓗᑎᒃ ᖃᐅᔨᓴᖅᑏᑦ ᐱᓕᕆᔩᑦ ᐊᒻᒪ ᐸᓖᓯᒃᑯᑦ;  
• ᐊᒻᒪᓗᑭᑖᒃᑯᑦ ᒪᒥᓴᖃᑕᐅᕙᓪᓗᓂ ᐱᕋᔭᐃᓯᒪᔪᖅ;  
• ᐊᒻᒪᓗᑭᑖᒃᑯᑦ ᒪᒥᓴᖃᑕᐅᕙᓪᓗᑎᒃ ᐱᕋᔭᑕᐅᓯᒪᔪᖅ ᐊᒻᒪ ᐱᕋᔭᐃᓯᒪᔪᖅ;  
• ᐅᐸᓗᖓᐃᔭᖅᑕᐅᕙᓪᓗᑎᒃ ᐱᕋᔭᑕᐅᓯᒪᔫᑉ ᐃᓚᒋᔭᖏᑦ ᖃᓄᐃᓕᑦᓯᔾᔪᑎᒧᑦ ᐊᒻᒪᓗᑭᑖᒧᑦ;  
• ᐅᐸᓗᖓᐃᔭᖅᑕᐅᕙᓪᓗᑎᒃ ᐱᕋᔭᐃᓯᒪᔫᑉ ᐃᓚᒋᔭᖏᑦ ᖃᓄᐃᓕᑦᓯᔾᔪᑎᒧᑦ ᐊᒻᒪᓗᑭᑖᒧᑦ;  
• ᐊᔾᔨᐅᖏᑦᑐᒥᑦ ᑲᑎᒪᖃᑎᒌᓪᓗᑎᒃ ᖃᓄᐃᓕᑦᓯᔾᔪᑎᒧᑦ ᐊᒻᒪᓗᑭᑖᒧᑦ;  
• ᖃᓄᐃᓕᑦᓯᔾᔪᑎᐅᔪᒥᑦ ᕿᒥᕐᕈᐊᕐᓂᖅ; 
•  ᓴᓗᒻᒪᓴᕐᓂᕐᒥᑦ ᖃᓄᐃᒍᑎᐅᔪᓂᑦ ᓇᓪᓕᐅᓂᕐᓯᐅᕈᑎᖃᕐᓂᖅ569  

ᑖᓐᓇ ᐊᒻᒪᓗᑭᑖᖅ, ᒪᓕᑦᑐᒋᑦ ᐱᖅᑯᓯᒃᑯᑦ ᐊᓂᔅᓯᓈᐱ ᐃᓕᖅᑯᓯᖏᒍᑦ, “ᐃᔾᔪᓇᐃᑦᑐᖅ ᐃᓘᓐᓇᑎᒃ 
ᐊᔾᔨᒌᖏᓐᓇᐅᓗᑎᒃ.”570 ᐱᕋᔭᐃᕙᑦᑐᑦ ᐃᑉᐱᒍᓱᑦᑎᐅᓂᕋᖅᑐᑦ ᐊᒻᒪ ᐅᖃᐅᓯᖃᖅᑐᑦ ᖃᓄᐃᓕᐅᕈᑎᒥᓂᕐᒥᓂᒃ 
ᓱᓕᓂᖏᓐᓂᑦ ᐃᓯᖅᑎᑕᐅᕙᑦᑐᑦ ᐱᓕᕆᐊᑦᓴᒧᑦ. ᐱᖃᑕᐅᓗᑎᒃ ᐊᒻᒪᓗᑭᑖᒧᑦ, ᐃᓕᓐᓂᐊᕈᓐᓇᐸᑦᑐᑦ ᓱᓕᔪᓂᑦ 
ᐅᖃᕈᓐᓇᓂᕐᒥᑦ ᐃᖕᒥᓂᒃ ᐱᔾᔪᑎᒋᓪᓗᑎᒃ, ᐱᑦᑎᐊᖏᓐᓂᕆᕙᑦᑕᒥᓂᒃ, ᐊᒻᒪ ᐊᑦᑐᐃᔾᔪᑎᐅᕙᑦᑐᓂᑦ 
ᐱᕋᔭᑉᐸᖏᓐᓄᑦ ᐊᒻᒪ ᐃᓚᒋᔭᖏᓐᓂᑦ ᓇᒥᑐᐃᓐᓇᖅ.571 ᐱᓕᕆᖃᑎᒌᖑᔪᑦ, ᓇᖕᒥᓂᖅᑕᐅᖅ ᐊᑐᕐᓯᒪᒻᒥᔪᑦ 
ᐱᑦᑎᐊᖅᑕᐅᖏᓂᕐᒥᑦ ᐊᒻᒪ ᐱᕋᔭᐃᓯᒪᓂᕐᒥᑦ, “ᓵᒍᓐᓇᐸᑦᑐᑦ ᐱᑦᑎᐊᖅᑎᒋᖏᑕᒥᓂᒃ ᐊᒻᒪ ᐅᖃᖃᑎᒋᕙᓪᓗᒋᑦ 
ᓂᖕᖓᐅᒪᖁᒍᓐᓃᖅᑐᒋᑦ, ᐊᑐᕐᓯᒪᖏᓐᓂᕋᐅᑎᒥᓂᒃ, ᐃᖕᒥᓂᒃ ᖁᕕᐊᒋᔪᓐᓃᓂᕐᒥᒃ ᑕᐃᒪᐃᓕᐅᖅᑎᑦᓯᓂᕐᒥᓂᒃ 
ᐃᓱᒪᓪᓗᑎᒃ, ᑲᑉᐱᐊᓱᓐᓂᕐᒥᒃ, ᐃᖕᒥᓂᒃ ᓇᕐᕈᒋᓂᕐᒥᑦ ᐊᒻᒪ ᐋᓐᓂᕈᑎᒋᓯᒪᔭᕐᒥᓂᒃ ᐱᔾᔪᑎᒋᓪᓗᒍ ᓄᓕᐊᕐᓂᒃᑯᑦ 
ᐋᓐᓂᕐᓱᐃᔾᔪᑎᐅᓯᒪᔪᖅ ᐊᒻᒪ ᓵᑕᐅᒋᐊᖃᖅᑐᖅ.”572 ᐱᕋᔭᑕᐅᓯᒪᔪᑦ ᐃᑲᔪᖅᑕᐅᕙᒻᒥᔪᑦ ᒪᒥᓴᕐᓂᖏᓐᓂ 
ᑲᑎᖕᖓᓪᓗᑎᒃ, ᐅᖃᐅᔾᔭᐅᕙᑦᑐᑎᒃ ᐱᑦᑎᐊᖏᔾᔪᑎᐅᔪᖅ ᑖᒃᑯᓇᖕᖔᐸᖕᖏᒻᒪᑦ ᐊᒻᒪ ᐅᖃᐅᔾᔭᐅᕙᑦᑐᑎᒃ 
ᓴᖏᓂᖃᑦᑎᐊᕐᓂᖏᓐᓂᑦ ᐅᖃᕈᓐᓇᕐᓯᓪᓗᑎᒃ ᐊᒻᒪ ᐅᖃᐅᓯᖃᕈᓐᓇᕐᓯᓪᓗᑎᒃ ᐊᑐᖅᑕᐅᕙᑦᑐᓂᑦ. 
ᐅᐸᓗᖓᐃᔭᐅᑎ ᐊᑯᓂᐅᕙᑦᑐᖅ, ᐃᓛᓐᓂᒃᑯᑦ ᐊᕐᕌᒍᓄᑦ ᐱᖓᓱᓄᑦ (3) ᑕᓪᓕᒪᓄᑦ (5) ᑭᓯᐊᓂ 
ᐱᓕᕆᓚᐅᖅᑐᑎᒃ ᐃᓅᖃᑎᖃᑦᑎᐊᕈᓐᓇᕐᓯᕙᑦᑐᑦ ᐱᕋᔭᐃᓯᒪᔪᑦ, ᐱᕋᔭᑕᐅᓯᒪᔪᑦ, ᐃᓚᒌᑦ, ᐊᒻᒪ 
ᓄᓇᓕᕐᒥᐅᑕᐃᑦ.  

ᕌᔅ (Ross) ᐅᖃᐅᓯᖓ ᒪᓕᑦᑐᒍ, ᐃᓚᖓᑦ ᐱᒻᒪᕆᐅᖃᑕᐅᔪᖅ ᕼᐋᓗ ᐅᐊᑐᕐ ᐱᓕᕆᐊᑦᓴᒥ ᐱᔨᑦᓯᕋᖅᑎᐅᔪᑦ 
ᓄᓇᓕᓐᓂ – ᐱᓕᕆᕙᓚᐅᖅᑐᑦ ᐳᓚᖅᑲᔫᔮᖅᑐᑎᒃ ᐊᒻᒪ ᐊᕕᑦᓯᒪᓪᓗᑎᒃ – ᑲᑎᓚᐅᖅᑐᑦ ᒪᒥᓴᐃᔨᑦᓴᓂᑦ 
ᓴᖅᑮᓗᑎᒃ ᑐᑭᓯᒋᐊᕈᑎᑦᓴᓂᑦ ᐅᖃᐅᓯᖃᖅᐸᑦᑐᑎᒃ ᐊᒻᒪ ᐱᓕᒻᒪᑦᓴᐅᑎᑦᓴᒥᑦ ᑭᒃᑯᓕᒫᓄᑦ 
ᐱᓕᕆᐊᑦᓴᓕᐅᖅᑐᑎᒃ ᑐᕌᖓᔪᓂᑦ ᐊᑦᑐᐃᔾᔪᑎᐅᓯᒪᔪᓂᑦ ᐊᑕᐅᑦᑎᒨᖅᑕᐅᖃᑦᑕᓂᕐᒥᑦ, ᐱᓗᐊᖅᑐᒥ 
ᑐᔪᕐᒥᕕᓕᓐᓄᑦ ᐃᓕᓐᓂᐊᕆᐊᖅᑎᑕᐅᕙᓚᐅᖅᑐᑦ, ᐊᑐᖅᑕᐅᓕᓚᐅᖅᑐᓂᑦ ᓄᓇᓕᕐᒥᐅᑕᓄᑦ. ᓴᖅᑭᓚᐅᖅᑐᖅ 
ᐱᓕᒻᒪᑦᓴᐅᑏᑦ ᐊᒻᒪ ᐅᐸᓗᖓᐃᔭᐅᑏᑦ “ᐃᑉᐱᒋᔭᐅᓂᕐᓴᐅᓇᓱᐊᖅᑐᑎᒃ ᐃᓘᓐᓇᖏᓐᓂᑦ ᐃᓚᒌᓂᑦ ᐊᒻᒪ 
ᓄᓇᓕᒻᒥᑦ ᒪᒥᓴᐃᓂᕐᒥᑦ.”573  

ᐊᔾᔨᒌᖏᑦᑐᓂᑦ ᐋᔅᑐᕋᐃᓕᐊᒥ ᐱᓕᕆᔨᐅᔪᑦ ᐊᒻᒪ ᐊᐱᖅᑯᑎᒍᑦ ᖃᐅᔨᒋᐊᕈᑎᐅᔪᑦ ᐊᑐᖁᔨᓯᒪᓕᖅᑐᑦ 
ᐊᔾᔨᐸᓗᖏᓐᓂᑦ ᐱᓕᕆᔾᔪᑎᑦᓴᓂᑦ ᐊᒻᒪ ᐅᐸᓗᖓᐃᔭᐅᑎᑦᓴᓂᑦ ᐃᓱᒪᑦᓴᕐᓯᐅᕈᑎᐅᖁᔭᐅᓗᑎᒃ ᑕᐃᑲᓂ 
ᐱᒋᐊᖅᑎᑕᐅᖁᔭᐅᕙᑦᑐᑎᒃ ᓄᓇᓕᖃᕐᕕᒻᒥ.574 ᑕᐃᒪᐃᒃᑲᓗᐊᖅᑎᓪᓗᒋᑦ, ᐊᑐᓕᖅᑕᐅᓂᐊᕈᑎᒃ 
ᐱᓕᕆᔾᔪᑎᐅᔪᑦ ᐃᑉᐱᒍᓱᑦᓯᐊᕆᐊᓖᑦ ᐃᓄᓕᕆᓂᕐᒧᑦ, ᐃᓕᖅᑯᓯᓕᕆᓂᕐᒧᑦ, ᒐᕙᒪᓕᕆᓂᕐᒧᑦ, ᐊᒻᒪ 

ᐅᑉᐱᖅᑯᑎᓕᕆᓂᕐᒧᑦ ᐃᓗᓕᖏᓐᓂᑦ ᓄᓇᖃᖅᑳᕐᓯᒪᔪᑦ ᓄᓇᓕᖏᑕ. ᐊᒻᒪᑦᑕᐅᖅ, ᓈᒻᒪᑦᑐᓂᑦ ᑮᓇᐅᔭᓂᑦ, 
ᐊᒻᒪ ᐃᖅᑲᓇᐃᔭᖅᑎᑦᓴᓂᑦ ᐊᒻᒪ ᓄᓇᓕᓐᓂᑦ ᐃᑲᔪᕐᓱᐃᔾᔪᑎᑦᓴᓂᑦ ᐱᑕᖃᕆᐊᖃᓪᓚᕆᒻᒥᔪᑦ ᐱᓕᕆᐊᑦᓴᖅ 
ᑲᔪᓯᑦᓯᐊᓂᐊᖅᐸᑦ.575 

ᒪᒥᓴᕐᓂᒃᑯᑦ ᑲᑎᒪᖃᑦᑕᕐᓯᒪᓕᖅᑐᑦ ᐃᓚᖏᓐᓂ ᓄᓇᕕᒻᒥ ᓄᓇᓕᖏᓐᓂ. ᒪᓕᑦᑐᒋᑦ ᐅᖃᐅᓯᖏᑦ 
ᑕᑯᔭᐅᖅᑳᐸᑦᑑᑉ ᐱᓕᕆᔨᐅᑉ, ᐃᓚᖓᑦ ᐃᑲᔫᑎᐅᕙᑦᑐᖅ ᒪᒥᓴᐅᑎᒃᑯᑦ, ᐱᓗᐊᖅᑐᒥ ᑕᑯᓐᓇᖅᑐᒋᑦ 
ᐊᔾᔨᒌᖏᔾᔪᑎᖏᑦ ᐃᖅᑲᖅᑐᐃᕕᓕᕆᔨᓄᑦ ᑕᑯᖁᔨᔾᔪᑎᐅᔪᑦ ᓄᓇᓕᓂ ᐃᖅᑲᖅᑐᐃᕕᓕᕆᓂᕐᒥᑦ ᑲᑎᒪᔨᕋᓛᓂᑦ, 
ᑐᕌᒐᕆᔭᖓᑦ ᐃᓕᓯᒪᓂᕐᓴᐅᒻᒪᑦ ᖃᓄᐃᓕᖓᒍᑎᐅᔪᒧᑦ ᐱᕋᔭᐃᓯᒪᖏᑦᑐᒨᖓᓗᐊᕋᓂ, ᑕᒪᐅᓇ 
ᑐᑭᖃᕐᓂᕐᓴᐅᔮᖅᑐᖅ ᐱᓪᓗᒍ “ᖃᓄᐃᓕᖓᒍᑎᑕᖃᓗᐊᖅᐸᖏᑦᑐᖅ 100%-ᖏᒍᑦ ᐃᓘᓐᓇᖏᒍᑦ 
ᐱᓕᕆᐊᖑᓯᒪᓂᖓᓄᑦ ᐊᑕᐅᓯᕐᒧᑦ ᑭᓇᒧᑦ.” ᐊᒻᒪᑦᑕᐅᖅ, ᖃᓄᐃᑦᑑᓂᖓ ᐃᓗᓕᖓᑕ ᒪᒥᓴᐅᑎᐅᑉ 
ᐱᑕᖃᖅᑎᑦᑎᔪᓐᓇᕐᓂᖓ “ᑕᑯᓂᕐᒥᑦ ᑲᑎᒪᓂᕐᒥᑦ ᐃᓘᓐᓇᑦᑎᐊᖏᓐᓂᑦ ᑖᒃᑯᓂᖓ ᐊᒻᒪ ᐊᑐᓂ 
ᑲᒪᒋᔭᐅᔪᐃᓐᓇᐅᓗᑎᒃ ᐊᒻᒪ ᑲᑎᒪᑎᑕᐅᓕᕐᓗᑎᒃ ᑭᖑᓂᐊᒍᑦ ᐅᖃᐅᓯᖃᖁᓪᓗᒋᑦ ᖃᓄᐃᓕᐅᕈᑎᒥᓂᕐᓂᒃ 
ᐊᒻᒪ ᐱᔾᔪᑎᖓᓂᑦ.” ᐅᕋᓗᖓᐃᔭᐃᓂᖏᓐᓂ, ᐃᓘᓐᓇᑎᒃ ᐃᑲᔪᖅᑕᐅᔪᓐᓇᖅᑐᑦ, “ᐅᐱᓐᓇᕋᓂ ᖃᐅᔨᒪᔪᒍᑦ 
ᐱᕋᔭᑕᐅᓯᒪᔪᖅ ᐱᔾᔪᑎᑑᖏᑦᑐᖅ. ᐱᕋᔭᐃᓯᒪᔪᖅ, ᐊᖏᔪᖅᑳᖏᑦ ᖁᕕᐊᓱᖏᑦᑐᑦ ᐃᕐᓂᖓᑕ 
ᐊᑐᓚᐅᖅᑕᖏᓐᓂᑦ ᐱᔾᔪᑎᖃᖅᑐᑎᒃ, ᐃᓘᓐᓇᑎᒃ ᑭᖕᖒᒪᑦᓯᔪᐃᓐᓇᐃᑦ ᓱᓇᒥᑦ.” ᒪᒥᓴᐅᑏᑦ ᑕᐃᒪᐃᓐᓂᖏᓐᓄᑦ 
“ᐃᓚᒋᔭᐅᔪᓐᓇᖅᑐᑦ ᐋᖅᑭᒍᑎᑦᓴᒧᑦ” ᐅᐱᓐᓇᕋᓂ “ᐊᑕᐅᑦᑎᒃᑯᑦ, ᐱᔪᓐᓇᐅᑎᑖᖅᑎᑕᕗᑦ ᑕᒪᒃᑯᐊ ᓵᒥᒃ 
ᐊᕙᓗᐃᓯᒪᔪᑦ, ᓄᓇᓕᑐᐃᓐᓇᐅᖏᑦᑐᖅ ᑭᓯᐊᓂᑦᑕᐅᖅ ᑕᒪᒃᑯᐊ ᓵᒦᑦᑐᑦ, ᐱᓕᕆᖃᑎᒌᓐᓂᐊᕐᒪᑕ 
ᖃᓄᐃᓕᔪᖃᕐᒥᑉᐸᑦ ᐊᒻᒪ ᐅᖃᐅᓯᐅᒃᑲᓐᓂᖁᓪᓗᒍ ᐊᒻᒪ ᓂᓪᓕᐊᒍᑎᒋᖏᓪᓗᒍ. ᐅᐱᓐᓇᕋᓂ ᓂᓪᓕᐊᒍᑎᒋᓇᒍ 
ᑐᖁᐃᔪᓐᓇᖅᑐᖅ.” 

ᐃᑲᔪᕐᓂᖅ ᐊᖑᑎᓂᑦ 

ᐃᑲᔪᖅᐸᑦᑐᓂ ᐱᕋᔭᐃᓯᒪᔪᓂᑦ ᐃᑲᔪᕐᓂᐅᕗᖅ ᐱᕋᔭᑕᐅᓯᒪᔪᓂᑦ.  

ᑕᑯᔭᐅᖅᑳᐸᑦᑐᖅ ᐱᓕᕆᔩᑦ ᑕᑯᕙᓚᐅᖅᑐᑦ ᐃᑲᔫᑎᐅᔪᓂᑦ ᖃᓄᐃᓕᐅᕈᑎᓕᐅᕐᓂᒃᑯᑦ ᐃᑲᔪᕐᓱᐃᔾᔪᑎᒍᑦ 
ᐊᖑᑎᓂᑦ ᐊᑐᖃᑦᑕᖁᓇᒋᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᓂᕐᒥᑦ. ᐊᑕᐅᓯᖅ ᐱᓕᕆᔨ 
ᐅᖃᓚᐅᖓᑎᑐᑦ, “ᐃᓱᒪᒋᒻᒥᔭᒃᑲ ᐊᖑᑏᑦ ᐃᑲᔪᕐᓱᐃᔾᔪᑎᖃᕆᐊᖃᕐᒥᒻᒪᑕᑦᑕᐅᖅ. ᐃᓱᒪᔪᖓ 
ᐊᒥᓱᐊᓘᕙᓪᓚᐃᒻᒪᑕ ᐊᖑᑏᑦ, ᖃᓄᐃᓕᐅᕆᐊᑦᓴᖅ ᖃᐅᔨᒪᖏᑦᑐᑦ, ᐊᑐᕈᓐᓃᕐᓂᖏᓐᓂᑦ ᐃᓱᒪᔪᑦ. 
ᖃᐅᔨᒪᖏᑦᑐᖓ ᓄᓇᒥ ᖃᓄᐃᓕᐅᕈᑎᐅᔪᓂᑦ ᐊᓯᐅᔨᓯᒪᓕᕐᒪᖔᑕ ᐅᕝᕙᓘᓐᓃᑦ ᐅᖃᐅᓯᕐᒥᓂᒃ, ᐊᒻᒪ 
ᓱᓇᐅᔮᕈᓐᓃᖅᑐᑎᒃ. ᐊᒻᒪ ᑕᐃᒪᐃᓐᓂᖏᓐᓄᑦ ᐊᓂᐊᑎᕆᕙᑦᑐᑦ ᐊᐃᑉᐸᕐᒥᓄᑦ. ᐃᓱᒪᔪᖓᓕ ᑕᒪᓐᓇ 
ᐊᑐᖅᑕᐅᓕᖅᑭᑦᑖᕙᑦᑐᖅ ᐃᖕᒥᓂᒃ ᐅᑉᐱᕆᔪᓐᓃᕋᒥᒃ, ᐊᑐᖅᑑᔮᕈᓐᓃᕋᒥᒃ, ᐊᒻᒪ ᐊᓂᐊᓕᖅᐸᑦᑐᓂ 
ᓂᖕᖓᐅᒪᓂᐅᓗᓂ ᐊᒻᒪ ᐊᔪᓕᕈᑎᖃᓕᖅᑐᑎᑦ.” ᐱᓕᕆᔩᑦ ᐅᖃᖅᐸᓚᐅᕐᒥᔪᑦ ᐃᑲᔪᖅᐸᑦᑐᓂ ᐊᖑᑎᓂᑦ 
ᓇᓗᓇᐃᔭᐃᑎᐅᔪᓐᓇᒥᒻᒪᑦ ᐊᕐᓇᐃᑦ ᐅᓗᕆᐊᓇᖅᑐᒦᒐᔭᖏᒻᒪᑕ. “ᐱᕋᔭᑕᐅᓯᒪᔪᑦ ᐊᓪᓛᑦ ᐅᖃᖅᐸᑦᑐᑦ, 
“ᑎᒍᔭᐅᒐᓗᐊᕈᓂ ᐃᑲᔫᑎᐅᔾᔮᕙᓪᓚᐃᖏᑦᑐᖅ ᐊᖑᑎᒥᑦ. ᐅᓗᕆᐊᓇᖅᑐᒦᑦᑑᔮᕈᓐᓃᕋᔭᖅᑐᖓ ᑭᓯᐊᓂ 
ᐃᑲᔪᖅᑕᐅᑉᐸᑦ. ᑕᒪᐅᓇ ᐅᓗᕆᐊᓇᖅᑐᒦᑦᑑᔮᕋᔭᖏᑦᑐᖓ.”  

ᐊᑕᐅᓯᖅ ᐊᖅᑯᑎᑦᓴᖅ ᐃᑲᔫᑎᐅᔪᓐᓇᖅᑐᖅ ᐃᓄᖕᓂᒃ ᐊᖑᑎᓂᑦ ᓄᓇᒥ ᐱᓕᕆᐊᑦᓴᐃᑦ. ᐊᑕᐅᓯᖅ ᐱᓕᕆᔨ 
ᐅᖃᓚᐅᖅᑐᖅ, “ᓄᓇᒦᒍᑎᑦᓴᓂᑦ ᐱᓕᕆᐊᑦᓴᖃᕆᐊᖃᕋᓗᐊᖅᑐᒍᑦ ᐊᒥᓲᓂᕐᓴᓂᑦ, ᐱᓗᐊᖅᑐᒥ ᐊᖑᑎᓄᑦ 
ᑐᕌᖓᔪᓂᑦ ᓄᓇᓕᓐᓂ.” ᓴᕿᔪᖅ ᐆᑦᑑᑎᑦᓴᖅ. ᑕᑯᔭᐅᖅᑳᐸᑦᑐᖅ ᐱᓕᕆᔨ ᐅᖃᓚᐅᖅᑐᖅ:  

ᐱᔭᕆᐊᑭᓐᓂᖅᐹᖑᔪᖅ ᐊᓯᔾᔨᐅᑎᐅᓗᓂ ᖃᓄᖅ ᓱᓇᑐᐃᓐᓇᐃᑦ ᐱᓕᕆᐊᖑᕙᓐᓂᖏᓐᓂᑦ. 
ᐊᓱᐃᓪᓛᒃ, ᑎᒍᓕᖅᑕᕗᑦ ᓴᖏᓂᐅᔪᖅ ᐊᒻᒪ ᐅᑎᖅᑎᓕᖅᑐᒍ ᑕᐃᒃᑯᓄᖓ ᓄᓇᓕᓐᓃᑦᑐᓄᑦ 
ᓇᓂᓯᖁᓪᓗᒋᑦ ᐋᖅᑭᒍᑎᐅᔪᓐᓇᖅᑐᓂᑦ ᐅᕝᕙᓘᓐᓃᑦ ᓇᓂᓯᓗᑎᒃ ᐊᔾᔨᒋᖏᑕᖏᓐᓂᑦ 
ᓄᓇᓕᕐᒥᐅᑕᓄᑦ ᐃᓱᒪᒋᔭᐅᔪᓂᑦ ᐃᑲᔫᑎᐅᔪᓐᓇᕐᓂᖏᓐᓂᑦ. ᐅᖃᖏᑦᑐᒍᑦ ᐱᓕᕆᐊᑦᓴᖅ 

ᓂᒋᕐᒥᐅᑕᓃᖔᕐᓯᒪᔪᖅ ᐱᓕᕆᔾᔪᑎᐅᔪᓐᓇᕐᓂᖓᓂᑦ ᒫᓂ ᐊᓱᐃᓪᓛᒃ ᐅᖃᐅᓯᕆᓂᐊᓕᖅᑕᕗᑦ. 
ᐊᐅᓚᑕᐅᓂᕐᓴᐅᔪᖅ ᓄᓇᓕᕐᒥᐅᑕᓄᑦ.  

ᐋᖅᑭᑦᑕᐅᒋᐊᖓᓚᐅᕐᓂᑯ ᖃᐅᔨᓴᐅᑎᐅᓗᓂ ᐱᓕᕆᐊᑦᓴᐅᓗᓂ ᒪᕐᕉᓐᓂ ᓄᓇᕕᒃᒥ ᓄᓇᓖᓐᓂ, ᐳᕕᕐᓂᑐᕐᒥ 
ᐊᒻᒪ ᑲᖏᕐᓱᔪᐊᕐᒥ, ᐱᓕᕆᔨᐅᔪᑦ ᐃᓕᓐᓂᐊᖅᑐᓕᕆᓂᕐᒥᑦ ᐱᓕᕆᖃᑎᖃᓚᐅᖅᑐᑦ ᓄᓇᓕᕐᒥᐅᑕᓂᑦ 
ᐃᓕᖅᑯᓯᓕᕆᓂᕐᒨᖓᔪᓂᑦ ᖃᓄᐃᓕᐅᕈᑎᓂ. “ᐊᖑᑏᑦ ᐃᖃᓕᐊᐸᑦᑐᑦ, ᐊᖑᓇᓱᒋᐊᖅᐸᑦᑐᑦ, ᓇᑦᑎᖅᓯᐅᐸᑦᑐᑦ, 
ᕿᓚᓗᕋᕐᓂᐊᐸᑦᑐᑦ. ᓯᔾᔭᒥᑦ ᓴᓗᒻᒪᕐᓴᐃᓯᒪᔪᑦ, ᕿᒻᒥᓂᒃ ᖃᐅᔨᓴᖅᐸᑦᑐᑎᒃ, ᐊᒻᒪ ᐃᓕᓐᓂᐊᑎᑦᓯᓪᓗᑎᒃ 
ᒪᒃᑯᑦᑐᓂᑦ ᐅᕝᕙᓘᓐᓃᑦ ᐊᓯᖏᓐᓂᑦ ᓄᓇᓕᕐᒥᐅᑕᓂᑦ ᐃᓚᖃᖅᐸᑦᑐᑎᒃ ᐃᓕᓐᓂᐊᑎᑦᑎᓂᒃᑯᑦ ᐊᒻᒪ 
ᐅᓂᒃᑳᖃᖅᐸᓂᒃᑯᑦ ᓱᓇᑐᐃᓐᓇᕐᓂᒃ.” ᐱᖃᑕᐅᔪᑦ ᖃᓄᐃᓕᐅᖃᑎᖃᓕᕋᐃᒻᒪᑕ ᐃᓕᓐᓂᐊᖅᑎᓂᑦ ᐊᒻᒪ 
ᐃᓐᓇᑐᖃᕐᓂᒃ, “ᐅᖃᓕᒪᓂᕐᓴᐅᔮᖅᐸᑦᑐᑦ ᑖᒃᑯᓄᖓ ᐃᓱᒪᒋᔭᕐᒥᓂᒃ. ᐊᓱᐃᓪᓛᒃ, ᐊᔾᔨᒋᔭᐅᑦᑎᐊᖅᑑᔮᖏᑦᑐᖅ 
ᐊᒥᓲᒐᑎᒃ ᑲᑎᖕᖓᔪᑦ ᐃᓕᓐᓂᐊᖃᑎᒌᑦᑐᑦ.” ᐱᖃᑕᐅᔪᑦ “ᖃᐅᔨᒪᔪᑦ ᑕᑎᒋᔭᑦᓴᐅᓂᖏᓐᓂᑦ 
ᐅᖃᖃᑕᐅᔪᓐᓇᖅᑐᑎᒃ.”  

ᐊᐱᕐᓱᖅᑕᐅᑎᓪᓗᒋᑦ ᐃᓄᐃᑦ ᐊᕐᓇᐃᑦ, ᐊᑕᐅᓯᖅ ᐊᕐᓇᖅ ᐅᖃᐅᓯᖃᓚᐅᖅᑐᖅ ᐱᓕᕆᐊᑦᓴᒥᑦ: “ᐱᐅᒋᔭᕋ 
ᐱᓕᕆᐊᑦᓴᖅ, ᓴᕿᔪᖅ, ᐅᐱᓐᓇᕋᓂ ᐃᑲᔪᕐᓱᐃᔾᔪᑎᐅᔪᖅ ᐊᖑᑎᓂᑦ ᐊᓯᔾᔨᕈᒪᔪᓂᑦ ᐱᐅᓯᖏᓐᓂᑦ.” 
ᑭᓯᐊᓂᑦᑕᐅᖅ, ᐃᓱᒪᓚᐅᕐᒥᔪᖅ ᓱᓕ ᑭᖕᖒᒪᔭᒐᐅᔪᓂᑦ ᖃᓄᐃᓕᐅᕈᑎᐅᔪᓐᓇᕐᓂᖏᓐᓂᑦ ᐊᖑᑏᑦ ᐊᑐᖅᐸᑦᑐᑦ 
ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᓂᕐᒥᑦ. “ᐊᖑᑎᓄᑦ ᐅᖅᑯᐃᕕᓕᐅᕆᐊᓖᑦ ᐱᑦᑎᐊᖏᑦᑑᑉ 
ᐅᐸᒍᓐᓇᖅᑕᖓᓂᑦ ᐊᒻᒪ ᕿᒪᑦᑕᐅᓗᑎᒃ ᐊᓈᓇᒋᔭᖅ ᐊᒻᒪ ᕿᑐᕐᖓᖏᑦ ᐊᖏᕐᕋᒧᑦ.” ᐊᖑᑏᑦ ᐊᖏᕐᕋᒥᑦ 
ᓅᑎᑕᐅᒍᑎᒃ, ᐃᑲᔪᕐᓱᐃᔨᖃᕋᔭᖅᑐᑦ. “ᑕᒃᑰᓕ ᐱᑦᑎᐊᖅᑎᐅᖏᓐᓇᕕᑦ, ᓴᓂᕐᕙᑦᑕᐅᒋᐊᖃᖏᑦᑐᑎᑦ. 
ᐊᑲᐅᖏᓕᐅᕈᑎᖃᕋᕕᑦ, ᐱᔾᔪᑎᖃᕋᕕᑦ. ᐊᓱᐃᓪᓛᒃ, ᐊᖏᕐᕋᓚᐅᖏᓂᕐᓂ ᐱᓕᕆᐊᕆᓕᕐᓚᕗᑦ, 
ᐅᑎᕐᓂᐊᕈᕕᓪᓕ ᐊᖏᕐᕋᓐᓄᑦ.” 

ᓱᓇᓂᑦ ᐊᕐᓇᐃᑦ ᑭᖕᖒᒪᑦᓯᓂᕋᖅᐸᒻᒪᖔᑕ 

ᐊᐱᕐᓱᖅᑕᐅᑎᓪᓗᒋᑦ, ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᑐᕌᖓᕙᓚᐅᖅᑐᑦ ᐃᖅᑲᖅᑐᐃᕕᓕᕆᓂᒃᑯᑦ ᐱᓕᕆᔾᔪᑎᓂᑦ 
ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᖏᔾᔪᑎᓂᑦ ᐊᒻᒪ ᖃᓄᐃᓕᐅᕈᑎᐅᒋᐊᖃᕐᒪᖔᑕ ᐊᑲᐅᓂᕐᓴᒃᑯᑦ 
ᐱᓕᕆᔾᔪᑎᐅᖁᓪᓗᒋᑦ ᐊᕐᓇᓄᑦ ᑭᖕᖒᒪᒋᔭᐅᕙᑦᑐᑦ. ᑭᓯᐊᓂᓕ, ᐃᓄᐃᑦ ᐊᕐᓇᐃᑦ ᐊᐱᕐᓱᖅᑕᐅᓚᐅᖅᑐᑦ 
ᑐᕌᒐᖃᕐᓂᕐᓴᐅᕙᓚᐅᖅᑐᑦ ᓱᓇᓂᑦ ᑭᖕᖒᒪᑦᓯᓂᕐᒥᓂᒃ ᒪᒥᓴᒋᐊᕈᒪᓪᓗᑎᒃ ᖁᐊᕐᓵᕈᑎᒋᓯᒪᔭᖏᓐᓂᑦ ᐊᒻᒪ 
ᐃᓅᓯᕐᒥᒍᑦ ᓯᕗᒧᐊᒋᐊᑐᐃᓐᓇᓕᕐᓗᑎᒃ. ᑭᐅᔾᔪᑎᒋᕙᓚᐅᖅᑕᖏᑦ ᐱᔾᔪᑎᓂᑦ ᐅᖃᐅᓯᖃᓪᓚᕆᑉᐸᓚᐅᖅᑐᑦ: 

ᑭᓇᒥᑦ ᐅᖃᖃᑎᑦᓴᒥᑦ. ᐃᓛᓐᓂᒃᑯᑦ ᑲᑉᐱᓱᑉᐸᑲᑦᑕ ᐅᖃᓕᒪᓗᐊᕆᐊᑦᓴᖅ, ᐃᒻᒪᖄ ᑲᖕᖑᓲᑎᒋᒧᑦ, ᐊᒻᒪ 
ᐃᓱᒪᒃᑯᑦ ᓴᓇᕙᓪᓕᐊᑦᑕᓕᖅᐳᒍᑦ. 

ᐃᑲᔪᖅᑎᑕᖃᓚᐅᕐᓕᑐᖅ, ᐅᐸᒍᓐᓇᖅᑕᑎᓐᓂᑦ ᐅᖃᖃᑎᑦᓴᒥᑦ, ᑭᓇᑐᐃᓐᓇᕐᒥᑦ ᐊᐱᕐᓱᐸᑦᑐᒥᑦ 
ᐃᕝᕕᑎᑐᑦ. ᐅᖃᐅᑎᑦᓴᖃᕐᓂᕐᓴᐅᒐᔭᖅᑰᖅᑐᒍᑦ ᐃᕝᕕᑎᑐᑦ ᐱᓕᕆᔨᑕᖃᖅᐸᑉᐸᑦ [ᐃᓄᒃ ᐊᐱᕐᓱᖅᑎ]. 

ᐅᐸᕝᕕᑦᓴᐅᓗᓂ ᐃᓯᑐᐃᓐᓇᕐᓗᓂ, ᐃᓂᓕᐅᕐᓯᒪᖏᒃᑲᓗᐊᕐᓗᓂ, ᐱᔾᔪᑎᖃᖏᒃᑲᓗᐊᕐᓗᓂ. 
ᐅᐸᕝᕕᖃᖏᑦᑎᐊᕋᒪ ᑕᑎᒋᔪᓐᓇᑕᓐᓂᒃ. ᑭᓇᒥᑦ ᑕᑎᒋᔭᕐᓂᖅᑐᒥᑦ. ᑭᓇᒥᑦ ᐅᐸᑐᐃᓐᓇᕈᓐᓇᖅᑕᑎᓐᓂᑦ 
ᑕᐃᓐᓇ ᑎᑎᕋᑐᐃᓐᓇᖏᓪᓗᓂ ᐅᓂᒃᑳᓕᐅᕐᓗᓂ. 

ᐃᓱᒫᓘᑎᖃᓕᖅᑐᖓᓕ ᐱᔾᔪᑎᒋᓪᓗᒋᑦ ᒪᒃᑯᓂᕐᓴᐃᑦ ᒫᓐᓇᐅᓕᖅᑐᖅ. ᐅᐸᒐᑦᓴᖃᖅᑑᔮᖅᐸᒍᓐᓃᕐᒪᑕ, 
ᐅᖃᓕᒪᕕᑦᓴᒥᓂᒃ ᐃᖅᑲᖅᑐᒐᐅᖏᓪᓗᓂ. ᓄᓇᓕᓐᓅᑐᑦᓴᒥᑦ ᐱᑕᖃᖁᔨᒐᓗᐊᖅᑐᖓ 
ᐊᑐᐃᓐᓇᐅᔪᑦᓴᒥᑦ ᓈᓚᑐᐃᓐᓇᕐᓗᓂ. ᐊᒻᒪ ᑕᐃᓐᓇᓴᐃᓐᓇᐅᕙᓪᓗᓂ ᑕᐃᒪᖕᖓᓕᒫᖅ. 

ᒪᒥᓴᖃᑎᖃᕈᓐᓇᕈᒪ ᐊᓯᓐᓂᒃ ᐃᓄᖕᓂᒃ ᐊᕐᓇᓂᒃ, ᐊᕐᓇᐃᑦ ᖃᐅᑕᒫᕐᓯᐅᑎᖏᓐᓂ, ᐊᒻᒪ 
ᐊᖑᑎᑕᖃᕋᓗᐊᖅᐸᑦ ᑲᑉᐱᓱᑉᐸᖏᓪᓗᖓ ᐃᓚᒋᔭᐅᔭᕆᐊᑦᓴᖅ ᐊᒻᒪ ᐅᖃᐅᓯᕆᔭᒃᑲ 
ᑭᓪᓕᖃᕆᐊᖃᕋᔭᖅᑐᑎᒃ ᐱᓪᓗᒍ ᐊᖑᑎ ᐃᓚᒋᔭᐅᔪᖅ, ᒎᑎᒐ, ᑕᒪᐅᓇ ᐊᔾᔨᒋᓂᐅᓴᒐᔭᖕᖏᑕᖓ. 

ᐅᖃᓕᖅᑭᑦᑖᐸᑦᑐᑦ, ᐊᕐᓇᐃᑦ ᐅᖃᖅᐸᓚᐅᖅᑐᑦ ᐅᖃᖃᑎᑦᓴᕐᓂᐊᑐᐃᓐᓇᐸᒃᑲᒥᒃ, ᑕᑎᒋᔪᓐᓇᖅᑕᒥᓂᒃ, 
ᐃᑲᔪᕐᓱᐃᒍᓐᓇᖅᑐᒥᑦ ᐊᑐᐃᓐᓇᐅᕙᓪᓗᓂ ᑭᖕᖒᒪᔭᐅᓕᕋᐃᒍᓂ ᒪᒥᓴᖅᐸᓪᓕᐊᑎᓪᓗᒋᑦ ᐊᑐᕐᓯᒪᔭᕐᒥᓂᒃ. 
ᑭᓯᐊᓃᓛᒃ, ᐅᑕᖅᑭᔪᑦ ᑎᑎᕋᖅᑕᐅᓯᒪᔪᑦ ᐊᒥᓱᐊᓘᕙᒻᒪᑕ ᐊᒻᒪ ᐅᖃᖃᑕᐅᕙᑦᑐᑦ ᐊᓯᔾᔨᖅᑕᓗᐊᖅᐸᑦᑐᑎᒃ ᐊᒻᒪ 
ᐊᓯᖏᑦ ᐃᑲᔪᕐᓱᐃᔨᐅᒐᓗᐊᑦ ᐱᓕᕆᔩᑦ. ᐊᑕᐅᓯᕐᒥᑦ ᐊᕐᓇᒥᑦ ᐅᖃᖅᑐᖃᓚᐅᖅᑐᖅ ᑕᒪᓐᓇ ᖃᓄᖅ 
ᑐᑭᖃᕐᒪᖔᖅ ᐊᕐᓇᓄᑦ ᐃᑲᔪᖅᑕᐅᔪᒪᔪᓄᑦ:  

ᐅᐸᑦᑕᖅᐳᑎᑦ, ᐱᓕᕆᔾᔪᑎᐅᑦᑕᓕᖅᐳᑎᑦ, ᐊᒻᒪ ᑕᖅᑮᒃ ᒪᕐᕉᒃ ᐊᓂᒍᕐᒪᑎᒃ ᑕᐃᓐᓇ ᓄᖅᑲᑕᖅᐳᖅ. 
ᐊᓱᐃᓪᓛᒃ, ᐱᒋᐊᒃᑲᓐᓂᕆᐊᖃᑦᑕᓕᖅᐳᑎᑦ. ᐊᒻᒪ ᑕᖅᑮᑦ ᑎᓴᒪᑦ (4) ᐅᕝᕙᓘᓐᓃᑦ ᐱᖓᓲᔪᖅᑐᑦ (6) 
ᐊᓂᒍᕐᒪᑕ ᑕᐃᓐᓇ ᐊᐅᓪᓚᑦᑕᕆᕗᖅ. ᐊᒻᒪ ᐱᒋᐊᒃᑲᓐᓂᕆᐊᖃᑦᑕᓕᕆᕗᑎᑦ. ᐊᓱᐃᓪᓛᒃ, 
ᖃᖓᑐᐃᓐᓇᑦᓯᐊᖅ ᐱᒋᐊᕈᑎᒋᓚᐅᖅᑕᐃᑦ ᐊᓂᒍᓚᐅᕐᓯᒪᒎᓐᓃᑕᖅᐳᖅ. ᐅᑎᖅᑕᑐᐃᓐᓇᐸᑦᑐᖅ 
ᐅᐃᔾᔮᕐᕕᒋᑐᐃᓐᓇᖅᑑᔮᖅᑐᒍ ᐊᒻᒪ ᓇᒧᖓᐸᓪᓕᐊᔫᔮᕐᓇᑎᑦ ᐊᒻᒪ ᐃᒪᐃᓕᖓᓕᑦᑕᖅᐳᑎᑦ 
ᐅᖃᖅᐸᓕᖅᑐᑎᑦ, “ᒫᓃᖏᐊᓗᕋᐅᕆᑦᓯ ᐊᒻᒪ ᐃᑉᐱᒋᔭᐅᖏᓚᐅᕐᓚᖓ. ᑲᒪᒋᔪᓐᓇᕐᓂᐊᖅᑕᕈᓗᒐ 
ᐅᕙᖕᓂᒃ. ᐅᐱᓐᓇᕋᓂ ᑕᖅᑮᒃ ᒪᕐᕉᒃ ᐊᓂᒍᖅᐸᑎᒃ ᒫᓃᒍᓐᓃᓛᕐᒥᔪᑎᑦ. ᐊᑦᓱᐊᓗᖏᓛᒃ 
ᐅᖃᐅᑎᑦᓴᖃᑲᓴᒃᑲᓗᐊᖅᑐᖓ. ᖁᕕᐊᓇᖏᔾᔪᑎᒃᑲ ᓴᖅᑭᖅᑎᑲᓴᑦᑕᒃᑲ ᐊᒻᒪ ᐱᑕᖃᕈᓐᓃᑕᖅᐳᑎᑦ, 
ᐱᓕᕆᔾᔪᑎᒐ ᒪᑐᓗᒍ, ᐊᒻᒪ ᐊᓯᓐᓄᑦ ᒪᑐᐃᒃᑲᓐᓂᕆᐊᖃᑦᑕᓕᖅᐳᖓ.” ᓇᐅᑕᐃᒪ ᑖᑦᓱᒪ ᒪᒥᓴᐅᑎᖓ? 
ᒪᒥᓴᕐᕕᖃᖏᑦᑐᖅ. ᖃᓄᐃᓕᐅᖅᑐᖃᖅᐸᓪᓕᐊᖏᑦᑐᖅ. ᐊᓯᔾᔨᖅᑕᓗᐊᖅᐸᒻᒪᑕ, ᐊᓯᔾᔨᖅᑕᖅ, 
ᐊᓯᔾᔨᖅᑕᖅ. ᐊᓱᐃᓪᓛᒃ, ᐃᑲᔪᖅᑕᐅᔪᒪᔪᓐᓇᐃᓕᔪᖓ.  

ᐅᓇ ᐃᓄᒃ ᐊᕐᓇᖅ ᓱᓕᔪᖅ. ᑕᒪᐅᓇ ᒪᒥᓴᕐᕕᖃᖏᑦᑐᖅ. ᐃᓄᐃᑦ ᐊᕐᓇᐃᑦ 
ᒪᒥᓴᖅᑎᑕᐅᖃᑦᑕᕆᐊᖃᖏᑦᑑᒐᓗᐊᑦ ᖁᐊᕐᓵᕈᑎᒋᓯᒪᔭᖓᓐᓂᒃ ᑭᓇᐅᓂᖏᓐᓂᑦ ᐱᔭᐅᓗᑎᒃ 
ᐱᑦᑎᐊᖅᑕᐅᖏᔾᔪᑎᒋᓯᒪᔭᖓᓐᓂᒃ ᐃᓄᑑᔾᔨᓗᒍ. ᐊᑐᐃᓐᓇᖃᕆᐊᖃᓪᓚᕆᑦᑐᑦ ᑕᑎᒋᔭᕐᓂᑦᑐᒥᑦ 
ᖃᓄᑐᐃᓐᓇᖅ ᑭᓇᒥᑦ ᐃᑲᔪᕐᓱᐃᔾᔪᓐᓇᖅᑐᒥᑦ.  

ᓴᖑᑎᑦᑎᓂᖅ ᑐᕌᒐᕐᒥᑦ 

ᓄᓇᓕᕐᓅᖅᑕᐅᖃᑦᑕᓕᕐᒪᑕ ᐊᖏᔪᐊᓗᒻᒥᑦ ᐅᐃᒪᐃᓚᐅᖅᑐᑦ ᐃᓅᓯᖏᓐᓂᑦ ᐃᓄᐃᑦ. ᑲᑎᑕᐅᓯᒪᓂᖅ 
ᓄᓇᓕᐅᖁᔭᐅᔪᓄᑦ, ᐸᕝᕕᓵᖑᓯᒪᓂᖏᑦ ᓄᓇᒥᑦ ᐱᔾᔪᑎᒋᕙᓚᐅᖅᑕᖏᓐᓂᑦ, ᐊᑐᓕᖅᑎᑕᐅᓂᖅ ᐋᓐᓂᐊᓂᒃ 
ᐊᒻᒪ ᐋᓐᓂᐊᓕᕈᑎᓂᑦ, ᑐᔪᕐᒥᕕᓕᓐᓄᑦ ᐃᓕᓐᓂᐊᕆᐊᖅᑎᑕᐅᓂᕐᒥᑦ, ᐋᓪᓚᒋᔭᓂᑦ 
ᐱᓕᕆᔾᔪᑎᖃᓕᖅᑎᑕᐅᓂᖅ ᐃᖅᑲᖅᑐᐃᕕᓕᕆᓂᕐᒥᑦ – ᑕᒪᒃᑯᐊ ᑲᑎᑕᐅᓯᒪᓕᕐᓂᕐᒧᑦ 
ᐱᓕᕆᔾᔪᑎᐅᓯᒪᑎᑕᐅᔪᑦ ᖁᐊᕐᓵᕈᑎᐅᓯᒪᓕᖅᑐᑦ ᐃᓄᖕᓄᑦ; ᑭᒃᑯᓐᓄᑦ, ᐃᓚᒌᓄᑦ, ᐊᒻᒪ ᓄᓇᓕᓐᓄᑦ. ᐊᑕᐅᓯᖅ 
ᑕᑯᑦᓴᓪᓚᕆᐅᔪᖅ ᓴᖅᑭᕐᓯᒪᔪᖅ ᖁᐊᕐᓵᕈᑎᓂᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᐅᔪᑦ ᐃᓄᖕᓂᒃ 
ᐊᕐᓇᓂᒃ.  

ᐃᖅᑲᖅᑐᐃᕕᓕᕆᔨᒃᑯᑦ ᓇᓗᓇᐃᕐᓯᕕᐅᓯᒪᓕᖅᑐᑦ ᐱᓕᕆᔾᔪᑎᓕᐅᖁᔭᐅᓕᖅᑐᑎᒃ ᐱᔾᔪᑎᒋᓪᓗᒍ 
ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᐅᔪᖅ. ᑭᓯᐊᓂᑦᑕᐅᖅ, ᐊᐱᕐᓱᖅᑕᐅᑎᓪᓗᒋᑦ ᐃᓄᐃᑦ ᐊᕐᓇᐃᑦ ᐊᒻᒪ 
ᑕᑯᔭᐅᖄᐸᑦᑐᑦ ᐱᓕᕆᔩᑦ ᓄᓇᕘᒥ, ᐃᓄᕕᐊᓗᓐᓂ, ᐊᒻᒪ ᓄᓇᕕᒻᒥ ᓴᖅᑮᓯᒪᕗᑦ ᐃᑎᔪᐊᓗᓐᓂᑦ ᐸᓯᔭᑦᓴᐅᔪᓂᑦ 
ᑕᒪᓐᓇ ᐱᓪᓗᒍ, ᒥᑭᓛᖑᓇᓂ ᐱᓕᕆᔾᔪᑎᐅᔪᖅ, ᐱᔾᔪᑎᒋᓪᓗᒍ ᓴᓇᓯᒪᓂᖓᒍᑦ ᐊᒻᒪ ᐋᖅᑭᑦᑕᐅᓯᒪᓂᖏᒍᑦ 
ᖃᓄᖅ, ᐱᕋᔭᑕᐅᕙᑦᑐᓂᑦ ᑭᓪᓕᖏᓐᓅᖅᑕᐅᕙᑦᑐᑎᒃ.  

ᑕᑯᔭᐅᖄᐸᑦᑐᑦ ᐱᓕᕆᔩᑦ ᐃᓱᒪᓕᐅᕆᔾᔪᑎᓕᐅᕐᓯᒪᔪᑦ ᐊᓯᔾᔨᐅᑎᐅᔪᓐᓇᖅᑐᓂᑦ ᐃᖅᑲᖅᑐᐃᕕᓕᕆᓂᐅᑉ 
ᐃᓗᐊᒍᑦ ᐊᑲᐅᓂᕐᓴᐅᖁᓪᓗᒋᑦ ᐱᓕᕆᔾᔪᑎᐅᔪᑦ ᐃᓄᐃᑦ ᐊᕐᓇᓄᑦ ᑭᖕᖒᒪᒐᐅᓗᐊᖅᑐᓂᑦ. ᑭᓯᐊᓂᓕ, 

ᓇᓗᓇᖏᓯᐊᖅᑐᖅ ᐊᓯᔾᔨᕆᐊᖃᓪᓚᕆᓕᕐᓂᖏᓐᓂᑦ ᐃᖅᑲᖅᑐᐃᕕᓕᕆᓂᐅᑉ ᐅᖓᑖᓄᑦ, ᐊᓯᔾᔨᖅᑕᐅᓗᑎᒃ 
ᑕᑯᓐᓇᓂᕐᓴᐅᒐᔭᖅᑐᓄᑦ ᐱᔾᔪᑎᐅᕙᑦᑐᓂᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᓂᑦ (ᓲᕐᓗ, 
ᑮᓇᐅᔭᑭᑦᓴᐸᓐᓂᖅ ᐊᒻᒪ ᐃᓪᓗᑭᑦᓴᐸᓐᓂᖅ), ᐆᒻᒪᖅᑎᑕᐅᑲᓐᓂᕐᓗᑎᒃ ᐃᓄᖕᓄᑦ ᐱᓕᕆᔾᔪᓯᐅᔪᑦ 
ᐊᑲᐅᖏᓕᐅᕈᑎᓂᑦ ᐋᖅᑭᑦᓱᐃᔾᔪᑎᐅᔪᑦ ᐊᒻᒪ ᐊᑲᐅᖏᓕᐅᕈᑎᓂᑦ, ᐊᒻᒪ ᐃᓄᖕᓂᒃ ᒪᒥᓴᐃᑎᑦᓴᓂᑦ 
ᖁᐊᕐᓵᕈᑎᐅᓯᒪᔪᓂᑦ ᓴᖅᑭᕐᓯᒪᔪᓂᑦ ᓄᓇᓕᓐᓅᖅᑕᐅᖃᑦᑕᓕᕐᒪᑕᓂᑦ ᓴᖅᑭᔮᖅᑐᓂᑦ. ᐊᓯᐊᒍᑦ ᐅᖃᖅᑐᓂ, 
ᑐᕌᒐᕆᔭᐅᔪᓂᑦ ᓴᖑᒋᐊᖃᒻᒪᕆᓕᖅᑐᑦ, ᐊᑕᐅᓯᖅ ᑐᖕᖓᕕᖃᓗᐊᖏᓪᓗᑎᒃ ᐃᖅᑲᖅᑐᐃᕕᓕᕆᔾᔪᑎᒥᑦ 
ᐃᓂᒋᔭᐅᕙᓐᓂᖏᒍᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᕙᖏᑦᑐᓄᑦ ᐊᒻᒪ ᑭᓯᐊᓂ ᑐᕌᖓᕙᓪᓗᑎᒃ 
ᖃᓄᖅᑑᕈᑎᓄᑦ ᐊᒻᒪ ᐃᑲᔫᑎᑦᓴᓄᑦ ᐊᓯᔾᔨᐅᑎᑦᓴᖏᓐᓂᑦ ᐸᕐᓇᒍᑎᑦᓴᐃᑦ ᐃᑲᔪᕐᓱᐃᔾᔪᑎᑦᓴᓂᑦ ᐃᓄᐃᑦ 
ᓄᓇᓕᖏᓐᓂ ᐱᕙᓪᓕᐊᑎᑕᐅᔪᑦᓴᓂᑦ ᐊᒻᒪ ᐱᓕᕆᔾᔪᑎᓕᐅᕈᑎᑦᓴᓂᑦ.  

ᑭᓪᓕᖏᑦ ᐃᖅᑲᖅᑐᐃᕕᓕᕆᓂᐅᑉ ᐊᑐᖅᑕᐅᔪᒪᓂᖏᒍᑦ ᑭᖕᖒᒪᔭᒐᐅᔪᑦ ᐱᕋᔭᑕᐅᓯᒪᔪᓄᑦ ᑭᓇᐅᓂᖏᓐᓂᑦ 
ᐱᔭᐅᓗᑎᒃ ᐱᑦᑎᐊᖅᑕᐅᕙᖏᑦᑐᓄᑦ ᐅᖃᐅᓯᐅᒐᔪᑉᐸᑦᑐᑦ ᐊᓯᖏᓐᓂ ᐱᔪᓐᓇᐅᑎᖃᕐᕕᐅᔪᓂ. ᑭᐅᔾᔪᑎᐅᓗᑎᒃ, 
ᐊᖅᑯᑎᓕᐅᕐᓯᒪᓕᖅᑐᑦ ᐊᓯᖏᓐᓄᑦ ᐃᖅᑲᖅᑐᐃᕕᓕᕆᔾᔪᑎᑦᓴᓂᑦ ᓴᖅᑭᑕᐅᓯᒪᔪᓂᑦ. ᑕᐃᒃᑯᐊ ᐊᓯᖏᑦ 
ᐊᖅᑯᑎᑦᓴᐃᑦ ᐃᑉᐱᒍᓲᑎᖃᕐᓯᒪᔪᑦ ᐊᐅᓚᑕᐅᓂᕐᒧᑦ ᐃᓗᓕᖏᓐᓂ ᑭᓇᐅᓂᖏᓐᓂᑦ ᐱᔭᐅᓗᑎᒃ 
ᐱᑦᑎᐊᖏᔾᔪᑎᐅᕙᑦᑐᓂ, ᐊᒻᒪ ᐱᒻᒪᕆᐅᓂᖓᓄᑦ ᐱᓕᕆᔾᔪᑎᖃᕐᓂᕐᒥᑦ ᓄᖑᓴᐃᓂᕐᒥᑦ ᐊᐅᓚᑕᐅᔾᔪᑎᓂᑦ 
ᐅᐸᓗᖓᐃᔭᐅᑎᓂᑦ ᑐᖕᖓᕕᖃᑦᑎᑦᑎᒍᓐᓇᖅᑐᓂᑦ ᓄᓇᖃᖅᑳᕐᓯᒪᔪᓄᑦ ᖃᐅᔨᒪᔭᐅᔪᓂᑦ ᐊᒻᒪ 
ᐱᓕᕆᔾᔪᑎᖏᓐᓂᑦ ᐊᒻᒪ ᐋᖅᑭᑦᓱᐃᔾᔪᑎᐅᕙᓪᓗᑎᒃ ᐋᓐᓂᕈᑎᐅᓯᒪᔪᓂᑦ ᐊᐅᓚᑕᐅᓕᕐᓂᒃᑯᑦ 
ᓴᖅᑭᕈᑎᐅᓯᒪᔪᓂᑦ ᓄᓇᖃᖅᑳᕐᓯᒪᔪᓄᑦ ᓄᓇᓕᓐᓂ. ᓄᓇᖃᖅᑳᕐᓯᒪᔪᑦ ᖃᓄᐃᓕᑦᓯᓂᕐᒥᑦ ᐃᖅᑲᖅᑐᐃᕖᑦ, 
ᒪᒥᓴᕐᓂᒃᑯᑦ ᐃᖅᑲᖅᑐᐃᕕᓕᕆᓂᖅ, ᐃᖅᑲᖅᑐᐃᕕᓕᕆᓂᕐᒧᑦ ᐱᓕᕆᔾᔪᑎᓕᐅᑲᓂᕐᓂᖅ, ᐊᒻᒪ ᒪᒥᓴᕐᕖᑦ 
ᐊᒻᒪᓗᑭᑖᑦ ᑎᓴᒪᐅᔪᑦ ᐊᖅᑯᑎᐅᓗᑎᒃ. ᐊᑐᓂ ᐊᔾᔨᐅᖏᑦᑐᓂᑦ ᓴᖅᑮᔪᓐᓇᖅᑐᑦ ᐱᔾᔪᑎᒋᓪᓗᒍ 
ᑕᑯᓐᓇᖕᖑᐊᕈᑎᖏᑦ ᐃᖅᑲᖅᑐᐃᕕᓕᕆᓂᖅ ᖃᓄᐃᓕᖓᒍᓐᓇᕐᒪᖔᖅ: ᐱᕋᔭᑕᐅᓯᒪᔪᓅᖓᓂᕐᓴᓂᑦ 
ᐃᖅᑲᖅᑐᐃᕕᓕᕆᓂᕐᒥᑦ, ᐃᓅᖃᑎᒌᖑᕙᑦᑐᑦ ᐃᑉᐱᒋᒋᐊᒃᑲᓐᓂᕐᓗᒋᑦ ᐊᒻᒪ ᖃᓄᐃᒍᑎᐅᕙᑦᑐᑦ 
ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᕝᕕᐅᕙᑦᑐᑦ, ᐃᑉᐱᒋᔭᐅᓗᑎᒃ ᐊᑑᑎᖏᑦ ᐊᒻᒪ ᐱᒻᒪᕆᐅᓂᖏᑦ 
ᓄᓇᓕᐅᔪᑦ ᐅᖃᐅᓯᖃᖅᐸᓂᒃᑯᑦ ᐊᒻᒪ ᐋᖅᑭᑦᓱᐃᕙᓐᓂᒃᑯᑦ ᐋᓐᓂᕈᑎᐅᓯᒪᔪᓂᑦ, ᐊᒻᒪ ᐱᕋᔭᑕᐅᕙᑦᑐᑦ 
ᒪᒥᓴᐅᑎᑦᓴᖏᓐᓂᑦ ᐱᑕᖃᖅᑎᑦᑎᓗᑎᒃ, ᐱᕋᔭᐃᕙᑦᑐᓂᑦ, ᐊᒻᒪ ᓄᓇᓕᒋᔭᖏᓐᓂᑦ. ᑕᐃᒪᐃᑦᑐᖅ, 
ᐊᑕᖏᐅᒪᔪᓄᑦ ᐅᕝᕙᓘᓐᓃᑦ “ᐊᑕᐅᓯᖅ ᓈᒻᒪᒋᔭᐅᔪᖅ ᐊᑕᖏᖅᑐᓄᑦ” ᐸᕐᓇᐅᑎᒥᑦ ᐊᑐᕋᔭᖅᑐᒥᑦ ᑕᒪᐃᓐᓄᑦ 
ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓄᑦ. ᐊᑑᑎᖃᓐᓂᖅᐹᖑᒋᐊᓕᒃ ᐊᖅᑯᓯᐅᓂᕐᒧᑦ ᓯᕗᒧᑦ ᑖᓐᓇᐅᒋᐊᓕᒃ 
ᓇᓗᓇᐃᖅᑕᐅᓗᓂ ᐃᓄᐃᑦ ᐊᕕᑦᑐᖅᓯᒪᓂᖏᓐᓄᑦ ᐊᒻᒪ ᓄᓇᓕᓐᓄᑦ ᐊᑐᓕᖅᑎᑕᐅᕕᐅᓂᐊᖅᑐᓂᑦ, 
ᐊᑑᑎᖃᖅᑐᒥᑦ ᑐᓴᕐᕕᖃᕐᓗᑎ ᐃᓄᓐᓂᒃ ᐊᕐᓇᓂᑦ ᐋᓐᓂᖅᑕᐅᔪᓄᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒧᑦ.  

ᐃᓚᒍᑕᖓ: ᐱᓕᕆᔾᔪᓯᖅ 

ᖃᐅᔨᓴᕐᓂᐅᔪᖅ ᑐᓴᐅᒪᔾᔪᑎᖃᓚᐅᖅᑐᖅ ᐊᐱᖅᑯᑎᐅᒋᐊᖓᐅᑎᒧᑦ: ᖃᓄᖅ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ 
ᐋᖅᑭᑦᓱᖅᓯᒪᓂᖓ ᐱᓕᕆᑦᓯᐊᓂᖅᓴᐅᒍᓐᓇᖅᑲ ᑎᑭᐅᒪᓂᕐᒥᑦ ᐃᓄᐃᑦ ᐊᕐᓇᐃᑦ ᐱᒋᐊᓕᖏᓐᓂᒃ 
ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒧᑦ? ᐃᓚᒋᔭᐅᓗᑎᒃ ᐅᖃᓕᒫᒐᕐᓂᑦ ᖃᐅᔨᓴᐅᑎᒻᒪᕆᓐᓄᑦ, ᐊᕙᑎᓕᕆᓂᕐᒥᑦ 
ᖃᐅᔨᓴᕐᓂᕐᒧᑦ, ᐊᒻᒪ ᖃᐅᔨᓴᖅᑕᐅᓗᑎᒃ ᐊᓯᖏᑦ ᐃᖅᑲᖅᑐᐃᕕᓕᕆᓂᒃᑯᑦ ᐸᕐᓇᒍᑎᐅᔪᓐᓇᖅᑐᑦ, 
ᐊᐱᕐᓱᕋᑦᓴᑦᓯᐊᕙᓐᓂᒃ ᐊᐱᕐᓱᖅᐸᓚᐅᖅᑐᑦ ᒪᕐᕈᐃᓕᖓᑎᑕᐅᓗᑎᒃ: ᐃᓄᐃᑦ ᐊᕐᓇᐃᑦ ᐊᑐᕐᓯᒪᔪᑦ 
ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᖏᓂᕐᒥᑦ; ᐊᒻᒪ ᑕᐃᒃᑯᐊ ᐱᓕᕆᔪᑦ ᐅᕝᕙᓘᓐᓃᑦ ᖃᓂᒋᔭᖏᓐᓃᑦᑐᑦ 
ᑕᑯᔭᐅᖅᑳᐸᑦᑐᑦ ᐃᖅᑲᖅᑐᐃᕕᓕᕆᔾᔪᑎᓂ.  

ᐱᓕᕆᐊᑦᓴᒥᑦ ᐅᖃᐅᔾᔪᐃᓂᒃᑯᑦ ᑲᑎᒪᔨᕋᓛᑦ 
 
ᐃᑲᔪᕐᓱᐃᔨᐅᖁᔭᐅᓗᑎᒃ ᖃᐅᔨᓴᕐᓂᕐᒥᑦ, ᐱᓕᕆᐊᑦᓴᒥᑦ ᐅᖃᐅᔾᔪᐃᔨᐅᓂᒃᑯᑦ ᑲᑎᒪᔨᕋᓛᓕᐅᓚᐅᖅᑐᑦ, 
ᐃᓚᒋᔭᐅᓗᑎᒃ ᑭᒡᒐᖅᑐᐃᔨᐅᔪᑦ ᐃᓄᐃᑦ ᓄᓇᓕᖃᕐᕕᖏᓐᓂᑦ. ᑲᑎᒪᔨᕋᓛᑦ ᐱᓕᕆᑎᑕᐅᓚᐅᖅᑐᑦ 
ᐊᑐᐊᒐᓕᐅᕐᓂᕐᒥᑦ ᓂᕈᐊᖅᑕᐅᖁᔭᐅᔪᓂᑦ ᓄᓇᓕᐅᔪᓂᑦ ᐱᖃᓯᐅᔾᔭᐅᖁᓪᓗᒋᑦ ᖃᐅᔨᓴᕐᓂᕐᒥᑦ 
ᐊᐱᕐᓱᖅᑕᐅᕙᓪᓗᑎᒃ ᐊᕐᓇᐃᑦ, ᐋᖅᑭᓱᖅᑕᐅᓗᑎᒃ ᐅᓪᓗᕐᓯᐅᑎᖏᑦ, ᐊᒻᒪ ᐃᑲᔪᖅᑎᐅᓗᑎᒃ ᓇᓗᓇᐃᔭᐃᓂᕐᒥᑦ 
ᑕᑯᔭᐅᖅᑳᐸᑦᑐᓂᑦ ᐱᓕᕆᔨᓂᑦ ᐱᖃᑕᐅᖁᔭᐅᒐᔭᖅᑐᓂᑦ ᖃᐅᔨᓴᕐᓂᕐᒧᑦ. ᑲᑎᒪᔨᕋᓛᑦ ᐱᓕᕆᑎᑕᐅᓚᐅᕐᒥᔪᑦ 
ᐅᖃᐅᓯᖃᖁᔭᐅᓗᑎᒃ ᖃᓄᖅ ᐃᓱᒪᒋᔭᖏᓐᓂᑦ ᐊᔾᔨᒌᖏᑦᑐᑦ ᑎᑎᖅᑲᐃᑦ ᐱᓪᓗᒋᑦ ᖃᐅᔨᓴᐅᑎᐅᓂᐊᖅᑐᑦ, 
ᐱᖃᓯᐅᔾᔭᐅᓗᑎᒃ: ᐅᖃᓕᒫᖅᑕᐅᓗᑎᒃ ᖃᐅᔨᓴᕐᓗᑎᒃ; ᐊᕙᑎᓕᕆᓂᕐᒥᑦ ᖃᐅᔨᓴᕐᓗᑎᒃ; ᐊᓯᖏᓐᓂᑦ 
ᐃᖅᑲᖅᑐᐃᕕᓕᕆᓂᒃᑯᑦ ᐸᕐᓇᒍᑎᑦᓴᓂᑦ; ᑭᖑᓪᓕᖅᐹᑦᓴᖅ ᐅᓂᒃᑳᑦᓴᓂ ᐊᒻᒪ ᐊᓯᔾᔨᕈᓐᓇᕐᓗᑎᒃ ᐃᓗᓕᖏᑦ 
ᑭᖑᓪᓕᖅᐹᑦᓴᐅᑉ ᐅᓂᒃᑳᑦᓴᐅᑉ ᐊᔾᔨᖏᓐᓂᑦ. 
 
ᐱᑦᑎᐊᕐᓂᐊᓂᒃᑯᑦ ᓇᓗᓇᐃᔭᐃᑎ ᐊᒻᒪ ᖃᐅᔨᓴᕐᓂᕐᒧᑦ ᓚᐃᓴᐃᑦ ᐱᔪᓐᓇᐅᑏᑦ  
 
ᐱᑦᑎᐊᕐᓂᐊᕐᓂᖏᓐᓂᑦ ᓇᓗᓇᐃᖅᑕᐅᓚᐅᖅᑐᑦ ᐱᓕᕆᐊᑦᓴᒃᑯᑦ ᐊᐅᕉᕋ ᓯᓚᑦᑐᓴᕐᕕᐅᑉ ᖃᐅᔨᓴᕐᓂᒃᑯᑦ 
ᐱᑦᑎᐊᓂᐊᕐᓂᖏᓐᓂᑦ ᑲᑎᒪᔨᕋᓛᖏᓐᓂᑦ ᐊᒻᒪ ᐃᓱᒪᓕᕆᓂᕐᒥᑦ/ᐃᓅᖃᑎᒌᓐᓂᑦ ᖃᐅᔨᓴᐅᑎᒍᑦ 
ᐱᑦᑎᐊᕐᓂᐊᕐᓂᕐᒥᑦ ᑲᑎᒪᔨᖏᓐᓂᑦ ᓯᓚᑦᑐᓴᕐᕕᔾᔪᐊᕐᕕᖓᑕ ᒫᓇᑑᐸ. ᐊᐅᓚᑦᑎᒍᒪᓪᓗᑎᒃ ᖃᐅᔨᓴᕐᓂᕐᒥᑦ 
ᐃᓄᖕᓂᒃ ᐅᕝᕙᓘᓐᓃᑦ ᐃᓄᐃᑦ ᓄᓇᖓᓐᓂ, ᖃᐅᔨᓴᕐᓂᒃᑯᑦ ᐱᓕᕆᐊᑦᓴᐃᑦ ᐊᑐᖅᑕᐅᒋᐊᖃᓚᐅᕐᒥᔪᑦ 
ᖃᐅᔨᓴᐅᑎᑦᓴᓂᑦ ᖃᐅᔨᓴᕐᓂᕐᒥᑦ. ᐅᐸᓗᖓᐃᔭᐅᑎᐅᔪᖅ ᐊᔾᔨᒌᖏᔾᔪᑎᖃᖅᑐᖅ ᐊᑐᓂ ᓄᓇᓕᖃᕐᕕᓐᓂ. 
ᐃᓄᕕᐊᓗᐃᑦ ᓄᓇᓕᖏᓐᓂ, ᖃᐅᔨᓴᐅᑎᑦᓴᒥᑦ ᓚᐃᓴᑖᕆᐊᖃᓚᐅᖅᑐᑦ ᖃᐅᔨᓴᕐᓂᕐᒧᑦ ᐊᖏᖅᑕᐅᓗᓂ 
ᐊᐅᕉᕋ ᖃᐅᔨᓴᕐᕕᒻᒥᑦ ᑐᖕᖓᕕᒻᒥᑦ. ᓄᓇᕘᒥ, ᖃᐅᔨᓴᐅᑎᑦᓴᒥᑦ ᓚᐃᓴᒥᑦ ᐊᖏᖅᑕᐅᓚᐅᖅᑐᑦ ᓄᓇᕗᑦ 
ᖃᐅᔨᓴᕐᓂᓕᕆᓂᕐᒥᑦ ᑐᖕᖓᕕᖓᓐᓂᑦ. ᓄᓇᕕᒻᒥ, ᐱᓕᕆᔾᔪᑎᒍᑦ ᐅᐸᓗᖓᐃᔭᐅᑎᖃᓚᐅᖏᑦᑐᑦ 
ᐊᖏᖅᑕᐅᔾᔪᑎᑦᓴᒥᑦ ᖃᐅᔨᓴᕈᒪᓗᓂ ᑕᐅᕙᓂ ᓄᓇᓕᖃᕐᕕᒻᒥ. 
 
ᑐᑦᓯᕋᕐᕕᐅᓚᐅᕐᒥᔪᑦ ᓄᓇᑦᓯᐊᕗᑦ ᒐᕙᒪᒃᑯᖏᑕ ᖃᐅᔨᓴᕐᓂᒃᑯᑦ ᐅᖃᐅᔾᔪᐃᔨᐅᓂᒃᑯᑦ ᑲᑎᒪᔨᕋᓛᖏᑦ. ᑭᓯᐊᓂ, 
ᓄᕙᒡᔪᐊᕐᓇᖅ-19 ᐃᓄᒋᐊᑦ ᓄᓇᓐᓂᖏᑦ ᑲᔪᓯᓚᐅᕐᖓᑦ ᑕᐃᑦᓱᒪᓂ, ᐃᖅᑲᓇᐃᔭᖅᑎᐅᔪᑦ 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᒻᒪ ᐃᓅᓯᕐᒥᑦ ᐱᕙᓪᓕᐊᑎᑦᓯᓂᕐᒧᑦ ᑐᕌᒐᖃᓚᐅᖅᑐᑦ ᐱᓪᓗᐊᑕᕐᓂᒃ 
ᓄᓇᓕᒻᒥ ᖃᓄᐃᙱᑦᓯᐊᕐᓂᕐᒥᑦ, ᐱᓕᕆᐊᑦᓴᓂᑦ ᑲᔪᓯᑎᑦᓯᓂᕐᒥᑦ, ᐊᒻᒪ ᐃᓄᒋᐊᑦ ᓄᕙᓐᓂᖏᓐᓄᑦ, ᑕᐃᒫᒃ 
ᐅᖃᐅᔾᔪᐃᒍᓐᓇᓚᐅᙱᑦᑐᑦ ᑐᑦᓯᕋᐅᑎᒧᑦ. ᓄᓇᑦᓯᐊᕗᑦ ᐱᖃᑕᐅᒍᒪᓚᐅᖏᒻᒪᑕ, 
ᐱᓕᕆᐊᑦᓴᓕᕆᓂᕐᓴᐅᓕᓚᐅᖅᑐᑦ ᐱᖓᓱᖏᓐᓂ ᑎᓴᒪᓂᑦ ᓄᓇᓕᖃᕐᕕᖏᓐᓂᑦ ᐃᓄᐃᑦ ᓄᓇᖓᓂ. 
 
ᑐᑭᓯᒋᐊᕈᑎᓂᑦ ᓄᐊᑦᑎᓂᖅ 

ᐊᐱᕐᓱᕋᑦᓴᑦᓯᐊᕙᓐᓂᒃ ᐊᐱᕐᓱᖅᐸᓚᐅᖅᑐᑦ ᒪᕐᕈᐃᓕᖓᑎᑕᐅᓗᑎᒃ: 1. ᐃᓄᐃᑦ ᐊᕐᓇᐃᑦ ᐊᑐᕐᓯᒪᔪᑦ 
ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᓯᒪᖏᑦᑐᑦ; ᐊᒻᒪ 2. ᑕᐃᒃᑯᐊ ᐱᓕᕆᐊᖃᖅᐸᑦᑐᑦ ᐅᕝᕙᓘᓐᓃᑦ 
ᐱᓕᕆᐊᖏᒍᑦ ᖃᓂᑦᓴᐸᑦᑐᑦ ᑕᑯᔭᐅᖅᑳᐸᑦᑐᓂ ᐃᖅᑲᖅᑐᐃᕕᓕᕆᔾᔪᑎᓂᑦ. ᐋᖅᑭᓱᕐᓯᒪᔪᓂᑦ ᐊᐱᕐᓱᓂᕐᒧᑦ 
ᐊᑐᐊᒐᓕᐅᓚᐅᖅᑐᑦ ᐊᑐᓂ ᑕᐃᒃᑯᓄᖓ ᑲᑎᑉᖓᔪᓄᑦ ᐊᒻᒪ ᓴᓇᓯᒪᓚᐅᖅᑐᑦ ᐱᖃᑕᐅᔪᓂᑦ 
ᐱᕕᖃᑦᑎᐊᖁᔨᓪᓗᑎᒃ ᐅᖃᐅᓯᖃᕈᓐᓇᓂᒃᑯᑦ ᖃᓄᐃᓕᖓᒍᑎᒋᔭᖏᓐᓂᑦ ᐊᒻᒪ ᐊᑐᕐᓯᒪᔭᖏᓐᓂᑦ. ᑕᒪᐅᓇ 
ᐱᓕᕆᔾᔪᑎᐅᔪᖅ ᑐᑭᓕᐊᖃᑎᖃᑦᑎᐊᖅᑐᖅ ᓄᓇᖃᖅᑳᕐᓯᒪᔪᑦ ᐱᓕᕆᔾᔪᓯᖏᓐᓂᑦ, ᐱᖃᑕᐅᔪᓂᑦ 
ᐃᓂᖃᑦᑎᐊᑎᑦᑎᕙᑦᑐᑎᒃ ᐅᓂᒃᑳᕈᓐᓇᖁᓪᓗᒋᑦ ᐊᑐᕐᓯᒪᔭᕐᒥᓂᒃ ᒪᓕᓪᓗᑎᒃ ᖃᓄᖅ ᑐᑭᓯᓯᒪᔭᖏᒍᑦ.576  
 
1. ᐊᐱᖅᓱᖅᑕᐅᑎᓪᓗᒋᑦ ᐃᓄᐃᑦ ᐊᕐᓇᖏᑦ 
 
ᐊᐱᕐᓱᖅᑎᐅᔪᑦ: 
ᐱᖓᓱᓂᒃ ᐃᓄᖕᓂᒃ ᐊᕐᓇᓂᒃ ᐊᑐᓂ ᓄᓇᓕᖃᕐᕕᓐᓂᑦ ᐃᖅᑲᓇᐃᔭᖅᑎᑦᑎᓚᐅᖅᑐᑦ ᐊᐅᓚᑕᐅᖁᓪᓗᒋᑦ 
ᐊᐱᕐᓱᕐᓂᐅᔪᑦ ᐃᓄᖕᓄᑦ ᐊᕐᓇᓄᑦ. ᓯᕗᓂᖏᒍᑦ ᐊᐱᕐᓱᕐᓂᐅᔪᑦ, ᐱᓕᕆᐊᑦᓴᒥᑦ ᐊᐅᓚᑦᓯᔨ ᐊᒻᒪ ᖃᐅᔨᓴᖅᑎ 
ᐃᓕᓐᓂᐊᑎᑦᑎᓚᐅᖅᑑᒃ (Zoom-ᑯᑦ ᖃᕋᑕᐅᔭᒃᑯᑦ) ᐊᑐᓂ ᐃᓚᒋᓪᓗᒋᑦ ᐊᐱᕐᓱᖅᑎᐅᓂᐊᖅᑐᑦ. ᐊᐱᕐᓱᖅᑏᑦ 
ᐱᑎᑕᐅᓚᐅᖅᑐᑦ ᒪᕐᕉᓐᓂᒃ ᑎᑎᖅᑳᓐᓂᒃ ᓯᕗᓂᐊᒍᑦ ᑲᑎᒪᓂᐅᔪᑦ: ᐊᑕᐅᓯᖅ ᐅᖃᐅᓯᓕᒃ ᖃᓄᐃᑦᑑᓂᖏᓐᓂᑦ 
ᐊᐱᖅᑯᑎᑦᓯᐊᕙᓐᓂᒃ (ᐱᖃᓯᐅᔾᔭᐅᓗᑎᒃ ᐱᒻᒪᕆᐅᓂᖏᓐᓂᑦ ᓈᓚᑦᑎᐊᕐᓂᐅᑉ ᐊᒻᒪ ᐊᑐᕐᓂᖅ 
ᓴᖏᓂᕐᓅᖓᔪᓂᑦ ᐱᓕᕆᔾᔪᑎᓂᑦ) ᐊᒻᒪ ᐊᐃᑉᐸᖓ ᑕᑯᓐᓇᖅᑐᓂ ᐊᑐᖅᑕᐅᕙᓐᓂᖏᓐᓂᑦ 
ᖁᐊᕐᓵᕈᑎᐅᓯᒪᔪᓂᑦ ᑐᓴᐅᒪᓂᕐᒥᑦ ᐱᓕᕆᔾᔪᑎᐅᔪᖅ ᐊᐱᕐᓱᖃᑦᑕᑎᓪᓗᒋᑦ ᐊᐱᖅᑯᑎᓂᑦ. ᐊᐱᕐᓱᖅᐸᓚᐅᖅᑐᑦ 
ᐱᑎᑕᐅᕙᓚᐅᕐᒥᔪᑦ ᐊᔾᔨᖏᓐᓂᑦ ᖃᐅᔨᓴᐅᑏᑦ, ᐱᖃᓯᐅᔾᔭᐅᓗᑎᒃ: ᐊᐱᕐᓱᕋᑦᓴᓂᑦ ᓇᓗᓇᐃᔭᐃᑎ, 
ᑭᒃᑯᑐᐃᓐᓇᕐᓂᑦ ᑐᓴᖅᑎᑦᓯᔾᔪᑎ, ᖃᓄᐃᓕᐅᕈᑎᑦᓴᓂᑦ ᐱᖃᑕᐅᑐᐃᓐᓇᕆᐊᓕᓐᓄᑦ, ᓇᓕᖅᑲᖓᓂᑦ 
ᐊᑭᓕᐅᑎᐅᑉ, ᑲᖕᖑᓇᖅᑐᓕᕆᓂᕐᒨᖓᔪᒥᑦ ᑎᑎᕋᕐᕕᑦᓴᒥᑦ, ᐊᖏᕈᑎ ᑎᑎᕋᕐᕕᑦᓴᖅ, ᐊᐱᕐᓱᓂᕐᒧᑦ ᐅᓪᓗᕐᓯᐅᑎ, 
ᐃᑲᔫᑎᑦᓴᖏᑦ ᐊᒻᒪ ᐃᖕᒥᓂᒃ ᐸᖅᑭᐊᖃᕐᓂᕐᒥᑦ ᐸᕐᓇᒍᑎᑦᓴᓂᑦ ᑎᑎᖅᑲᓂᑦ, ᐊᒻᒪ ᑎᑎᕋᕐᓯᒪᔪᓂᑦ 
ᓄᕙᒡᔪᐊᕐᓇᖅ ᐱᓪᓗᒍ ᐱᓕᕆᔾᔪᑎᑦᓴᓂᑦ ᑲᑎᒪᖃᑎᖃᖅᑎᓪᓗᒋᑦ ᐱᖃᑕᐅᔪᓂᑦ. ᐃᓕᓐᓂᐊᐸᓕᐊᑎᓪᓗᒋᑦ, 
ᐱᓕᕆᐊᑦᓴᒥᑦ ᐊᐅᓚᑦᓯᔨ ᐊᒻᒪ ᖃᐅᔨᓴᖅᑎ ᖃᐅᔨᓴᓚᐅᖅᑐᑦ ᐃᓗᓕᖏᓐᓂᑦ ᑎᑎᖅᑲᐃᑦ ᐊᑐᓂ 
ᓇᓗᓇᐃᕐᓯᒪᒍᒪᓪᓗᑎᒃ ᐊᐱᕐᓱᓂᐊᖅᑐᑦ ᑐᑭᓯᓯᒪᑦᓯᐊᖁᓪᓗᒋᑦ ᐊᐱᕐᓱᓂᕐᒥᑦ ᐅᐸᓗᖓᐃᔭᐅᑎᒥᑦ ᐊᒻᒪ 
ᐱᓕᕆᔾᔪᑎᖏᓐᓂᑦ ᐊᑐᖅᑕᐅᒋᐊᓕᓐᓂᑦ. ᑐᓪᓕᐊᓂᑦ ᑲᑎᒪᖃᑎᖃᕆᐊᖃᓚᐅᕐᒥᔪᑦ ᐱᓕᕆᐊᑦᓴᒥᑦ ᐊᐅᓚᑦᓯᔨ 
ᐊᒻᒪ ᐱᓕᕆᐊᑦᓴᒥᑦ ᑐᑭᒧᐊᑦᑎᑦᑎᔨ ᐅᖃᐅᓯᖃᖁᓪᓗᒋᒃ ᐃᓗᓕᖏᓐᓂᑦ ᐊᐅᓚᑦᑎᔾᔪᑎᖏᑕ ᐊᐱᕐᓱᕐᓂᐅᔪᑦ, 
ᓲᕐᓗ ᓄᓇᓕᓐᓄᑦ ᓂᐅᕐᕈᓂᐅᔪᑦ, ᑮᓇᐅᔭᐃᑦ ᐊᑐᖅᑕᐅᒋᐊᖃᓚᐅᖅᑐᑦ ᓂᐅᕕᐅᑎᐅᓗᑎᒃ $50 ᐊᐅᑦᑕᔫᓂᑦ 
ᓂᐅᕕᐅᑎᑦᓴᓂᑦ ᐱᖃᑕᐅᔪᓄᑦ ᑐᓂᔭᑦᓴᒫᓂᑦ, ᐊᒻᒪ ᐊᓯᖏᓐᓂᑦ ᐱᓕᕆᔾᔪᑎᑦᓴᓂᑦ ᐊᑐᐃᓐᓇᐅᒋᐊᓕᓐᓂᑦ 
(ᓲᕐᓗ, ᓂᐱᓕᐅᕈᑎ ᐊᒻᒪ ᐹᑕᓖᖏᑦ, ᐊᒡᒑᓐᓂᒃ ᖁᐱᕐᕈᕋᓛᓂᑦ ᑐᖁᓴᐃᔾᔪᑎᓂᑦ, ᖃᓂᕐᓄᑦ ᕿᖓᕐᓄᑦ 
ᒪᑐᐊᑦᓴᓂᑦ, ᐊᒻᒪ ᐊᓪᓚᕈᑎᑦᓴᓂᑦ ᓱᓇᑐᐃᓐᓇᕐᓂᑦ, ᐴᕐᓯᒪᓯᓐᓇᖅᑐᓂᑦ ᑕᒧᓗᒐᕐᓂᒃ ᐊᒻᒪ ᐃᒥᒐᑦᓴᓂᑦ, ᐊᒻᒪ 
ᑲᒃᑭᐅᑎᑦᓴᓂᑦ).  
 
ᐊᐱᖅᑯᑎᐅᔪᑦ ᐃᓗᓕᕆᓂᐊᖅᑕᖏᑦ ᐱᔭᕆᐊᑐᔫᓂᖏᓐᓄᑦ ᐊᒻᒪ ᖁᐊᕐᓵᕈᑎᐅᑐᐃᓐᓇᕆᐊᓕᐅᔪᑦ ᐱᓪᓗᒋᑦ 
ᐅᖃᐅᓯᐅᓂᐊᖅᑐᒃᑯᑦ, ᖃᓄᖅᑑᕐᓯᒪᓚᐅᖅᑐᑦ ᐃᑲᔪᕐᓱᐃᔾᔪᑎᑦᓴᖏᓐᓂᑦ ᐊᐱᕐᓱᖅᑎᐅᓂᐊᖅᑐᑦ ᐱᓕᕆᓂᖏᓐᓂ. 
ᓲᕐᓗ, ᐊᐱᕐᓱᖅᑎᐅᔪᑦ ᐱᑎᑕᐅᕙᓚᐅᖅᑐᑦ ᐅᖄᓚᐅᑎᖏᑕ ᓈᓴᐅᑎᖏᓐᓂᑦ ᐱᓕᕆᐊᑦᓴᒥᑦ ᐊᐅᓚᑦᑎᔨᐅᑉ ᐊᒻᒪ 
ᐱᓕᕆᐊᑦᓴᒥᑦ ᑐᑭᒧᐊᑦᑎᑦᓯᔨᐅᑉ, ᐊᒻᒪ ᐊᔭᐅᖅᑕᐅᕙᑦᑐᑎᒃ ᖃᐅᔨᒋᐊᖃᑦᑕᖁᔭᐅᓗᑎᒃ ᐱᓕᕆᐊᖃᕐᓂᖏᓐᓂ 
ᐊᐱᕐᓱᕐᓂᐅᔪᒥᑦ. ᐊᒻᒪᑦᑕᐅᖅ, ᐊᐱᕐᓱᖅᐸᒌᕋᐃᒻᒪᑕ, ᐱᓕᕆᐊᑦᓴᒥᑦ ᐊᐅᓚᑦᑎᔨ, ᐱᓕᕆᐊᑦᓴᒥᑦ ᑐᑭᒧᐊᑦᑎᑦᓯᔨ, 
ᐊᒻᒪ ᖃᐅᔨᓴᖅᑎ “ᑲᑎᒪᖃᑎᖃᖅᐸᓚᐅᖅᑐᑦ “ᐱᓕᕆᒌᕋᐃᒻᒪᑕ” (Zoom-ᑯᑦ ᖃᕋᑕᐅᔭᒃᑯᑦ) ᐊᑐᓂ 
ᑲᑎᒪᖃᑎᒋᕙᑦᑐᒋᑦ ᐊᐱᕐᓱᖅᑎᐅᓚᐅᖅᑐᑦ.  

ᕿᓂᕐᓂᖅ ᐱᖃᑕᐅᔪᑦᓴᓂᑦ: 
ᐊᕐᓇᓂᒃ ᐱᖃᑕᐅᖁᔨᓪᓗᑎᒃ, ᑐᑭᓯᒋᐊᕈᑎᖏᑦ ᖃᐅᔨᓴᕐᓂᐅᑉ ᐊᒻᒪ ᐱᖃᑕᐅᖁᔨᔾᔪᑎᒥ (ᖃᓪᓗᓈᑎᑐᑦ ᐊᒻᒪ 
ᐃᓄᑦᑎᑐᑦ) ᓴᖅᑭᖅᑕᐅᕙᓚᐅᖅᑐᑦ ᓇᐅᒃᑯᑐᐃᓐᓇᖅ (ᑎᑎᖅᑲᒃᑯᑦ, ᓈᓚᐅᑎᒃᑯᑦ, ᐊᒻᒪ ᑭᒃᑯᑐᐃᓐᓇᕐᓂᑦ 
ᑐᓴᐅᒪᑎᑦᓯᔾᔪᑎᒃᑯᑦ). ᓄᓇᕗᒻᒥ, ᐊᐱᕐᓱᓚᐅᖅᑐᑦ ᒪᕐᕉᓐᓂ ᓄᓇᓖᓐᓂ. ᓄᓇᓕᓐᓂ ᖃᐅᔨᓴᕐᓂᒃᑯᑦ 
ᑭᓪᓕᓯᓂᐊᖅᑎᒥᑦ ᑳᓐᑐᕌᑎᒍᑦ ᐱᓕᕆᑎᑦᑎᓚᐅᖅᑐᑦ ᐃᑲᔪᖅᑎᑦᓴᐅᖁᓪᓗᒍ ᐊᐱᕐᓱᖅᑎᒥᑦ ᕿᓂᖅᑎᓪᓗᒋᑦ 
ᐱᖃᑕᐅᔪᒪᔪᓂᑦ ᓂᐅᕐᕈᓯᒪᑎᓪᓗᒍ ᑕᐃᒃᑯᓇᓂ ᓄᓇᓕᓐᓂ. ᐱᔾᔪᑎᐅᓗᓂ ᓄᕙᒡᔪᐊᕐᓇᖅ ᓂᐅᕐᕈᖃᑦᑕᓂᕐᒧᑦ 
ᐱᑐᐃᓐᓇᐅᖏᔾᔪᑎᖏᑦ, ᐊᐱᕐᓱᓚᐅᖅᑐᑦ ᐃᓄᕕᐊᓗᒻᒥᑦ ᐊᒻᒪ ᓄᓇᕕᒻᒥᑦ ᐊᑕᐅᑦᓯᒥ ᓄᓇᓕᒻᒥ. 
ᐊᐱᕐᓱᖅᑎᐅᓚᐅᖅᑐᑦ ᐱᖃᑕᐅᔪᓐᓇᑎᑦᑎᕙᓚᐅᖅᑐᑦ ᐊᕐᓇᓂᒃ ᓄᓇᓕᕐᒥᐅᑕᐅᕙᓚᐅᕐᒪᑕ ᑕᐃᒃᑯᓇᓂ 
ᓄᓇᓕᓐᓂ ᐊᐱᕐᓱᕐᕕᐅᓚᐅᖅᑐᒥ. 
 
ᐊᐱᕐᓱᓂᕐᒥᑦ ᐅᐸᓗᖓᐃᔭᐅᑎ: 
ᓯᕗᓂᐊᒍᑦ ᐊᐱᕐᓱᖅᑕᐅᓚᐅᖏᓐᓂᖏᓐᓂ, ᐊᑐᓂ ᐱᖃᑕᐅᔪᑦ ᐱᑎᑕᐅᕙᓚᐅᖅᑐᑦ ᓇᓗᓇᐃᔭᕐᓯᒪᔪᓂᑦ 
ᐊᖏᕈᑎᒥᑦ ᑎᑎᕋᕐᕕᑦᓴᒥᑦ ᓇᓗᓇᐃᔭᖅᑕᐅᓯᒪᓪᓗᓂ ᖃᐅᔨᓴᐅᑎᐅᔪᑦ, ᖃᓄᐃᑦᑐᑦ ᐊᐱᖅᑯᐅᓂᐊᓂᐊᖅᑐᑦ, 
ᖃᓄᖅ ᑲᖕᖑᓇᖅᑐᓕᕆᓂᐊᕐᒪᖔᑕ, ᐅᓗᕆᐊᓇᕈᓐᓇᖅᑐᑦ ᐊᒻᒪ ᓴᖅᑭᕈᓐᓇᖅᑐᑦ ᐃᑲᔫᑎᐅᔪᓐᓇᖅᑐᑦ 
ᐱᖃᑕᐅᔪᓄᑦ, ᐊᒻᒪ ᖃᓄᖅ ᖃᐅᔨᔭᐅᔪᑦ ᓯᐊᒻᒪᑎᖅᑕᐅᓂᐊᕐᒪᖔᑕ. ᐱᖃᑕᐅᓚᐅᖅᑐᑦ ᐊᐱᕆᔭᐅᕙᓚᐅᕐᒥᔪᑦ 
ᐱᑎᑕᐅᔪᒪᒻᒪᖔᑕ ᑭᖑᓪᓕᖅᐹᓂᑦ ᐅᓂᒃᑳᓕᐊᓂᑦ ᖃᐅᔨᓴᕐᓂᕐᒥᑦ. ᐱᖃᑕᐅᓚᐅᖅᑐᑦ ᐊᖏᕈᑎᖏᑦ 
ᓇᓗᓇᐃᕈᑎᖃᓚᐅᖅᑐᑦ ᐊᑎᓕᐅᕈᓯᖏᓐᓂᑦ. ᐊᑐᓂ ᐱᖃᑕᐅᔪᑦ ᐱᑎᑕᐅᓚᐅᖅᑐᑦ ᐊᖏᕈᑎᒥᑦ ᑎᑎᖅᑲᒥᑦ, 
ᐊᐱᕐᓱᖅᑎᐅᔪᑦ ᐱᓯᒪᑦᓯᑎᓪᓗᒋᑦ ᐊᐃᑉᐸᖓᓂᑦ ᑎᑎᖅᑲᒥᑦ. 
 
ᐊᖏᕋᐃᒻᒪᑕ ᐱᖃᑕᐅᓚᐅᖅᑐᑦ, ᐊᐱᕐᓱᖅᑕᐅᑎᓪᓗᒋᑦ ᓂᐱᓕᐅᖅᑕᐅᕙᓚᐅᖅᑐᑦ ᑎᑎᕋᖅᑕᐅᓛᖁᓪᓗᒋᑦ 
ᖃᐅᔨᓴᖅᑕᐅᔪᑦᓴᒫᖑᓗᑎᒃ. ᐃᓘᓐᓇᑎᒃ ᐃᓄᕕᐊᓗᐃᑦ ᐊᐱᕐᓱᖅᑕᐅᓚᐅᖅᑐᑦ ᖃᓪᓗᓈᑎᑐᑦ ᐅᖃᖃᑕᐅᓗᑎᒃ. 
ᓄᓇᕘᒥᐅᑕᐃᑦ ᐊᒻᒪ ᓄᓇᕕᒻᒥᐅᑕᐃᑦ ᐊᐱᕐᓱᖅᑎᐅᓚᐅᖅᑐᑦ ᐅᖃᕈᓐᓇᑦᑎᐊᓚᐅᖅᑐᑦ ᐃᓄᑦᑎᑐᑦ. 
ᑕᐃᒪᐃᓚᐅᕋᒥᒃ, ᐱᖃᑕᐅᓚᐅᖅᑐᑦ ᐃᓱᒪᕐᓱᖅᑎᑕᐅᕙᓚᐅᖅᑐᑦ ᐃᓄᑦᑎᑐᑦ ᐅᖃᓕᒪᓗᑎᒃ 
ᐊᐱᕐᓱᖅᑕᐅᒍᒪᒻᒪᖔᑕ. (ᐊᐱᖅᑯᑎᐅᓚᐅᖅᑐᑦ ᑭᖑᓂᐊᒍᑦ ᐅᖃᐅᓯᕐᒧᑦ ᖃᓪᓗᓈᑎᑑᓕᖅᑕᐅᓚᐅᖅᑐᑦ). 
 
ᐊᐱᕐᓱᑎᓪᓗᒋᑦ, ᐃᓄᐃᑦ ᐊᕐᓇᐃᑦ ᐊᐱᕆᔭᐅᕙᓚᐅᖅᑐᑦ ᐃᖕᒥᓅᖓᔪᓂᑦ (ᐊᕐᕌᒍᖏᑦ, ᐊᐃᑉᐸᖃᕐᒪᖔᑕ, ᐊᒻᒪ 
ᕿᑐᕐᖓᖃᕐᒪᖔᑕ). ᐊᐱᕆᔭᐅᕙᓚᐅᖅᑐᑦ ᑎᒥᒃᑯᑦ ᐊᒻᒪ/ᐅᕝᕙᓘᓐᓃᑦ ᓄᓕᐊᕐᓂᒃᑯᑦ 
ᐱᑦᑎᐊᖅᑕᐅᓯᒪᖏᒻᒪᖔᑕ ᖃᖓᑐᐃᓐᓇᖅ, ᐸᓖᓯᒃᑯᓐᓄᑦ ᐅᖃᐅᓯᐅᕐᓂᕐᒪᖔᑕ ᐋᒡᒐᓘᓐᓃᑦ, ᐊᒻᒪ 
ᐅᖃᐅᓯᐅᓐᓂᕈᑎᒃ ᐸᓖᓯᒃᑯᑦ ᖃᓄᖅ ᐱᐅᓯᖃᓚᐅᕐᒪᖔᑕ ᐱᓕᕆᔨᐅᔪᑦ. ᐊᐱᕆᔭᐅᓚᐅᕐᒥᔪᑦ ᐱᓕᕆᔾᔪᑎᐅᔪᖅ 
ᐃᖅᑲᖅᑐᐃᕕᒃᑰᓂᕐᒪᖔᖅ ᐊᒻᒪ ᖃᓄᖅ ᐊᑐᓚᐅᖅᑕᖏᑦ ᐃᑉᐱᓐᓇᓚᐅᕐᒪᖔᑕ, ᐊᒻᒪᑦᑕᐅᖅ ᖃᓄᐃᑦᑐᓂᑦ 
ᐱᔨᑦᓯᕋᐅᑎᓂᑦ ᐊᒻᒪ ᐃᑲᔪᕐᓱᐃᔾᔪᑎᓂᑦ ᐱᑎᑕᐅᓚᐅᕐᒪᖔᑕ ᐱᓕᕆᐊᖑᑎᓪᓗᒍ ᐱᑦᑎᐊᖏᔾᔪᑎᐅᓚᐅᖅᑐᖅ. 
ᑭᖑᓪᓕᖅᐹᒥ, ᐊᐱᕆᔭᐅᓚᐅᖅᑐᑦ ᖃᓄᖅ ᐊᑲᐅᓂᕐᓴᒃᑯᑦ ᐱᓕᕆᐊᖑᔪᓐᓇᓂᕐᒪᖔᑕ ᓴᖅᑭᖁᓪᓗᒋᑦ 
ᑭᖕᖒᒪᔭᒐᖏᑦ ᐃᓄᐃᑦ ᐊᕐᓇᐃᑦ ᐊᑐᖅᐸᓚᐅᖅᑐᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᓯᒪᖏᑦᑐᑦ.  
 
ᐊᐱᕐᓱᖅᑕᐅᒌᕋᐃᒻᒪᑕ, ᐊᕐᓇᐃᑦ ᐊᐱᕆᔭᐅᕙᓚᐅᖅᑐᑦ ᖃᓄᖅ ᐃᑉᐱᒋᔭᖃᓕᕐᒪᖔᑕ ᐊᒻᒪ 
ᐃᑲᔪᖅᑕᐅᒋᐊᖃᕐᒪᖔᑕ ᓇᐅᒃᑯᑦ. ᐱᓕᒻᒪᓴᕐᓯᒪᔪᒧᑦ ᐃᓱᒪᓕᕆᔨᒥᑦ/ᐅᖃᖃᑕᐅᔪᓐᓇᖅᑐᒥᑦ 
ᐊᑐᐃᓐᓇᖃᕐᕕᐅᕙᓚᐅᖅᑐᑦ ᐱᓕᕆᕝᕕᒻᒥ ᐅᕝᕙᓘᓐᓃᑦ ᐊᓯᐊᒍᑦ ᐊᑐᐃᓐᓇᐅᓯᐊᖅᑐᒃᑯᑦ 
ᐊᐱᕐᓱᖅᑕᐅᕙᓐᓂᖏᓐᓂ ᐱᑕᖃᖅᑎᑦᑎᓚᐅᖅᑐᑦ ᐃᑲᔪᕐᓱᐃᔨᑦᓴᓂᑦ ᐊᕐᓇᓂᒃ ᖃᐅᔨᒋᐊᕈᒪᓐᓂᕈᑎᒃ ᑭᖑᓂᐊᒍᑦ 
ᐊᐱᕐᓱᕐᓂᐅᑉ. ᐊᒻᒪᑦᑕᐅᖅ, ᐱᖃᑕᐅᓚᐅᖅᑐᑦ ᐱᑎᑕᐅᕙᓚᐅᖅᑐᑦ ᑎᑎᖅᑲᓂᑦ ᐃᑲᔪᕈᓐᓇᖅᑐᓂᑦ 
ᐊᑐᐃᓐᓇᐅᔪᓂᑦ ᓄᓇᓕᖏᓐᓂ ᐊᒻᒪ ᐃᓄᖕᓅᖓᓂᕐᓴᓂᑦ ᑭᖑᓂᐊᒍᑦ ᖃᐅᔨᒋᐊᖅᑎᓂᑦ ᐊᒻᒪ ᖃᐅᔨᓴᕈᑎᓂᑦ 



166 
 

ᐃᖕᒥᓂᒃ ᓱᓇᒃᑯᑖᑦᓴᓂᑦ. ᐱᖃᑕᐅᓚᐅᖅᑐᑦ ᐱᑎᑕᐅᕙᓚᐅᖅᑐᑦ $50-ᒥᑦ ᐊᐅᑦᑕᔫᒥᑦ ᓂᐅᕕᐅᑎᑦᓴᒥᑦ 
ᐱᒋᐊᖅᐸᓪᓕᐊᑎᓪᓗᒋᑦ ᑲᑎᒪᓂᕐᒥᑦ ᖃᐃᖅᑲᐅᓂᖏᓐᓄᑦ ᐊᒻᒪ ᐃᑲᔪᕐᓂᖏᓐᓄᑦ. ᐊᐱᕐᓱᖅᐸᓚᐅᖅᑐᑦ 
ᐃᑲᕐᕋᐅᑉ ᐊᕝᕙᖓᓂᑦ ᑕᑭᓂᓕᓐᓂᑦ (ᐱᖃᓯᐅᔾᔭᐅᒐᑎᒃ ᖃᓄᑎᒋ ᐊᑐᖅᑕᐅᕙᓚᐅᖅᑐᑦ ᓯᕗᓂᖏᒍᑦ ᐊᒻᒪ 
ᑭᖑᓂᖏᒍᑦ ᐊᐱᕐᓱᕐᓂᐅᔪᑦ), ᕿᓚᒥᐅᓛᖓᑦ 10 ᒪᓇᑦᓯᐅᓗᓂ ᐊᒻᒪ ᐊᑯᓂᐅᓛᖓᑦ 65 ᒪᓇᑦᓯᐅᓗᓂ 
ᐃᑲᕐᕋᐅᓗᐊᒐᓛᒃ.  
 
ᐱᔾᔪᑎᒋᓪᓗᒋᑦ ᐊᑦᑕᓇᕐᓂᖏᑦ ᐊᒻᒪ ᑭᓇᒦᖕᖔᕐᓂᖏᑦ ᐅᖃᐅᓯᐅᓚᐅᖅᑐᑦ, ᐊᒥᓱᓂᑦ ᐅᔾᔨᕈᓲᑎᓂᑦ 
ᐊᑐᓚᐅᖅᑐᑦ ᖃᐅᔨᓴᕐᓂᒃᑯᑦ ᑲᖕᖑᓇᖅᑐᓕᕆᔾᔪᑎᐅᕙᑦᑐᑎᒃ ᐊᒻᒪ ᐃᑉᐱᒋᔭᐅᑦᑎᐊᐸᑦᑐᑎᒃ ᐱᓕᕆᖃᑕᐅᔪᑦ. 
ᓲᕐᓗ, ᐱᓕᕆᐊᑦᓴᒥᑦ ᐊᐅᓚᑦᑎ, ᖃᐅᔨᓴᖅᑎ, ᐱᓕᕆᐊᑦᓴᒥᑦ ᑐᑭᒧᐊᑦᑎᑦᑎᔨ, ᐊᐱᕐᓱᖅᑏᑦ, ᐊᒻᒪ ᑎᑎᕋᖅᑎᖓᑦ 
ᐅᖃᐅᓯᐅᔪᓂᑦ ᐊᑎᓕᐅᖅᑐᐃᓐᓇᐅᓚᐅᖅᑐᑦ ᑲᖕᖑᓇᖅᑐᓕᕆᓂᕐᒥᑦ ᐊᖏᕈᑎᒥᑦ ᓇᓗᓇᐃᔭᐃᖁᓪᓗᒋᑦ 
ᐃᑉᒍᓱᑦᓯᐊᕐᓂᐊᕐᓂᖏᓐᓂᑦ ᑲᖕᖑᓇᖅᑐᓕᕆᓂᕐᒥᑦ. ᐊᐱᕐᓱᕐᓂᐅᔪᓂᑦ ᓂᐱᓕᐅᖅᑕᐅᓯᒪᔪᑦ ᐊᒻᒪ ᑎᑎᖅᑲᐃᑦ 
ᓴᖅᑭᖅᑕᐅᓚᐅᖅᑐᑦ ᖃᐅᔨᓴᖅᑎᒧᑦ ᐊᒻᒪ ᑎᑎᕋᖅᑎᒧᑦ ᓇᓗᓇᐃᔭᐃᑎᒥᑦ ᐃᓯᕈᑎᖃᖅᑐᑎᒃ ᖃᕋᑕᐅᔭᒧᑦ ᐊᒻᒪ 
ᐃᑭᐊᖅᑭᕕᒻᒧᑦ (Sync.com). ᑎᑎᖅᑲᐃᑦ ᐊᐱᕐᓱᕐᓂᐅᓚᐅᖅᑐᓂᑦ ᑭᒃᑯᓐᓃᕐᖔᕐᒪᖔᑕ 
ᓇᓗᓇᐃᕐᓯᒪᓚᐅᖏᑦᑐᑦ. ᐊᒻᒪᑦᑕᐅᖅ, ᓄᓇᓕᐅᔪᑦ ᐊᐱᕐᓱᕐᕕᐅᕙᓚᐅᖅᑐᑦ ᐃᓄᖕᓂᒃ ᐊᕐᓇᓂᒃ 
ᓇᓗᓇᐃᖅᑕᐅᓯᒪᖏᒻᒥᔪᑦ. 
 
2. ᐊᐱᕐᓱᕐᓂᐅᓚᐅᖅᑐᖅ ᑕᑯᔭᐅᖅᑳᐸᑦᑐᓂᑦ ᐱᓕᕆᔨᓂᑦ  
 
ᐊᐱᕐᓱᖅᑕᐅᕙᓚᐅᖅᑐᑦ ᑕᑯᔭᐅᖅᑳᐸᑦᑐᑦ ᐱᓕᕆᔨᐅᔪᑦ ᖃᐅᔨᓴᖅᑎᒧᑦ ᖃᕋᑕᐅᔭᒃᑯᑦ Zoom ᐅᕝᕙᓘᓐᓃᑦ 
ᐅᖄᓚᐅᑎᒃᑯᑦ. 
 
ᕿᓂᕐᓂᖅ ᐱᖃᑕᐅᔪᑦᓴᓂᑦ: 
ᐊᐱᕐᓱᕋᑦᓴᓂᑦ ᐱᔪᒪᓪᓗᑎᒃ ᑕᑯᔭᐅᖅᑳᐸᑦᑐᑦ ᐱᓕᕆᔨᓂᑦ, ᐱᓕᕆᐊᑦᓴᒥᑦ ᑐᑭᒧᐊᑦᑎᑦᓯᔨ ᑲᑎᑦᓯᓚᐅᖅᑐᑦ 60-
ᓂᑦ ᐊᑎᕐᓂᒃ ᐱᓕᕆᔨᐅᔪᓂᑦ ᐊᔾᔨᒌᖏᑦᑐᓂ ᐱᓕᕆᕝᕕᓐᓂ ᐃᖅᑲᖅᑐᐃᕕᓕᕆᓂᕐᒥᑦ ᐊᑐᓂ ᐱᖓᓱᓂᑦ 
ᐃᓄᖕᓄᑦ ᓄᓇᓕᖃᕐᕕᓐᓂᑦ, ᐊᒻᒪᑦᑕᐅᖅ ᑕᐃᒃᑯᓂᖓ ᐱᓕᕆᐊᖏᑎᒍᑦ ᐱᓕᕆᖃᑕᐅᓕᖅᐸᑦᑐᑦ 
ᐃᖅᑲᖅᑐᐃᕕᓕᕆᓂᕐᒥᑦ. ᐃᓚᒋᔭᐅᔪᑦ ᐱᓕᕆᐊᑦᓴᒥᑦ ᐅᖃᐅᔾᔪᐃᔩᑦ ᑲᑎᒪᔨᕋᓛᓄᑦ ᖃᐅᔨᒋᐊᖅᑕᐅᓚᐅᖅᑐᑦ 
ᐊᑎᓕᐅᖅᑕᐅᓯᒪᔪᑦ ᑭᒡᒐᖅᑐᐃᔾᔪᑎᐅᓂᐊᕐᒪᖔᑕ ᓄᓇᖃᕐᕕᓐᓂᒃ. ᖃᐅᔨᓴᖅᑎ ᖃᐅᔨᓴᓕᓚᐅᖅᑐᖅ 
ᐊᑎᓕᐅᖅᑕᐅᓯᒪᔪᓂᑦ ᐱᖃᑕᐅᔪᓐᓇᑐᐃᓐᓇᕆᐊᓕᓐᓂᑦ, ᓇᓗᓇᐃᕐᓯᒪᓪᓗᓂ ᖃᐅᔨᓴᖅᑕᐅᓂᐊᖅᑐᑦ 
ᓇᓕᒧᓯᒪᑦᑎᐊᕋᓗᐊᕐᒪᖔᑕ ᓄᓇᓕᖃᕐᕕᒃᑯᑦ ᐊᒻᒪ ᐊᔾᔨᒌᖏᑦᑐᓂᑦ ᐱᑕᖃᕋᓗᐊᕐᒪᖔᑕ ᑕᑯᔭᐅᖅᑳᐸᑦᑐᓂᑦ 
ᐱᓕᕆᔨᓂᑦ. ᐃᕐᖐᓇᖅᑕᐅᑎᒃᑯᑦ ᑎᑎᕋᖅᐸᓚᐅᖅᑐᑦ ᖃᓄᖅ ᖃᐅᔨᓴᕐᓂᐊᕐᒪᖔᑕ ᐊᒻᒪ ᑐᖕᖓᓱᑦᑎᑕᐅᓗᑎᒃ 
ᐱᖃᑕᐅᖁᔭᐅᔪᑦ ᐱᖃᑕᐅᒍᒪᒻᒪᖔᑕ. ᑲᑎᒪᖃᑦᑕᓚᐅᖅᑐᑦ (Zoom-ᑯᑦ ᐅᕝᕙᓘᓐᓃᑦ ᐅᖄᓚᐅᑎᒃᑯᑦ) ᑕᐃᒃᑯᐊ 
ᐱᖃᑕᐅᒍᒪᓂᕋᖅᐸᓚᐅᖅᑐᑦ ᐱᖃᑕᐅᔪᓐᓇᕐᒪᖔᑕ. ᐊᐱᕐᓱᖅᐸᓚᐅᕐᒥᔪᑦ ᐊᓯᖏᓐᓂᑦ 
ᖃᐅᔨᓴᖅᑕᐅᔪᓐᓇᖅᑐᓂᑦ ᖃᐅᔨᒪᔮᖃᕐᒪᖔᑕ. ᐱᖃᑕᐅᔪᒥᑦ ᐊᐱᕆᔭᐅᔪᖃᕋᔭᖅᑐᖅ ᐊᐱᕐᓱᖅᑕᐅᓂᖓᓂ 
ᐊᓯᖃᕐᒪᖔᖅ ᐱᖃᑕᐅᔪᒪᒐᔭᖅᑐᒥᑦ. ᓲᕐᓗ ᐃᓚᖓᓂ, ᑎᒍᔭᐅᑎᑦᑎᓇᓱᐊᖅᑎ ᐱᓕᕆᖃᑎᒋᕙᑦᑕᒥᓂᒃ 
ᖃᐅᔨᒪᑎᑦᑎᓂᐊᕐᓂᕋᐃᓚᐅᖅᑐᖅ ᐱᓕᕆᐊᖑᔪᒥᑦ. ᑲᖕᖑᓇᖅᑐᓕᕆᔪᒪᓪᓗᑎᒃ, ᑭᓯᐊᓂ, 
ᐱᖃᑕᐅᑐᐃᓐᓇᕆᐊᓖᑦ ᖃᐅᔨᒋᐊᖁᔭᐅᕙᓚᐅᖅᑐᑦ ᖃᐅᔨᓴᖅᑎᒥᑦ ᐃᕐᖐᓇᖅᑕᐅᑎᒃᑯᑦ ᑎᑎᕋᕐᕕᐅᓗᓂ. 
 
ᓯᕗᓂᐊᒍᑦ ᐊᐱᕐᓱᓚᐅᖏᓐᓂᖏᓐᓂ, ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᐃᕐᖐᓇᖅᑕᐅᑎᒃᑯᑦ ᐱᑎᑕᐅᓚᐅᖅᑐᑦ 
ᐊᔾᔨᖏᓐᓂᑦ ᐊᖏᕐᓂᕐᒥᑦ ᓇᓗᓇᐃᔭᐃᑎᒥᑦ ᑎᑎᕋᕐᕕᑦᓴᒥᑦ, ᓇᓗᓇᐃᔭᐃᓯᒪᓪᓗᑎᒃ ᐱᓕᕆᐊᑦᓴᐅᑉ 
ᐃᓗᓕᖏᓐᓂᑦ, ᖃᓄᐃᑦᑐᑦ ᐊᐱᖅᑯᑎᐅᓂᐊᕐᒪᖔᑕ, ᖃᓄᖅ ᑲᖕᖑᓇᖅᑐᓕᕆᓂᐊᕐᒪᖔᑕ, 
ᐅᓗᕆᐊᓇᕈᓐᓇᖅᑐᑦ ᐊᒻᒪ ᐃᑲᔫᑎᐅᔪᓐᓇᖅᑐᑦ ᓴᖅᑭᕈᓐᓇᖅᑐᑦ ᐅᖃᐅᓯᐅᓗᑎᒃ ᐱᖃᑕᐅᔪᓄᑦ, ᐊᒻᒪ ᖃᓄᖅ 

ᖃᐅᔨᔭᐅᔪᑦ ᓯᐊᒻᒪᑎᖅᑕᐅᒐᔭᕐᒪᖔᑕ ᑭᒃᑯᓐᓄᑦ. ᐊᖏᕐᓂᕐᒥᑦ ᓇᓗᓇᐃᔭᐃᑎ ᑎᑎᖅᑲᖅ 
ᖃᐅᔨᓴᖅᑕᐅᓚᐅᖅᑐᖅ ᐱᒋᐊᕐᕕᖓᓂ ᑲᑎᒪᓂᐅᑉ, ᐊᒻᒪ ᐱᖃᑕᐅᓚᐅᖅᑐᖅ ᐊᐱᕆᔭᐅᓚᐅᖅᑐᖅ ᐅᖃᐅᓯᒃᑯᑦ 
ᐊᖏᕐᓂᕐᒥᓂᒃ (ᓂᐱᓕᐅᖅᑕᐅᓚᐅᖅᑐᖅ ᑭᐅᔾᔪᑎᖓ). ᐱᖃᑕᐅᓚᐅᖅᑐᑦ ᐅᖃᖅᐸᓚᐅᕐᒥᔪᑦ ᐱᔪᒪᒐᔭᕐᓂᕐᒥᓂᒃ 
ᑭᖑᓪᓕᖅᐹᓂᑦ ᐅᓂᒃᑳᓕᐊᖑᔪᓂᑦ ᖃᐅᔨᓴᕐᓂᕐᒥᑦ. 
 
ᐊᐱᕐᓱᖅᑕᐅᑎᓪᓗᒋᑦ, ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᐊᐱᕆᔭᐅᕙᓚᐅᖅᑐᑦ ᖃᓄᖅ ᐱᓕᕆᐊᖃᖅᐸᓐᓂᖏᓐᓂᑦ, 
ᐊᒻᒪ ᐃᓱᒪᒋᔭᖏᓐᓂᑦ ᐱᓪᓗᒋᑦ ᑲᔪᓯᔾᔪᑎᐅᕙᑦᑐᑦ ᐊᒻᒪ ᐊᑦᓱᕉᑎᐅᕙᑦᑐᑦ ᐊᔾᔨᒌᖏᑦᑐᓄᑦ 
ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᕝᕕᓐᓄᑦ ᐊᒻᒪ ᐱᓕᕆᔪᓄᑦ ᐊᑐᖅᑕᐅᕙᑦᑐᑦ ᓴᖅᑮᓇᓱᐊᕐᓂᒃᑯᑦ 
ᑭᖕᖒᒪᒐᖏᓐᓂᑦ ᐃᓄᐃᑦ ᐊᕐᓇᐃᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᓯᒪᖏᑦᑐᑦ. ᐊᐱᕆᔭᐅᓚᐅᕐᒥᔪᑦ 
ᖃᓄᖅ ᐃᓱᒪᒋᔭᖃᕐᒪᖔᑕ ᐱᐅᓯᑎᒋᐊᕈᑎᑦᓴᐅᔪᓐᓇᖅᑐᓂᑦ ᐃᖅᑲᖅᑐᐃᕕᓕᕆᓂᒃᑯᑦ ᐱᓕᕆᐊᖑᕙᑦᑐᓂᑦ 
ᑭᓇᐅᔭᓂᖏᓐᓂᑦ ᐱᑦᑎᐊᖅᑕᐅᕙᖏᑦᑐᓂᑦ ᐊᑲᐅᓂᕐᓴᒃᑯᑦ ᐱᓕᕆᔾᔪᑎᐅᒍᒪᓪᓗᑎᒃ ᐃᓄᐃᑦ ᐊᕐᓇᐃᑦ 
ᑭᖕᖒᒪᒐᕆᔭᖏᓐᓂᑦ. ᐊᐱᕐᓱᖅᐸᓚᐅᖅᑐᑦ 62 ᒪᓇᑦᓯᐸᓗᓐᓂᒃ, ᓇᐃᓛᖓᑦ 27 ᒪᓇᑦᓯᑐᐃᓐᓇᐅᓗᓂ ᐊᒻᒪ 
ᐊᑯᓂᐅᓛᖓᑦ 94 ᒪᓇᑦᓯᐅᓗᓂ.  
 
ᖃᐅᔨᓴᖅᑕᐅᓚᐅᖅᑐᑦ 
 
ᑲᑎᑦᑐᒋᑦ 73 ᐱᖃᑕᐅᓚᐅᖅᑐᑦ ᖃᐅᔨᓴᕐᓂᕐᒥᑦ: 38 ᐃᓄᐃᑦ ᐊᕐᓇᐃᑦ ᐊᒻᒪ 35 ᑕᑯᔭᐅᖅᑳᐸᑦᑐᑦ ᐱᓕᕆᔩᑦ. 
ᓇᓗᓇᐃᔭᕐᓯᒪᔪᑦ ᐅᑯᐊ ᖃᓄᖅ ᐋᖅᑭᑦᓯᒪᓚᐅᕐᓂᖏᓐᓂᑦ: 
 
ᓄᓇᓕᖃᕐᕕᒃ ᐃᓄᐃᑦ ᐊᕐᓇᐃᑦ ᑕᑯᔭᐅᖅᑳᐸᑦᑐᑦ ᐱᓕᕆᔩᑦ 
ᓄᓇᕕᒃ 12 12 
ᓄᓇᕗᑦ 11 13 
ᐃᓅᕕᐊᓗᐃᑦ 15 10 
ᑲᑎᓗᒋᑦ 38 35 

 
ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᐊᔾᔨᒌᖏᑦᑐᓂᑦ ᐃᖅᑲᓇᐃᔮᖃᓚᐅᖅᑐᑦ, ᐱᖃᓯᐅᔾᔭᐅᓗᑎᒃ: ᐸᓖᓯᑦ (6); 
ᐃᖅᑲᖅᑐᐃᔨ (1); ᑎᒍᔭᐅᑎᑦᑎᓇᓱᐊᖅᑎ ᐃᖅᑲᖅᑐᖅᑕᐅᔪᓂᑦ (6); ᓴᐳᓐᓂᐊᖅᑎ ᒪᓕᒐᓕᕆᔨ (3); 
ᑎᒍᔭᐅᑎᑦᑎᓇᓱᐊᖅᑎᐅᑉ ᑕᑯᓐᓇᖅᑐᒥᓂᕐᓂᒃ ᑐᑭᒧᐊᑦᑎᓯᔨᖓ (2); ᐃᖅᑲᖅᑐᐃᕕᒻᒥ ᐱᓕᕆᔨ (2); 
ᓄᓇᓕᓐᓂ ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᔨ (1); ᐱᕋᔭᑕᐅᓯᒪᔪᓂᑦ ᐱᔨᑦᓯᕋᖅᑏᑦ ᐱᓕᕆᔨ (4), ᐱᓕᕆᔾᔪᑎᑦ 
ᐊᐅᓚᑦᑎᔨ (3); ᐃᖅᑲᖅᑐᐃᕕᒻᒥ ᑲᑎᒪᔨᕋᓛᓄᑦ ᐃᓚᒋᔭᖅ (2); ᓄᓇᓕᓐᓂ ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᔨ 
(2); ᐊᒻᒪ ᐃᓄᓕᕆᔨ (3).  

ᐱᓕᕆᐊᒥᓂᕐᓂᒃ ᖃᐅᔨᓴᕐᓂᖅ: 
 
ᐃᓘᓐᓇᑎᒃ ᐊᐱᕐᓱᕐᓂᐅᓚᐅᖅᑐᑦ ᓂᐱᓕᐅᖅᑕᐅᓚᐅᖅᑐᑦ ᐊᒻᒪ ᑎᑎᕋᖅᑕᐅᓗᑎᒃ ᐱᓕᕆᔨᒻᒪᕆᒻᒧᑦ ᑎᑎᖅᑲᓂᑦ 
ᑎᑎᕋᖅᑎᒧᑦ. ᐊᐱᖅᑯᑎᐅᓚᐅᖅᑐᑦ ᒪᕐᕉᓐᓅᖓᓚᐅᖅᑐᑦ ᑲᑎᖕᖓᔪᓄᑦ, ᐃᓄᐃᑦ ᐊᕐᓇᐃᑦ ᐊᒻᒪ ᑕᑯᔭᐅᖅᑳᐸᑦᑐᑦ 
ᐱᓕᕆᔩᑦ, ᖃᐅᔨᓴᖅᑕᐅᓚᐅᖅᑐᑦ ᐊᑐᓂ. ᑎᑎᖅᑲᐃᑦ ᐱᓕᕆᔾᔪᑎᐅᓚᐅᖅᑐᑦ ᑲᑎᑕᐅᒋᐊᖓᓚᐅᖅᑑᒐᓗᐊᑦ 
ᒪᓕᑦᑕᐅᓗᑎᒃ ᓄᓇᓕᖏᑦ ᐊᒻᒪ ᖃᐅᔨᓴᖅᑕᐅᓗᑎᒃ ᓇᓗᓇᐃᔭᖅᑕᐅᒍᒪᓪᓗᑎᒃ ᐅᖃᐅᓯᐅᕙᓚᐅᖅᑐᑦ 
ᐱᖃᑕᐅᓚᐅᖅᑐᓄᑦ ᑭᐅᔾᔪᑎᒍᑦ. ᐱᔾᔪᑎᐅᓗᑎᒃ ᐅᖃᐅᓯᐅᕙᓚᐅᖅᑐᑦ ᐊᒻᒪ ᐱᔾᔪᑎᐅᓚᐅᖅᑐᑦ 
ᐊᔾᔨᒌᐸᓗᓚᐅᕐᓂᖏᑦ ᓄᓇᓕᓐᓂ, ᖃᐅᔨᔭᐅᓚᐅᖅᑐᑦ ᓴᖅᑭᖅᑕᐅᓚᐅᖅᑐᑦ ᒪᓕᑦᑕᐅᒐᑎᒃ ᓄᓇᓕᖏᑦ. 
ᐱᓗᐊᖅᑐᒥ, ᐅᐸᓗᖓᐃᔭᖅᑕᐅᓯᒪᑎᓪᓗᒋᑦ ᖃᐅᔨᔭᐅᓚᐅᖅᑐᑦ ᑕᐃᒫᒃ ᑲᖕᖑᓇᖅᑐᓕᕆᔾᔪᑎᓂᑦ 
ᐊᑐᕈᓐᓇᑦᑎᐊᓚᐅᖅᑐᑦ. ᐊᒻᒪᑦᑕᐅᖅ, ᐅᖃᐅᓯᖃᖅᑐᓂ ᐱᖃᑕᐅᓚᐅᖅᑐᑦ ᐅᖃᐅᑎᑦᓴᕆᓚᐅᖅᑕᖏᓐᓂᑦ, 
ᓇᓗᓇᐃᔭᐃᔾᔪᑏᑦ ᑐᑭᓯᒋᐊᕈᑎᓄᑦ ᑎᑎᕋᖅᑕᐅᓚᐅᖏᑦᑐᑦ ᑲᖕᖑᓇᖅᑐᓕᕆᓂᖅ ᐊᑐᖅᑕᐅᔪᒪᓪᓗᓂ.  

